
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Шуудан ирэх ёстой өдрөө ирсэнгүй. Дараачийн долоо хоногт ч бас таг чиг. Гэхдээ Кежмийн өртөөний чарга худалдагч Федькагийн мухлагт ирдгээрээ ирж, юу хээ авчирсаар байлаа. 

	Саша мухлагт очив. Федя хаалгаа тайлахгүй байсан чинь агуулахаар дамжин ордог арынхаа хаалгаар оруулж байсан юм санж. 

	— Чамд бараа ирээ юү?

	— Юухан хээхэн ирсээн. 

	— Тэгвэл яагаад шуудан алга байна, мэдээгүй биз?

	— Хэн мэдлээ. Чи юм хэрэгтэй бол тэмдэглүүлчхээд зээлээр авч байх юм уу?

	— Баярлалаа, надад юу ч хэрэггүй. 

	Саша Всеволод Сергеевич рүү бас очив. Цаадах нь гэрийн эзний бүсэлхийгээрээ хуниас бүхий урт хормойтой нэхий дээлийг нөмрөөд орон дээр хэвтэж байж. 

	— Та аягүйрхээ юу?

	— Үгүй ээ, зүгээр. 

	— Тэгвэл яагаад хэвтэж байгаа билээ?

	— Өөр яах сан билээ?

	— Шуудан яагаад ирэхгүй байна аа?

	— Шуудан уу? Шуудан ирүүлмээр байна уу? Танд одоо арай өөр шуудан авчирч өгөх байлгүй. 

	— Ойлгосонгүй. 

	— Ойлгосонгүй гэнэ ээ... Тэгвэл улс оронд маань юу болж байгааг ойлгож байна уу? Нөхөр Кировыг ажилчин ангийн дайсан алчхаад байна, гэтэл та тэр дайсанд захиа сэлтийг нь цаг хугацаанд нь хүргүүлж байх санаатай байх нь ээ. Саша, та юу бодож байна аа?! Засаг төр чинь бэлтгэх ёстой, хариу цохилт хийхээр бэлтгэх ёстой шүү дээ. Орос орон тэр аяараа доргих цохилт шүү. Ажилчин ангийн жолоодогчийг алах дурыг нэгмөсөн тонилгож, ажилчин ангийн дайснууд элдэв нууц яргачдыг дахиад хэзээ ч явуулахгүй болгох цохилт. Харин тэр ажилчин ангийн дайснууд гэж хэн болох, яргачид гэж бас хэн болохыг одоо хэр тодруулж байгаа л даа. Гэтэл та гэдэг хүн яана гэнэ ээ, яргачид, тэдний удирдагчид хэн болохыг бүх нийтээрээ тодруулж байгаа энэ үед, бас аймшигт хариу цохилтыг бэлтгэж байгаа энэ үед захиа занаа үгүйлж, сонин хэвлэлээ саначхаж гэнэ үү. Ажилчин ангийн дайснуудад ямар юмных нь захиа байх юм бэ? Хүн алсныхаа ялаас яаж мултрах тухай хэл амаа ололцог гэж захиа бичилцүүлэх үү? Юун сонин хэвлэл вэ? Хэрэг явдлын байр байдлыг баримжаалж ая эвээ олог гэж хэвлэл уншуулах уу? Үгүй шүү, хонгор минь, танд тийм боломж олгохгүй. Харин таныг элдвээр оролдохгүй, энэ хар хүйтэнд Красноярск руу явган нүцгэн хөөхгүй байгаа нь их юм, башийлаа гэж хэлэх вий нэг. 

	— За, за хэмээн Саша инээд алдаж, — Намайг айлгах гээд яах вэ, гэхдээ надаас урьдаар өөрийгөө бүү айлга гэв. 

	Всеволод Сергеевич өндийж орон дээрээ сандайлаад Саша руу эгцлэн харав. 

	— Би таныг айлгаж байна ий? Харин ч болбоос тайвшруулж байна. Та Каюровыг харсаар удаж байна уу?

	— Каюровыг уу? Хэд хоногийн өмнө гудамжинд тааралдсан. 

	— Дахиад тааралдах нь өнгөрсөн. 

	Саша гайхширан харахад Всеволод Сергеевич, 

	— Харин тийм гэм, урьд шөнө нэг чарга хүрч ирээд муусайн юмыг нь хааш яаш ачсан болоод түүнийг аваад явчихсан гэв. 

	— Ийм юм харсан хүн байхгүй гэж Саша балмагдан өгүүлэв. 

	— Харин тийм ээ. Ноход хүртэл ганц гав хийгээгүй. Цөм дуг нойрондоо байсан хэрэг. Ийм л байна шүү дээ. Нөгөө тантай цуг явсан Володя Квачазег санаж байна уу?

	— Саналгүй яах вэ. 

	— Тэгвэл түүнийг чинь харгалзагчтайгаар Красноярск руу өртөөлөн хүргэж өгсөн. Бас Ангар, Чунад байсан түүний нэг санаатнуудыг цөмийг хүргэсэн. Гольтявиногийнхнийг бас цөмийг нь. Та санаж байгаа шүү дээ, эсер асан Мария Федоровна, анархист асан Анатолий Георгиевич, нөгөө хөөрхөн бүсгүй… Фрида энэ тэрийг цөмийг нь хүргүүлсэн. Бүгдийг нь түүж цуглуулж байна. Удахгүй та бидний ээлж ирнэ. Таныг Кежмад байхад Елизавета Петровна Самсонова гэдэг цөллөгийн авгай тааралдаж байгаагүй биз?

	— Тааралдаж байсан, би танина. 

	Саша тэр авгайд Мария Федоровнагаас өгүүлсэн хорин таван рублийг дамжуулж байсан билээ. 

	— Тэгвэл тэр авгайг чинь бас туугаад явчихсан, гэтэл мань хүн далан хоёртой шүү дээ. 

	Саша дал мөрөө хавчисхийн, 

	— Володя, Фрида, бид мэтийн залуусыг, тэр ч байтугай таныг хорих газар руу илгээхийг би ойлгож байна. Ямар ч атугай үнэ хөлсгүй ажлын хүч. Харин далан хоёртой чавганцаар яана бол доо, Красноярск ч хүрч чадахгүй замдаа мажийчихна гэв. 

	— Тэгээд юу гэж? Тэр ямар хамаа байна, хэний санаа зовох сон билээ? Саша, чин үнэнийг хэлэхэд та надад гайхаш төрүүлж байна. Тийм тийм зүйл анги, тийм тийм хугацаатай цөллөгийнхнийг Красноярскт яаралтай хүргэж өг гээд тодорхой шийдвэр гарчихсан байг. Тэгвэл орон нутагт энэ шийдвэрийг биелүүлэх хүн, өөрөөр хэлбэл, аль нэгэн бүрэн эрхт төлөөлөгч цөллөгийн хүнийг настай юм, өвчтэй юм, хөөрхий зайлуул... гэхчлэн элдвийг эргэцүүлнэ гэж та бодож байна уу? Тэгсэн хүнийг чинь тушаал биелүүлсэнгүй гээд сум зоочихно чухам. Харин явуулчихваас тушаал биелүүлчих нь тэр. Замдаа өөд болчихвол тэр явдал мань хүнд падгүй, тэглээ гэж өөрт нь хариуцлага оногдохгүй. Харин Красноярскт амьд залгуулчихвал дахиад таван жил хорих шинэ ял нэмж өгөөд нэг тийш нь явуулчихна, очих газар нь хүргэж чадвал чадах нь тэр, чадахгүй бол данснаас хасчихна. Тайлан тооцооны дүн мөргөж байвал ёсоор байгаа нь тэр. Нэрсийн жагсаалтад байгаа бол амьд, үхсэн нь хамаа байхгүй, байна л гэсэн үг. Үхвэл жагсаалтад тэмдэг тавиад л нийт дүнгээс хасчихна, хамаг тооны ухаан тэгээд л гүйцээ. Тэгэхээр Саша, та бол цөөхөн жилтэй хүн, танд ямар байхыг бүү мэд, Михаил Михайлович бид хоёр шиг нөгөөдүүлийн номоор давтан хэрэгтнүүд гэгддэг хүмүүст бол “товлосон хугацаандаа” гэж дуунд байдаг шиг л юм болно. 

	— За яах вэ, хүлээгээд л байцгааж байя гэж Саша тайван хэллээ. 

	Тэд нар хорвоогийн хязгаарт Мозгово гацаандаа тийнхүү хоног төөрүүлсээр байв. Хэдийгээр орчлонгоос тасархай ч гэсэн ертөнцөд ямар нэгэн аймшигт явдал болсоор бөгөөд удахгүй өөрсдийг нь шүргэх ёстой, гарцаагүй шүргэнэ гэдгийг мэдрэн буй билээ. 

	Саша Зидатай бараг тааралдахаа больжээ. Кежмад хоёр эмэгтэй багшийг ажлаас халав. Нэгнийх нь нөхөр цөллөгийн хүн, нөгөө нь өөрөө урьд цөллөгт байгаад хугацаа дууссаны дараа Кежмад суурьшсан аж. Уул нь энэ бүхэн хуучин илэрхий зүйл атал одоо Кировыг алснаас хойш шинэ цаг ирж, улс орныг “эргэлзээтэй этгээдүүд”-ээс цэвэрлэж эхэлсэн тул тэр хоёр багшийг халж оронд нь Зидаг тавьжээ. Тэр бээр өглөөний долоогоос арав хүртэл Мозговод хичээл заачхаад, арван цагт сургууль дээр ирдэг чаргаар Кежма руу явж, үдэш орой болсон хойно хүргүүлж ирнэ. Гэвч Саша түүнтэй нэг удаа гадаа тааралдахдаа саатан зогтусаж мэнд мэдэхийн ялдамд ажил явдлынх нь тухай найр тавин асууж сонирхов. Зида хараа буруулан байж, ажил ихтэйг эс тооцвол юм бүхэн сайн сайхан буй хэмээжээ. 

	— Зида, тэгэхэд миний буруу байсан шүү, чамайг дэмий гомдоосон, тэгж гомдоосондоо их харамсаж яваа. Болж өгвөл намайг уучилж өршөөгөөрэй гэж Сашаг өчихөд бүсгүй сая нэг өөдөөс нь эгцлэн харж, 

	— Яах вэ дээ, Саша, болдог юм болоод өнгөрсөн шүү дээ гэв. 

	— Болоод өнгөрснийг би ойлгож байна. Нэгэнт эвдэрснийг буцааж наахын аргагүй гэдгийг ч бас ойлгож байна. Гэхдээ хоёулаа найз нөхөд хэвээр баймаар байна. 

	— Тэгэлгүй яах вэ, тэгэлгүй дээ ер хэмээн Зида инээмсэглэв. 

	Сайх яриа үүгээр дуусжээ. 

	Тэр хоёр түүнээс хойш дахиж тааралдсангүй. Учир юун гэвэл Зида Мозгово, Кежма хоёрын дунд холхиод завгүй, Саша ч ажил олж авчээ. 

	 

	1935 оны нэгдүгээр сарын хүйтнийг хэлээд яах вэ. Ангарын хөгшчүүл урьд хожид хэзээ ингэж жаварлаж байсныг бодоод бодоод олдоггүй. Дэмий л орон гэртээ хоргодоцгоон “Өвөл биш ёстой хүйтэн там гэгч байна даа” гэцгээнэ. 

	Хамтралын дарга Иван Парфеновичийн хөөцөлдөх ажил мундахгүй олон. Хэдхэн жилийн өмнө хоёр мянган үхэртэй байсан тосгонд одоохондоо айлуудын малын хашаа хороо хэвээр, хамтралд авгай хүүхнүүд хүртэмжтэй, тэдний мал ахуйгаа адуулж арчлах дадал заншлыг хараахан хөнөөчхөөгүй болохоор хоёр зуун үхэрт эзэн олгоод хуваарилчих бол хэцүү ажил биш. 

	Гэхдээ хэдэн арван айлаар тараагаад өгчихсөн нийт сүргийнхээ байдлыг хараандаа байлгахад тийм ч амаргүй. Үнээний олонх нь хээлтэй, тэгэхээр хоол тэжээлийг хянуур өгөх хэрэгтэй, Ангарын харзнаас зөөдөг уснаас бүлээсгэж хоногтоо гурваас доошгүй усална, хэвтрийг нь байнга хуурайлж цэвэрлэнэ, өдөрт үгүйдээн хоёр, гурван цаг бэлчээнэ, өвтгөх өеөдөхөөс хамгаална, төллөөд эхлэхийн үед тусгай байранд шилжүүлнэ. Ийм ном заавартай. Бас дааруулж бээрүүлчихгүйн тулд салхи савираас хамгаалах хэрэгтэй, гэтэл хашаа саравч гэж хариугүй, арга ч үгүй юм биз дээ, малгүй хойно хашааг хэн тордох билээ. 

	Хамтрал саалийн ферм буюу хар үгээр хэлбэл үнээний хоёр эгнээ зэлтэй том байр барина хэмээсээр гурван жилийн нүүр үзэж байна. Гэвч аль нэг садаа мундахгүй тул ажил урагшаа ахидаггүй. 

	Районыхон саалийн ферм барьж байгаа тухай тайлан гаргах юм болсон чинь нэг ч баригдаж байгаа ферм байдаггүй гэнэ… Аминыхаа хашаа хороогоор болгоод байгаа юм санж. Дарга нар, мэдээж, бүр балмагдаж хоцорч. Хязгаарын төв рүү тийм тайлан явуулах юм бол мал аж ахуйн хөгжлийг тасалдуулсан хэргээр шүүхэд татагдана гэсэн үг, аягүй бол хорлон сүйтгэсэн хэрэг гэж үзээд буудан өгөхийг ч байг гэх газаргүй. Хэрэг ингэж бишидсэн учраас хавар гэхэд, үнээ ид тугаллаж эхлэхээс өмнө ямар ч байсан саалийн фермийг барьж дуусгах тушаал буулгажээ. 

	Иван Парфенович бригад зохион байгуулж, ахлагчаар нь хуучин цагийн сайн мужаан хэмээн Сашагийн суудаг айлын эзэн Савва Лукичийг тавьжээ. Уул нь ч тосгоны эр хүйстэй болгон мужаан л даа. 

	— Чи надад хань болох юм биш үү? Хөдөлмөр өдрийнх нь тооцоог над дээр гаргачихна, хөлсийг нь би чамд өгчихнө гэж Савва Лукич Сашад хэлжээ. 

	— Иван Парфенович юу гэх бол?

	— Харин тэр л тэгж хэлсэн юм гэж Савва Лукич хэнэггүй өчив. 

	Саша тийнхүү мужигнах болов. 

	Тэдний бригад зургаан хүнтэй. Савва Лукич, Саша хоёроос гадна дөрвөн эр. Мань хүн гуалин цавчив. Хөндөл дээр тавьж хажуу талаас нь соёо төмрөөр бэхэлнэ. Нэг хагадсыг сайн түлж нүүрсжүүлж байгаад утсаа нүүрсдэж түүгээрээ гуалин дээр утас тавьж тэр дагуугаа сүхээр цавчина. 

	Нэг талынх нь цавчаасны өргөн хорин таван сантиметр байхаар хоёр хацар гаргаж цавччихаад нөгөөдүүлийгээ дуудаж, гуалингаа эргүүлж бэхлээд дахиад хоёр хацар гарган цавчихуйд дөрвөн хацар үүсэж өнцгүүдийг дарваас сая дүнз бэлэн болох нь тэр. 

	Савва Лукич дүнзийг тойрч харчхаад, 

	— Чи гуалин цавчина аа, болох юм байна гэхэд нөгөө харчуул нь, 

	— Залуу хүн гэсэндээ засаа нь цэвэрхэн байна хэмээн хээгүй инээлдэцгээв. 

	Савва Лукич нэг дүнзний үзүүрт углуурга гаргав. Саша дуурайгаад хийсэн чинь бас л болоод явчихлаа. Жавар хүчтэй хайрч байлаа ч гэсэн ажиллахад цаанаа л нэг аятайхан. Гуалингийн хажуугаар цавчдас бутран унаж модны шинэхэн үнэр жавартай хослон хамар цоргино. 

	Харчуул бул хад гэмээр том том чулуу ачиж авчирна. Энд хүйтэн учраас байшингийн суурь хийх гэж газар ухахгүй, чулуун дээр шууд яс модоо тавьчихна. Завсар зайг нь нимгэн банзаар таглаж юмаар дүүргээд дахиад банзаар хуччихна. 

	Саша дээд доод яс модны дүнз цавчиж бэлтгэхээс гадна өөр нэг хүнтэй хоёр хоёр метрээр мод тайрч, түүн дээрээ хөвд чигжих гурви гаргана. 

	— Хөвд, шаантаг хоёр байдаггүй сэн бол хөөрхий мужаан гуай мажийх билээ хэмээн Савва Лукич алиална. 

	Тэр бээр гэр орондоо байхдаа үг дуу цөөнтэй, голдуу гадаа ямар нэг юм хийж оролдсон шиг байдаг ахул ажил дээрээ болохоор дуу шуутай, бүр алиалах санаатай. 

	Бусад хэд нь нимгэн, зузаан банз цавчих буюу зүснэ. Зүсэх болбол нэг нь дээр нь, нөгөө нь доор нь зогсож байгаад түлээний хөрөөгөөр хөрөөднө. Уур уцааргүй урамтай ажиллацгаана. Хэн нэг нь хөрөөгөө далиу бариад банзаа эвдчихсэн ч гэсэн хараал зүхэл тавилгүй дахиад засаад хийчихнэ. Хадаас юм уу, углуурга руу хэн нэг нь онож цохиогүй бол, 

	— Авгайнхдаа бол арай ингэж зөрүүлддэггүй байлгүй гэж тохуурхацгаана. 

	Саша одоо эрт унтаж, өглөө өвгөний хамт үүрээр босдог болжээ. Эмгэн нь өглөөний унд хэдийн бэлдчихсэн байх тул мань хоёр идэж уучхаад ажилдаа яваад өгнө. 

	Оройн цагаар Всеволод Сергеевич хаа нэгтээ орж ирнэ. 

	Тэр бээр сэргэлэн байх гэж хичээвч цаанаа л нэг царай алдсан нь илт. Тэднийд нэг эрт өтөлсөн туранхай авгай Кежмаас ирдэг бөгөөд мань Всеволод Сергеевич түүнийг зочлох гэж хөл алдана. 

	Гэтэл нэг удаа Всеволод Сергеевич үнээний байр руу өдөр хүрээд ирэв. Түүнийг өвгөн түрүүлж хараад, 

	— Саня, чам руу хүн ирж явна гэв. 

	Юу гэгч болоо юм бол?

	Всеволод Сергеевич нэг боодолтой юмаар даллаж, 

	— Шуудан иржээ! Би таны захидал, сонинуудыг аваад ирлээ хэмээв. 

	— Всеволод Сергеевич минь, баярлалаа, юун сайн юм бэ!

	Саша захидлуудаа авангуут өвөл ажил хийхэд тохирсон бугын арьсан бээлий, түүний дотуур өмсдөг ноосон бээлий энэ тэрээ суга татаад, нэг дугтуйг урж захидлын сар өдрийг харснаа, Варягийн зурвас дандаа эцэст нь байдаг болохоор тэр даруй хуудсыг эргүүлэв. Энэ захидалд Варягаас юу ч байсангүй. Хоёр дахь дугтуйг урж үзвэл дахиад алга. 

	Гурав дахь нь. Байж байна шүү!

	Тэр бээр Варягийн бичгийг харах төдийд л баяр хөөрөөр бялхаад ирдэг билээ. 

	Варя товчхон бичжээ: “Надаар сонин юмгүй. Аж төрж байна, ажлаа хийж байна... санаж байна. Бид чамайг хүлээсээр сууна”. 

	Бүсгүй түүнд илээр өөр юу бичиж чадах сан билээ? Юу ч чадахгүй... Яг л өөрөө түүнд бичиж чаддаггүйн адил. Гэхдээ мань хүнд энэ хэдэн үг л болоод явчих нь тэр. Тэр бээр өөрийг нь хүлээж байгаа нь л гол юм, бас энэ хараал идсэн Мозговод хоёрхон жил хүрэхгүй ёрдойж байх хугацаа үлдээд байгаа нь гол зүйл. Энэ л гол зүйл шүү дээ! Үүний дараа Москвад суух бололцоо олдсон ч, эс олдсон ч тэр хоёр уулзахдаа л нэг уулзана. 

	Саша малилзан байж хоёр халаасандаа захидлуудаа хувааж хийв. Баруун талынхдаа Варягийн зурвасгүйг, зүүн талынхдаа зурвастайг хийлээ. 

	— Всеволод Сергеевич, та манайд очоод сонин харзнаж бай, бид нар мөдхөн харина. 

	Савва Лукич тамхиа ороож, 

	— Юу болоод захиануудаа далд хийчхэв? Унш, унш гэв. Цагаан цайлган сэтгэлтэй, ёстой алт шиг өвгөн шүү. Саша, 

	— Дараа уншина аа гэв. 

	Бүрий бууж эхэлсэн тул ажлаа дуусгаж, багаж сэлтээ хайрцаглаад гуалингуудын завсраар нуув. 

	Гэртээ иртэл Всеволод Сергеевич Сашад нэг сонин өглөө. 

	— Унш даа!

	— За, байзнаарай, үгүйдээн хувцсаа тайлаад орхиё. 

	Саша тоодон дээл, малгай хоёроо тайлан, бугын арьсан бээлий, дотуур ноосон бээлийгээ пийшин дээр тавиад гутлаа сольсны дараа сая сониныг авлаа. 

	Кировыг алсны яг дараагаар нийтэлсэн ЗСБНХУ-ын Төвийн Гүйцэтгэх Хорооны алан хядлагын тухай тогтоолд ингэж өгүүлжээ:

	“Зөвлөлт засгийн ажилтнуудын эсрэг үйлдсэн алан хядах үйлдэл болон алан хядах байгууллагуудын хэргийг мөрдөн байцаах, хянан шийтгэх тухай Холбооны бүгд найрамдах улсуудад мөрдөж байгаа эрүүгийн байцаан шийтгэх хуульд дараах өөрчлөлтүүдийг оруулсугай. Үүнд:

	1. Ийм хэргийг мөрдөх ажлыг арваас илүүгүй хоногийн хугацаанд дуусгаж байх. 

	2. Ялын төлөвлөгөөг шүүн таслах хурлаас нэг хоногийн өмнө яллагдагчид гардуулж байх. 

	3. Шүүх хурлыг холбогдох талуудыг оролцуулахгүй хийж байх. 

	4. Ялыг давж заалдах буюу өршөөл үзүүлэх хүсэлт гаргахыг хориглох. 

	5. Дээд хэмжээгээр авах ялыг нэн даруй ёсоор болгож байх”. 

	— Үгүй ер, мөн дөө хэмээн Саша бодлогошрон өгүүлэхэд Всеволод Сергеевич, 

	— Энэ бол дайны цагийн хууль байна, гэтэл одоо чинь дайн болоогүй байгаа биз дээ. Ямар ч төр, ямар ч засаг яллагдагчийн өмгөөлүүлэх эрхийг хасах ёсгүй, гэтэл энэ тогтоол шүүгдэгч өмгөөлөгч авах боломжийг хааж байгаа төдийгүй ялынх нь төлөвлөгөөг ганц хоногийн өмнө өөрт нь өгч байгаа юм чинь өмөөрөх бэлтгэлээ хийж амжихгүй учраас өөрийгөө өмгөөлөх ч бололцоо олгохгүй байна. Яллагдагчийн давж заалдах эрхийг хэн ч хасах ёсгүй, шүүгч гэдэг чинь адилхан л хүн шүү дээ, тэднийг алдаа хийхийг хэн байг гэхэв. Энэрэл нигүүлсэл байхгүйгээр ямар ч төр улс оршин тогтнож чадахгүй, тэгэхээр яллагдагчийн өршөөл үзэх горьдлогыг хэн ч боогдуулах эрх байхгүй. Энэ тогтоолд хүний амь хөнөөсөн хэргийн тухай биш, Зөвлөлт засгийн ажилтны эсрэг өдүүлсэн алан хядах явдлын тухай ерөнхий зүйл зааж байгаа учраас дайны цагийн хуулиас ч доор юм. Алан хядах явдал гэдэг чинь тун задгай ойлголт, Саша минь. Юуг ч үүнд хамааруулж болно. Зөвлөлт засгийн ажилтан гэдэгт Сталинаас авхуулаад тариачин хүний хөдөлмөр өдрийг будилуулснаас болж түүнд зүхүүлж зануулсан хамтралын тоо бүртгэгч хүртэл хэн дуртай хүнийг тооцож болно. Энэ бол өмгөөлөл ивээлгүй, гэм зэмгүй хүмүүсийг хараа хяналтгүй устгах тухай тогтоол байна. Энэ бол хууль ёсыг үй олноор завхруулах тухай хууль гээд толгой сэгсрэв. 

	— Пушкин “Амьгүй албат”-ын эхний хэдэн бүлгийг сонсоод Гогольд юу гэж хэлснийг санаж байна уу? “Бурхан минь, манай Орос чинь яасан гунигтай юм бэ” гэсэн. Тэгвэл ийм тогтоолын тухай юу хэлж болох байна? “Хөөрхий зовлонт Орос” гэх үү?! Бас тэр шуурхайлсныг нь хараач. Кировыг арван хоёрдугаар сарын нэгэнд алсан, гэтэл тэр дор нь шинэ хууль бэлэн болоод нийтлэгдчихсэн байна. Энэ танд ямар байна, аан?

	— Всеволод Сергеевич, би танд өөрийнхөө мөрдөн байцаагчийн тухай яриагүй. Овог нь Дьяков гэдэг юм. Нүдний шилтэй яхир амьтан. Мөн ховорхон чөтгөр дөө. Надад хэрэг тулгалаа. Тэгээд байцаалтынх нь тэмдэглэлд гарын үсэг зурахгүй болохоор гоморхож, “Та намын өмнө гэмээ хүлээе гэхгүй байна” гэж цухалдаж дүрэмдэнэ. Муу сүг! Яагаад тэр санаанд ороод ирэв гээч? Нээрэн... Ийм тогтоол жил хагасын өмнө гарсан байлаа гэхэд тэр этгээд намайг алан хядлагын хэргээр яллаж чадах байсан шүү. Учрыг авцалдуулж цөхөхгүй. Та яагаад баярын ханын сонинд нөхөр Сталины нэрийг дурдсангүй вэ? Яагаад гэвэл та нөхөр Сталины эсрэг байна. Улс орон, намыг түүгээр удирдуулахыг та хүсэхгүй байна. Тэгэхээр та түүнийг яаж зайлуулж чадах вэ? Гагцхүү түүнийг алж л зайлуулна. Нөхөр Сталиныг, манай эцэг, их багш, манай жолоодогч Сталиныг шүү. Өө, та ийм юм хэзээ ч ярьж байгаагүй юү? Мэдээж шүү дээ, ийм юмыг задгай ярих ном байхгүй. Гэхдээ та дотроо ийм санаа агуулж явсан, ая эв нь таарсан цагт хэрэгжүүлэх л байсан. Та бол нуугдмал алан хядагч, таны найз нар нуугдмал алан хядагчид, та нар цөмөөрөө нийлээд алан хядах байгууллага. Тэгэхээр өмгөөлөгчгүй шүүх хурал, давж заалдах эрхгүй ял, шүүх хурлаас хойш нэг цагийн дараа буудан. 

	— Ээ бас, ингэж ярихдаа хүрвэл ч таны аз дайрчээ хэмээн Всеволод Сергеевич толгой дохиход Саша мушилзаж, 

	— Тэгвэл би азтай хүн болж таарах нь ээ. Ийм учралыг бодож юм амсвал ямар вэ? гэв. 

	— Дургүйцэхгүй шүү. Харин та яагаад үнэхээр азтай хүн бэ гэдгийг би тайлбарлаж өгнө өө. 

	Сашад жаахан спирт байжээ. Гэрийн эзэгтэй утмал хадран загас хэрчилж, юу юугүй тогоо шанага боллоо. 

	Саша захидлуудаа дахин дахин уншиж, Всеволод Сергеевич сонин гүйлгэж суулаа. 

	— Юу гээч болж байна даа, Саша... Хаа сайгүй шүүн таслах хурал хийж, үй олноор нь буудан хороож байна. Ленинградаас мянга мянган язгууртан, хуучин хөрөнгөтнийг хөөж байна, язгууртан, хөрөнгөтөн явсан хүмүүсийн хүүхдүүдийг хөөж байна, тэднийг яалаа гэж тэр вэ? Гэтэл ард түмэн яаж байна?! Ард түмэн ам хамхиад сууж байна уу? Хаанаас даа?! Ард түмэн амаа хамхиагүй, дуугаа хураагаагүй, үгүй чиш! Та үз, унш, ард түмэн гэсгээн цээрлүүлэхийг шаардаж байна. Владивостокоос Одесс хүртэл бүх орон даяар хурал цуглаан болж, илчил!, устга!, бууд! хэмээн шаардаж байна. Бас нам ч дуугарч байна. Намын хурлууд дээр “нуугдагсдыг” хайн илрүүлж, коммунистууд хэнхдэг цээжээ балбан, ажсангүй, анзаарсангүй хэмээн алдаа дутагдлаа хүлээж гэмшицгээж байна. Гэтэл ингэлээ гээд нэмэргүй. Ингэж гэмшихийг хангалтгүй, чин санааных бус гэж үзнэ. 

	Гэрийн эзэгтэй пийшингээс ширмэн тогоотой төмсөө гаргалаа. 

	Саша Савва Лукичийг ширээ рүү урьж хоёулаа сууцгаалаа. Эхний жүнзтэйгээ татаж идэх юмаар даруулснаа хоёр дахиа хундагалцгаав. 

	— Ингэхэд би яагаад азтай хүн болж байна? гэж Саша асуув. 

	Всеволод Сергеевич загасны хөрсийг хуулах зуур, 

	— Яагаад гэвэл та Мозговод ямар ч хор холбогдолгүй байдалд аж төрж байна. Хэрвээ та эрх чөлөөтэй байсан бол тэр хурал цуглаанд заавал оролцож илчлэх, буудан алах, устгахыг шаардаж байх байсан шүү дээ гэв. 

	— Оролцохгүй байсан ч чадах л даа. 

	— Тэгж чадахгүй ээ. Үйлдвэрт ажиллаж байлаа гэхэд та цуглаанаас хаашаа ч зайлж чадахгүй, тийм эчнээ шүүлтээс мултрахгүй л байсан. Та заавал үг хэлж, хэн нэгнийг ардын дайсан, дайсны гар хөл буюу гэмшээгүй этгээд, нуугдмал этгээд гэхчлэн хуруугаар чичлэх байсан гэж би яриагүй байна. Үгүй! Гэхдээ та бусдын хамт буудан алахын төлөө саналаа өгч гар өргөх байсан, яагаад гэвэл та гараа өргөхгүй юм бол, бусдаас эсрэг санал өгөх юм бол та өөрөө дайсан болно гэсэн үг. Тэгвэл таныг тэр хурлаас л авах зүгт нь аваад явчихна шүү дээ. 

	— За тийм байж. Та бол яах байсан бол?

	— Би юу? Надад тийм зовлон байхгүй. Зөвлөлт засаг байгаа цагт надад цөллөг-хорих-шорон-дахиад хорих-дахиад шорон гэдгээс өөр зам байхгүй. Хориход юм уу, шоронд тийм хурал цуглаан хийх санаа тэдний толгойд арай орж ирэхгүй болов уу гэж найдаж байна. Шоронд буюу хориход тийм юмны төлөө хэн ч гар өргөхгүй. 

	— За яах вэ, таны хугацаа дуусаж суллагдлаа гэж онолын хувьд авч үзье. Та аль нэг хотод аж төрж ажил хийж байг, тэгээд танай ажил дээр цуглаан болж дайсныг илчлэн буруушааж, буудан алахыг шаардацгаан, бүх хүн нэгэн дуугаар санал өгцгөөж байна гэж саная, тэгвэл та саналаа өгөх үү?

	Всеволод Сергеевич үг дуугүй хадрангийн хөрсийг зумлана. 

	— За, яах байсан бэ? Саша гэж асуув. 

	— Бүү мэд, Саша, үнэнээ хэлэхэд мэдэхгүй байна. Тэр хурал цуглаанд оролцож байгаа хүмүүсийн чинь дотор сонинд чин санаанаасаа итгэдэг, толгой руу нь чихээд байгаа юманд үнэмшдэг улс бий. Магадгүй итгэхгүй ч гэсэн бага балчир хүүхдүүдээ бодож байгаа ч хүн бий. 

	— Танд хүүхэд байхгүй шүү дээ. 

	— Байхгүй. Ер нь танд шулуухан хэлчихэд би ч гэсэн гараа өргөх л байсан байх л даа. Яагаад вэ гээч? Яагаад гэвэл ганц миний санал юуг ч өөрчлөхгүй. Яагаад гэвэл өндгөөр чулуу хагалж болохгүй. Эцэст нь бас хэлэхэд, би ганцаараа цаазын тавцан руу очлоо ч гэсэн юу ч өөрчлөгдөхгүй, нөгөөдүүлийг чинь буудан алдгаараа ална, харин намайг хоморгод нь цуг тонилгочихно. Гэтэл тэд чинь аль нэгэн бурууг худлаа хүлээж гэмшиж халаглах нь бий, тэгэхээр тийм хулчгар арчаагүй хүмүүсийн төлөөнөө би яахаараа амиа золионд өгч байх ёстой билээ? Тэд нар чинь коммунистууд, комсомолчид. Ийм явдлыг тухайн үедээ өөрсдөө зохион байгуулсан улс шүү дээ, тэд нар л хүмүүсийг үхлийн замаар тонилгож байсан, одоо өөрсдийг нь тэгж байна, тэгэхээр би юу боллоо гэж тэднийг хамгаалах ёстой билээ?

	— Гэхдээ та чинь хуучны язгууртан, хөрөнгөтнүүдийг, бас тэдний үр хүүхдийг цөлж байгаа гэж ярьсан шүү дээ. Тэр үр хүүхдүүд бол хэнийг ч үхлийн замд оруулаагүй. Тэднийг чинь хамгаалах хэрэгтэй биз дээ. 

	Всеволод Сергеевич загасныхаа хальсыг сая нэг зумлаж дуусаад нэгэнтээ хазсанаа, 

	— Мөн ч сайхан загас, ёстой ванлий хэмээгээд, Саша, та их ноцтой асуудал гаргаж ирж байна. Маш ноцтой, нэн тулгамдсан асуудал. Гэхдээ миний хувьд биш, таны хувьд тулгамдсан асуудал, Саша. Миний хувьд энэ тухайд хэзээ ч сэтгэл хоёрдох явдал гарахгүй, би бол өөр тэнхлэгт байгаа хүн. Харин та бол, Саша, энэ гүрний эргэж байгаа чухамхүү тэр тэнхлэг дээр тэдэнтэй цуг байгаа хүн, та тэр тэнхлэгээс мултарна гэж байхгүй, нөгөө асуудал таны өмнө заавал гарч ирнэ гэв. 

	— За яах вэ, тэр асуудлыг гарч ирсэн цагт нь би шийдэх аргаа бодно. Харин таны шийд бол миний сэтгэлд нийцэхгүй байна гэж Саша өчив. 

	— Би дутуу бодсон учраас тэр шийдүүдээсээ ухарлаа. Би зүгээр л миний оронд хэн ч бай аливаа хэрсүү хүн яах байсан тухай л ярьсан юм. Тийм хүн бол гараа өргөж л орхино, бусад нь бүгдээрээ тэгж байгаа учраас дагаад л өргөнө. Оросын эмгэнэлт явдал энэ, оросын ард түмний эмгэнэлт явдал ч энэ. Тийм учраас би хэнийг ч буруушаахгүй байна. Хүмүүс бол хүмүүс, хүн бол хүн. 

	— Тэгвэл нөгөө “ард түмний онцгой зориулга”, түүний “онцгой үүрэг” энэ тэр маань юу болох билээ? Ард түмний нөгөө “үнэн алдарт загалмайт сүсэгтний ёс” маань яах вэ?

	— Саша, та ийм хээгүй асуултаар манай... манай ч юу байх вэ дээ, миний гүн ухааны сургаалыг няцаах гээ юү?

	— Би гүн ухаантан биш, гэхдээ аль ч ард түмэнд арван хорын үндсийг таслах үүрэг, зорилго заяагдсан бус гэж үнэн голоосоо итгэх болж байна. Дээд үндэстэн, дээд ард түмэн гэж байхгүй, хүмүүс л байна. Сайн хүмүүс, муу хүмүүс. Тэгэхээр хүнийг ямар ч хүчээр албадаж муу болгодоггүй тийм л нийгэм байгуулах хэрэгтэй. 

	— Саша, төгс төгөлдөр нийгмийн тухай аливаа санаа бол хоосон мөрөөдөл. 

	— Тийм л дээ, төгс төгөлдөр нийгэм байхгүй, байх ч боломжгүй биз. Гэхдээ төгс төгөлдөр болохыг эрмэлзэж байгаа нийгэм бол сайхан нийгэм даруй мөн. 

	— Манай нийгэм тийм болох гэж тэмүүлж байгаа нь нэг их харагдахгүй юм. Нийгэм гэдэг бол хүмүүс, гэтэл бид тэднийг хүн биш болгож байна гээд Всеволод Сергеевич босож, 

	— Явна аа, би бол маргааш өдөржингөө унтсан ч хамаагүй, та бол ажилтай хүн. Танд мужааны ажлыг итгэж өгснийг харж байгаа биз дээ, надад бол тэр чинь болохгүй гэлээ. 

	Саша инээд алдаж гэрийн эзэн рүү дохиод, 

	— Надад ивээгч бий. Савва Лукич тус болсон юм гэв. 

	— Туслахгүй гээд яах вэ? Тэр ажлыг дуусгах ёстой шүү дээ. Дарга нар тушаал буулгасан юм чинь гэж Савва Лукич ярианд оролцов. Всеволод Сергеевич, 

	— Тэгвэл намайг бас авчихмаар даа гэсэнд, 

	— Чи бол номын хүн, эрдэмтэн, маний ажил чамд муухай санагдана гэж Савва Лукич өчив. 

	Всеволод Сергеевич яваад өгөв. 

	Саша ээжийнхээ хэдэн захидлыг дахин уншиж, Варягийн зурвасыг бас гүйлгэж харав. Товч даруухан ч гэсэн эдгээр цөөхөн үгнээс далд утга санаа олж үздэг билээ. “Аж төрж байна, ажлаа хийж байна… санаж байна. Бид чамайг хүлээсээр сууна”. 

	Саша хариуд нь хэллэг болгоноо нягтлан бодож байгаад бас товчхон хэдэн үг бичнэ. “Хонгорхон Варя минь, би захиа ирэх тоолонд эхлээд чамаас ямар мэдээ сэлт байна гэдгийг л бушуухан хардаг юм”. Варя энэ хэдэн үгний цаанаас ямар нэг санаа олж үзэж магад. 

	Үүнээс илүү юм бичиж эс зүрхэлнэ. Москвад байхдаа Варяг гойдлон сонирхдоггүй байсан юм чинь одоо сээтгэнэх аваас эрх чөлөө мөрөөдсөн, танил нөхдөө үгүйлсэн буюу зүгээр л эм хүний хүслэн болсондоо тэгж буй мэт ойлгогдож мэднэ. Саша буруу ойлгогдох хүсэлгүй байгаа билээ. 

	Варя “Чиний одоо юу хийж байгааг мэдэх сэн гэхээс би ёстой байж ядаж байна” гэж бичсэнээрээ илүү зориг гаргаж, илүү шийдтэй харьцах гэж оролдсон байж ч магадгүй, эсвэл өр нимгэн цайлган бүсгүй өөрийг нь зүгээр л сэтгэл санаагаар дэмжих гэснийг манай хүн хэт сайхнаар ургуулж бодсон ч байж магад. 

	“Аж төрж байна, ажлаа хийж байна... санаж байна. Бид чамайг хүлээсээр сууна”. Энэ үгсийн цаана ч ямар нэг санаа байгаа л даа, мэдээж... Ямар ч атугай Саша бүсгүйн энэ хэдхэн харам үгийг сэтгэл догдлон хүлээдэг билээ. Варягийн ирээдүйдээ итгэх бат итгэл түүнд ч горьдлого төрүүлнэ. 

	Ээжийнх нь захидлуудын хөг аяс сэтгэл зовоох юмгүй мэт хэр нь ямар нэгэн түгшүүрийн амьсгаа мэдэгдээд байх шиг. Ээж нь нэг захидалдаа Вера эгчийнх нь тухай “Верагийн зуслангийн байранд өвөлжихөд ер дажгүй ч гэсэн тэднийх нүүгээд ирсэн. Түлээ мод, гал хөстэй ноцолдох дургүй гэнэ” гэж бичжээ. Энэ мэдээнд гойд юм ер алга. Гэтэл дараачийнх нь захианд бас л “Вера зуслангаа өвөл хаачихсан” гэжээ. Энэ юу гэсэн үг вэ? Яагаад хоёр удаа дараалан дурсаж байна? Мартаж санасандаа тэр үү? Эсвэл Вера эгч, түүний нөхөр энэ тэрд ямар нэг юм тохиолдоо юм болов уу. Эсвэл хүү охин хоёрт нь элдэв юм учраа юу. Тэр бээр ээждээ “Вера эгч, Володя ах (эгчийнх нь нөхөр), Светлана, Валера (хоёр хүүхэд нь) энэ тэрийн биес сайн уу? Хаана, яаж шуухан байцгаагаа вэ?” гэж бичив. 

	Ээжийгээ тайтгаруулж байх хэрэгтэй. Тэгээд энэ захидалдаа бичгийн шургуулга дотор дээд сургуулийн дүнгийн дэвтэр, жолоочийн үнэмлэх (энэ хоёрыг нэгжлэгийн үед хурааж аваагүй юм) хоёрыг үзээрэй, олдвол өөрийг нь очтол сайн хадгалж байгаарай, сүүлд хэрэг болно гэж бичив. Гагцхүү ээжийгээ тайвшруулах гэж, мөд буцаж харина хэмээн итгүүлэхийн тулд, хүү нь суллагдана гэсэн горьдлогыг нь бататгахын тулд л ингэж бичсэн хэрэг. Суллагдана гэдэгтээ өөрөө бол огт итгэхгүй байгаа билээ. Бас Францын их хувьсгалын тухай зарим нэг номоо явуулаарай гэж бичив. Тэр бээр дунд сургуульд байхдаа энэ хувьсгалын түүхийг нэлээд үзсэн, хожим ч тэр тухай сонирхож олон ном цуглуулсан, одоо түүнээ санагалзаж, эргэж уншмаар санагджээ. Үүнээс гадна саалийн ферм барих ажил хийж байна, хөлс сайтай аятайхан ажил юм, хоол хүнс, орон байрны зардалд хүрэлцэж байна, тийм учраас мөнгө гуйвуулах хэрэггүй гэж бичив. 

	Саша захиа бичиж зөндөө удав. Пийшин дээр унтаж буй гэрийн авгай хүртэл тээршээж, 

	— Ингэж нүдээ зовоогоод яана? Ороо засаад хэвтэж үз гэж бувтнав. 

	— Буцах шуудан маргааш явна, захиагаа гүйцээлгүй болохгүй гэж Саша хариулав. 

	Тэр бээр орой хэвтсэн болохоор Савва Лукичийг өглөөнийхөө ундыг ууж байхад сэрэв. 

	— Өө, Лукич гуай, би гялалзчихъя!

	Саша түргэн хувцаслаж гар нүүрээ угаагаад, ширээн дээрх шарсан өндгийг идэхээр суулаа. 

	Өвгөн гадагшаа гарав. Саша араас нь, 

	— Явж бай, би гүйцээд очно гэв. 

	Савва Лукич тэр дорхноо буцаад ороод ирэв. 

	— Цагдаатай чарга айсуй... 

	— Манай руу юу?

	— Хэн мэдэх вэ. 

	Бэлдсэн, эмхэлсэн юм гэж юу ч байдаггүй. Саша захидлууд руугаа нэг ухасхийж үзэв. Хөндлөнгийн хүний гар хүргэхгүй гэсэндээ тэр. Гэвч мань хүн юу ч эмхэлж амжсангүй. За яах вэ, хүрч ирээд хүлээзнэж байна биз, юу л болов гэж. 

	За ингээд гүйцдэг байж. Ангарт аж төрөх хугацаа дууслаа. Хаана, ямар гэгч хориход аж төрөл маань үргэлжлэх бол? Ээжтэйгээ дахиад хэзээ ч уулзахгүй байх, эцэгтэйгээ ч уулзахгүй, Варятай ч уулзахгүй байх. 

	Тэр бээр хайрцагтай тамхинаасаа нэгийг авч асаалаа. Цонхоор харах гэтэл нэл цантсан учраас юу ч харагдсангүй. Чимээ чагналаа. Гэтэл чарганы хяхрах дуу ч бас сонсогдсонгүй. 

	Хашааны бага хаалга дуугарч, түдэлгүй үүд нээгдэн Савва Лукич орж ирээд, 

	— Саня, өнгөрөөд явчихлаа, ээ бурхан минь хэмээн загалмайлан залбирав. 

	— Хаашаа явчхав?

	— Тэр булангийн цаагуур эргэлээ. 

	“Тэр” гэдэг нь хоёр дахь буланг хэлж буй хэрэг, нэгдэхийг “энэ” гэдэг юм. 

	Хэнийг авах нь юм болоо? Масловыг байх аа даа. 

	— Лукич, би түүгээр шүргээд гаръя, тэгээд ажил руугаа очно. 

	— Тэг, тэг, яарах юу байх вэ, бид амжихаа нэг амжина гэж өвгөн өгүүлэв. 

	Чарга Масловын суудаг байшингийн гадаа хүлээж харагдана. 

	Всеволод Сергеевич, Петр Кузьмич хоёр бас тэрүүхэнд нь зогсож байна. 

	Сашаг яг дөхөж очтол Михаил Михайлович Маслов үүргэвчээ үүрчихсэн, хайрцгаа барьсаар гарч ирэв. Энэ чинь хэдийдээ амжуулаад юм хумаа эмхэлчихээ вэ? Яг зэхчихсэн хайрцагтай байсан болж таарлаа гэж үү?

	Масловын урд нь нэг буутай цагдаа, ард нь бас нэг буутай цагдаа дагажээ. Арынх нь занасан янзтай хөмхийгөө зуусан өндөр залуу. 

	Маслов хайрцгаа чарга дээр тавив. Үүргэвчээ мөрнөөсөө мулталж бас тийш нь тавилаа. 

	Тэгснээ Всеволод Сергеевич рүү эргэж очив. Тэр хоёр тэврэлдэн үнсэлдэв. Петр Лукичтэй бас тэврэлдэн үнсэлдэцгээв. Сашад гараа өглөө. Саша гар барих зуур Михаил Михайловичийн нүд рүү эгцлэн харлаа. Дараа нь, 

	— Михаил Михайлович, та Ольга Степановнад уламжлах зүйл байхгүй юм уу? гэж асуув. 

	— Всеволод Сергеевичид хаяг нь байгаа, тэр захиа биччихнэ. 

	Хэсэг зуур бодолхийлснээ, 

	— Тэр тухай санасан чинь сайн байна, баярлалаа... гэв.

	Саша барилга руугаа очлоо. Харчуул доод яс модон дээрээ нэг үнээний байрны хэмжээгээр хоёр хоёр метрийн зайтай шон босгож байна. Шонгоо хөдөлгөөнгүй байлгах үүднээс углуургадан зооно. Шон нь уртынхаа энгээр ховилтой, түүнд нь дүнзнүүдээ хэвтээгээр нь суулгаад хана болно. 

	Нарийн сайхан ажил. Ийм ажлыг сүх, түлээний хөрөө, гар хөрөө, том бага цүүц, урт богино харуул, хусуур мэтийн хээгүй багажаар яаж болгож байгаа, утсан дүүжингээр тэгшлүүрийн нарийн хэмжүүрийг яаж орлуулж чадаж байгааг Саша гайхан бишрэх бүлгээ. 

	Уул нь мань хүн ч ийм ажлыг дөнгөх учиртай, гэвч өнөөдөр хожимдож ирсэн учир дээд талын яс модны дүнз цавчих ажилд дахиад тавьчихжээ. 

	— Нөхрөө үдээд явуулчхав уу? гэж Савва Лукич асуув. 

	— Үдээд явуулчихлаа. 

	— Хааш нь туугаад явчхаж байгаа юм бол? гэж Степан Тимофеевич гэдэг бөгтөр хамартай, хатангир хар эр сониучирхахад, Саша, 

	— Хэн мэдэх вэ гэв. 

	— Хугацаа нь дууссан ч байж мэднэ гэж Савва Лукич өгүүлэхэд, Степан Тимофеевич, 

	— Тэгвэл суллагдах хэрэг үү? Цагдаагаар туулгаж сулладаг ёс байхгүй гэж тамшаалав. 

	— Кежмийн харчуул ярих нь нэг даргыг алчихсан юм байх. Бас сонинд бичиж байгаа гэнэ. Тэгсэн чинь түүнийг нэг троцкист алчихсан юм санж. Троцкист гэдэг нь хамтралыг эсэргүүцдэг, энэ муусайн хамтралыг тараана барина гэдэг юм байна гэж бас Степан нэртэй гэхдээ Тимофеевич биш Лукьянович хэмээгдэх нэг эр ярив. 

	— Одоо эднийг чинь хааш нь буулгаж, юуг нь тарааж өгөх юм бэ? Юугаар гийгүүлэх болж байна? Хамаг юмаа эвдэж бусниулчхаад... гэж Степан Тимофеевич үглэв. 

	— За, яах вэ, чи ингэхэд нэг их яах хэрэггүй шүү гэж Савва Лукич ийш тийш хулмаганан өгүүлэв. 

	— Юуг яаж хэрэггүй гэж?

	— Юусах юу байх вэ, бүх юм бурхны тааллаар шүү дээ, бурхан тэнгэрээс яаж заяасан байна, тэр ёсоор л явна гэж Савва Лукич хариулав. 

	— Бурхан гэнэ шүү, хамаг юмыг бурханд нялзаах нь гэж Степан Тимофеевич шартай өчөөд, — Та нарын нөгөө сүм хийд чинь хаана байна? Бурхан чиний өмнөөс юу ч хийхгүй, энэ үнээний байрыг бурхан бариад өгөх үү? Үнээгээ хөнөөгөөд байгаа хэр нь үхрийн байр бариад л гэв. 

	— Чи тэгвэл битгий барь л даа гэж Евсей гэдэг өөр нэг өвгөн хэлэв. Саша давхар нэрийг нь мэдэхгүй, хэн хүнгүй л Евсей гэх, заримдаа толгой холбосон эвгүй үгээр хослуулан нэрлэх нь бий. 

	— Барихгүй гээд хаачих вэ дээ? хэмээн Степан Тимофеевич зэвүүрхээд Саша руу зааж, — Эднүүс бол хугацаа дууслаа л бол дуртай зүгтээ арилаад өгнө. Гэтэл хөдөөгийн бидэнд хаашаа ч явах зам алга. Бид бол паспортгүй амьтад. Ганцхан газар хадуулчихсан улс. Нөгөө эрх чөлөө гэдэг чинь энэ! гэв. 

	— Ямар тахилыг чинь буруу өргөчихөө вэ? Хэн нэг нь сонсоод алтан хошуу өргөчихвөл юу болдгийг мэднэ биз дээ? гэж Савва Лукич өгүүлэв. 

	— Мэдэлгүй яах вэ. Амаа үдүүлчихсэн юм шиг дуугүй байгаагаасаа болоод л амиа алдацгааж байгаа юм чинь гэж Степан Тимофеевич бухимдав. 

	— Мань мэт нь ажлаа хийж байвал барав биш үү, бурсаар байгаад өдрийн хагасыг барчихлаа. 

	Үнэхээр ч юу юугүй үд болох гэж байв. Нөгөө хэд дахиад ажилдаа шамдацгаалаа. 

	Харчууд яриад баймаар бололтой, ер нь ч ярихгүй байхдаа ч яах вэ дээ, гэвч Саша хөндлөнгийн хүн болохоор тэдний ярианд саад болоод байгаа нь илт. Хөндлөнгийн хүний дэргэд амаа хамхиж байсан нь дээр гэдгийг тэд нар мэдэх л дээ... хөөрхийлөлтэй хэрэг шүү. 

	Нэг хоёр долоо хоногийн дараа Петр Кузьмичийг Кежма руу дуудлаа... Цагдаа энэ тэр ирсэнгүй, зүгээр л тосгоны зөвлөлөөр дамжуулан, тэдний өдөр бэлэн бай гэсэн мэдээ иржээ. 

	Тэр бээр Саша, Всеволод Сергеевич хоёроос дэмжлэг горилон царайчлан харж, 

	— Хөөе, та хоёр минь ээ, намайг суллачих юм биш биз? Миний хугацаа аль арван нэгэн сард дууссан шүү дээ гэлээ. 

	— Дууссан юм бол та юу гээд энд хоргодоод байсан юм бэ? Өөрөө сануулах байж л дээ гэж Саша өгүүлэв. 

	Петр Кузьмич толгой сэгсрэн, 

	— Сануулах чинь гэмтэй, Александр Павлович минь. Сануултал цаадуул чинь дахиад шинэ хугацаа нэмээд өгчихнө... гэснээ, — Уул нь миний зүйл анги улс төрийнх биш. Михаил Михайлович шиг тууж аваачихгүй байна шүү дээ хэмээхэд Всеволод Сергеевич, 

	— Улс төрийнх биш гэнэ! Хувьсгалын эсэргүү эдийн засгийн явуулга гэдэг чинь чамлах зүйл биш байх гэж тамшаалав. 

	— Ямар ч атугай улс төрийнх биш эдийн засгийн гэж Петр Кузьмич зөрөхөд Всеволод Сергеевич түүний үгийг тастан, 

	— За яах вэ, Кежма руу очоод л мэд, тэгээд бидэнд ярьж өгөөрэй гэв. 

	Петр Кузьмичийг Кежма руу явсны дараа Всеволод Сергеевич Сашад, 

	— Нээрэн суллачхаж мэдэх юм шүү, хүнд суртлын будилааныг алийг тэр гэх вэ... Бүртгэлийн хуудас байж байдаг, хугацаа дуусчихсан байдаг, гэтэл ямар ч шийдвэр чиглэл байдаггүй... Одоо, мэдээж, Кировын хэрэг явдлаас хойш... Гэвч юу эс болох вэ, харж л байя гэж хэлэв. 

	Петр Кузьмич оройхон бөөн баяр хөөр болсоор эргэж ирлээ. Суллагджээ! Бичгээ үзүүлж байна. “Хорих хугацаа дууссаны учир... Ардын Комиссаруудын Зөвлөлийн паспортын дэглэмийн тухай Тогтоолын II зүйлд хамаарна”. Тэгэхээр муу нь юу вэ гэвэл, том хотуудад аж төрж болохгүй. 

	— Би том хотоор яах вэ дээ, надад тэрүүн шиг хэрэггүй юм байхгүй. Би Старый Осколд л төрж өссөн хүн, авгай хүүхэд, хамаатан садан маань тэнд байгаа. Тэндээ л аж төрнө хэмээн Петр Кузьмич тун дэврүүн ярьж байв. 

	— Замын унааны өртөг бий юү? гэж Саша асуув. 

	— Харьчихна аа... Кежма хүрэх тухайд улаачтай тохирсон, пүүгээгээ арваар хүргүүлнэ. Старый Оскол хүртэл тасалбарын үнэ бодвол 25-30 байх. Нийтдээ тавьд багтана. Надад тэр хэрийн юм бий. 

	— Идэх уух юм яах... 

	Петр Кузьмич санаа зоволтгүй гэсэн шиг гараа сэгсэрч, 

	— Өлбөрч үхэхгүй ээ. Айлын эзэгтэй талхны боорцог хайрч, утсан загас, хэдэн өндөг өгнө, төмөр замын буудал болгон дээр буцалсан ус үнэгүй байх юм чинь... Та хоёр санаа зовохын хэрэггүй, дөнгөөд харьчихна гэв. 

	Петр Кузьмич маргааш нь зам таарсан хамтралын морин чаргаар Кежма руу яваад өгөв. Саша, Всеволод Сергеевич хоёртой салах ёс хийхдээ нулимс унагасан нь өөрт оногдсон азаас ичсэнийх байж. 

	— Бурхны авралаар та хоёрын ч гэсэн учир олдоно доо. 

	— Бурхан аварна аа, аварна хэмээн Всеволод Сергеевич дооглонгуй өөриймсөг өгүүлснээ, — Та нутагтаа очоод амар жимэр аж төрөөрэй, мухлаг нээх энэ тэр гэсний хэрэггүй гэв. 

	Өвгөн хирдхийн цочиж, 

	— Хаанаас даа, Всеволод Сергеевич минь, одоо цагт юуны чинь мухлагтай манатай. Худалдагч болчихвол башийх нь тэр! гэв. 

	— Манаа хийсэн нь дээр гэж Всеволод Сергеевич хэлэв. 

	— Яагаад тэр билээ?

	— Биед амар. Дэлгүүр эдийн хариуцлагатай, элдэв юм болбол өөчлөөд салахгүй. Харин манаа бол дах нөмөрчхөөд л дулаахан сууж байна... 

	— Үгүй шүү, Всеволод Сергеевич минь, яаж тэгж болох вэ? Би хар багаасаа тэр ажлаа мэднэ, бас ч гэж ашиг тусаа өгч чадна гэж өвгөн чарга дээр гарах зуур хэлэв... 

	Улаач жолоогоо дугтарч морьд хөдөллөө. 

	— Үүрд баяртай, бурхан өршөөх болтугай гэж Петр Кузьмич хашхирахад Всеволод Сергеевич, 

	— Юу ч ухаарсангүй дээ, хөөрхий гэж урамгүй өгүүлжээ. 

	Петр Кузьмич суллагдсан нь сэтгэл жаахан сэргээв. Нэмэрт нь түдэлгүй бас нэг мэдээ иржээ. Заимка тосгонд байсан Василий хуврагтан хугацаа дууссаны учир суллагдсан гэнэ. Тэгэхээр бүх нийтийг хамарсан бус хэсэгчилсэн үйлдэл байх нь. Бүхнийг толгой дараалан хоморголоогүй наанатай цаанатай үзэж байх нь. 

	Гэтэл түүнээс долоо хоногийн хойно үнээний байр руу нэг охин гүйж ирж Сашагийн дэргэд зогтусаад, 

	— Севолод Сергеич чамайг дуудаж байна гэв. 

	Энэ охин Всеволод Сергеевичийн байдаг айлын хүүхэд. Всеволод Сергеевичийг явуулах гэж байгааг Саша тэр даруй ойлгов. 

	Сашаг очиход мань хүн бүр сэргэчихсэн, юм хумаа эмхлээд сүйд байв. Тэр бээр урьд өмнө юу болох, юу хийхээ мэдэхгүй хоног тоолон зовдог байсан бол одоо дахиад замд гарах болж бүх юм шийдэгджээ. Одоо түүнийг чухам юу угтан золгохыг гарцаагүй мэдэж буй. Бас угтан буй замд хүч хэрэгтэй, юу ч тохиолдсон өөрөө бэлэн байх ёстойг мэдэж буй. 

	— Таныг ир гэж тушааж уу? гэж Саша асуув. 

	— Ялгаа юу байх вэ дээ?! Намайг авах хүмүүс Кежмаас ирцгээнэ. Тэнд Красноярск руу өртөөлөн туух сүүлчийн жижигхэн бүлэг байгаа бололтой. Та тэр бүлэгт орсонгүй, тэгэхээр горьдлоготой гэсэн үг. Гэхдээ дахиад олон бүлэг гарна даа, тийм учраас, Саша, чи юу ч болсон бэлэн байгаарай... Лидия Григорьевна Звягурог энэ бүлэгт оруулсангүй, уул нь өнөөгийн хэрэг явдлуудын байдлаар бол түүнийг заавал авах ёстой юм, гэтэл түүнд гар хүрэхгүй байна. Тэгэхээр юм барагдах яагаа ч үгүй гэсэн үг гээд Всеволод Сергеевич хэсэг ном руу зааж, — Үүнийг танд өгч байгаа юм. Та гүн ухаан жаахан сонирхдогийг би мэднэ, гэхдээ энэ дотор сонин номууд бий, би ямар өөрөө чирч явалтай нь биш... Ер нь ч тэртэй тэргүй хураагаад авчихна... Таныг явуулах цаг ирвэл хэн нэгэн хүнд үлдээчихнэ биз, аргаа барвал хаячихгүй юу гэв. 

	— Баярлалаа, танд дутуу гуцуу юм байна уу? гэж Саша асуув. 

	— Бүх юм л байх шиг байна. 

	— Танд, дотуур дулаан хувцас байхгүй биз дээ?

	— Би дулаанд дасаагүй, ердийнхийг өмсдөг хүн. Тэгээд ч өвлийн хоногийн тоо гүйцэж байна. 

	— Надад анчных байхгүй, харин тэрмэн хувцас хоёр хос бий. Ноосон оймс бас. 

	— Тийм юм хэрэггүй. 

	— Надад нэг илүү ноосон цамц бий, та ав. 

	— Саша аа, элдэв юм хэрэггүй... Эрүүгийн ялтангууд булаагаад авчихна. 

	— Красноярск хүртэл булаахгүй... Би таны бээлийг харсан, өрөвдмөөр юм байна лээ. 

	— Үгүй ээ, миний бээлий сайнаараа байгаа. 

	— Би танд хандгайн арьсаар хийсэн сайхан гадуур бээлий өгье, давхар өмсчихгүй юу, юу шиг дулаахан байх вэ. Гутал юу билээ?

	— Би сайхан гуталтай, харахгүй юү, тоногтой эсгий гутал. Саша, одоо болно... Бусад бүх юм байна. Мөнгө л байхгүй. Гэхдээ одоо улс намайг асрамждаа авч байна. 

	— Ингэхэд таныг авахаар ирнэ гэж та яаж мэдэж байгаа юм бэ?

	— Мэдэж л байгаа юм даа гэж Всеволод Сергеевич товчхон хариулав. Тэр бээр Сашагаас айдаггүй, түүнд итгэдэг боловч хүний нэр хэлсэнгүй. Эндэхийн амьдралын дэгээр хэний ч нэрийг илчлэх ёсгүй билээ. 

	Всеволод Сергеевичид хогшилсох юм юу байх вэ, ердөө л ганц үүргэвчинд чихэж хийгээд таарав. 

	— За ингээд юмаа эмхэлчихлээ. 

	Всеволод Сергеевич сандайлган дээр суузнав. 

	— За, Саша, салахын цагт би чамд юу хэлэх сэн билээ. Үнэнийг хэлэхэд танаас салж одоход гунигтай л байна, би таныг хайрладаг болчихсон шүү. Та бид хоёр одоо цагт ярьдагчлан хамгаалалтын хэрмийн хоёр талд байгаа ч гэсэн би таныг хайрлаж хүндэлдэг юм. Таныг итгэл үнэмшлээсээ няцаагүй гэж хүндэлж байгаа юм биш, тань шиг хүн зөндөө олон. Гэхдээ таны итгэл бол бусдынхтай адилгүй, анги, намын явцуурал байхгүй, харин ч хүнлэг ёсны үнэртэй. Магадгүй, та өөрөө мэддэггүй ч байж болно, таны итгэл бол хүний жинхэнэ эрхэм нандин тэмүүлэлтэй хүйн холбоотой байдаг юм. Энэ бол таны тухайд миний гойд үнэлдэг зүйл. Гэхдээ би бол танаас хэдэн оймс илүү элээсэн илүү хашир хүн. Та битгий л чин хүслэнтэн болчхоорой. Амьдралд аль болохоор ойр байгаарай. Эс тэгвэл амьдрал таныг үгүй хийнэ, эсвэл дарж авна, тэр бүр ч аймшигтай, нэг тэгсэн цагт... Би шулуухан ярьж байна шүү, уучлаарай. Чин хүсэлтэнгүүд заримдаа хувилгаан болчихдог юм. Гэхдээ ихэнхдээ харгислагч буюу харгис ёсыг хамгаалагч болж хувирдаг... Энэ хорвоо дээр хэчнээн олон увайгүй явдлыг эрхэм хүслийн нэрээр зөвтгөж, хэчнээн олон муу хорыг эрхэм хүслээр хаацайлж байгаа билээ. Та надад муу юм санаагүй биз?

	Саша мушилзан, 

	— Хаанаас даа, Всеволод Сергеевич минь! Хүний бодол эргэцүүллийн төлөө муу санаж болно гэж үү? Ер нь ч би таны онолтой маргах бодолгүй байна. Би өөрийнхөө ирээдүйн тухайд ч барин тавин хэлэх юм алга. Ганцхан юм хэлж болох байна. Би бол газар дээр аж төрж байгаа газрын хүн. Чухамхүү энэ учраас таны яриад байгаа тэр чин хүсэлтэн чинь биш. Би бол чин хүсэлтний тухай өөрийн ойлголттой, өөрөө ч тийм хүн. Юу гэвэл, би аливаа нэг үзэл бодол баримтлах ёстой гэж үздэг, харин тэр нь хүний ёсны, хүнлэг, шударга үзэл бодол байх ёстой. Түүнээс гадна шоронд хоригдож, цөлөгдөж, туугдаж яваа энэ нэг жилд ямар дүгнэлтэд хүрэв гэхээр, нарт орчлонд хүний амь нас, хүний нэр төрөөс өөр үнэтэй цэнтэй, ариун нандин зүйл гэж үгүй юм байна. Тэгэхээр хүний амь насанд халдагч ч гэмт хэрэгтэн, хүнийг хүн гэхгүй доромжлон муулагч ч гэмт хэрэгтэн гэв. 

	— Гэтэл гэмт хэрэгтнийг чинь шүүх хэрэгтэй шүү дээ. 

	— Тийм, шүүх хэрэгтэй. 

	— За тэр, таны энэ эргэцүүлэлд хий гараад ирлээ. Шүүгч нь хэн байх вэ?

	— Хоёулаа уг асуудлын харанхуй шугуй руу орохоо больё. Нартад хамгийн үнэтэй цэнтэй юм бол хүний амь нас, хүний нэр төр гэдгийг дахин хэлье. Хэрэв заяа энэ зарчмыг гол тулгуур болох чин хүслэн гэдгийг хүлээн зөвшөөрсөн байхул хүмүүс цаг нь болоход салбар асуултуудын хариуг боловсруулаад гаргаад ирнэ. 

	Всеволод Сергеевич чимээ чагнав. Гадаа чарганы мөөр хяхтнах сонсогдлоо. 

	— За, намайг авахаар ирцгээлээ. 

	— Жаахан хүлээлгэж байгаарай, би одоохон эргээд ирнэ гэж Саша хэлэв. 

	Тэгээд байшингаас ухасхийн гарвал үүдэн тус зогсож буй нэгэн чарга дээр улаач цагдаа хоёр байх аж. 

	Саша гүйн хариад хоёр ширхэг тэрмэн дотуур хувцас, ноосон цамц, гадуур бээлий энэ тэрийг шүүрэн авч бас хоёр цамц нэмээд Всеволод Сергеевич дээр буцаж ирэв. 

	— Үгүй ер, та энэ их юм юунд авчрав? хэмээн Всеволод Сергеевич царайгаа үрчийлгэж, — Миний муу үүргэвч “тийрчихсэн” байгааг харж байгаа биз дээ гэв. 

	— Дажгүй ээ, чихээд хийчихнэ, онгойлго!

	Тэр хоёр сайх юмсыг үүргэвчинд хийцгээлээ. 

	— Өө тийм, Ольга Степановнагийн хаяг энэ байна, Калинин хот. Би нэг захиа биччихээд байгаа, Красноярскаас явуулна гэж найдаж байна. Гэтэл тийшээ очтол шууд шоронд аваачиж мэднэ. Тийм учраас та бас нэгийг биччихээрэй, хоёрын хоёр захианы нэг нь эрхбиш заавал хүрнэ. 

	Саша хаяг бичсэн цаасыг халаасандаа хийв. 

	Цагдаа, улаач хоёр цай ууж дуусаад гарцгаалаа. 

	Всеволод Сергеевич гадуур хувцсаа өмсөөд, үүргэвчээ авч шалан дээр тавив. 

	— За, Саша, ингээд салцгаая даа. 

	Тэр хоёр тэврэлдэн бие биеэ үнсэцгээлээ. 

	— Та бид хоёр мэтгэлцээнээ дуусгаж чадсангүй шив хэмээн Всеволод Сергеевич инээмсэглэхэд Саша, 

	— Хэзээ нэгэн цагт гүйцээгээд маргачих ч юм бил үү гэв. 

	Всеволод Сергеевич гал тогооны өрөөнд орж гэрийн эзэдтэй салах ёс ёслоод, гадагшаа гарч үүргэвчээ чарга дээр тавив. 

	Үүдэнд оготор дээлээ мөрөндөө угласан айлын нөгөө охин зогсож харагдана. 

	— За, дахиад нэг!

	Всеволод Сергеевич, Саша хоёр бие биеэ үнсэцгээв. 

	Всеволод Сергеевич чарганд сууж хөлөө хучаад, 

	— За, хөдөлцгөөх үү? гэж хөгжүүн дуугаар өгүүлэв. 

	Саша чарганы араас өнцөг тойртол харж зогсов. 

	Нөгөө охин бас үүдэндээ хараад зогсож байна. 

	Мозговод цөллөгийн хоёрхон хүн үлдлээ. Саша, Лидия Григорьевна Звягуро хоёр.

	Арбатын аж төрөл энэ зуур бүгд хуучнаараа мэт. Цөллөг, шорон, хорих энэ тэрийн аль нь ч байхгүй мэт, хоригдол гэгч хүмүүс байдаггүй мэт аж амьдрал үргэлжлэн хөвөрсөөр. 

	Хоригдлуудын танил талынхан, бас тэдний танил талынхан бахь байдаг хуучин аясаараа амь зууцгаана. Эдний тухай, энэ жирийн хөдөлмөрчдийн тухай, яруу алдарт ажил үйлсийнх нь тухай сонин хэвлэлд нийтэлж, радиогоор мэдээлж, хурал цуглаан дээр ярьцгаана. 

	Саша Панкратов шиг хүмүүсийн тухай бас сонин хэвлэлд бичиж, радиогоор мэдээлж, хурал цуглаан дээр ярина. Гэхдээ устгавал зохих ардын дайсан гэж ярьж, бичнэ. Бас тэднийг дэмждэг, өрөвддөг хэнийг ч болов устгах хэрэгтэй гэнэ. 

	Өөрийгөө устгуулахыг хэн ч хүсдэггүй болохоор шүүхээр ял заагдаагүй, гэм буруугийнх нь тухай сонинд товчхон мэдээлдэг тэдгээр хөөрхий хүмүүсийг устгаж байх хэрэгтэй гэдэгт хэн ч эргэлзэж тээнэгэлзэж эс зүрхэлнэ. 

	Ерөөсөө тэдний тухай ор тас ярихгүй байсан нь л хал балгүй. Өөр юмны тухай ярьсан нь дээр. Жишээлбэл, ноднин осолд өртсөн “Челюскин” хэмээх усан онгоцны багийнхныг Мөсөн далайн мөсөн дээрээс зөөж аварсан эрэлхэг зоригт нисэгч нарын тухай. Хэрэв хэн нэгний толгойд гэм зэмгүй хүмүүсийг шоронгоос аврах нь “челюскинийхнийг” аврахаас дутуугүй чухал гэсэн санаа орж ирлээ гэхэд энэ тухай хүнд сонсогдохоор огтхон ч үл ярих бүлгээ. 

	 

	Юрий Денисович Шарок эдүгээ гүйцэтгэх албаны ахлах төлөөлөгчөөр дэвшсэн учир нэг хөндөлтэй мөрдөс зүүж нэгдүгээр тасгийн дарга Александр Федорович Вутковский, түүний орлогч Штейн хоёрт шууд захирагдах болжээ. Дьяковт бас захирагдана, гэхдээ зөвхөн тасгийн даргын туслахынх нь хувьд л захирагдана. 

	Вутковский, Штейн хоёр Шарокийг шальдар булдар зангүй, ажилд өөриймсөг, гүйцэтгэл сайтай ажилтан хэмээн үнэлнэ. Бас ирээдүйтэй гэцгээнэ. Эндэхийн ирээдүйтэй хүн гэдэг нь мөрдөгдөж байгаа хүнийг “улайлгаж” өөрийнх нь бурууг хүлээлгэж чаддаг төдийгүй, хамгийн гол нь түүнийг холбоотнуудтай болгож, ганцаарчилсан биш бүлэглэсэн хэрэг бүрдүүлж чаддаг ажээ. Мөрдлөгийнхөн бүлэг хэргийн хамсаатнуудад бас дор бүрд нь шинэ холбоотон олно. Залхаан цээрлүүлэх байгууллагын тасралтгүй ажиллагааг хангах ажлын нөөц иймэрхүү байдлаар бүрдэнэ. 

	Шарок үүнийг сайн эзэмшжээ. Түргэн ч эзэмшиж. Үүнээс өөр бас олон үнэнийг ухаарч эзэмшиж авсан байна. Тухайлбал, хэний ч хормойноос чаргуулдах хэрэггүй гэдгийг ойлгосон. Березин түүнд талтай байдаг боловч мань хүн хөндийрч цэрвэнэ. Тэр нь ч зөв болж. Березин Алс Дорнод руу манаргаж арилсан. Уул нь ч том албан тушаалд шилжсэн л дээ. Цол хэргэм нь ч хэвээрээ үлдсэн. Гэхдээ л Москвагаас зайлуулсан хэрэг. Бас түүний харьяаны ажилтан нарыг хааш нь хамаагүй тараачихсан. 

	Шарок энд бас өөр нэг үнэнийг ухаарч хутганы ирэн дээр байгаагаа мартаж болохгүй, даварч болохгүй гэдгийг ой тойндоо ортол шингээжээ. Маш хянуур хашир байж гэмээж л тэснэ. Муу тэнэг толгойт Дьяков өнөөгийн эрх мэдэлдээ эрдэж, ямар ч гэм зэмгүй, дур зоргоороо авирлаж байгаагаараа бардамнаж л байг. Хамгийн тулгамдсан алба хашиж байгаа гээд онгироод л байж байг. Цаг цагаараа байх биш. 

	Тэдний тасаг хамгийн тулгамдсан албатай нь ч үнэн л дээ. Хоёрдугаар тасагт-меньшевикүүд, бундчүүд, анархистуудын хэрэг, гуравдугаарт-мусаватчууд, дашнакууд мэтийн элдэв үндсэрхэх хөдөлгөөнүүд, дөрөвдүгээрт-эсерүүд, тавдугаарт-сүм хийдэнхэн. Ёстой тайван тасгууд. Одоо ямар юмных нь меньшевик, эсерүүд байх вэ дээ... 

	Шарок тийшээ дуртайяа шилжвэл шилжих сэн. Сүм хийдийнхний хэргийг хариуцахаар тавдугаар хэлтэст шилжих боломж гарч байсан удаатай. Тэгэхэд мань хүн жаахан тээнэгэлзэж байгаад татгалзсан юм. Бурхан тэнгэртэй орооцолдохыг хүсээгүй хэрэг. 

	Шарок бурханд эс сүсэглэнэ. Гэхдээ ээжийнхээ сүсэг бишрэлийг хувийн хэрэг хэмээн тэвчин хүлцэнэ. Бас ч гэж хэн мэдэх вэ дээ! Эрдэм боловсролтой хүмүүс бурханд сүсэглээд л байх юм. Жишээ нь, академич Павлов. Үйлийн үргүй материалист үзэлтэн, дэлхийд нэртэй эрдэмтэн атлаа Колтушд сүм нээчхээд хөл малгай болж байгаа. Гэтэл Засгийн газар түүнийг эрхлүүлж, нөхөр Сталин хүртэл түүнийг хүндлэн үзэж байх юм. 

	Бурхан биш юмаа гэхэд учир нь үл олдох нэг юм ч байна шүү. Хувь тавилан юм уу... Мань хүн 1934 оны есөн сард нэг муу мухар олгойноос болоод Ленинград руу Запорожец дээр очиж чадаагүйдээ хэчнээн харамсаж гутарсан билээ. Гэтэл тийшээ явсан сан бол өдийд шоронгийн тав болсон байх байлгүй. 

	 

	Юра тэгэхэд заншсан ёсоор өглөөгүүр, бодвол долоон цагийн алдад болов уу, ажлаасаа бууж иртэл гэнэтхэн базлаад явчихжээ. Хамаг бие нь задчих мэт, өвдөж байгаа гэдэг нүгэлтэй, амьсгаа ч авч болдоггүй, зөв талаараа ч хэвтэж үзэж, буруу талаараа ч үзэж, атирч ч үзэж, эвхэрч ч үзэж, ерөөсөө нэмэр байдаггүй, ёолон орь дуу тавьж. 

	Ээж нь арга барагдан “Халуун жин тавьдаг юм уу?” хэмээн өрөөн дотуур хий нааш цааш холхино. Аз болоход эцэг нь ажилдаа хараахан яваагүй байсан учир хэрэг бишидсэнийг гадарлаж, жин тавихыг хориглоод “түргэн тусламжийн” тэрэг дуудъя гэжээ. 

	“Түргэн тусламжийн” тэрэг эмнэлэг рүү гарцаагүй аваад явна, гэтэл мань хүн өнөө орой “Красная стрела” хэмээх буухиа галт тэргээр Ленинград руу, Запорожец дарга руу явах ёстой, эмнэлэг гаргахгүй байж мэднэ, тэгвэл Ленинград явах хөг өнгөрч дахиад л Дьяковын хормойноос чирэгдэх болно гэж бодоод Юра “түргэн” дуудахаас дургүйцэв. 

	— Аль вэ, утасных нь дугаарыг өгөөд орхи гэж эцэг нь зүтгэв. 

	— Утасдах хэрэггүй ээ, одоохон гайгүй болно. 

	— Чи танай “түргэний” утсыг өгөхүй юм бол хотынхыг дуудлаа шүү. 

	Юра орон дээрээ суух гэж үзсэн боловч чадалгүй орь дуу тавин дэрээ тэврэн эвхрэв. Үгүй ээ, тэсэхийн арга алга, “түргэн” ирвэл үгүйдээн тариа хийж өвчнийг нь намдаах байх. Тэр бээр тэмдэглэлийн дэвтэр байдаг газраа заав. 

	Эцэг нь дугаарыг олж утасдав. Хагас цагийн дараа машин ирж, Юраг дамнуургаар дамжлан гарахад байшин, орцныхон тэр чигээрээ гайхан мэлэрцгээжээ. Варсонофьевийн гудамж дахь Дотоод Явдлын Ардын Комиссарын газрын эмнэлэгт авчирсан даруй шууд ширээн дээр хэвтүүлж мэс засал хийгээд, оёогоо арваад хоногийн дараа авна гэжээ. Ингээд балардаг байж! Ленинград явах ажил өнгөрөх нь тэр! Тэгэхэд яаж харамсаж, яаж гутарлаа, гэтэл мухар олгой нь түүнийг аварсан хэрэг байжээ. Ингэхээр чинь хувь заяанд яаж итгэхгүй байх юм бэ!

	Мэс засал хийсэн профессор Цифронблат, 

	— Таны аз болоход цаг алдалгүй авчирчээ. Хэрэв дахиад хоёр, гурван цаг өнгөрсөн бол хэвлийн хордлого болох байсан гэж хэлжээ. Энэ профессор бол хамгийн сайн мэс засалч. Сониноос, өрөөсөн хөл нь хиймэл. 

	Гэтэл хэвлийн хордлогоос аврагдсан нь гол аз биш, Ленинград яваагүй нь чухамхүү аз байсан юм санж. 

	Мэс засал хийлгэсний нөгөөдөр нь “Юрочка, бие сайн уу? Юу хэрэгтэй байна, бичээрэй, Лена” гэсэн зурвастай амтат жүрж, бэрсүүт жүрж, алим бүхий боодол жимс түүнд авчирч өгөв. 

	Юра зурвасаа доош нь буулгалаа. Лена эргэж иржээ! Ямар ч байсан ирж шүү! Мань хүн өвчиндөө туйлдан сульдсан ч гэсэн сэтгэл уяран хайлж, бүр хоолой нь зангираад явчхав. Ингээд бодоход бүхнийг уучилсан байхыг үзэхүл хайрын сэтгэл нь хэвээр, хардаж сэрдэхээ больсон хэрэг. 

	Гэтэл нөгөө сэхээтнүүдийн маяг гэгч нь юм болов уу? гэх эвгүй бодол толгойд зурсхийв. Урьд өмнө нь юу ч тохиолдож байсан бай, ядарсан цагт гар сунгаж анхаарал халамж тавих ёстой гэцгээдэг биз дээ. Боловсон хүмүүс тэгж ёсорхдог, тэд чинь чухам боловсон хүмүүс... Өөр хэн ч эргэж ирээгүй, ганцхан тэр хүүхэн л эргэсэн билээ. 

	Биеийг нь асууж утасдсан хүн ганц Александр Федорович Вутковский. Гэхдээ тэр дарга нь юм чинь удирдлагад нь байдаг хүнийхээ төлөө санаа тавих нь ёс. Ээж нь, мэдээжийн хэрэг, эргэж тойролгүй яах вэ, тэр тооцоонд орохгүй. Тэгээд шал дэмий юм авчирсныг яана гээч, мөн тэнэг толгой шүү, бялуу хайрч ирсэн байгаа юм, юу болдог, юу болдоггүйг үгүйдээн эмчээс асуудаг байгаа даа. Уул нь энд юуны ч хэрэг байхгүй, хоол унд сайн, яаж хооллож ундлахаа ч мэднэ, эрхбиш ДЯАКГ-ын төв эмнэлэг юм чинь... Харин Лена бол жинхэнэ боловсон байдлаар эргэсэн. Амтат жүрж, бэрсүүт жүрж гэдэг чинь идэх юм биш, гурвалжин будаатай бялуутай яаж зүйрлэх билээ, энэ бол анхаарал халамжийн тэмдэг. 

	Тэглээ ч гэсэн гагцхүү ёс бодсондоо ч ирсэн хэрэг биш л дээ! Өөрийг нь л мартаж чадахгүй байгаа нь тэр. Лена шиг хүүхнүүд мартдаггүй юм. Бас өөр шиг нь харчуулыг мартана гэж байхгүй. 

	Нэг муу нусгай биш. Эр хүн юм чинь!

	Гэхдээ Шарокт энэ удаа өнгөрсөн зун Серебряный бор-д Ленатай анх удаа эвлэрсэн шигээ баярлах, бахархах, хөөрөх сэтгэл төрсөнгүй. Сэтгэл ханах нь ханасан. Тэгээд л тэр. Тэгсэн ч гэсэн аятайхан шүү дээ. 

	— Хариуг нь бичээрэй гэж сувилагч хүүхэн хэлэв. 

	— Бичихэд хэцүү байна... Хоёрхон минутаар ч гэсэн ороод гараг л дээ. 

	— Тасагт оруулж болохгүй. Та босож явдаг болохоороо хонгилд гараад уулзаарай, манай энд эргэлтийнхэн уулздаг багашаархан танхим бий. Одоохондоо тэсэзнэж үз. Хоёр хоногоос таныг босгоно. 

	Юра Ленагийн зурвасын ар дээр “Леночка, өгүүлсэн юманд чинь баярлалаа. Надад юу ч хэрэггүй, бүх юм байна, санаа зоволтгүй. Чамтай нүүр учирмаар л байх юм. Хоёр хоногоос намайг босож явахыг зөвшөөрнө, тэгээд би гарч уулзамз. Чи ирээрэй... ” гэж бичив. 

	Жаахан бодолхийлснээ “Үнсье” гэж нэмэв. 

	Хоёр хоногийн дараа Юрад босох зөвшөөрөл өгч, Лена ч мөн тэр өдөр эргэж ирлээ. 

	Тэр хоёр Верагийн тасгаас холгүй байх бага шиг танхимд уулзацгаав. Лена цагаан халаад нөмөрч бүчийг нь сул орхижээ. Түүний цаанаас цэнхэр костюм, цагаан цамц харагдана. Өндөр өсгийтэй гутлынх нь түрий чийрэг бадируун хөлийг нь жимбийтэл барьжээ. Юрагийн сэтгэлийг энэ хөл байнга гижигддэг бөгөөд эдүгээ сүрчгийнх нь тансаг үнэр улам догдлуулна... Гэрэл гийсэн эрүүл саруул энэ сайхан хүүхний дэргэд мань хүн сахлаа ч хусаагүй, нүцгэн хөлдөө тавхай углачихсан, дотуур цагаан хувцсан дээр эмнэлгийн үлхгэр халаад хэдрээд сууж буй нь хөөрхийлөлтэй. 

	— Чи намайг танив уу, би ч бараг талийгаач шиг харагдаж байгаа биз дээ? хэмээн Шарок жуумалзах аядав. 

	— Битгий даваадуул, жаахан цонхигор байна, эмнэлэгт байгаа хүн чинь аргагүй шүү дээ гэж Лена инээмсэглэснээ, — Чамайг энд хэр удаах вэ? гэж асуув. 

	— Хоёр, гурван долоо хонох байх. 

	— Гутрах юм юу байх вэ, би чамайг эргэж байна аа. 

	Ямар ч байлаа гэсэн сайн хүүхэн шүү! Хүнийрхүү ч гэсэн боломжийн сайхан хүүхэн. Цагаан цайлган, энхрий наалинхай амьтан. Харсаар байтал өөрт нь хайртай, одоо дахиад л өөрийнх нь төлөө яахаас ч буцахгүй царайтай, тэгсэн мөртөө л ямар нэгэн түлхэх цэг байгаад байдаг, иймэрхүү юмыг чинь шинжлэх ухааны хэлээр тэгж хэлдэг билүү дээ. 

	Энэ хүүхний чухамхүү тэр цайлган сэтгэл, эелдэг наалинхай, шударга шулуун, хэрсүү, ёсорхог зан энэ тэр гээд хайр татам бүх юм нь Шарокийн хувьд үл нийцэх чанар юм. Тэр бээр энэ хүүхэнтэй илэн далангүй, яг байдгаараа байж чадахгүй. 

	Алтан хошуу өргөгч, муу банзал Вика шивэгчин биш өөрийнх нь авгай байсан юм гэж санавал харин түүнтэй илэн далангүй байж чадах сан билээ. Тэр хүүхэнтэй бол илэн далангүй сэтгэл нээн ярьж, ямар ч нэрэлхэх цэрвэх юмгүйгээр элдэв муу муухайгаа уудлан хэлэлцэж болно. Тэгсэн байхад ойлгоод зогсохгүй нэмэрт нь сайхан зөвлөгөө өгөх байсан бий. 

	Гэтэл Ленатай тэгж болохгүй. Ёс зүй, зан суртахууны тухай түүний ойлголт төсөөлөлд зохицох хэрэгтэй. Гэтэл өөрийнх нь эрхэлдэг ажил дээр ямар юмных нь ёс зүй, зан суртахуун байх вэ дээ, ер нь тийм юм гэж байдаг ч юм уу, үгүй ч юм уу?

	Ленагийн эцэг эрхэм хүндэт Иван Григорьевич Будягин ямар ёс зүй, зан суртахуунтай билээ? Тэр бээр мужийн онцгой комиссын дарга байхдаа хэчнээн хүнийг бүрэлгэсэн билээ? Хүн амьтныг өөр ертөнц рүү тонилгож байхдаа ямар ёс зүй, зан суртахууныг удирдлага болгож байсан бол? Пролетарийн сонирхлыг уу? Тэгвэл хэн тэр сонирхлыг чинь тодорхойлсон юм бэ? Нам уу? Ленин үү?

	Болж байгаа хэрэг. Тэгвэл мань Шарок ч гэсэн бас л пролетарийн сонирхлыг удирдлага болгож байгаа. Ганц ялгаа нь гэвэл тэр сонирхлыг өнөөгийн намын удирдагч нөхөр Сталин л тодорхойлж байна. Гэтэл энэ бүхнийг Ленад тайлбарлаад ямар ч утга байхгүй. Хүмүүсийн тухай ярья гэвэл яг түүн шиг хүндэтгэлтэй ярих хэрэгтэй, мөрдөгдөж байгаа хүмүүсийн тухайд бол бас л түүн шиг өрөвдөлтэй ярих хэрэгтэй. Мань хүн нэг удаа нэг юмны тухай түс тас хэлчихсэн чинь хүүхэн зөрөөгүй хэр нь жигтэйхэн эмээсэн царай гаргаж, хамаг урам хугалчихсан билээ. 

	Хөнжилд байхад бол цоргисон халуун биетэй, соронзон мэт татах увдистай салж хагацахын аргагүй, хүний аяар хүүхэн. Энэ бүхэн тийм нь тийм, гэхдээ хэн нэгэнтэй сэтгэлээ уудлан ярих хэрэгтэй шүү дээ... Энэ хүүхэн өдөр болгон эмнэлэг рүү салгалж ирлээ гээд ямар нэмэр байх вэ?

	Уул нь мань хүн санаа зовоож байгаа бүхнийг сэтгэлээ онгойтол яривал юу шиг байх вэ дээ. Ленинград явж чадаагүй тухай ханиндаа жаал халаглан, өөрийнх нь оронд Зопорожецийн багт тэднийхний хэн нь очсон байж болохыг баримжаалж ярилцахгүй юү. Хэн явсныг эмнэлгээс гарангуут мэдээд авах нь зайлшгүй. Гэтэл Дьяков заль гаргаад, явсан хүний нэрийг хэлэхгүй байж мэднэ... Эсвэл яаралтай хэрэг биш байсан бол Запорожец Москва руу “Надад Шарокоос өөр хүн хэрэггүй” гэж хэлээд өөрийг нь хүлээж байх ч юм бил үү. 

	Энэ бүхний оронд ингэж өөрт ямар ч сонирхолгүй шал дэмий юм чалчин суух ч гэж дээ. Тэр бээр юу бодож байгаагаа ч ярьж чаддаггүй, яаж бодож байгаагаа ч ярьж чаддаггүй, гагцхүү хүүхний аяыг дагаж, буруу үг хэлчих вий, айсан харцтай нь тулгарчих вий хэмээн байнга биеэ барин хавчганаж, өөрийгөө доромжилж зовоож сууна. Тэгсэн мөртөө яриагаа тасалмааргүй санагдана... 

	Шарок эмнэлгээс гарч тэр хоёр дахиад хаа нэгтээ уулзацгаадаг боллоо. 

	Юра шөнийн ажилтай, Лена өдрийн ажилтай. Түүнээс гадна уулзах газар ч байхгүй. Дьяковын нөгөө нэг байранд уулзалтай нь биш, Викатай мөргөлдүүлж баларсан маань болоо. Тэр хоёр Серебряный бор руу Ленагийн зуслангийн байранд хоёр удаа очжээ. Байр нь өвөл галлагаатай болохоор бүтэн сайнд хэн нэг хүн заавал ирнэ, оюутны өвлийн амралтаар Владлен цанаар гулгах гээд тийшээ ирээд бүр суурьшчихна. 

	Юра нэг удаа орой ажил дээрээсээ утасдав. Хүүхэн баярлан дуу шуу болж ажил явдлынх нь тухай асуув. 

	— Нэг муу нохойн гөлөгтэй орооцолдчихсон чинь ер салах юм биш, сүг болтлоо ядраад байна. 

	Хүүхэн, мэдээж, тэр дороо дуугаа хураачих нь тэр. Ариухан амьтан. Гүнжтэн. Үгүй ер, болохгүй юм хэлчхэж гэнэ, тийм үг тэднийхний ой ухаанд багтахгүй байх нь. Эцэх цуцах нь эцэстээ хүрчихсэн хүн яаж үг болгоноо цэнэж чадах билээ. 

	— За, тэр яах вэ, манай явдлыг бүү бод. Өөрийнх чинь ямар байна?

	— Минийх гайгүй ээ, хуучин янзаараа л байна. 

	— Би зүгээр л утасдсан юм, ойрд чиний дууг сонссонгүй. Майн баярыг яаж өнгөрөөцгөөх вэ? гэж Шарок асуув. 

	— Чи хэдэн хоног сул байх юм бэ?

	— Хоёр хоног. 

	— Би ч бас хоёр өдөр сул. Нэг тийшээ явцгаах уу?

	— Хаашаа?

	— Бодъё л доо... Гурван долоо хоногийн зай байна. 

	— За тэгье, бодоцгооё гэж Шарок өгүүлэв. 

	 

	Жаргалдаа ташуурам хоёр өдөр заяажээ. Тэр хоёр Москвагийн хаяа дүүрэгт байх эрдэм шинжилгээний ажилтан нарын хаалттай сувиллын газар тусгай автобусаар ирцгээв. 

	— Тасалбар яаж олоо вэ? гэж Юра асуув. 

	— Ямар хамаа байна гэж Лена зувчуулан хариулав. 

	Гэвч Лена тасалбаруудаа амралтын эрхлэгчид шалгуулж байхад Будягины нэр дээр бичигдсэн байгааг Юра олж харжээ. Аав нь хонгор охиныхоо төлөө санаа тавьсан нь тэр. 

	Амралтын байшин тун дэгжин. Юрад зүс үзсэн хүн нэг ч алга, харин Лена олон хүнтэй танимгайрхан мэндэлж байв. Хэд хэдэн танилынхаа нэрийг Юрад хэлж өглөө. Тэд нар нь эрдэмтэд, зарим нь академичид гэнэ. Майн баярын хоёр өдрийг өнгөрүүлэхээр авгай хүүхдүүдтэйгээ ирцгээсэн ажээ. 

	Тэр хоёрт цонх нь хусан төгөл рүү харсан жижгэвтэр өрөө оногджээ. Модны мөчир одоо хэр нүцгэн боловч бүхэлдээ цайвар ногоон туяа цохиж, гөлөглөн бүхий нь юу юугүй нахиалах гэж буй хэрэг. 

	— Хусны гол хавар л ийм цагаан байдаг юм, чи анзаардаг уу? гээд Лена Юра руу харав. 

	Цаадах нь үүнийг анзаарч байсангүй. 

	— Би гэдэг хүн хэзээ хамгийн сүүлд хотоос гадагш гарснаа ч санахгүй байна. 

	Ноднингийн унамал навчны цаанаас нялх ногоо соёолон сэрвийжээ. Энэ үес тэнгэр сайхан, нарлаг дулаахан байгаа ч газар сэвэрч гүйцээгүй, зам зөрөг чийгтэй, явахад шал шалхийнэ. Гадуур хувцастай хүн нэг ч үгүй, цөм костюмтай. Тордлого сайтай, биерхүү сайхан хүүхнүүд даашинзныхаа ханцуйг эргүүлсэн харагдана. 

	Гар бөмбөг бас крокет тоглоцгооно. Шарок крокетийг анх удаа харж байгаа нь энэ. Хуучин цагийн тоглоом. Мундаг академичид, тэдний бордмол авгай нар бөмбөгөнд хүрсэн хүрээгүй, хаалганд орсон ороогүй гэлцэн Юрад үл ойлгогдох дүрмээс болж үнэн санаанаасаа улайран маргалдаж байгаа нь инээдэмтэй. Сонирхож байгаа хүмүүс хөндлөнгөөс тэдний маргаанд оролцоход цаадуул нь тоглоомд битгий садаа болооч гэж эелдэг ч гэсэн эрсхэн шаардана. 

	Ер нь крокетийн талбай дээр хэрдээ зугаатай байлаа. Юра Ленагийн тоглохыг харж, тэдний харц мөргөлдвөл урамшуулан инээмсэглэнэ. Нүсэр биетэй, болхи хөдөлгөөнтэй, харах царайнаасаа спортод хавирамгүй баймаар атал Лена Серебряный бор-д байхад усанд сайхан сэлж байсныг Юра харсан, энд бас крокет, гар бөмбөгний аль алиныг яггүй тоглож байх юм. Овоо шүү, тамирчин хүүхэн байх нь. Лена хөгжин тайвширч, нүд нь гялалзан Юрад халамжтай өөриймсөг байлаа. 

	Тэд нар хоёр дахь өдрийнхөө орой тийш буцах ёстой ажээ. Үдийн хоолны дараа хажуулцгаав... Тэгээд босохын цагт Лена цаадхынхаа гарыг дэрлэн хэвтэж байснаа, 

	— Энд аятайхан байлаа шүү, тийм үү? гэж асуухад Юра, 

	— Тийм ээ, боломжийн л байлаа гэж зүүрмэглэн хариулав. 

	— Юра, чи бид хоёр ингээд салцгааж байна шүү дээ гэж Лена намуухан өгүүлэв. Тэгж хэлээд инээмсэглэх шиг Юрад санагдав. 

	Мань хүн саяны хэлсэн зүйлийн утгыг тэр даруйдаа ойлгосонгүй. 

	— Юу гэнэв?

	— Чи бид хоёр салцгааж байна гэж би хэлсэн юм. Энэ удаа бол үүрд салах нь. 

	— Гэнэтхэн яачих нь тэр билээ?

	— Гэнэтхэн биш ээ. Би өнөөдөр ингэж шийдэж байгаа юм биш. Харин би чамтай аятайхан салъя, болж өгвөл аз жаргалтай салъя гэж бодсон юм. 

	— Тэгээд ийш нь авчраа юу?

	— Тэгээд ийш нь авчирсан юм. 

	— За тэгдэг байж. Мөн сайхан цэвэрхэн хийж байна шүү. Дээд зэргээр. Хатантан гуай нууц янагаа зайлуулж байна гэлтэй. Тэгсэн ч гэсэн шалтгааныг нь мэдмээр байх юм. 

	— Шалтгааныг уу? гэснээ Лена гэдрэгээ харан хоёр гараа дэрлээд, — Шалтгааныг хэлэх хэрэг байх уу даа... Чи бид хоёр ямар хүүхдүүд биш, сэтгэл алдсан залуу хосууд биш. Утсаар дуудаж уулздаг ийм болзоо чи бид хоёрт зохихгүй... Амьдралаа холбох тухай ярьж байгаа юм биш шүү, тэгж сануузай гэв. 

	— Яагаад тэгж болохгүй билээ? Би чамтай суух санаатай ч юм бил үү?

	Лена инээд алдав. 

	— Юрочка минь, тэр чинь арай багадна... Чи санаатай байж болно. Гэтэл би тийм санаагүй байж болно биз дээ. 

	Ерөөс яривал Юра түүнтэй суух бодолгүй билээ. Суух тухай ярина гэдэг бол инээдэм. Гэтэл мань хүний гозонг хөдөлгөж, доромжилсон тул ярихаас яах вэ. 

	— Би чамд юугаараа тохирохгүй байгаа сан билээ?

	— Чи надад тохирно, би ч бас чамд тохирч байна гэхэд болох байх. Гэхдээ эндшээ, энэ орон дээр юм уу, ер нь өөр аль нэг орон дээр л тохирч байна. Гэтэл ор гэдэг чинь амьдрал хараахан биш. 

	— Чи чинь юу вэ, дахиад л Викатай хардаад эхлэв үү?

	— Би чамайг Викатай хардсан гэж чи яаж мэдээ вэ? Би тэр талын юм чамд дурсаагүй шүү. 

	— Чи яриагүй нь яриагүй, гэхдээ би мэдэж байна, би бүх юмыг мэдэж байх ёстой хүн. Шарок энэ үгийг хэрэгтэй хэрэггүй газар шургуулах дуртай л даа. 

	— Тэгж ярих юм бол би ч мэднэ. Вика тэр байранд хэн болж, яах гэж ирснийг би мэднэ. 

	Юра тохой дээрээ өндийв. Цаанаа л нэг биш, нэг л ёозгүй юмны үнэр гараад байх шиг. Мань хүн зүгээр л хүүхний хардах сэтгэл арилж дээ гэж бодож байсан чинь цаадах нь болохоор Вика шивэгчин гэдгийг мэдэж байх нь. Яагаад мэдчих вэ? Вика өөрөө хэлчхээгүй байгаа? Тэгсэн бол мань эр нэг нийнтэгтэй болсон хэрэг. 

	— Вика хэн болж над руу ирсэн байх нь вэ?

	— Би энэ сэдвээр ярихыг хүсэхгүй байна. 

	Хүүхний дууны өнгөнд будягиныхны зөрүүд зан данхийгээд явчихыг мань эр мэдэрлээ. 

	— Энэ сэдэв надад сонин биш байна. Вика гэж хэн болохыг олон хүн мэднэ. Харин тэр ажлаараа чамтай холбоотой гэдгийг ганцхан би л мэднэ. Энэ бол надаас гадагш гараагүй. Тийм учраас чи бүү санаа зов. Би хэзээ ч, ямар ч нөхцөлд чамд ямар нэгэн хор хүргэхгүй. Чи үүнийг маш сайн мэдэж байгаа. Викаг чамтай байхыг хараад миний дургүй буцалж, харьцаагаа тасалсан нь үнэн. Харин дараа нь өөрийнхөө буруу байсныг би ойлгосон. Тийм учраас тэр явдал бол одоо ямар ч холбогдол байхгүй. Яагаад чи бид хоёр салж байна вэ? Би уул нь хэлэхгүй гэж бодсон юм, чи заавал хэлүүлмээр байгаа бол хэлье л дээ. Юра, би дахиад жирэмсэлчихсэн. Би хүүхдээ гаргана. Үрээ зулбуулах юм уу, хөндүүлэх гэж дахиад яасан ч оролдохгүй гэдгийг чи эрхбиш гадарлаж байгаа байх. Би хүү юм уу, охинтой болно. Чамайг юунд ч албадахгүй. Чамаас хүүхдийн тэтгэлэг нэхэхгүй, эцэг нь гэж чамаар овоглохгүй, чиний дургүй гэдгийг би мэднэ. 

	Мөн догь сонин оо!

	Гэхдээ Юра энэ мэдээг сонссондоо биш, хүүхний тэр тогтуухан хэр нь эзэрхэг шинэ дууг сонссондоо л бүр гайхаж хоцорчээ. 

	— Ингэж ярихад, яагаад?.. хэмээн Шарок эхлэх гэтэл цаадах нь тастан, 

	— Чи битгий зөр! Чи бидний ярьж байгаа юм бол худлаа сайхан үг ярих дөгөө болох учиргүй гэв. 

	Хүүхэн дуугаа чангалаагүй ч гэсэн нөгөө л Будягиныхны эрс тэрс зан дахиад тодхон сонстов. 

	— Бид ханилах нь чи бид хоёрын хэнд ч хэрэггүй, ялангуяа чамд хэрэггүй, худлаа дүр эсгэж байхын хэрэг юу байна?

	Шарок босож цонх руу очиж урт хөшгийг ярснаа нэг хэсэг зогсов. 

	Зүйтэй л дээ. Мань хүн ч хүүхэнд хэрэггүй, хүүхэн ч өөрт нь хэрэггүй. Хүний айлд хүргэн орж, хэзээ үргэлжид сэтгэл амар заяа үзэхгүй, тэр айлынхны ая занг харж, үг болгоноо цэгнэж аж төрнө гэж байж болшгүй зүйл. 

	Ийнхүү цонхны дэргэд зогсохдоо бодсон зүйлийг нь Лена бараг үг алдалгүй давтах мэт өгүүлэхэд Шарок ёстой мэл гайхаж цэл хөхрөв. Харваас, түүнийг дутуу үнэлж байж дээ. 

	— Юра, чи бид нар бол хүний улс, үзэл бодол ч өөр, эрхэмлэдэг зүйлс ч өөр, бие биеийнхээ учрыг зовж байж олж байна. Чи миний аяыг харж байна, бодож байгаагаасаа шал өөр юм ярьж байна, чиний ярьж байгаа юм чинь хэрэг дээрээ бол шал өөр байна, энэ бүхэн надад илт байна. Ингэж байх зовлонтой юм, наад зах нь яршигтай юм. 

	— Чи юу хэлэх гээд байна вэ?

	— Сашагийн тухай чиний ярьсныг л хэлж байна. Чиний ачаар хорих ялын оронд дөнгөж гурван жилийн цөллөг оногдсон гэснийг чинь. Бас түүний баривчлагдсан нь чамд гай болох юм шиг ярьсныг чинь. Донгодов оо! Би л дандаа чамайг сайнаар ойлгох гэсэндээ ярьсан бүхэнд чинь өөрийгөө итгүүлж үнэмшиж явсан хэрэг. 

	Шарок дуугарсангүй, 

	— Бас нөгөө Викагийн явдал. Элдэв муу юмыг ингэж нэг саванд хольж хутгана гэдэг бол үнэхээр шижээргүй хэрэг. 

	Шарок хүүхний хажууд орон дээр зэрэгцэн сууж гарыг нь атган инээмсэглээд, 

	— Чи тэгвэл яах гэж намайг эмнэлэгт эргэж ирсэн юм бэ? Бидний харилцааг чи өөрөө л сэргээсэн шүү дээ гэв. 

	— Би яаж очихгүй байх билээ... Санаа зовоод байсан юм. Чамайг “Дамнуургаар дамжилж гаргаад түргэн тусламжийн тэргээр аваад явчихсан” гэж Нина надад хэлсэн. Эмнэлэгт хэвтэж байхад хэн ч эргэж ирэхгүй бол үнэхээр ганцаардмал хөөрхий байдаг болохоор би чамайг бас өрөвдсөн юм. 

	— Аа, тийм бий... Тэгвэл чи намайг зүгээр л өрөвдсөн байх нь. Гэтэл би гэдэг хүн чамайг надад сэтгэлтэй гэж найдаж явсныг яана. 

	— Би чамд уу?.. Мэдэхгүй. Юу л бол... Гэхдээ миний хувьд чамтай нөхөр ёсоор салмаар байна. Чухамхүү ийм хавар цагийн баярын тунгалаг сайхан өдөр салмаар байна. Энэ өдөр чухамхүү тийм байдлаар сэтгэлд үлдээсэй гэж хүсэж байна. 

	Эмнэлгийн тухай ярих хэрэггүй байж. Шал дэмий өөрийгөө бас нэг доромжлуулчихлаа, бас л нөгөө сэхээтнийхээ боловсон занг харуулж байна. Мань хүн бол түүнийг эмнэлэгт байхад эргэж очоогүй. Лена тэгэхэд зүгээр ч үгүй өөрийнх нь буруугаас болж үхэх гэж байсан шүү дээ. Гэтэл өөрийг нь нэг муу яль бүлхэн мэс засал хийлгэсний төлөө эргэж тойрч, өөрөөс нь дээр хүн гэдгээ харуулсан байх нь. 

	Одоо ч гэсэн дээ. Жирэмсэлчхээд байгаа хэр нь дахиад л хамаг бурууг өөрөө авч, мань хүнийг элдэв хариуцлага, сэтгэлийн зовлон, хүүхдийн тэтгэлэг сэлтээс ангижруулж байна. Аягүй бол халуун бүл дотроо амьхнаараа аль хэдийн ярьцгаачихаа биз. Аягүй бол Иван Григорьевич өөрөө “Хүүхдээ гарга, чиний тэр муу увайгүй хартай харгүй болно!” гэж хэлээ байлгүй. Дахиад л тэднүүс бол язгууртнууд, мань хүн бол өчүүхэн барлаг гэдгийг үзүүлж өгч байх нь. 

	Ингэхээр мань хүн хүүхэнд хариу тавих ёстой, энэ байдлаас нэр төртэй гарах хэрэгтэй. 

	— Биднүүс энэ хоёр хоногийг ёстой сайхан өнгөрөөлөө. Харилцаагаа ийм тийм гэж тунирхан сайхан амралтыг хиртээхээ больцгооё. Би чамайг ойлгож байна. Ийм юм ярих гэж зэхсэн учраас чи яльгүй ч гэсэн шар хөөрсөн байх, одоо хоёул ийм яриагаар яах вэ, чамд энэ байдлаасаа гарахад хэцүү. Эндээс явцгаая, чиний сэтгэл тайвшраг, тэгээд эргээд энэ тухай ярьж болно шүү дээ. 

	Лена толгой сэгсрэв. 

	— Энэ тухай чи бид хоёр хэзээ ч дахиж ярихгүй. Бид хэзээ ч дахиад уулзахгүй, ингээд бүх юм дуусах нь энэ, Юра. 

	Тэр бээр ширээн дээрээс цагаа авч зүүгээд босож хувцаслах зуур, 

	— Өнөөдөр хоёр автобустай. Нэг нь долоод, нөгөө нь наймд. Би эртхэн харья гэж бодоод долоон цагийнхад бичүүлчихсэн. Долоод явах хүмүүс хагас цагийн өмнө хоолондоо орох ёстой. Тэгэхээр шуурхайлна шүү, Юрочка минь! гэж огт юу ч болоогүй мэт өгүүлэв.

	



	

4

	 

	Варя барилгын дээд сургуульд оржээ. Нина өдрийн ангид ор гэж зөвлөсөн боловч тэтгэлэг бага учраас түүний гарыг харах хэрэг гарна хэмээн үгэнд нь оролгүй оройн ангид орсон ажээ. 

	Тэтгэлэг бага гэдэг шалтгийг Нина төдий л ойшоосонгүй. Сая сая оюутан болоод л байгаа юм чинь. Мэдээж, даруухан л амь зуухаас өөр аргагүй болох байсан л даа. Гэхдээ хэн янгүй л даруухан аж төрцгөөж байгаа. Одоо тийм цаг. Улс орон хамаг хүчээ хөвчлөн дайчилж хүчирхэг социалист гүрнийг цогцлон байгуулж байна. Энэ агуу их зорилгын төлөөнөө ард түмэн эцсийн өнчин ишгээ золиослон, дутах гуцахын бэрх гачланд нэрвэгдэж, Варягийн үе тэнгийнхэн шороон гэр, модон пинд бээрэн хоног төөрүүлж үйлдвэр, завод, цахилгаан станц барьцгааж байна. Оюутнууд ч гэсэн зургаа зургаагаараа нэг өрөөнд чихцэлдэж, оюутны хямд гуанзаар өл хоол залгацгааж байна. Гэтэл Варя Арбатад нэг өрөө байртай төдийгүй, хуучин нөхөр шүү юм нь хэдийгээр мөрийтэй тоглоомын луйварчин ч гэсэн түүнийг эрхбиш таван жилээр өрсөөд хувцас хунараар тордчихсон учир өдрийн ангид ямар ч зовлон гачаалгүй суралцвал суралцмаар. 

	Ер нь бол ч Нина түүний оройн ангид сурахыг эсэргүүцсэн хэрэг бус. Гэхдээ худлаа бачилж хов живд өртөж байхын хэрэг юу байна? гэж боджээ. Төрсөн дүүгээ мэдэхгүй сэн бил үү?.. Мэдэхийн цаагуур мэднэ! Оройн ангид орсны учрыг ч мэдэж цөхөх юм байхгүй. Сургуульд байгаа гэдгээр ажлын газрынхаа олон нийтийн наад захын ажлаас чөлөөлөгдөнө, ажил хийдэг гэдгээр сургуулийнхаа олон нийтийн үүргээс чөлөөлөгдөнө. Өөрөө юу гэж үнэнээ хэлсэн билээ дээ? “Ээ, бурхны аврал гэж, одоо хуралд явах аюулаас саллаа. Дуртайгаараа надаас бусад нь л гараа өргөж гозолзуулж “суут мэргэнээ” магтан шагшиж, дуу алдацгааж байг, муусайн маанагууд”. Намын гишүүн хүнд, эгчдээ ингэж хэлж байгаа юм шүү дээ! Варятай маргаж, ямар нэгэн юм үнэмшүүлж батална гэж санасны гарз. Түүний насан дээр ийм тэрсүүд, ийм хорсолтой байна гэхэд ёстой гайхмаар! 

	Орныхоо дээр Саша Панкратовын зургийг хадчихсан байхыг яана. Ердийн хэмжээний тийм зураг Нинагийн зургийн цомогт бий л дээ. Гэтэл энэ нь шилтэй жаазанд хийсэн том зураг. Зориуд аятайхан газар хадсан байгаа юм. Нинагийн хувьд ширээнийх нь дээд талд нөхөр Сталины хөрөг байдаг бол Варягийн хувьд “хувьсгалын эсэргүү ухуулга, суртал нэвтрүүлэг” хэмээх 58-ын 10 гэдэг зүйл ангиар Сибирьд цөлөгдсөн Саша Панкратовын зураг байгаа нь тэр. Нина дээр орж гарсан хүн Сашагийн зургийг танина, айл хөршийнхөн орж ирсэн ч бас л танина, гэтэл хөрш авгай Вера Станиславовна гэхэд л ямаршуухан шулам билээ! Харчхаад “жоготой” инээмсэглэж байсан, лав алтан хошуу өргөнө. Ингэлээ гээд өрөөндөө амьтан хүн оруулахаа байлтай биш дээ?

	— Чи яах гэж Сашагийн зургийг хадсан юм бэ? гэж Нина асуув. 

	— Чи юунд нь санаа зовоо вэ?

	— Чи бид хоёр чинь ямар ч атугай нэг өрөөнд аж төрж байгаа улс хойно нэг нь нөгөөгөө эрхбиш бодох ёстой байлгүй. 

	— Чи манай энэ хамгийн сайн машинчийн зургийг хадахдаа надаас асуусан бил үү? гээд Варя Сталины хөрөг рүү заав. Нина эхлээд ойлгохгүй, 

	— Яахаараа машинч байдаг билээ? гэв. 

	— Яах юу байх вэ. Төмөр замчид манай хамгийн сайн машинч Сталин гэж бичдэг шүү дээ. 

	— Тэгж ярьж хэрхэвч болохгүй! Ойлгов уу? Болохгүй! Чамайг нөхөр шүү юмтайгаа нөхөцчихөөд энд сураггүй байхад чинь би энэ хөргийг хадсан юм. Би нөхөр Сталиныг хүндэтгэдэг. 

	— Би нөхөр Панкратовыг хүндэтгэдэг гэж Варя гудиггүй өчив. 

	— Хүндлэх юм бол хүндэлж л бай, харин амьхандаа л тэгж байвал барав... Нийтийн өмнө дэлгээд байхын хэрэг байхгүй! Тэр чиний юу чинь юм бэ? Нөхөр чинь үү? Чамд өөр нөхөр байсан биш бил үү? Сүйт хархүү чинь үү? Тэгвэл түүнийгээ хүлээхгүй юу гээд нэг муу луйварчнаас зүүгдчихсэн юм? Сургуулийн нөхөр үү? Чи сургуульд байхдаа түүнийг огт мэддэггүй байсан. Тэр бол чиний юу ч биш! Юу ч биш! Юу боллоо гэж түүний зургийг өлгөж байгаа юм? Зориуд дэлгэж байгаа юм уу? Тэгвэл энэ чинь юугаар дуусаж болохыг бодохгүй байна уу? Сайхан мэдээрэй, би чамд эртхэн хэлчихье. Чи өөрөө энэ зургийг буулгахгүй юм бол би аваад хаячихна шүү. 

	— Өө, тэгдэг юм уу... хэмээн Варя түгдэрсхийснээ, — Чамайг Сашагийн зурагт гар хүрэх юм бол би чиний энэ сахалтыг хонгилд гаргаад бүхний нүдэн дээр урж хаяна гэж мэдээрэй. Эргэлзэхийн хэрэггүй шүү гэж тайван эрсхэн хэлэв. 

	Нинагийн уур дүрсхийн шатах нь тэр. Муу солиот, завхай яатуу! Сашаг шүтээн болгож гэнэ, үгүй ер, яасан сайхан тэнгэрлэг дээдэс вэ! Ёстой дөргүй бух! Энэ муугийн ярьж хэлж байгаа юмны ганцхан хувьд гэхэд л таван жилийн ял онооход болохгүй гэх газар алга. Бас Нинад ч давхар хариуцлага оногдоно. Тэгэхдээ хүрвэл юугаа хэлж, хуйхаа маажих вэ? Төрсөн дүүгийнхээ санаа сэтгэлийг мэдэхгүй байсан гэх үү? Нэг дор цуг амьдарч байгаад тэр үү?

	— Чи надтай ингэж бүү ярь! Би хэрхэвч зөвшөөрөхгүй! гэж Нина эрсхэн хэлэв. 

	— Би ерөөсөө дуугарахаа больдог юм бил үү?

	— Тэг, өөр ярих юм олдохгүй байгаа бол дуугай байж бай. Би коммунист учраас зөвлөлтийн эсрэг юм сонсож байхыг хүсэхгүй байна. 

	— Зөвлөлтийн эсрэг ий? Чамд би Зөвлөлт засгийн эсрэг аль нэг юм хэлсэн гэж үү дээ? Би бол Зөвлөлт засгийн төлөө хүн, харин танай тэр “эцэг, багш”-ийг чинь нэг нүдээр үзэхгүй!

	— Нөхөр Сталиныг хэн гэнэ ээ чи, бүү донгос! Нөхөр Сталин, Зөвлөлт засаг хоёр бол нэг зүйл. 

	— Чамд л нэг зүйл байх. 

	— Зөвхөн надад биш, манай нам, нийт ард түмний хувьд нэг зүйл. 

	— Чи бүх ард түмний өмнөөс бүү ярь, та нар ард түмнийг сайн мунхруулж байгаа шүү. Нэг сонинд “Енукизег Бүх Кавказын удирдагчаар сонгохын тулд түүнийг сулла” гэж бичсэн. Гэтэл бусад сонинд “Улс төр, ахуйн талаар завхралд орсон учир намаас хөө” гэж бичиж байна. Та нар алхам тутамдаа худлаа залцгааж байна!

	Хонгилд хөлийн чимээ гарснаа тэдний үүдэн тус ирээд нам гүм болчхов. За, хэлээгүй юү тэр, одоо Сашагийн зургаас болоод энэ хоёрын яриаг нөгөө өлөгчин Вера Станиславовна чагнаад салахаа байх нь. 

	— Дахиад хэлэхэд, чи надтай ийм юм бүү ярь, ойлгож байна уу? хэмээн Нина шивнээд, нүүр нь улалзан гараа хий зангаж, — Бүү ярь! Ерөөсөө надтай ч биш, хэнтэй ч байсан ийм юм бүү ярьж бай! гэв. Варя бас дуугаа намсган, 

	— Чамтай ярихгүй байж чадна, бусадтай яах нь миний хэрэг. Битгий гараа савчаад бай! гэв. 

	— Ингээд байвал юугаар төгсөж болохыг ойлгож байна уу?

	— Юугаар ч дуусахгүй. Би гагцхүү хүн шиг л хүнтэй ярьдаг юм чинь. 

	— Дур чинь мэдэг. Харин чи миний дэргэд дахиад иймэрхүү амьсгаатай юм яривал бид хоёрын хэн нэг нь энэ байрнаас үүрд явахад хүрнэ гэж мэдээрэй. 

	— Би чамайг аргамжаагүй шүү хэмээн Варя хямсайснаа, 

	— Гэвч... чи намайг Бутыркийн шорон руу гулгуулж дөнгөнө биз гэв. 

	— Чамайг буруугаа ухаарахгүй бол тэгэхээс өөр аргагүй болж ч магадгүй л байх. 

	— За яах вэ, тэгж гэмээ нь чиний хувьд тун ойлгомжтой зүй ёсны хэрэг болох юм. Харин эргэх гэж нэг лай гарцаагүй ирэх вий гэж Варя хэнэггүй өгүүлэв. 

	Тэгснээ, 

	 

	Мөсөөр бүү яв 

	Мөс цөмөрчихнө 

	Хулгайчийг бүү хайрла

	Хулгайч баригдчихна

	Хулгайч баригдчихвал

	Шоронд орчихно

	Шоронгийн хүн эргэх

	Шохоорхох ажил биш... 

	 

	хэмээн дуулж гарав. 

	— Битгий солиорч муу ёрло! гэж Нина зандрав. 

	— Харин чи ч эргэж ирэхгүй л дээ, нэг муу зөвлөлтийн эсрэг үзэлтнийг эргээд байхдаа яах вэ дээ. Өөр хүмүүс эргэнэ. За, тэр яах вэ гээд Варя босож, — Чи бүү санаа зов, дахиад ийм сэдвээр би чамтай ярихгүй гэж хэлэв. 

	Тэр хоёр зөвхөн энэ сэдвээр төдийгүй ерөөсөө юм ярихаа болив. Юун тухай ч ярих вэ дээ? Дор дороо л амиа борлуулцгааж яваа хойно. 

	Гэвч ингэлээ гээд Нинагийн сэтгэл амарсангүй. Хариуцлагатай, хатуу ширүүн цаг үе. Гадаадын дайсанд хүрээлэгдсэн эх орон дотоодынхоо дайсантай тэмцэж байна. Сталинд өчүүхэн төдий эргэлзэнэ гэдэг бол намд эргэлзсэн, социализмын үйл хэрэгт үл итгэсэн хэрэг. Гагцхүү хязгааргүй, өө сэвгүй итгэл л сая сая хүнийг шинэ нийгэм байгуулах үйл хэргийн төлөө нэгтгэж чадна. Гагцхүү хязгааргүй, өө сэвгүй итгэл л ялалтыг хангаж чадна. Байлдаанд орсон хүн ярих биш байлдах ёстой, удирдлагын тушаалыг хэлэлцэх биш биелүүлэх ёстой. Нинагийн хувьд, зөвлөлтийн сая сая хүний хувьд эрхэм нандин бүх зүйлсэд дүү нь эргэлзэх төдийгүй үл итгэж байна. Эхлээд банди нар, бүжиг танц, гуанз ресторан гэж хэсэг харайлгасан, дараа нь хар хүн гэж нэг муу хулгайч, луйварчин, мөрийчинтэй толгой холбосон, одоо зөвлөлтийн эсрэг үзэлд автжээ. Энэ бүхэн юунд хүргэх вэ? Варяг юу хүлээж байна? Бас Нинаг өөрийг нь юу хүлээж байна? Энэ бол айдсын тухай асуудал бус, намч шударга ёсны тухай асуудал. Тэр бээр Варяг хаацайлснаар зөвлөлтийн эсрэг үг яриаг өөгшүүлж, тэгснээрээ зөвлөлтийн эсрэг үзлийг өөгшүүлж байна гэсэн үг. Ийнхүү намын өмнө гэмт хэрэг үйлдэж хамсаатан болж байна гэсэн үг. 

	Гэхдээ яах вэ? Варягийн дарга дээр очиж ярилцах уу? Намын байгууллагад нь мэдэгдэх үү? Дүүгээ ховлох хэрэг үү?! Тийм муухай юм гэж хаа байх вэ! Тэгэх юм бол Варя шоронд орж, эгч нь хийлгэчихсэн юм гэнэ лээ гээд хүмүүс толгой дараалан шуугьчихна. Гэтэл дуугүй байж бас болохгүй. 

	Алевтина Федоровнатай зөвлөж ярих уу? Алевтина Федоровна өөртэй нь хэзээ ямагт ээж шиг нь харьцдаг юм чинь. Тэр бээр Нинад хайртай, түүнийг комсомолын гишүүн, идэвхтэн хэмээн талархдаг хүн. Нинаг сурганы дээд сургууль төгсөхөд нь хөдөө хөөгдөх аюулаас аварч, сургуульдаа түүхийн багшаар авсан. Нина Саша Панкратовыг баригдсантай холбогдуулан өргөдөл бичиж гарын үсэг зуруулахад Алевтина Федоровна тэр өргөдлийг уншиж үзээд, 

	— Ийм бичиг цаас ерөөсөө байгаагүй гэж саная хэмээн урж хаясан. Тэгээд тэр тухай хожим хэзээ ч дурсаагүй. Харин нэг сарын дараа Нинад намд элсэх батлан даалт гаргаж өгсөн. 

	Нина Алевтина Федоровнад үнэн голоосоо итгэдэг билээ. Иргэний дайнд оролцсон, 1919 онд намд элссэн энэ шингэн шулуун үстэй, дугариг царайтай, тохмол шилтэй, намхан пагдгар авгай Нинагийн хувьд намч нинжин сэтгэлийн биелэл, даган дуурайх үлгэр болж яваа юм. 

	Хэдий тийм боловч Варягийн тухай тэр авгайд ярина гэдэг бол дүүгийнхээ хариуцлагыг, ярьсан зүйлсийнх нь хариуцлагыг түүнд тохно гэсэн хэрэг. Авгай тэр хоёрын тухай юм мэднэ гэсэн үг, гэтэл одоо цагт мэднэ гэдэг бас хариуцах ёстой гэсэн үг. Нина дуугүй байгаад байж болох л доо, үнэмшил муутай ч гэсэн арга барагдахад хэлэх шалтаг эрхбиш байна. Варя жинхэнэ үзэл бодлоо өөрөөс нь нуудаг учраас мань хүн сайн мэдэхгүй байсан гэх буюу эсвэл дүү нь нэг л биш байсныг анзаарч илэн далангүй ярилцах гэж оролдсон боловч бүтээгүй гэхчлэн хэлж болох талтай. Нэг үгээр хэлэхэд, хэдийгээр хэргээс бултаж, хариуцлагаас зайлсхийхийг оролдох нь муухай боловч яаж ийгээд шалтаг зааж болохоор. 

	Харин Алевтина Федоровнад бол өөрийгөө зөвтгөх юм олдохгүй. Нина түүнд ярьчихлаа гэхэд тэр бээр хуучин шавь нарынх нь нэг тиймэрхүү юм ярьдгийг мэдэх болно гэсэн үг, тэгээд дуугүй өнгөрсөн байж таарахгүй. Тэгэхээр мөрөөр нь заавал ажиллах ёстой болно. 

	Нина баахан эргэлзэж, чухам хэрхэхээ шийдэж эс чадан нэг хэсэг болжээ. Тэгтэл нэг тохиолдол тус болов. Алевтина Федоровна аминчлан ярилцахаар мань хүнийг өөрөө дууддаг байгаа даа. 

	Алевтина Федоровнаг тухайн үедээ Гэгээрлийн Ардын Комиссарын газраас тэдний сургуулийг бэхжүүлэхээр ирүүлсэн билээ. Хүүхдийнх нь нийгмийн бүрэлдэхүүн муу, багш нар нь яггүй тэрсүүд үзэлтэй, хуучин гимназийн үзэл санаа нэвт шингэсэн сургууль байж. 

	Алевтина Федоровна тэр үзэл санааг бүрмөсөн үгүй хийж чаджээ. Залуу багш нартай болж. Нина ч тэдний дотор ирсэн хэрэг. Пионер, комсомолын байгууллага бий болж. Эцэг эхийн чөдөр тушаа болсон хуучин зөвлөлийг шинэ төлөв зөвлөлөөр сольж. 

	Энэ сургууль хувьсгалын өмнө, бас хувьсгалын дараа явцуу хүрээний хаалттай сургууль байсан бол одоо тийм байхаа больж, дүүргийн ердийн дугаартай, ердийн нэгэн хөдөлмөрийн дунд сургууль болжээ. 

	Үүний хамтад Алевтина Федоровна ч ердийн нэгэн хөдөлмөрийн дунд сургуулийн захирал болон хувирчээ. Тэр бээр уул нь Гэгээрлийн Ардын Комиссарын газарт ч, түүнээс өмнө ч яггүй хариуцлагатай алба хашиж байсан билээ. Тэгээд дунд сургуульд түр томилолтоор очоод тэр чигээрээ мартагджээ. Шинэ ажилд томилно хэмээн он жилээр хүсэн хүлээсэн боловч юу ч өгсөнгүй. Тийнхүү албан тушаал буурсан хэрэг болчих нь тэр. 

	Алевтина Федоровна анх шилжиж ирэхдээ цаанаа л нэг дорвилог донжтой байсан, тэр нь ч бүдгэрээд ирж. Түүний дайчин байдал хэнд ч хэрэггүй, ямар ч шаардлагагүй, тэр ч атугай инээдэмтэй зүйл болж хувирсан. Шаардах нь өөчлөхөөр, хатуурхах нь уцаарлахаар солигдсон. Сурганы сонгомол боловсрол эзэмшсэн тэр бээр яваандаа хуучин багш нартай нэгсэн гар нийлсэн. Өөрөөр хэлбэл, шавьдаа үнэхээр юм сурахыг шаарддаг, дүнг нь өргөдөггүй, сурганы болон бусад элдэв туршилтыг үгүйсгэдэг багш нартай нэгсэх болжээ. Алевтина Федоровна наймдугаар ангийн сурагчид Гамлетийн нийгмийн гарлыг мэдэж байгаа хэр нь таслал хаа тавьдгийг мэдэхгүй буй арчаагүй байдлыг мэдэнгүүт Переверзевийн номлолыг шүтэгч хэл утга зохиолын залуу багшийг сургуулиасаа хөөж, өгүүлбэр зүй, зөв бичлэгийн болон цэг таслалын дүрэм зэргийг хүүхдэд зааж сургадаг хуучин багшийг эргүүлж авсан. 

	Алевтина Федоровна Төв хороо, Ардын Комиссаруудын Зөвлөлийн нэг тогтоолын тухай найз нараасаа тухайн үедээ сонссон билээ. Тэр тогтоолд түүхийн хичээлийг заахдаа түүхэн зүтгэлтнүүд болон үйл явдлын он цагийн хэлхээсийг сурагчдын ой ухаанд шингээж байх ёстой атал одоогийн сургалт нь хийсвэр шинжтэй, сурагчдад хоосон тодорхойлолт хэлж өгч байгаа тухай дурдсан байсан. 

	Одоо тэр тогтоол нийтлэгджээ. Санаанд оромгүй тогтоол. Хүн төрөлхтний түүх бол ангийн тэмцлийн түүх, түүхэн зүтгэлтнүүд бол зөвхөн тэдгээр ангийн эрх ашгийг илэрхийлэгч гэх томьёонд багш нар нэгэнт дассан билээ. Гэтэл одоо түүх бол агуу их хүмүүсийн бүтээл хэмээх үзлийг буцааж баримтлах ёстой болох нь уу?

	Алевтина Федоровна энэ тогтоолыг үзээд гайхширч сүйд болсонгүй. Тэр бээр намын дээд бодлогын төлөөлөгч болохоор энэ бодлого яаж ч урваж хөрвөж байсан үл гайхна. Төрийн удирдлагынхныг ойрхноос харж байсан төдийгүй тэдний оронд өөрөө ч байвал байх хүн гэж үздэг учраас тэднийг өөртэйгөө эн тэнцүүхэнд тооцож, дээд шатны байгууллагуудыг бишрэн хүндлэх нь үгүй. Хэзээнээс нааш Троцкийг хөндлөнгийн этгээд, троцкистуудыг жижиг хөрөнгөтний хэнгэргүүд, Зиновьев, Каменев хоёрыг хий уймрагчид гэж үзнэ. Харин Рыков, Томский, Бухарин зэрэг оросын үндсэн большевизмын төлөөлөгчдөд дотносог хандана. Гэтэл тэд нар нь удирдлагыг гартаа авч байх тамиргүй амьтад гэдгээ харууллаа. Тэр бээр одоо Сталины талд зогсож байна. Сталины үнэ цэнийг мэддэг, түүний шинж чанарыг бахдан биширдэгтээ тэр биш, Сталин бол өнөөгийн нөхцөлд жолоо барьж чадах цорын ганц хүн мөн гэсэндээ тэр. Барих барихдаа барьсан шиг барина. Намаа ч мэднэ, хүнээ ч мэднэ, бэлэн амлагч биш, биет ажлын хүн. 

	Алевтина Федоровна өөрөө ч биет ажлын хүн, хүнийг түүний оруулж буй ашиг тусынх нь үүднээс л үнэлнэ. Нэг удаа түүхийн хичээл дээр “Декабристууд ий? Тэд нар чинь юу бүтээсэн юм бэ?” гэж асууж байсан ч явдал бий. 

	Ер нь түүхэнд бие хүний гүйцэтгэх үүргийг нотолно гэдэг нь тухайлж авч үзвэл Сталины үүргийг өргөмжлөн магтана гэсэн үг гэдгийг тэр бээр ойлгож байлаа. Ер нь ч бие хүний ач холбогдол бага гэж үү? Ленин байгаагүй бол Октябрийн хувьсгал болох байсан уу? Сталиныг амьд сэрүүнд нь Ленинээс илүү магтаж байна. Гэтэл энэ хоёр бол хооронд нь жиших зүтгэлтнүүд биш. Лениний нэр төрийг бататгах хэрэг байгаагүй, юун төлөө Ленин билээ дээ, харин Сталин бол дөнгөж л Сталин юм чинь түүний нэр төрийг бататгахаас өөр арга байхгүй. Гэтэл Сталины нэр хүнд гэдэг бол намын нэр хүнд, намын боловсон хүчний нэр хүнд. Сталин намын гишүүдийн хүчинд л өдий зэрэгтэй яваа шүү дээ. 

	Түүхийн шинэ сурах бичгүүд хараахан бэлэн болоогүй байна. Хуучныг ашиглаж болохоо байсан. Үүнтэй холбогдуулж Алевтина Федоровна Нинаг урьсан байжээ. Бүх Холбоотын түүхийн багш нарын зуны дугуйлан зохион байгуулагдаж, тэр дугуйланд хожмоо хот, дүүргийн багш нарын дугуйланг өөрснөө удирдан явуулж чадах тэргүүний багш нарыг илгээж байгаа юм санж. Алевтина Федоровна Нинагийн нэрийг дэвшүүлж байгаа нь түүнд сайн санаж явдгийн бас нэг нотолгоо. 

	— Баярлалаа, Алевтина Федоровна, би энэ үүргийг биелүүлэхийг хичээе. 

	— Чи чадалгүй яах вэ хэмээн Алевтина Федоровна Нинад урам нэмж, — Маргааш шийдвэр гарна, нөгөөдөр дүүргийн боловсролын хэлтэс дээр очиж томилолтоо аваарай. Юмаа сайн тогтоож, бичиж тэмдэглэж аваарай. Чи өөрөө дараа нь бусдад зааварчилгаа өгнө шүү. 

	— Би бүгдийг нь тогтоож авна аа. 

	Тэр бээр Алевтина Федоровнагаас (ийм боловсон хүчнийг үнэлэхгүй байхдаа яадаг юм бэ!) болоод Гэгээрлийн Ардын Комиссарын газрын удирдлагад дургүй нь хүрдэг юм. 

	Харин энэ зуур ганцхан юм л толгойд нь эргэлдээд байв. Алевтина Федоровнад Варягийн тухай хэлэх үү, байх уу?

	Алевтина түүнийг нэвтлэх мэт харж, 

	— Чи аль нэг юманд санаа зовоо юу? гэж асуув. 

	— Гойд юмгүй ээ хэмээн Нина түгдрэв. 

	— Чи яачихаа вэ, ярь! гэж Алевтина Федоровна тушаалаа. 

	— Миний дүү, Варя, та санаж байна уу?

	— Саналгүй яах вэ. Хөөрхөн охин. Тэр яачихаа вэ?

	— Сайхан амьдралд хууртан нэг биллиардчинтай суухчаан болсон юм, тэгснээ түүнээсээ салсан, тэгээд л урам хугарах, санаа сэтгэл алдрах гэхчлэн элдэв л юм болж байна. 

	Алевтина Федоровна Нинаг сонжин харав. Юмны учир биллиардчин, ресторан энэ тэр биш гэдгийг гадарлаж буй хэрэг. 

	Нина “Зөвлөлтийн эсрэг яриа” гэдэг үгийг хэлж зүрхлэлгүй дуугүй болов. Энэ тухай ярьж болохгүй гэдгээ гэнэтхэн ухаарлаа. Тэр үгийг Алевтина Федоровна их нухацтай авч үзнэ, заяа нь налиглахгүй. Тэгэхээр ямар ч санаанд оромгүй, ямар ч ноцтой үр дагавар гарч мэднэ. 

	— Тэгээд юу гэж? хэмээн Алевтина Федоровна хүнийрхүү ширүүн асуув. 

	— Юу гээч үгүй. Юунд санаа зовоо вэ гэж асуухаар тань л зүгээр ярьсан юм. 

	Тэгээд ийнхүү хэсэгхэн зуур сэтгэл алдарсандаа өршөөл эрэх мэт инээмсэглэв. 

	— Зөвлөгөөн Ленинградад болох учиртай, гэхдээ Москвад, Улаан эрдэмтдийн дээд сургуулийн байранд ч болж магадгүй. 

	Нина, Ленинградад болбол зүгээр сэн, тэгвэл Москвагаас явж, хоёр сар хэртэй Варятай уулзахгүй юу шиг байх вэ, одоо цуг байхад тун яршигтай байгаа юм чинь гэж бодов.

	Варя оройн ангид орсондоо тун додигор байв. Одоо түүнийг ямар ч хуралд, хэн ч чирч оруулж чадахгүй, тэр бээр нүд нь орой дээрээ гарч “Сургуулиа яах билээ?” л гэчихнэ. Түүнээс гадна нэмэгдэл сул өдрүүдтэй болно, жишээлбэл шалгалтад бэлтгэх хэд хоног. Нэмэрт нь оройн ангид улс төр, эдийн засгийн ухаан гэх мэтийн нийгмийн ухааны элдэв хичээл бараг ордоггүйг ч хэлэх үү, ажлынхаа нэрийг бариад сонирхолгүй хичээлийг тасалж болно. Харин мань хүн хамт олондоо түвэг удахгүйн тулд ажлаа тасална гэж байхгүй. 

	Тэгээд ч хамгийн гол нь хичээл нь тун хялбархан байлаа. Тэр бээр дунд сургуульд сурлага сайтай байсан, тоо, физикт авьяастай болохоор хэдийгээр гэртээ хичээлээ огт давтдаггүй ч гэсэн, ер нь гэрийн даалгавар гэж бага, ер нь байхгүйтэй адил л даа, жирийн барилгачин, аравны дарга, бригадын дарга голдуу ангийнхан дотроо магнайдаж, бүлгийнхээ бахархах нэгэн болжээ. Оройн ес гэхэд суларч Софья Александровнагийнд очих буюу кино үзэж амжина. Зоягаас дөлдөг болсон тул кинонд ганцаараа явна. 

	Нэг удаа Варя номын сангаас буцаж явахдаа Викатай тааралдав. 

	Вика зогтусан малилзтал инээмсэглэж, Варяг тэвэрч авч үнсэв. Тэгснээ тэр даруй цүнхнээсээ “Коти” хэмээх сүрчиг ханхлуулсан нусны алчуураа гаргаж Варягийн хацраас уруулын будгийнхаа ормыг арчлаа. Тэр бээр гоё ганган гэдэг хуучин янзаар. Хул шар пальтотой, мөн тийм өнгийн дугуй малгай духдуулжээ. Хөгжүүн хөхиүн ч гэж учиргүй, амьтан хүний анхаарал хараа тээглэх нь элбэг, хажуугаар өнгөрөх хүмүүс эргэн эргэн харцгаана. 

	— Варя, хонгор минь, чамтай тааралдсандаа ёстой баяртай байна. 

	Варя харин баярласан уу? Хэлэхэд хэцүү. Нарийн яривал хүний л хүн. Гэхдээ Сашагийн оролцсон нөгөө Шинэ жилийн баяр санаанд орж ирлээ. Бас анх удаа орж үзэхдээ Левочкагийн бүлэгтэй танилцсан нөгөө ресторан санаанд орж ирлээ. Тэгээд Варя хариу болгож инээмсэглэв. 

	— Чи хаачиж явна? гэж Вика асуув. 

	— Харьж явна. 

	— Манайхаар орох юм биш үү? гэж Вика санал болгов. 

	— Үгүй ээ, манайхан намайг хүлээж байгаа. 

	— Өө, тэгвэл би чамайг дөхүүлж өгье. 

	Вика Варятай зэрэгцэн алхах зуур түүнийг байн байн харж, хөгжилтэй инээмсэглэн явах нь ийнхүү уулзсандаа үнэхээр баяртай байгаа мэт. Түүний ярианаас нөгөө хуучин танимхайрч явсан үеийнх лүгээ адил тэс өөр амьдралын үнэр, өөрийн бие даасан хуулиар замнадаг эрх зоргоороо амьдралын үнэр, хориотой юм, бас чадахгүй юм гэж байдаггүй азтан, золтонгуудын амьдралын үнэр дахиад ханхлаад явчихлаа. Энэ тийм биш, бүхнийг чаддаг, хориотой бүхнийг болгодог хүмүүс гэж байхгүйг Варя мэднэ. Гэхдээ тэгж харагдах нь бий, тийм зэрэглээ бий. Тийм амьдрал хуучин шигээ сэтгэл эс татавч нэгэн үе сэтгэл татаж, шохоорхон хөл алдаж явсныг сануулах ажээ. 

	— Костя та хоёрыг салсан юм шиг дуулсан? гэж Вика асуув. 

	Варя энэ сэдвээр ярихыг хүсээгүй тул, 

	— Тэгсэн гэж дурамжхан хариулав. 

	— Чиний хэрэгт оролцож байгааг уучлаарай, Варя. Та хоёрын гэрлэлт яаж дуусахыг мэдэж байсан учраас би бүр анхнаасаа ойлгох ч үгүй, сайшаах ч үгүй байсан юм. Чи түүний тухай надаас лавлаагүй, надтай ярилцаагүй нь даанч тоогүй. Уул нь, Варенька минь, би чамд хэзээний сайн, чамайг сайн сайхан яваасай л гэж дандаа хүсдэг, одоо ч тэгж л хүсэж байгаа шүү дээ. Гэтэл чи ямар ч шалтгаангүй гэнэтхэн надтай үерхэхээ больчихсон. Би чамайг ямар нэг юмаар гомдоочихсон юм уу?

	— Аяс нь л тэгж таарахгүй юу гэж Варя тогтуухан хариулав. Вика өрөвдөнгүй толгой дохиж, 

	— Би ойлгож байна, бид нар цөмөөрөө л дур шохоорхлынхоо боолууд юм чинь. Намайг хэнтэй суусныг чи бодвол дуулсан байлгүй? гэв. 

	— Дуулсан. 

	— Ёстой гүндүүгүй сайхан хүн, бусад юмыг ярихыг больё гэхэд авьяасыг нь яана. Надад хайртай. Гэхдээ өглөө эрт гараад их оройтож ирдэг, заримдаа урландаа хонодог болохоор надад бараг үзэгдэхгүй л дээ. Гэвч яая гэхэв? Аливаа суу билигтний адил мань хүн ажилдаа амиа тавина... Би тэвчих ёстой. Гэхдээ уйтгартайхан л байх юм. 

	— Ажилд орохгүй юу гэж Варя хэлэв. 

	— Өглөө зургаад босох хэрэг үү?.. Хотын энгээр трамвайнд сэгсчүүлнэ... Ар гэр, аж ахуй тэр чигээрээ над дээр тохоостой, нөхрөө халамжлах, эцгийг бас Вадимыг харж хандах ажил бүгд минийх шүү дээ... Манай нөхөр яаж ажилладгийг чамд хэлсэн. Эцэгт ч дээрдэх юм байхгүй, мань хүн сургууль, анагаахын хүрээлэн, Кремлийн эмнэлэг гээд толгой өөд татах завгүй, бас шөнийн дуудлага ирнэ, түүнийг хооллож ундлах хэрэгтэй, бэлтгэж явуулах хэрэгтэй. Би ч чухамдаа гэрийн эзэгтэй. Вадим нэртэй шүүмжлэгч, мундаг сонинчин болсон. Гэтэл хэвлэлийн газрын амьдрал чинь хуй салхи л гэсэн үг, заримдаа тэднийг редакцад нь өглөө хүртэл барьчихна. Ийм гурван хүнд арчилгаа халамж шаардлагатай, тэгээд л би тэдэнд үйлчилж байгаа юм. 

	Тэр бээр Варя руу хяламхийснээ, 

	— Манайхны харчуул намайг ажилд орно гэхийг сонсох ч дургүй шүү гэж нэмж хэлэв. 

	Гэрийн үйлчлэгч Фенягаа, өглөө хөнжилдөө байхад нь кофе авчирч өгдөг Фенягаа дурсахаа мартчихсанаас биш уул нь ч бүх юмаа хэллээ гэж бодоод Варя дотроо эгдүүцэв. 

	Тэгээд гэнэн царайлан, 

	— Феня танайд үйлчлэгч хийхээ больчихсон юм гэж үү? гэж асуув. 

	— Хийж байгаа. Гэхдээ Феня бол Феня шүү дээ. Манайд чинь хүн хар ирнэ, зүгээр ч үгүй жир бус хүмүүс гэдгийг чи ойлгож байгаа. Тэднийг хүлээж авсан шиг авах хэрэгтэй, тэр ажлыг ганцхан би л чадна. Ер нь юу ярих вэ. Би гомдол мэдүүлж байгаа биш, зүгээр л амьдралынхаа тухай ярьж байна шүү дээ. Хаашаа ч явдаггүй, хаана ч очдоггүй. Бас над дээр ирдэг хүн ч алга. Үгүйдээн чи яаж ийгээд манайхаар орох л доо, Варя. 

	— Хэзээ очих вэ дээ? Өдөр нь ажиллаад, оройн цагаа сургууль дээр өнгөрөөх юм чинь. 

	— Өө, тийм үү? Сайн байна! Ямар сургууль дээр?

	— Барилгын. 

	— Юун сайн юм бэ! Уран барилгачид, барилгын инженер гээд энэ шугамаар надад маш олон танил бий, тэдний тусламж хэрэгтэй юм биш биз?

	— Үгүй ээ, ямар ч тусламж хэрэггүй гэж Варя хариулав. 

	— Тэгвэл ч яах вэ, түүнээс биш баараггүй шүү дээ. Би зөвхөн өөрийнхөө нөхрийг хэлж байгаа юм биш, танилуудаа хэлж байгаа юм... Дэлхийд нэр цуутай хүмүүс... Тэд ганц үг дуугарсан байхад л чиний бүх хэрэг бүтнэ. 

	— Юу ч хэрэггүй ээ гээд Варя хөмсөг зангидав. 

	— Хэрэггүй бол хэрэггүй л биз. 

	Вика зогтусав. 

	— Миний утсыг гээчхээгүй биз дээ?

	— Үгүй шүү. 

	— За тэгвэл сайн байна. Утасдаарай, ирээрэй, энэ тэрийг бурж, жаахан сууцгаая...

	Хоёрдугаар сарын дундаас шуудан тогтмол ирж эхлэлээ. Саша арван хоёр, нэгдүгээр сарын сониноо авлаа. Гуравдугаар сард хоёрдугаар сарын сонин ирлээ. 

	Николаев Кировыг алснаас хойш хилийн чанадаас илгээсэн, тэгээд Москва, Ленинград, Киев, Минск хотуудад цаазлуулсан алан хядагчдын зөндөө урт нэрсийн жагсаалт сонинд бараг өдөр бүр нийтлэгдэх болжээ. 

	Чухамхүү тэд нар л Кировыг алжээ гэсэн сэтгэгдэл газар авлаа. Гэтэл Ленинградын комсомолын удирдагчид асан зиновьевчууд өс санаж Кировын аллагыг зохион байгуулсан, тэд нар бас Сталин болон нам, засгийн бусад удирдагчдыг алах санаатай байсан гэж 1934 оны арван хоёрдугаар сарын эцсээр олон сонин мэдээлжээ. 

	Бүх яллагдагсдыг чухам тэр үеэр цаазлан хороожээ. 

	Гэтэл 1935 оны нэгдүгээр сард урьд нь намын томоохон зүтгэлтэн явсан бусад нөхдийнхөө хамт нөгөө Зиновьев, Каменев, Евдокимов, Бакаев энэ тэр гээд нийтдээ арван есөн хүн ялын ширээнд оччихсон байв. Тэд Кировыг алахад шууд оролцсон нь шүүх хуралдаанаар нотлогдоогүй ч гэсэн Зиновьевт ямар ч атугай арван жилийн, бусдад нь найм, зургаа, таван жилийн гэхчлэн ял заажээ. 

	Шүүн таслах ажиллагаа өмгөөлөгч ч байхгүй, цахилгаан мэт түргэн болж өнгөрсөн ч зиновьевчуудыг аллагад холбогдуулсан таамаг нь нээрэн үнэмшмээр байжээ. Өөр хэн энэ хэргийг хийх сэн билээ? Олон сонинд гарснаар Николаев урьд өмнө нь өөрөө болон бүх нөхөд нь зиновьевчууд байсан гэж байгаа, тэгэхээр Зиновьев, Каменев хоёр тэднийхээ төлөө ёс суртахууны хариуцлага хүлээх ёстой нь мэдээж. Тэд нарыг тийм хатуу ялд унагах нь эргэлзээтэй боловч ямар ч атугай Кировыг алчхаж! Алчхаж шүү дээ! Зиновьев, Каменев хоёр биш ч гэсэн тэдний санаа нэгтнүүд нь алчхаж. Алчхаж шүү дээ!

	Зиновьев, Каменев хоёр бүр арван долоон онд Түр засгийн газарт бослогын тухай шийдвэрийг гаргаж өгсөн. Троцкийг намын заналт дайсан гэж зарлагдсаны хойтон жил, хорин зургаан онд түүнтэй нэгдэцгээсэн. Эдүгээ Гитлер хуурай замын хагас сая цэрэгтэй арми, хүчирхэг нисэх хүчин байгуулж, манай руу шууд дайтахаар заналхийлж, фашист аюул нүүрлэчхээд байхад халирхай байж болох уу. Нам аливаа цохилтод хариу цохилт өгнө. Чингэхэд хэдийгээр, харамсалтай нь, алдаа завхрал гардаг, гэм буруугүй хүмүүсийн амь насыг бүрэлгэдэг ч гэсэн. 

	Тийм ч учраас Саша эх орныхоо ололт амжилт, ард түмний урам зориг, итгэл үнэмшлийг ухаан суусан цагаасаа амьдрал ахуйдаа эрхэмлэн дээдэлж ирсэн, улс орны амин судас ч энэ бүхнээр л лугшиж ирсэн болохоор сониноо анхааралтай унших зуур тэнд буй хийрхэл, зүхэл, хорслын цаанаас нөгөө л өөртөө эрхэм зүйлсийг олж мэдрэхийг хичээх бүлгээ. Ард түмний тэрхүү итгэл л өөрийнх нь итгэлийг тэжээж буй билээ. 

	Саша заримдаа Лидия Григорьевна Звягуро дээр очно. 

	Тэр авгай Ларискагийнд суудаг хэвээр, маш их ажилтай, ялангуяа Кежмийнхэнд зориулж машинаар, гараар өчнөөн юм оёно. Хүүхнүүд одоо Ларискагийнд ирж, энэ хавьдаа нэрд гарсан учирлагч Звягуро авгайтай юуг яаж оёхыг шүүн хэлэлцдэг бөгөөд Лариска ч түүнийг хүндлэн дуулгавартай хандаж, тэр яриа хөөрөөнд нь оролцох болсноор энэ гацаандаа төдийгүй бүр Кежмад ямар хэрэг явдал гарсныг нэгд нэгэнгүй мэддэг, тэр чанараараа тосгоны авгайчуул давамгайлсан амьдралд хэрдээ мундаг үүрэг гүйцэтгэх болжээ. Гэхдээ Лидия Григорьевна өөрийгөө хүнээр хүндлүүлж чаддаг, эзэрхий хүн байсан болохоор Лариса түүнээс зүгээр л эмээдэг байсан байж ч мэднэ. 

	Звягурогийн хөвүүн Тарасик гэж дуу цөөнтэй хүүхэд голдуу вандан дээр сууж байх бөгөөд хаа нэгтээ модны өөдөс оролдож байвал тоглож байгаа нь тэр. Лидия Григорьевна орсгой шүдтэй, царай дортой, хуучны дүртэй авгай бөгөөд бас амаа үдүүлчихсэн мэт барагтай бол дуугарахгүй. 

	Саша авгайд сонин авчирч уншуулдаг, хэд хоногийн дараа цаадах нь буцааж өгдөг, гэхдээ Всеволод Сергеевич шиг элдвийг цуурч бурахгүй, ер нь уншсанаа тойруулж ярих нь тун ховор. Гагцхүү Зиновьев, Каменевийг шүүх ажиллагааны талаар, 

	— Жүжиг эхэлж байна гэх төдий өгүүлсэн. 

	— Гэхдээ Кировыг алчихсан шүү дээ гэж Саша зөрөхөд, 

	— Сонинд юу дуртайгаа бичиж болно хэмээн Звягуро шаралхан үгийг нь тастаад, — Зиновьев, Каменев хоёр хэзээ ч тийм хэрэг хийхгүй, ингэхийн хэрэгцээ ч тэдэнд байхгүй. Кировыг алах нь ганцхан хүнд л ашигтай. 

	Авгай ямар хүний тухай ярьж буйг Саша ойлгож байв. 

	— Гэтэл нам, ард түмэн... 

	— Манайд нам байхгүй гэж Звягуро үгийг нь таслав. — Түүний бодлогыг дуулгавартай хэрэгжүүлж байгаа боловсон хүчин л байна. Тэр хүн намыг үзэн яддаг учраас түүнийг устгаж байна. 

	Саша сонины хуудаснуудыг гүйлгэн харлаа. 

	— Сталин ард түмний тухай ингэж хэлж байна: “Цэцэрлэгч хүн шохоорхсон жимсний модоо арчлан тордож үржүүлэх лүгээ адил хүмүүсийг анхаарч халамжлан бойжуулах хэрэгтэй”. 

	— “Цэцэрлэгч”, “мод” гэнэ шүү. Кавказ маягийн манж үг хэмээн Звягуро дахин дундуур нь оров. — Хөдөөд хэчнээн сая тийм “модыг” тэр чинь огтолсон билээ, хэчнээн сая хүн өлсгөлөнгөөр үхсэн билээ?

	Саша мөчөөгөө өгсөнгүй, 

	— Тэгж яривал тосгоны тухай тэр чинь ингэж хэлсэн байна: “Хамтралчин айлд өөрийн гэх хувийн аж ахуй байх ёстой, бага шиг, гэхдээ л хувийн аж ахуй... Айлд ам бүл, хүүхэд гэж байна, хувийн хэрэгцээ, хувийн дур сонирхол гэж байна, үүнийг тооцохгүй байж болохгүй”. 

	— “Хувийн дур сонирхол”, “тооцохгүй байж болохгүй” хэмээн Лидия Григорьевна тохуурхан давтав. — Та тэгээд ийм солиотой юмыг үнэмшиж байгаа юм уу? Тариачдад ямар нэгэн амин зуулга хэрэгтэй, байхгүй бол бүгдээрээ мажийчихна гэдгийг тэр чинь, мэдээж, ойлгож байгаа, мажийчихвал мань хүн хэнийгээ жолоодох сон билээ? Та түүнийг мэдэхгүй, би бол мэднэ. Яг одоо таныг харж байгаа шиг олон жил нүүр учирч явлаа. Хүмүүс, тэдний амь нас мань хүний хувьд юу ч биш, тэр бол эрүүгийн хэрэгтнээс дор, хэрэгтэй бол хэнийг ч хамаагүй алчихна. Тэр бол жүжигчин, ямар ч дүрд тоглож чадна. Мань хүн одоо хүмүүсийн тухай ярьж, ард түмэнд зулгуйдаж байна. Аливаа харгислагч тэгдэг юм. Ухаантай харгислагч аман дээрээ ард түмэнд байнга зулгуйдна, ачир дээрээ бол ард түмнээ устгаж байдаг юм. Тиймэрхүү санаа таны толгойд орж ирж байгаагүй юү?

	Нээрэн, тийм санаа Сашагийн толгойд орж ирж байсан, орж ирэхгүй байхын аргагүй. Гэхдээ мань хүн Сталины хэлсэн үгнүүдийг шимтэн уншихдаа, түүнийг үзэн ядах үзэл нэвчсэн Лидия Григорьевнагийн төсөөллөөр бус чухам ямар хүн бэ гэдгийг өөрөө, өөрийнхөөрөө ойлгож авахыг хичээж байжээ. 

	— Та дуугүй байх шив? хэмээн авгай Сашаг дооглонгуй эргэцүүлж харснаа өмднийх нь түрийний эргүүлгэн дээр хараа нь тогтов. 

	— Та чинь яахаараа ийм ноорхой өмдтэй явдаг байна аа?

	Саша улсхийлээ. Цорын ганц өмд нь энэ, Маркийн бэлэглэсэн хос костюмыг эс тооцвол Москвад ч илүү өмд байхгүй. 

	— Цацаг үүсэхээр нь би хайчаар таначихдаг юм. 

	— Яасан хурц ухаан бэ... Тэр хөшигний ард суузнаж бай, би наад өмдийг чинь янзлаадахъя. 

	Дууных нь өнгөнд нөгөө л зөрөхийн аргагүй эрсхэн аяс илт. Саша хөшигний цаад руу сониноо авч ороод үргэлжлүүлэн уншлаа. 

	“Ажилтан нарт хүнд суртлын хүйтэн цэвдэг сэтгэлээр эсвэл бүр жигшүүртэй муухайгаар хандах явдал бидэнд замаас аван тохиолдож байна... Хүмүүсийг шатрын хүү чинээ ч тоохгүй шидлэх үзэгдэл ховор биш... бид юуны өмнө хүмүүсийг, боловсон хүчнийг, манай нийтийн үйл хэрэгт тус хүргэх чадвартай ажилтан нэг бүрийг үнэлж сурах ёстой. Ертөнцөд байдаг бүх үнэт капиталаас хамгийн үнэтэй, хамгийн шийдвэрлэгч капитал бол хүмүүс, боловсон хүчин гэдгийг одоо эрхбиш ойлгох хэрэгтэй”. 

	Энэ бүхэн бол Сашагийн өөрийнх нь тухай, Саша шиг хүмүүсийн тухай л зүйл байна шүү дээ. Лидия Григорьевнад уншиж өгөх ёстой байсан юм чухам л энэ байж. 

	Гэвч хөшигний ард өмдгүй сууж байж хүнтэй ярилцах нь мунхаг хэрэг. 

	Лидия Григорьевна тэгсхийгээд сэлбэсэн өмдийг нь өгч, 

	— Хувцаслаарай гэв. 

	Саша өмдөө өмсөөд хөшигний араас гарлаа. 

	Тарасик нөгөө л байсан газраа модоор тоглоод сууж байв. 

	— Тарасик, гарч жаахан зугаалъя гэж Саша хэлэв. 

	Тарасик Лидия Григорьевна руу асуусан царайтай харлаа. 

	— Тэг тэг, өдөржин гэртээ суух юм, явж зугаал! хэмээн Лидия Григорьевна зөвшөөрөв. 

	Авгай Тарасикийг хувцаслаж өгөөд, хэдийгээр хүйтний эрч харьсан ч алчуураар хүзүүг нь ороож, хоёр тийш нь зөрүүлэн боовоос мань хоёр гадагш гарч Ангар руу явлаа. 

	Зөрүүлж боосон алчууртаа түүртсэн, дуу шуугүй, хэрсүү бяцхан банди Сашатай зэрэгцэн алхана. 

	— Чи хэдтэй вэ? гэж Саша асуув. 

	— Мэдэхгүй... Үгүй ээ, долоотой. 

	— Тэгвэл мэдэж л байна шүү дээ. Уншиж чадах уу?

	— Үгүй. 

	— Үсэг мэдэх үү?

	— Мэднэ. 

	— Шүлэг?

	— Үгүй. 

	— Тэгвэл ээж нь чамд шүлэг уншиж өгдөг үү?

	— Өгдөг. 

	— Ямар шүлэг?

	— Санахгүй байна. 

	— Би чамд уншиж өгөх үү?

	— Тэг. 

	Тэр хоёр Ангарын эрэг дээр зогсож байлаа. Ээвэрлэх янзтай. Тарасик халууцав бололтой толгойгоо шилгээнэ. 

	Саша алчуурыг нь суллаж өгөв. 

	— Дээрдэв үү?

	— А-хаан. 

	Тарасик холбоотой хоёр бээлийгээ мултлахад Саша түүний гарыг атгав. 

	— Даарахгүй биз?

	— Хүүгийн турьгүй бяцхан хэр нь бүлээхэн гар түүнийг цоргих шиг болж, тэр бээр явган суугаад алгыг нь алгандаа хавсран барив. 

	— Дулаахан байна уу?

	— Дулаахан байна. 

	Хөвүүн түүн рүү хэрсүү харцаар харлаа. Тарасик хэзээ ч инээж үзээгүй байх гэж Сашад бодогджээ. 

	— За тэгээд шүлэг уншуулмаар байна уу?

	— Уншуулмаар байна. 

	— Бээлийгээ хий. 

	Тарасик бээлийгээ өмслөө. 

	Саша өндийв... 

	Эргэн тойронд цасанд хучигдсан цөл цайрч, гагцхүү голын нөгөө эрэгт нэг захаас нь нар гийгүүлсэн ой харлан байна. 

	Тэгсхийгээд нар үүлний цаагуур орж бүүдийгээд явчхав. 

	— Энэ үүлс чамд ямар нэг юмыг санагдуулж байна уу?

	Тарасик дал мөрөө хавчин, 

	— Үгүй гэв. 

	— Тээр тэр усан онгоц байна, харж байна уу? Шургааг нь харахгүй юү, мөстчихсөн юм шиг. Далбаанууд байна. Харж байна уу?

	— Харж байна гэж Тарасик итгэл муутайхан өгүүлэв. 

	Лермонтовын “Агаарын хөлөг” Сашагийн санаанд гэнэтхэн орж, түүнийгээ Тарасикт уншиж өгөв:

	 

	Од мичид л огторгуйд анивчин байнам. 

	Омголон далайн хөхөлбөр мандлаар

	Ороо салхины эрчлэх үзүүрээр

	Орь ганц хөлөг хурдлан довтолгоном... 

	 

	Энгүй тэр л далайд нэгэн арал байнам

	Эл хуль дүнсгэр боржин арал ажам. 

	Энэ өнчин арал дээр нэгэн булш байнам

	Эзэн хаантныг тэнд нутаглуулсан гэнэм... 

	 

	Гунигт үхлийн цаг эгэн тохиох агшинд

	Хуучин он өндөрлөх шөнө дөлийн мөчид

	Агаарын хөлөг чимээгүйхэн ирж

	Арлын цавчим эрэгт тулан зогсвой. 

	 

	Тэгэхүйд хаантан гэнэт амилан сэхэж

	Тээрт авснаасаа залран гарч иржээ. 

	Тэргүүндээ гурвалжин бүрх духдуулж

	Тэлээ энгэрт аяны саарал нөмрөг агсжээ. 

	 

	Хүчирхэг мутраараа элгээ тэвэрч

	Хүмүүн тэргүүнээ гудайн алхалсаар 

	Хөлгийн жолоонд эзэн морилмогц

	Хормыг товчлон алсын замд гарлаа. 

	 

	Гоц алдар суу, хаан ширээгээ үлдээсэн

	Голомт сахих хүү, бас торгон цэргээ орхисон

	Элгэн халуун Франц нутгийнхаа зүг

	Эзэн хаан яаран довтолгож явна... 

	 

	Эзэнтэн бээр том том алхалсаар

	Эрэг дээр зоримог шулуухан гарлаа. 

	Журмын нөхдөө хоолой мэдэн дуудлаа

	Жанжин маршлуудаа үгүйлэн хашхирлаа... 

	 

	Даан ч эзнээ гэх маршалтан алга гэнэ:

	Даамай зарим нь дайн тулаанд эрсдэж, 

	Дагуул бусад нь түүнээс урван тэрсэлж

	Дайчин зэр зэвсгээсээ нэгэнт няцжээ... 

	 

	Шийдсэн хэргийн горь тасарсан

	Эзэн хаан тэргүүнээ гудайлгасаар

	Шидэт хөлөгтөө эгэн ирж

	Ирсэн мөрөөрөө довтолгон буцвай. 

	 

	Хөвүүн шүлгийг хүчлэн байж сонсжээ. 

	— За ямар вэ, гоё байна уу? гэж Саша асуув. 

	— Тийм байна, би харимаар байна гэж Тарасик хариулав. 

	Тэр хоёр буцаж ирлээ. Саша тэр даруй явах гэтэл Лидия Григорьевна, 

	— Сониноо мартчих нь хэмээн яриа өдөж саатуулав. 

	Тэгээд тохуурхан, 

	— Наана чинь танай Сталины зураг бүх хэлбэрээрээ байна. Тэр ч байтугай мань хүн чинь Өвлийн ордыг эзлэх дайралтад пролетарийн хороог удирдан орсон болж байна шүү гэж нэмж хэлэв. 

	Үнэхээр сонины дугаар болгонд нөхөр Сталины наад зах нь нэг, аягүй бол хоёр, тэр бүү хэл гурван хөрөг байх ажээ: Сталин ганцаараа, Сталин, Ленин хоёр, Сталин, Ворошилов хоёр, Сталин, Молотов хоёр, Сталин, Каганович хоёр, Сталин, Жданов хоёр, Сталин хамтралчдын дунд, Сталин цэргийнхний дунд, Сталин ажилчдын дунд, Сталины зурмал хөрөг, Сталины баримал дүрс гэх мэт. 

	Царицыны хамгаалалт, Ростовын чөлөөлөлт, Пермь, Дорнод фронт, Деникинийг бут ниргэсэн, Улаан Армийн ой, Нэгдүгээр Морьт Армийн 15 жил, Польшийн фронт гэхчлэн иргэний дайнд байгуулсан ялалтуудын тухай нийтэлсэн том том өгүүлэл цөмөөрөө Сталинаар дүүрчээ. 

	Түүхч И. И. Минцийн хэлснээр бол 1917 оны аравдугаар сард “Сталин Лениний хүсэл зоригийг биелүүлэн большевикч хороодыг хөрөнгөтний засгийн газрын эсрэг босгожээ”. За тэр, Лидия Григорьевнагийн тохуурхсан зүйл яг энэ. Энэ ч ёстой шал худлаа шүү дээ! Бүх гавьяа Сталиных, Сталин хаа л бол хаа ялалт байгуулж байж. Үйлдвэр, завод, хамтрал болгоноос, Эльбрусын оргилоос, Казбекийн оройгоос Сталинд дэвшүүлсэн баяр талархал. Аливаа хэлсэн үг, аливаа өгүүлэл түүний нэрээр эхэлж, түүний нэрээр дуусна. 

	Сталиныг, түүний ном зохиол, хэлсэн үг, өгүүллийг үгээ олж ядан магтахад Саша бүр дээд сургуульд байхын эгдүү нь хүрдэг билээ. Тэр бүтээлүүд нэг л шалихгүй, эгэл санагддаг асан. Тоо томшгүй олон давталт, “нэгдүгээрт”, “хоёрдугаарт”, “гуравдугаарт” хэмээсэн бэлэн зэлэн тайлбар, чөдөр тушаа болсон загварчлал, түүний ямар ч санаа, ямар ч үгэнд өчүүхэн төдий эргэлзэхийг хорьсон хориг цааз-энэ бүхэн үнэхээр яршигтай. 

	Гэтэл бусад хүн үүнд яршиглах нь битгий хэл харин ч болбоос шагшин баясдаг шүү дээ. Үнэхээр бүгдийнх нь буруу, харин мань хүн, бас түүн шиг хүмүүсийн зөв гэж үү?.. 

	Тэр үед Сталин ард түмэнтэй ярьж байсан, тийм учраас ард түмэн түүнийг ойлгож, түүнд итгэж, түүнийг дагахуйцаар ярих ёстой гэдгийг Саша ойлгохгүй байсан байх. Энэ ард түмэн зуу зуун жилийн хоцрогдол, боолчлолыг амссан, түүнтэй ярьж чаддаг байх хэрэгтэй, түүний түвшнийг дээшлүүлэх хэрэгтэй, гэхдээ энэхүү түвшнийг нь харгалзахгүй байхын аргагүй. Тэгэхээр мань Саша ч өөрөө ард түмэн. Тэр бээр юун дотор өсөж өндийсөн билээ, тэргүйгээр, тухайлбал, улс орон, намдаа итгэх итгэлгүйгээр аж төрж чадахгүй. Тэгэхээр мань хүн намтайгаа, улс оронтойгоо цуг байх ёстой. Сталин эдүгээ нам, улсын эрхэм цогц учраас Саша түүнд хувиараа яаж ханддаг байх нь хамаагүй. Хувийн гоморхлоо огоорч чаддаг байх хэрэгтэй. 

	Чухам энэ учраас Сталинд захиа бичих санаа Сашагийн толгойд улам бүр хоргодох болжээ. Эдүгээ бүгд л Сталинд захиа бичдэг, цаадах нь тэр бүх захидлын мянганы нэг хувийг ч унших боломжгүй, өөрийнх нь захиаг ч уншихгүй, тэр битгий хэл захиа нь түүнд хүрэх ч үгүй гэдгийг мань хүн мэднэ. 

	Хэдий тийм боловч Сталинд захиа бичсэнээр мань хүн өөрт ногдсон үүргээ биелүүлэх болно. Тэр бээр энэхүү үүргийнхээ учир утгыг томьёолж чадахгүй ч гэсэн өөрт нь юу ч тохиолдсон, амьдрал нь яаж ч эргэсэн “Би Сталинд захидал бичиж байсан” гэж өөрөө өөртөө хэлж чадах юм. Тэгсний хэрэг гарсан уу? Гараагүй. Тэглээ ч гэсэн түүнд хандсан, яагаад гэвэл түүний нэрээр намдаа хандсан хэрэг. 

	Хоёр жилийн өмнө сургууль дээр нь мань хүний гунигт хэрэг мандаж байх үед Саша өөрөө өөрийгөө хамгаалж чадна гэж найдаж байсан болохоор Сталинд хандах, түүний цагаас хумслах эрхгүй гэж үзэж байсан. Одоо мань хүн өөрийгөө хамгаалж чадахгүй болсон, түүнд зөвхөн Сталин л тусалж чадна, эс тэгвээс ялын шинэ хугацаа авна, аягүй бол хориход орно, тэгээд л амьдрал дуусах нь тэр. Саша Сталины өөрийнх нь яриад байгаа нөгөө “жижигхэн хүн” чухамхүү мөний учраас, түүнээс гадна тэр бээр чин шударга хөдөлмөрлөж, ногдсон ажил үүргээ үнэнчээр хийж биелүүлэх учраас Сталинд хандана. 

	Энэ Сибирь хэмээх газрын мухарт, энэ олон ганцаардлын шаналгаат өдөр, уртын урт харанхуй үдэш, нойр хулжсан барагдаж дуусдаггүй шөнийг дамнасан эцэс төгсгөлгүй бодлоосоо залхаж Саша гэнэ гэнэ зөгнөлд автан элдвийг төсөөлнө. Алферов өөрийг нь авхуулахаар тэрэг явуулж байх, тэр хөсгөөр нь Кежма орж байх, Алферов түүнд Сталины нарийн бичгийн дарга нарын газраас “Панкратовыг Москвад яаралтай ирүүл” гэсэн цахилгаан ирснийг мэдэгдэж байх. Красноярскт очтол галт тэрэгний тасалбар бэлэн байж байх, тэндээс гэр рүүгээ залгаж ээждээ тэд дүгээр галт тэргээр очно, угтаарай гэж мэдэгдэж байх. Ээж нь Варятай хамт буудлын тавцан дээр тосож байх. Тэр гурав трамвайны зогсоол руу очиж байх. Тэгээд дөрөвдүгээр трамвайгаар гэр рүүгээ явж байх. 

	Саша захидлынхаа үг болгоныг цэгнэж, тун удаан эргэцүүлэн нягталжээ... “Хүндэт нөхөр Сталин! Танд зүрхлэн хандаж буйг минь өршөөгөөрэй. Би Улс төрийн нэгдсэн газрын дэргэдэх Онцгой Зөвлөгөөний 1934 оны тавдугаар сарын 20-ны өдрийн тогтоолоор 58 дугаар зүйлийн 10-ын дагуу урьдчилан хоригдсон хугацааг оролцуулан гурван жилээр Сибирьд цөлөгдөж шийтгүүлсэн юм. Хугацааныхаа талаас илүүг нь би эдэлчихлээ. Гэвч би юуны учир шийтгүүлснээ мэдэхгүй. Би ямар ч гэм буруугүй. Би зөвлөлтийн дунд сургуульд, зөвлөлтийн дээд сургуульд суралцаж байсан, пионер, комсомолын гишүүн байсан, үйлдвэрт ажиллаж байсан, улс орондоо хэрэгтэй хүн байхыг хүсдэг, гэтэл гар хумхин суухаас өөр аргагүй байна. Ингэж амьдрах арга алга. Миний хэргийг дахин хянаж үзэхийг Танаас хүсье. Гүнээ хүндэтгэн ёсолсон. А. Панкратов”

	Тэр бээр захидал бичсэн боловч дотроо тээнэгэлзсэн учраас түүнээ явуулсангүй. 

	Өөрөө шударга байж чадаж байна уу? Гоёчилж хуурсан болохгүй биз? Өөрөө юу гэж ч эргэцүүлэн бодож байсан, ямар ч учир шалтаг заалаа гэсэн сэтгэлдээ бол Сталинд хандах харьцаагаа өөрчлөөгүй шүү дээ. Харин ч болбоос элдэв юм үзэж, туулсны эцэст Сталинд улам бүр эргэлздэг болсон. Гэтэл одоо түүнд хандаж байна. Тэр бээр ажил хийхийг хүсэж байна, улс орон, намдаа зүтгэхийг хүсэж байна гэж өөртөө үнэмшүүлж байгаа, гэтэл зүгээр л өөрийгөө, хувийнхаа амьдралыг аврах, хувь заяагаа өөрчлөх гэж эрмэлзэж байгаа юм биш биз?

	Тэгээд ч ийм захиа бичих нь гэнэн хэрэг бус уу? Хүрэх үү, үгүй юү? Унших болов уу, үгүй болов уу? Түүний хэргийг дахин хянаж үзэх үү, үгүй юү? Мэдээж, хүрэх ч үгүй, унших ч үгүй, хэргийг нь дахин хянан үзэх ч үгүй. Өөрөө эхлэхийн хэрэг юу байна, До яаманд захидлаа уншуулахын хэрэг юу байна? Захидал чухамхүү тийшээ л очно шүү дээ. 

	Үгүй тэглээ ч гэсэн, тэглээ ч гэсэн...

	Сталин 1935 оны тавдугаар сарын 14-нд Москвагийн метрог ашиглалтад оруулахад зориулсан баярын хуралд оролцохоор Холбооны ордны Баганат танхимд хүрэлцэн ирэв. 

	Тэр бээр метрог барьж байгуулсан танхимд суугаа залуу хүмүүсийг хараад, тэдний зөвхөн ТҮҮН рүү хандсан, зөвхөн ТҮҮНИЙ үгийг хүлээсэн баясгалант хөгжүүн царайг хараад, залуучууд ТҮҮНИЙГ дэмжиж байна, ТҮҮНИЙ эрин үед өсөж бойжсон залуучууд бол ТҮҮНИЙ залуучууд, тэдэнд, энэ л ард түмний хүүхдүүдэд мань хүн л боловсрол олгосон, улс орныхоо агуу их өөрчлөн байгуулалтад оролцох, өөрийн гэсэн хөдөлмөрийн гавьяагаа байгуулах боломж олгосон хэмээн бодолхийлэв. Эдний энэ хамгийн хиргүй бадрангуй нас үүрд ТҮҮНТЭЙ холбогдон сэтгэл зүрхэнд нь хоногшин үлдэнэ, эдний залуу нас ТҮҮНИЙ нэрээр гэрэлтэн гийнэ, эд нар ТҮҮНД насанд туршдаа үнэнч явах болно. Эдний эрх мэдэлд хүрэх замыг өөрөө нээж өгөх ёстой, тэгвээс эд нар дэвшиж дээшилснийгээ ТҮҮНИЙ ач, зөвхөн ТҮҮНИЙ ач гэж сүсэглэх болно. 

	Түүний бодлыг Булганин тасалчихлаа:

	— Нөхөр Сталин үг хэлнэ. 

	Сталин индэр рүү очлоо. 

	Танхим тэр чигээрээ бослоо... 

	Эцэс төгсгөлгүй хурайлан хашхиралдлаа... 

	Сталин тайвшрахыг уриалан гараа өргөсөн боловч танхимын шуугиан намдсангүй, бүгдээрээ аварга том хэнгэрэг дэлдэх мэт нэгэн хэмээр алгаа ташиж, тийнхүү дэлдэх бүрийд “Сталин!”, “Сталин!” гэсэн ганцхан үг тэнгэрийн дуу мэт начигнан цуурайтна. 

	Сталин алга нижигнүүлэхэд дөжирсөн хүн. Гэхдээ өнөөдрийнх бол онцгой алга ташилт. Түүнд түшмэд, комсомолын хүнд сурталтнууд баяр хүргэж байгаа бус харин тус орны ууган метрог бүтээсэн бетончид, малтагчид, гагнуурчид, слесарь гээд жирийн ажилчид баяр хүргэж байна. Энэ бол ард түмэн, ард түмний сор, ард түмний ирээдүй. 

	Алга ташилтын нүргээнд танхим доргиж сандал дээрээ харайж гарсан хөвүүд, охид “Нөхөр Сталин мандтугай!”, “Агуу их жолоодогч нөхөр Сталинд-комсомолын ура!” хэмээн хашхирцгаана. 

	Сталин цагаа гаргаж ирээд, чимээгээ намдах болсныг харуулах гэж дээш нь өргөв. Хариуд нь улам нижигнүүлэн алга ташлаа. 

	Сталин цагаа тэргүүлэгчид рүү харуулав. Цаадуул нь жолоодогч, ард түмэн хоёрын энэ сэтгэл уярам энгийн уулзалтад адилхан оролцож байгаадаа хөөрчихсөн болохоор түүний өөдөөс малилзан инээмсэглэцгээв. Тэгснээ хурлын тэргүүлэгчид Сталины аргагүй л ардчилсан байдлаар илэрхийлсэн шаардлагад найр тавих мэт суудалдаа сууж эхэлцгээв. 

	Танхимд хуран цугларагсад ч уван цуван сууцгаасан боловч алга ташсаар байв. 

	— Нөхөд өө хэмээн Сталин инээмсэглэв. — Урьдчилгаа болгож алга ташихаа азнацгаа л даа, миний юу хэлэх гэж байгааг та бүхэн мэдэхгүй шүү дээ. 

	Танхим хариуд нь баярлан инээлдэж, дахин хүчтэй алга нижигнүүлцгээв. 

	— Надад хоёр төрлийн залруулга байна хэмээн Сталин үгээ үргэлжлүүлэв. — Москвагийн метрог амжилттай барьж байгуулсны төлөө нам, засгаас зарим хүнийг Лениний одонгоор, заримыг нь Улаан Таван Хошуу одонгоор, гурав дахь хэсэг нөхдийг Хөдөлмөрийн Гавьяаны Улаан Тугийн одонгоор, дөрөв дэх хэсэг нөхдийг Төвийн Гүйцэтгэх Хорооны жуух бичгээр шагнасан. Гэтэл бусад нөхдийг яах вэ, шагнуулсан хүмүүстэй адилхан хүч хөдөлмөр, авьяас чадвараа гаргасан нөхдийг яах вэ гэдэг асуулт байна. Та бүхний нэг хэсэг их баяртай байх шиг, гэтэл нөгөө хэсэг нь гайхширч байна. Яадаг хэрэг вэ? Асуулт мөнөө дөө. 

	Тэр бээр дуугүй болзнов. 

	Танхим сүсэглэх мэт нам гүм. 

	— Тийм болохоор нам, засгийн энэ алдааг бид шударга хорвоогийн нүүрэн дээр залруулахыг хүсэж байна гэж Сталин өгүүлэв. 

	Дахиад танхим дүүрэн инээдэм болж алга нижигнэлээ. 

	Сталин чимээгээ аядахыг уриалан гараа өргөснөө, 

	— Би удаан ярих дургүй, тийм учраас залруулгыг уншиж сонсгохыг болгооно уу гэв. 

	Тэгээд энгэрийнхээ халааснаас дөрөв нугалсан цаас гаргаж ирээд задлалаа. 

	— Нэгдэх залруулга: Москвагийн метрог барьж байгуулах ажлыг амжилттай гүйцэтгэсний учир ЗСБНХУ-ын Төвийн Гүйцэтгэх Хороо, Ардын Комиссарын Зөвлөлийн нэрийн өмнөөс Метробарилгын эрэгтэй, эмэгтэй гавшгайчид, түүнчлэн инженер, техникчид, ажилчид, бүх хамт олонд талархал илэрхийлсүгэй. 

	Бас дахиад л алга нижигнэлээ. 

	Бүгд босоцгоож, тэргүүлэгчид ч дагалаа. 

	Энд тэндээс “ура” цуурайтуулан хашхирлаа. Энэ алга ташилт, энэ ура зөвхөн өөрт нь төдийгүй, метроны барилгачдад талархал дэвшүүлсэн засгийн газарт, бас энэхүү эрхэм талархлыг зүй ёсоор хүлээсэн барилгачдад өөрсдөд нь хамаарч байгаа учраас Сталин шуугианыг намсгахыг эс оролдон индэртээ инээмсэглэн зогсож байв. 

	Тэгж тэгж чимээ намдмагц Сталин, 

	— Метробарилгын бүх ажилтанд бид талархал илэрхийлсэн залруулгыг өнөөдөрт нь багтаан гаргах хэрэгтэй гэснээ дахин алга ташиж эхэлснийг гар дохин болиулав. — Та нар надад алга таших хэрэггүй, энэ шийдвэр бол бүх нөхдийнх. За, хоёр дахь залруулга, би шууд уншъя гээд өмнөх цаасаа харав: — Москвагийн метрог амжилттай барьж байгуулахад комсомолын яруу алдарт эрэгтэй, эмэгтэй гишүүдийг дайчлан оролцуулах үйлст онцгой гавьяа байгуулсны учир Москвагийн комсомолын байгууллагыг Лениний одонгоор шагнасугай. 

	Дахиад л тархинд хадам алга ташилт. Энэ удаа Сталин ч өөрөө алга ташиж буй нь Москвагийн комсомолд хүндэтгэл үзүүлсэн хэрэг болой. 

	Тэгсхийгээд түүнийг алга ташихаа болиход танхим ч нам гүм боллоо. 

	— Энэ залруулгыг бас өнөөдрийн дотор гаргаж, маргааш нийтлэх хэрэгтэй... Энэ чамлалтай байж магадгүй, гэвч бид илүү юм бодож олж чадсангүй шүү, нөхөд минь. Өөр ямар нэгэн зүйл хийж болохоор бол та бүхэн хэлж өгөөрэй. 

	Сталин хурлынхан руу гар дохин талархаад тэргүүлэгчдийн байр руу зүглэв. 

	Түрүү түрүүчийнхээс илүү уухай мандлаа. “Хайрт Сталинд-ура!” Тэгтэл ч “Ура!”, “Ура!”, “Ура!” гээд танхим тэр чигээрээ нүргэлээд явчихлаа. Нэг бүсгүй сандал дээр үсрэн гараад “Нөхөр Сталинд-комсомолын ура!” гэж хашхирлаа. Бас дахиад л эгнээ дамжин “Ура!”, “Ура!”, “Ура!” хэмээн түрэв. 

	Арваад минут уухайлан түрцгээлээ. Хурлынхан зогссон чигээрээ алга ташин, “Ура”, “Хайрт Сталинд-Ура!” хэмээн хашхиралдсаар. 

	Сталин тэргүүлэгчдийн байранд чимээгүй зогсоод танхимыг харж байна. Үгүй ээ, эд нар бол бүтэн хагас жилийн өмнө Арван долоодугаар их хурал дээр алга ташигсад биш, тэд нар өнгөн дээрээ ташиж байсан, эд нар бол ТҮҮНИЙ хүмүүс. 

	Залуучууд төрөлх чанараараа тогтворгүй гэдэг нь гарцаагүй. Залуу хүмүүс ч яваандаа бас аргина, шинэ үе өсөн гарч ирнэ, тэдэнд бас зам тавьж өгөх хэрэгтэй, энэ бол тасралтгүй үргэлжлэх эмзэг үйл явц. 

	Гэхдээ боловсон хүчний шинэчлэл бол зайлшгүй тохиох үйл явц, гагцхүү, удирдлагад орж ирэх боловсон хүчин ТҮҮНИЙ л боловсон хүчин байвал зохино. Шинэ боловсон хүчнүүд эрх мэдлийг булаан авахдаа засаглал хөдөлбөргүй бат бэх гэж итгэдэг учраас тэдгээрийн өмнөх хүмүүсийг устгачихсан тухайд төдийлөн тогтож боддоггүй. Тэгээд өөрснөө бас зайлахын цаг болоход өрсөлдөгчдөө буруутгахаас биш нөхөр Сталиныг үүнд буруутгахгүй. Нөхөр Сталин тэдний хувьд Засгийн өндөрлөгт гаргасан хүн гэдгээрээ л үүрд үлдэнэ. 

	Сталин баяр бахдалдаа мансуурсан, дэвэрч хөөрсөн танхимыг ажиглах зуур ийнхүү боджээ. 

	Нээрэн, эд нар түүнд чин санаанаасаа үнэнч байгаа, хязгааргүй бөгөөд эцсээ хүртэл үнэнч байна. Тэр бээр дахиад ямар нэг юм хэлэх хэрэгтэй, энгийн өөриймсөг ямар нэг юм хэлж хүн болгоны сэтгэлийн учигт хүрэх хэрэгтэй, зөвхөн сүр хүчээрээ төдийгүй энгүүн хээгүйгээрээ эднийг эзэмдэх хэрэгтэй. 

	Тэгж тэгж алга ташилт эрхбиш намдахуйд мань хүн аяархан хэр нь хэнд ч сонстохоор, 

	— Та бүхэн юу гэж бодож байна, залруулга ингээд болох уу? гэж асуулаа. 

	Алга ташилт дахин шинэ эрчээр нижигнэх нь тэр. 

	Цөмөөрөө босоцгоолоо. 

	Тэргүүлэгчид зогсоогоороо алга ташиж байна. Сталин, Молотов, Каганович, Ворошилов, Оржоникизе, Чубарь, Микоян, Ежов, Межлаук нар шүү дээ. Энэ байдал эцэс төгсгөлгүй удаан үргэлжлэв. Хуран цугларагсдын хувьд өнөөдөр бол чухамхүү тэдний өдөр, Сталиныг нүдээр харах насанд нь ганц тохиох өдөр ч байж магадгүй болохоор тэд нар байрнаасаа ч хөдөлж чаддаггүй, явж ч чаддаггүй, Сталинаас ч салж чаддаггүй, нэгэнт тохиосон баярыг сунгаж, Сталиныг дахин дахин сонсох чин хүсэлдээ автжээ. 

	Гэтэл Сталин хэлэх үгээ хэдийн хэлчихсэн, дахиад үг хэлэхгүй, нэгэнт байдал иймдээ тулсан учир хэн нэгэн хүн “Кагановичийг!” гэж хашхирлаа. 

	Тэгтэл ч танхим “Кагановичийг!”, “Кагановичийг!” хэмээн түүнийг дор нь түрэн аванхайлав. 

	Каганович самгардан Сталин руу зэрвэсхэн хяламхийв. Түүний дараа үг хэлэх гэж үү?

	Гэтэл Сталин, 

	— За, Лазарь, ард түмэн хүлээж байна, ард түмэнтэй ярилц л даа гэж хэлэв. 

	Каганович индэр рүү очлоо.

	Сталин Баганат танхимын хурлын дараа Кремлиэр дайралгүй Кунцево дэх шинэ зуслан руугаа яваад өгчээ. Ой цэцэрлэгийн дундах хөнгөн маягийн нэг давхар энэ байрыг ноднин Мержанов барьсан юм. Дээврийнхээ энгээр наранд шарах талбайтай. МАНЬ ХҮН тэр талбайг ашигладаггүй ч гэсэн байж байг, сэтгэлд таарахгүй бол дээр нь нэг давхар нэмээд барьцгаана биз хэмээсэн. Зуслангийн байшин үйлчилгээний байртай хүзүүвчээр холбоотой. 

	Бэлэн болчхоод түүнийг хүлээж байсан байшинд Сталин анх удаа ирж байгаа билээ. 

	Хамаатан садан гэгдэх баахан хүн шавчихсан, ёстой могойн үүр гэлтэй Зубалово дах байрнаас эцсийн бүлэгт хоёр яс салах нь энэ. Хамаатан гэгдэгчид нь Надягийн үхэлд буруутган өөрийг нь одоо хэр нь уучлаагүй өвгөн, эмгэн хоёр Аллилуев, тэдний нэг муу хүү Павел, тэр этгээд л Надягийн өөрийгөө буудсан гар бууг талийгаачид бэлэглэсэн ухаантай юм, Надягийн эгч Аня гэж нөхөр шуу юмандаа ухаан тавьчихсан, бүдүүн боольхой тэнэг толгой, нөхөр нь Реденс гэж хавьтсан болгонтой хонож явдаг сайхан эр, гэхдээ хэрцгий, овилгогүй, сэхүүн зантай польш энэ тэр. 

	Мань хүн бас анхныхаа авгай Екатеринагийн хамаатан Сванизегийн ам бүлийнхнийг үзэж чадахгүй. Ер нь яривал хүүхэндээ ч гэсэн хайртай байгаагүй. Дуу шуу цөөнтэй, номхон дуулгавартай ч сүсэгт автсан, богино жолоотой, тэр аяараа өөрт нь харшлам мөхөс хүүхэн. Өөрийг нь хувьсгалаа орхиод хувраг болно гэж горьдсоныг бодоход юу ч ойлгохгүй байсан хэрэг дээ. Түүний дүү хүүхэн хүү Яшаг нь бас яг тийм хүн болгож хүмүүжүүлсэн. Дуугаа хураачихсан, элэг буруутай банди. Мань хүн түүнийг нарийн яривал олигтой мэдэхгүй, сайн хараа ч үгүй билээ. Гэтэл тэр Яшаг хүр дүү Алеша Сванизе Москвад аваад ирдэг байгаа даа. 

	Яах гэж авчрав? Сургуульд суух юм гэнэ! Тифлист дээд сургууль байхгүй юм уу? Үгүй ээ, ном үзүүлэх гэж л лав авчраагүй. ТҮҮНИЙГ хүүхдийнхээ хувь заяаг сонирхдоггүй, боловсролынх нь талаар санаа тавьдаггүй гэдгийг л цохон харуулах гэж авчирсан. Тийм учраас л тэр тухай нагац ах Алеша Сванизе нь санаа тавихад хүрч байгаа байх нь л дээ. 

	МАНЬ ХҮН шинэ гэр бүлтэй юм чинь. Дагуул хүүхдийг ам бүлдээ оруулахын хэрэг юу байна? Элэг буруутай, хайргүй, оросоор муу ярьдаг хүүхдийг шүү! Энэ бол түүний гэр бүлийн эв түнжинг эвдэх, түүний гэр бүлийг сарниулах, түүний гэрт өөрийн төлөөний хүнийг байлгах гэснээс өөр юу байх вэ. Бүх юмыг нарийн тооцоолсон байгаа юм. Хэрэв Яшаг буцаагаад явуулчих юм бол улс амьтан Надя л түүнд нүүр өгсөнгүй гэцгээнэ. Надя их ёсорхуу байсан шүү дээ, улс амьтан юу гэж хэлэх нь түүний хувьд амин чухал зүйл!

	Хүр дүү Алеша Сванизе түүнд ийм л сонин бэлэг өргөн барьсан. Гэтэл тэр бэлэг нэгээр тогтохгүй. Төрсөн хүүдээ ЖОНРИД гэдэг нэр өгсөн. Ямар вэ дээ?! Ямар нэр бодож олж байна аа! 1929 онд шүү! Гүрж нэр үү? Орос уу? Үгүй ээ, орос ч биш, гүрж ч биш. Жон гэдэг ойлгомжтой. Тийм англи нэр бий. Рид? Бас байдаг байж болох юм. Гэхдээ Жон Рид гэдэг бол овог нэр хоёр шүү дээ. Нөгөө Октябрийн бослогын түүхийг гуйвуулсан, Троцкийг хэт дөвийлгөж магтсан, өөрийг нь, Сталиныг нэг ч удаа дурсаагүй хуурамч номын сүгийг бичсэн Жон Ридийн овог нэр. Энэ муу номонцрыг номын сангуудаас хураасан, түүнийг хадгалсан хүмүүс таван жилийн хорих ял авч байгаа. Гэтэл түүний хүр дүү Алеша Сванизе энэ нэрийг төрсөн хүүдээ өгсөн байгаа юм. Жон Рид гэж хэн болохыг мэдэхгүй хэрэг үү? Сайн мэднэ. Сэхээтэн. Боловсролтой. Тифлисийн шашны сургуульд биш Германд, Иена хотод ном үзсэн хүн. Европын төдийгүй дорно дахины хэлнээс мэднэ, Менжинскийрхүү олон хэлтэй, тийм учраас бүхнийг ойлгоно, тэгээд л ТҮҮНД хорон санаалж хүүдээ тийм нэр өгсөн. Мария Анисимовна гэдэг дуурийн дуучин хүүхэнтэй ханилсан, тэр нь дууриа хаяад Берлинд худалдааны төлөөлөгчийн газар нөхрөө дагаад оччихсоныг бодвол шалихгүй дуучин байж л дээ. Хилийн чанадаас Надяд элдэв хувцасны сүг авчирч өгнө, ТҮҮНИЙ гэргийг гадаадын үжир новшинд зугуухан дасгаж, улс төр, ёс суртахууны хувьд ялзруулж байсан. Бүх юмыг зориуд хийдэг хорон санаатай, жөтөөрхүү хүмүүс. Гэхдээ аймхай. Алеша биллиард тоглохоороо ТҮҮНД дандаа хожигдоно, дараа нь найз нартаа “Би хожих юм бол мань хүн хариуд нь өөр хүний толгойг авчихна” гэж тайлбарлана. 

	Нөгөө эрхэм Алеша Сванизе чинь өөрийнх нь нүднээс далд ийм юм ярьдаг, ингэж олны өмнө түүнийг доромжилдог этгээд!

	Бас яахаараа Аллилуевынхан Сванизегийнхан хоорондоо халуун дотно нөхөрлөж байна? Анхны авгайн хамаатнууд, дараачийн авгайн хамаатнууд чинь бие биеэ ад үзэх ёстой баймаар. Аллилуевынхан Яшаг хайрлаж чадна гэж үү? Эсвэл Сванизе Вася, Светлана хоёрыг хайрлаж чадах уу? ӨӨРИЙГ нь үзэн ядах нийтлэг үзэл л тэднийг нэгтгэж байгаа. Тэднийг нэгтгэж байгаа юм яг энэ. 

	Одоо ингээд гүйцээ! Тэр бээр Зубаловын байр руу дахиад хэзээ ч шагайхгүй. Түүнгүйгээр тэндээ аж төрцгөөг, тэгээд өөр хоорондоо хэмлэлдэцгээж байг. Тэд нар хэн нэгнийг мэрж байх албатай юм бол бие биеэ мэрцгээж байг. 

	Сталин хаврын адаг сарын бүлээн наранд цэцэгсийн сайхныг бахдан цэцэрлэг дундуур холхив. Зарим цэцэг цоморлогоо хараахан дэлгээгүй байхад зарим нь дэлгэрэхээрээ нэг дэлгэрчээ. Газар шороо зөвхөн үржин төлжих, зөвхөн үр жимсээ өгөх төдийгүй нүд баясгаж байх ёстой. Цэвэрхэн жим зөрөг, хөөрхөн хөөрхөн асар, жижигхэн ширээ, сүлжмэл хэвтэш, аравчтай эвхмэл сандал бүхий задгай талбай энэ тэртэй сайхан тордсон цэцэрлэг Сталинд таалагджээ. 

	Нам гүм, амар жимэр. Энэ бол хөл үймээн, хэрүүл уруул, хов живдээ хутгалдсан Зубалово биш. Ялангуяа хадам эх Ольга Евгеньевна гэж нэг яншаа, хэрүүлч чавганц үйлчилгээний ажилчидтай хэзээ мөнхөд хэрэлдэнэ, тэднийг өөрөө “албаны хүмүүс” гэх бөгөөд аж ахуйч биш байна, улсын хөрөнгийг үрэн таран хийж байна хэмээн зэмлэж, бараг л хулгайлж хумсалдагт нь хүрээд зогсохгүй нярав, тогооч, зөөгч энэ тэрийг харааж зүхнэ. Зүгээр ч үгүй ӨӨРИЙНХ нь нүүрэн дээр тэгж авирлана, үүнийг чинь үйлчилгээний ажилчидтай ингэж харьцахыг МАНЬ ХҮН сайшааж байгаа юм байна гэж хүмүүс бодож болно оо доо. 

	Үйлчилгээнийхэн түүнд дургүй, нүднээс нь далд бол “солиотой чавганц” гэцгээнэ, мань авгай үнэндээ ч солиотой л доо, нэг бол хашхирч гууглаад байна, тэгснээ гэнэтхэн эвийлээд хөөрхийлөөд явчихна, нэг бол харууслын нулимс асгаруулна, нэг мэдэхэд баярын нулимс мэлмэрүүлнэ, эсвэл хүүхдийг яаж хүмүүжүүлж байгааг шүүмжлээд явчихна, за гол нь, хамгийн хэцүү нь ам хамхихгүй шуугина, тэсэхийн аргагүй шуугина. 

	Түүний эцэг украйн, гүрж хоёрын эрлийз, эх нь Магдалина Айхгольц гэдэг герман хүн, герман цагаачдын удам. Хадам эх гүрж аялгуутай ярьдгийн гадна “Вайме, швило, генацвале, чириме” гэхчлэн гүрж үг хавчуулна. Тэгснээ гэнэтхэн германаар “Майн готт” гэнэ! Жигтэйхэн зэвүүцэж хоёр гараа тэнгэр өөд сарвайж ирээд л “Майн готт” гэж уулгална. Энэ “Майн готт” л мань хүргэний тархиар нь татаад авах шиг болж үнэн дургүйг нь хүргэнэ. 

	Өвгөн Аллилуев Сергей Яковлевич бол зөнөг дүйрэн. Зубаловод дархны газар нээж олон багаж, ширээ, элдэв төмөр цуглуулчхаад зорно, харуулдана, гагнана, өөрийн болон хөрш зуслангийнхны цоожийг засна. Уг ухаан нь нөгөө жинхэнэ пролетари, “ажлын гар”, “алтан гар” байх нь л дээ. 

	ТҮҮНИЙГ зусландаа иртэл, хаанаас ч юм, нэг охин гарч ирээд Сергей Яковлевичийг очиж цоож засаж өгөхийг гуйж явна гэх. 

	Үгүй ер?! Ямар вэ дээ?!

	МАНЬ ХҮН сэхээвчинд сууж байтал хөршийнх нь охин түүнээс асууж байна: “Сергей Яковлевич хаа байна?” — “Чи Сергей Яковлевичээр яах нь вэ?” — “Цоожоо засуулъя”. ТҮҮНИЙ зусланг слесарийн газар болгочхож! Гэтэл ятгаад ойлгуулна гэвэл гонж. Биеийн хөдөлмөр хүнийг ариусгадаг юм байж л дээ. Идеалист марксчидын нэг. Ахмад большевикуудын нийгэмлэгийнх. Тэд нартайгаа хуралдаж, тэд нар шигээ айварлана. Дурсамж бичнэ. Өдрийн хугас бусдын цоож засна, үлдсэн хугаст нь дурсамж бичнэ. 

	Ахмад большевикуудын нийгэмлэг гэж юу юм бэ? Өтгөсийн асрамжийн газар! Нэгдүгээр сард болсон Зиновьев, Каменевыг шүүх ажиллагааны үеэр бухимдацгааж, тэр ч байтугай ямар нэгэн шийдвэр гаргах гэж оролдоцгоосон. Ваня Будягин онцгой чармайж байсан. Ахмад большевикуудыг шүүж болохгүй гэж. Яагаад болохгүй билээ? Троцкийг хилийн чанад руу цөлж байхад, Иван Никитич Смирнов, Смилга, Раковский болон бусад троцкийчуудыг шоронд хийж байхад эрхэм хүндэт Ваня яагаад бухимдаагүй билээ? Нөгөө Зиновьев, Каменев хоёрыг нь цөллөгт явуулж байхад бас? Тэгсэн мөртөө Кировын хэргийг болохоор эсэргүүцсэн. Чухам яагаад Кировынхыг? Кировын хувийн найз хүн чинь ёстой хайр найргүй баймаар юм, гэтэл мань хүн түүний алуурчид, тэдний зоригжуулагчдыг шүүхийн эсрэг байсан. Ямар нэг юм мэдэж байна уу? Нэг юм гадарлачихаа юу? Бусдаар захиа бичүүлэх, эсэргүүцэл илэрхийлүүлэх, шийдвэр гаргуулахаар турхирч байсан. Тэд эмээцгээсэн. 

	Муусайн шаарнуудын үүр! Ямар ач тус өгч байна? Яагаад намаас тусгаарлаад байна? Ахмад большевик хэмээгдэгчдэд тусгай нөхцөл бүрдүүлэхийг хүсэцгээж байна, өөрсдийгөө большевикуудын уламжлалыг төлөөлөх цорын ганц төлөөлөгчид, Лениний өвийг сахин хамгаалагчид байлгахыг хүсэцгээж байна, намын дээд шүүх, намын “нинжин сэтгэл” болохыг хүсэцгээж байна. Намын нэгдлийг хамгаалагчид байх юм гэнэ. Хэнээс хамгаалж байна вэ? Тэд нар намыг бус, өөрсдийгөө хамгаалж байна. Тэд нар дор бүрдээ дөрөвний гурван хувийн хуучин троцкийчууд, зиновьевчууд, бухаринчууд, нугалаачид, зүсэн бүрийн сөрөг хүчнийхэн. 

	Ахмад большевикууд хэмээгдэгч нар өөрсдийнхөө хүчийг эв нэгдэл, ган бат нягтрал, бие биеэ хаацайлахад байгаа гэж итгэж байна. Эндүүрэл. Чухамхүү тэдний сул тал эндээ байгаа юм. Тэд нарын ажил хэрэгч харилцаа, ажил төрлийн холбоо, намын гишүүдийн харьцаа, нөхөрсөг харилцаа гэж нэрлээд байгаа хэлхээ холбоо нь гэмт хэлхээ холбоо болж таарна. Олон хүнийг сэжиглэхэд нэгнийх нь мэдүүлэг хангалттай, бүгдийг нь буруутан болгоход хэдэн хүний мэдүүлэг хангалттай. 

	Одоогоор дуугаа хураацгаачхаад байна. 

	Чимээгүй байх чинь бас л эсэргүүцлийн нэг хэлбэр. 

	Хэвлэлийн газар нь юу нийтэлж байна гээч? “Ахмад большевик” эмхэтгэл, албан мэдээлэл. Тэд тэнд юу бичиж байна? Өөрийнхөө түүхийг бүтээж байна. Намд хэрэгтэй түүхийг биш, зөвхөн өөрсдөд нь хэрэгтэй түүхийг. Тэр түүхэнд нь юуны өмнө нөхөр Сталинд эзлэх байр байхгүй. Учир юу гэвэл тэр нь хувийн дуртгал, дурсамж юм гэнэ. 

	Тийм дуртгал, тийм дурсамж намд хэрэггүй. Аливаа дурсамж түүхийг гуйвуулна. Дурсамжийг зөвхөн өөрийнхөө оролцсон юмыг мэддэг хүн, өөрөөр хэлбэл, нийтлэг зүйлийг мэдэхгүй, зөвхөн тухайн зүйлийг мэддэг хүн бичнэ. Нийтлэг мэдлэг хомсхон учраас дурсамж бичигч уран зөгнөлд арга буюу автана, тэгснээс болж бас л үйл явдлыг гуйвуулахад хүрнэ. Дурсамжийн зохиол бүтээл эдгээр дутагдлаасаа болоод намын түүхэнд ашиглах үндэсгүй хортой зүйл болж хувирна. 

	Энэ ахмад большевикууд хэмээгчид өөр юу хийцгээж байна?

	Хэрэлдэж маргалдана, гавьяа зүтгэлээрээ уралдацгаана, хаант засгийн нууц цагдаагийн албаныхантай сүлбэлдэж байсан гэж бие биеэ буруутгана, ингэснээрээ ахмад большевик гэдэг эрхэм нэрийг л гагцхүү гутааж байна. Тэдний хэрүүл уруул, тэдний маргаан тэмцээний учрыг авч хэлэлцэхээс өөр аргагүйд хүрч байна. Намын Хянан Шалгах Хороо зөвхөн ийм л ажилтай болчихлоо. Тэдний хэрүүл маргааныг шүүхээс өөр ажил нөхөр Емельян Ярославскийд байхгүй сэн бил үү?

	Чингэхэд нөхөр Емельян Ярославский энэ нийгэмлэгийн дарга. Ахмад большевикуудын нийгэмлэгийн дарга байх нь мэдээж хүндтэй, гэхдээ энэ нийгэмлэг хэнд хэрэгтэй вэ гэдгийг нөхөр Емельян Ярославский бодох л ёстой байсан даа. Энэ нийгэмлэг хэнд, юунд үйлчилж байна вэ? гэдгийг. 

	Дашрамд хэлэхэд, хүндэт нөхөр Емельян маань түүнээс гадна хуучин улс төрийн тарчилгынхан, цөлөгдөн суурьшигсдын нийгэмлэгийн ахлагч. Емельян Ярославский цөлөгдөн суурьшигчийн гэр бүлд Чита хотод төрсөн юм чинь энэ ч бас л хүндтэй л дээ. Гэхдээ л энэ нийгэмлэг хэнд хэрэгтэй вэ гэдгийг нөхөр Емельян бас л бодох ёстой байсан. Бас л өтгөсийн асрамжийн газар, гэхдээ бүр меньшевикүүд, эсерүүд, анархчууд, цаашилбал өөрсдийгөө улс төрийн хэрэгтэн болгочихсон зүгээр л хуучин эрүүгийн ялтангуудын асрамжийн газар. “Тарчилгаа ба цөллөг” гэдэг сэтгүүл гаргана, хэний тухай бичдэг гээч? Хэний нэрийг дурдаж байна? Улсын хэмжээгээр бараг тавь шахуу салбартай, ямар хүмүүс тэнд байдаг байна аа? Энэ байгууллага юунд хэрэгтэй вэ? Зөвлөлт засгийн учир битүүлэг дайснууд, тэрс улс. 

	Энэ тухайд нөхөр Ярославский өөрөө юм бодог, ахмад большевикуудын нийгэмлэг, улс төрийн тарчилгынхан, цөлөгдөн суурьшигсдын нийгэмлэг, аль алиныг нь татан буулгах тухай санал өөрөө Төв Хороонд оруулаг. Нөхөр Сталин ахмад большевикуудаас хоёр яс салж байна гэж хэн хожим хэлж чадах вэ? Хэн ч хэлж чадахгүй... 

	Ярославский ухаантай хүн, бүх юмыг яаж жин тан болгохоо андахгүй. Хорин найман оны долоодугаар сард Төв Хорооны Бүгд хурал дээр Крупскаяг сайхан чимхсэн: “Сталин өөрийг нь гомдоолоо гэж бие муу Ленинд гомдол мэдүүлэхдээ хүрч байна гэнэ ээ. Шившиг! Ийм том асуудлаарх улс төрийн бодлоготой хувийн харилцаагаа хутгаж болохгүй”

	Сайн хэлсэн шүү. Крупскаяг чимхээд зогсоогүй, нөгөө нэг золигийн явдалд тодотгол хийсэн, чухамхүү хэрэгтэй тодотгол хийж, жинхэнэ буруутныг нь илчлэхийн хамт, бие муу Ленинийг тайвшруулахын тулд бүгдийг өөртөө хүлээж уучлал гуйсан нөхөр Сталины нүнжгийг, ТҮҮНИЙ нүнжгийг цохон харуулж өгсөн. Эр хүн!

	Ярославский намын дотор нэр хүндтэй, тэргүүлж магнайдах гэж өрсөлдөхгүй. Гадагшаа цагаачилж үзээгүй, оросын үндсэн практикийн большевик. Намын дотор зарим нэг ийм нэрийг хадгалж үлдэх хэрэгтэй. Их сургууль, гимнази энэ тэр төгсөөгүй ч аливаа бие даан сурсан хувьсгалчдын адил боловсролтой, намын түүхээр найруулал бас бичнэ, жинхэнэ удирдагчийн үүргийг түүхэнд яаж гаргах хэрэгтэйг ойлгоно, гүйцэд ойлгохгүй байсан явдал бий, 1931 онд түүнийг яльгүй сэнхрүүлэх, эелдэг байдлаар сэнхрүүлэх хэрэг гарсан. “Харамсалтай нь, энэ дүгнэлтэд бас нөхөр Ярославский ч хамаарна. Түүний БХК (б)Н-ын түүхээр бичсэн ном товхимлууд хэдийгээр өөрийн гэх сайн талтай ч тэнд түүхэн болон зарчмын шинж чанартай нэлээн олон алдаа бий”. Гоморхоогүй. Бүгдийг ойлгосон. Тэгэхээр энэ өтгөсийн асрамжийн газруудтай холбогдсон асуудлыг ч бүгдийг ойлгоно. Ахмад большевикуудын нийгэмлэгийг татан буулгана, харин ахмад большевик Емельян Ярославский үлдэнэ. 

	 

	Сэрүү татаж эхэлсэн тул Сталин байшиндаа орлоо. 

	Тэр бээр арын том өрөөг ажлын ч өрөө, унтлагын ч өрөө, түүгээр ч барахгүй гаднын зочин байхгүй үед хоолны өрөө болж чадахаар тавилга тавьж тоноглохыг тушаасан билээ. Зөвхөн ажлаа алдсан хүмүүс л өрөөнөөс өрөө хэсэн сэлгүүцэх дуртай, харин ажилтай хүний хувьд бол хамаг юм нь гар дор нь байх ёстой. 

	Түүний унтдаг буйдангийн хажууд харилцуур утастай жижгэвтэр ширээ, эсрэг талын хананд сав суулгатай шүүгээ бий, тэр шүүгээний нэг татуургад чухал хэрэгцээтэй эмүүд байгаа. Бичгийн ширээ тавихыг Сталин зөвшөөрөөгүй, бичгийн ширээ өрөөг албан маягтай болгочихно, энэ бол байгууллага биш айлын гэр. Нөгөөтээгүүр мань хүн сонин сэтгүүл, элдэв цаас тавиастай том ширээнд суугаад ажлаа хийж болно, өглөөний цай, өдөр, оройн хоол ирэхээр энэ л ширээнийхээ нэг зах дээр бүтээлэг дэвсчихдэг юм чинь. 

	Мань хүнийг сая орж ирэхэд ч Зубаловод ажиллаж байсан Валечка гэдэг залуухан ялдам цовоо үйлчлэгч хоолны ширээг нөгөө байдлаар нь зэхэж байв. 

	— Сайн байна уу, Иосиф Виссарианович оо, би танд оройн хоол авчирлаа. 

	Хүүхэн түүнийг урьдын адил сүсэглэсэн үнэнч харцаар ширтэх аж. 

	— Баярлалаа гэж Сталин хариулав. 

	Уул нь Зубаловогийн үйлчилгээний хүмүүсээс Кунцево руу нэг ч хүн битгий ав гэж тэр бээр Власикт тушаасан шүү дээ. 

	Валечка бүгдийг нь алчуураар сайхан бүтээжээ. 

	— Хагас цагийн дараа аваарай гэж Сталин хэлэв. 

	— Өө, за! Ёсоор болгоё. 

	Валечка гарлаа. 

	Сталин оройн зоогоо барив. Тэр бээр тун бага иднэ. Талхнаас жижигхэн хэлтэлж аваад тос түрхэх аядав. Хундага хуурай дарс, бас хагас аяга шингэхэн цай уулаа. Сонинуудаа гүйлгэн харав. 

	Яг хагас цагийн дараа Валечка ирлээ. 

	— Иосиф Виссарианович та хоолоо идчихэв үү?

	Тэгээд Сталинд үйлчилж байгаадаа жаргалаа эдэлсэн энэ эвлэгхэн энгийн хүүхэн түүн рүү түрүүчийн адил цовоолог үнэнчээр харлаа. 

	— Тэглээ, баярлалаа. 

	Валечка ширээн дээрээс бүх юмаа эмхлэн авч тосгуур дээр тавьснаа Сталин руу харж нэгэнтээ инээмсэглээд, сунгасан гар дээрээ тосгуураа барьсаар хаалга руу зүглэв. 

	— Власик над руу ирэг! гэж Сталин тушаалаа. 

	— Өө, за! Ёсоор болгоё. 

	Сталин сониноо гүйцээгээд босож өрөөн дотуураа хэд алхав. 

	Шалан дээр нэг хивс дэвсээстэй, бас нэг хивс буйдангийн ард өлгөөтэй байна. Энэ хоёр хивс, дээр нь задгай зуух гээд түүний хамаг тансаг хэрэглээ дуусах нь тэр. 

	Хаалга нээгдсэн нь босгон дээр Власик зогсож байв. 

	Сталин руу бүлтийхээрээ бүлтийчхээд “номхон” зогсолтоор зогсож байх аж. 

	Сталин түүн рүү зөвхөн өөрөөс нь өөр хэн ч харж чаддаггүй харцаараа нэгэнтээ харлаа. 

	Власик үхсэн амьдын хооронд зогссоор. 

	Сталин өрөөгөөрөө дахин хэд алхсанаа буцаж ирээд Власикт тулж зогсов. 

	— Зубаловын үйлчилгээний хүмүүсээс нэг ч хүн нааш нь бүү шилжүүл гэж би танд тушаасан. 

	— Тийм ээ, нөхөр Сталин, та тушааж байсан. 

	— Яагаад зөрчив?

	— Нөхөр Истомина Валентина Васильевнагаас өөр хэнийг ч шилжүүлээгүй, нөхөр Сталин. 

	— Яагаад миний зөвшөөрөлгүй тэгэв?

	— Та яг эзгүй байсан юм, нөхөр Сталин. Бид тэгээд, цуглаад, хэлэлцээд зөвхөн нөхөр Истомина Валентина Васильевнаг шилжүүлэхээр шийдсэн, учир нь тэр, өөрөөр хэлбэл, Истомина Валентина Васильевна яаж хоол барих, яаж хураахыг мэднэ. Шалгагдсан хүн. 

	— Та хэнтэй цуглаж, хэнтэй хэлэлцэж, хэнтэй шийдээв?

	— Нөхөр Паукертэй. 

	Сталин эргэж, сэхээвч рүү гардаг шиллэсэн хаалга руу очоод цэцэрлэгийг хэсэг харав. 

	— Том хурал байна... Тэгээд удаан хэлэлцэв үү?

	— Тэгсэн гэж эхэлснээ Власик чимээгүй болчхов. 

	Сталин хаалганаас холдож ширээн дээрх бэхний савыг шилжүүлэн тавив. 

	— Та нар үүнийг хэдэн цаг хэлэлцсэн юм бэ гэж би асууж байна, нэг цаг уу, хоёр уу, гурав уу?

	— Нэг цаг хэмээн Власик сонстох төдий өгүүлэхдээ “нөхөр Сталин” гэж нэмж хэлэхээ мартчихжээ. 

	Одоо Сталин Власик руу яг тулгаж харлаа. 

	— Та цайлган сэтгэлтэй, тэгээд Истоминаг нааш нь шилжүүлчхэж, би болохоор хар санаатай, тэгээд түүнийг эндээс зайлуулах ёстой байх нь ээ?!

	Власик дуугарсангүй. 

	— Би түүнийг зайлуулах ёстой юу? гэж Сталин давтан асуув. 

	— Юу гэсэн үг вэ, нөхөр Сталин, би үүнийг чинь нүд ирмэхийн зуур... гэж Власик гүвтнэв. 

	— Нүд ирмэхийн зуур?! хэмээн Сталины уур шатчих нь тэр. 

	— Мануухай! Мануухайгаас болж би хүн хөөх ёстой юу?! Чам шиг тэнэг толгойг хөөсөн нь надад дээр... Цуглаж, хэлэлцэж, шийдэж гэнэ... Дүйрэнгүүд!

	Сталин сэхээвчийн шиллэсэн хаалга руу дахиж очоод эргэж харалгүй, 

	— Яв! гэж зандрав. 

	 

	Адайр ааштай, харанхуй мөхөс цэргийн дарга Николай Сергеевич Власик энэ шөнө анх удаа зүрх нь зовуурилж хоножээ. Харин ямар ч сэжиг ажиг аваагүй Валечка Сталиныг нүд анин аньтал Кунцевод ажиллажээ. 

	 

	Арын өрөөтэй залгаа сэхээвчний баруун талаас цэцэрлэг рүү шууд гардаг хаалгатай. Нарны сүүлчийн туяа голт борын бутны завсраар зовхислон цацарна. Сталин шинелиэ нөмрөөд сэхээвч рүү дахин гарч тохойвчтой сандал дээр суулаа. 

	Зубаловоос аль хэдийн явчихдаг байж дээ. 

	Надягийн үхлийн дараа тэр бээр Кремлийнхээ байрыг сольсон боловч зуслангийн байр руу нүүхээ яараагүй нь дэмий болжээ. “Ойрын” зусланг барьж байх хооронд “алсын” зуслангуудын алинд ч очиж байхад болох байсан, Зубаловог л ярих юм биш. 

	Дээхнээ, Надяг амьд сэрүүн байхад мань хүн энэ хамаатан садныг нь эрхбиш тэвчдэг байсан, харин үхлээс нь хойш тэндхийн бүх юм түүнийг санагдуулаад амаргүй. Нэмэрт нь хамаатнууд нь бас л түүнийг санагдуулна. Хөгшчүүлийн харцнаас зэмлэх байдал байнга мэдрэгдэнэ. 

	Надя яах гэж тийм хэрэг тарив даа?

	Мань хүнийг бэрх араншинтай гэцгээдэг. Суут хүмүүсээс хэн нь зөөлхөн араншинтай байлаа? Хөнгөн араншинтай суут гэж байдаггүй юм. Жинхэнэ араншин бол хэзээ ч бэрх араншин байна. 

	Мань хүн ямар лут тэмцэл явуулж байгааг Надя харж байсан, түүн рүү яаж дайрч довтолж, яаж гүтгэн гүжирдэж, яаж далдуур явуулга хийж байсныг харж байсан, эсвэл ямар улсыг мань хүн өвлөж авсан, одоо ямар улсыг байгуулах ёстойг ойлгодоггүй байсан юм уу?! Ойлгохыг хүсээгүй юм чинь! Петрбургийн гимназийн ямар сурагч байлаа, тэр чигээрээ л бэртэгчин айлын гимназийн сурагч хэвээр үлдсэн. 

	Жинхэнэ язгууртан эмэгтэй бол хэзээ ч тийм юм хийхгүй. Хаан хүмүүс зөвхөн хааны ургийн хүүхэнтэй гэрлэдэг нь санамсаргүй хэрэг биш, тэр хүүхнүүд бол хаан ширээний ашиг сонирхол юунаас ч дээгүүр гэдэг ойлголтыг эхийн сүүтэйгээ хамт биедээ шингээж авна. 

	Германы ядуурсан гүнтний охид хүртэл үүнийг ойлгодог шүү дээ. Хаанчлах гэж юу байдгийг ойлгодог учраас хаантан эр нөхрийнхөө хажуугийн хүүхэнтэй самуурахаас авхуулаад харгис балмад авир хүртэл бүх юмыг нь уучилна. Нэгдүгээр Екатерина жирийн зарц хүүхэн байсан, түүний хатан хаан гэж юу байх вэ? Меншиков түүнийг санааныхаа зоргоор дөрлөж хөтөлдөг байсан. Тэгвэл хоёрдугаар Екатерина хэдийгээр багашигхэн язгууртны сурвалжтай ч гэсэн өөрөө бүх юмыг удирдан жолоодож байсан. 

	Амиа хорлож байх ч гэж! Ямар хааны авгай тэгэх байсан бол? Хаа ч, хэзээ ч ийм явдал болж байгаагүй. Хаанчлал гэгч юу болохыг ойлгоцгоож байсан хэрэг! Хаан нөхөртөө хир халдааж эс зүрхэлнэ. Тэр ч атугай гянданд ч хийсэн бай, сүм хийдэд ч өгсөн бай, тэнд амиа хорлож байгаагүй. 

	За, яах вэ, Надяд ихэс дээдсийн хаялга байгаагүй, ӨӨРИЙНХ нь ач холбогдлыг ойлгоогүй, ТҮҮНИЙГ удирдагчдын нэг л гэж үздэг байсан, Кремльд тийм “удирдагчдыг” харсаар байгаад дасчихсан, ТҮҮНИЙ үүргийг ойлгоогүй, өөрийнхөө үүргийг ч бас ойлгоогүй. Нэмэрт нь тэр академи шүү юмандаа элдэв чалчаа үг ханатлаа сонссон. Түүнд тэр академи хэрэг болж гэнэ, хиймэл мяндасны факультет гээд байгаа шүү! Ямар вэ! Түүнд хиймэл мяндас мөн ч их хэрэг болно доо! Авель гэж нэг муу хүний адаг л ятгачихсан юм. Тэнд элдэв сөрөг үзэлтнийг дөжиртлөө сонссон. Яаж тэднийг сонсож зүрхэлж байна аа?! Тэднийг заяа нь сонсох ёсгүй байсан! Тэр элдэв яриаг таслан зогсоох ёстой байсан! ТҮҮНИЙ тухай өөртэй нь огт ярьж зүрхлэхгүй байхаар тэдэнтэй харьцаж байх ёстой байтал харин ч болбоос цаадуул нь яг өөртэй нь ТҮҮНИЙ тухай ярьж зүрхлэхээр харьцаж байсан. 

	Тэгээд тэднийхээ яриаг сонсоно. 

	Биеэ тоосон, эзэрхий хүүхэн бүхнийг захирах санаатай байтал ТҮҮНИЙГ захирч болохгүй болж таарч, МАНЬ ХҮН өөрөө захирах ёстой юм чинь. МАНЬ ХҮНИЙГ туж эсэргүүцээд байсан, дуугүй байлаа ч гэсэн ТҮҮНИЙ үг болгоны эсрэг байгааг нь ТЭРЭЭР даанч харалгүй яах вэ. Хүүхэн шүү! Гэргий байж чаддаггүй юм бол үгүйдээн эх хүн байх л даа. Хүүхдүүдээ хэнд хаяж байна вэ? Василий яах вэ, эр юм чинь өсөж өндийнө, харин зургаахан настай Светланаг, зургаатай охиныг хэн рүү шидэж байна аа? ТҮҮНИЙ нуруунд үүрүүлсэн болж байна уу?

	Сурлага муу, хортой сахилгагүйтэж байна гэж сургуулийнх нь багш нар Василийн талаар гомдол мэдүүлсэн, учрыг нь олох гэж МАНЬ ХҮН өөрөө сургууль дээр нь очсон, ӨӨРӨӨ очдог нь тэр бээр эцэг хүнийхээ үүргийг ердийн зөвлөлтийн хүний адил биелүүлж байгааг ард түмэн мэдэж байг гэснийх. Гэтэл энэ үүргийг чинь уул нь эх нь биелүүлэх ёстой шүү дээ. Үүргээсээ зайлсхийлээ, зугтлаа, өөрөөс нь өсөө авлаа, яасан гэж тэр вэ? Театрт цуг яваагүй гэж тэр үү? Ажилтай, завгүй байсан, тэгээд л яваагүй хэрэг. 

	Түүнийг яаж хайрлаж явлаа даа. Бүр жаахан, гуравхан настай охин байхад нь анх харсан өдрөө санаж яваа. Уфагаас оргосныхоо дараа МАНЬ ХҮН Аллилуевынд ирсэн, харин тэр охиныг огт анзаараагүй, тэгсэн хэр нь Тифлисийн тэр нэг өдрийг санасан хэвээр... Анзаараагүй хэр нь мартаагүй. 

	Анзаарахын хувьд гэвэл хожим 1912 онд Сила Тодриятай хамт Петербургийн Сампсониевын өргөн чөлөө дэх Аллилуевын гэрт ирэхдээ л сая анзаарсан. Нүдэн баримжаагаар арван гуравтай гэж хэлж болохоор арван нэгтэй хөөрхөн охиныг мань хүн тэгэхэд харжээ. Арван гурван нас бол гүржийн заншлаар бэрийн нас. Хэрсүү, бүрэг, эгч Анягаа бодвол дуу цөөнтэй охин. 

	Тэр бээр Аллилуевынхаар орж гарах нь олширч, заримдаа тэднийд хонохдоо гал зуухны арын жижигхэн өрөөнд нарийхан төмөр орон дээр унтана. 

	Хоёрдугаар сард мацаг барих тосны баярын үеэр тэд нар чаргаар гулгацгаана. Тэдний гулгадаг жаахан финн чаргыг тэр үед “вейках” гэдэг байсан бөгөөд олон янзын туузан чимэг, хангир жингэр хийсэн хонхтой, түүнийг дэлийг нь сүлжсэн намхан морьдод хөллөчихнө. Хунгарласан цасан дээгүүр оволзуулан гарахад нас бие гүйцсэн Аня чарлан маяглаж байхад дугуй үстэй малгайтай, үстэй дээлтэй, тэгшхэн хөлдөө түрийтэй шаахай өшиглөсөн дуу цөөнтэй, амгалан, хөөрхөн охин Надя чимээгүй л сууж байна. 

	Тэгээд эцэст нь 1917 оны хавар, гуравдугаар сар... Мань хүн Петроградад ирээд шууд Выборгын тийшээ очтол Аллилуевынх тэндээс нүүчихсэн, Торнтоны үйлдвэрийн хавьд аж төрөх болсон байжээ. Тийшээ уурын тэргээр явахаас өөр аргагүй. Ганцхан Аня гэртээ байж. Надя хөгжмийн хичээлдээ явчихсан ажээ. 

	Тэгэхэд МАНЬ ХҮН хэнийг хүлээж байсан бэ?

	Мэдээж хоёр хөгшнийг хүлээж байсан, тэднийд л ирсэн юм чинь. Харин үнэн хэрэгтээ бол нөгөө охиныг хэзээ ирэх бол гэж хүлээж байжээ. Аллилуев өөрөө ирж, тэр хоёр гал зууханд халуун тогооноос цайлж суутал үүдэнд нь гэнэтхэн Надя гараад ирэх нь тэр. 

	Яг дээр үеийнх шигээ малгай, дээлтэй, гэхдээ хэдийн арван зургаа хүрсэн чацархаг, гоолиг сайхан бүсгүй. Аавтайгаа төстэй, Сергей Яковлевичийн эмээ нь цыган байсан юм, Надя ч бас дүрэлгэр хар нүдтэй, боровтор царайтай, яралзсан цагаан шүдтэй. 

	Тэр бээр үстэй дээлээ тайлж, гимназийнхаа дүрэмт хувцастай чигээрээ хоол унд, ширээ зэхэлцэх зуур ТҮҮНИЙГ зангидсан хөмсөг доогуураа гэнэ гэнэхэн харна. Ширээ тойрон суухын цагт өрнөсөн яриаг аанай л үг дуугүй, анхааралтай, үнэн санаанаасаа сонсож байхдаа ТҮҮНИЙ яриаг л сонсож суусан. Тийм учраас МАНЬ ХҮН Сергей Яковлевичийн улс төрийн цуурхлыг дэмжилгүй, цөллөгийн тухай, Сибирийн тухай, загасчлах тухай, Свердловтой хамт сууж байхдаа гэрийн ажлаас зайлсхийхийн тулд өөрийнхөө ээлжээс гадуур шуудан эргэх гэж яаж зүтгэдэг байсан тухай энэ тэрээ хөөрөн яриа дэлгэв. Хөгжилтэйхөн хөөрсөн дөө. 

	Тэгэхэд түүнд хоолны өрөөнд аргүй буйдан дээр ор засаж өгсөн, яг тэнд нь өөр нэг буйдан дээр Аллилуев унтсан. Нимгэхэн хананы цаана Ольга Евгеньевна, бас Аня, Надя хоёр цуг унтацгаасан. Тэр хоёрын инээд, шивнээ яриа ТҮҮНД сонсогдож байсан. Дараа нь Аллилуев өвгөн хана руу гараа зангидан түншилж, 

	— Чимээгээ аядацгаа!.. Унтах цаг болчхоод байна гэж сануулсан. 

	Тэгэхээр нь МАНЬ ХҮН, 

	— Эднийг битгий оролд, залуучууд инээлдэж байг л дээ, Сергей гэж чанга хэлсэн шиг санагдана. 

	Тэр бээр зориуд “залуучууд” гэж хэлсэн. Эцгийнх нь андын хувьд ахмад хүний байртай байгаа нь тэр, гэхдээ өөрөө Аллилуеваас арван гурав дүү, тэр үед мань хүн 38-тай, харин Аллилуев бол хэдийн тавь гарчихсан байсан юм. Энэхүү насны ялгааг Надя өөрөө анзаараасай, эцэгтэй нь үе тэнгийнхэн шиг байж зохихгүй гэдгийг мэдрээсэй, тэгээд “Та юуных нь өвгөн байх вэ! Та залуу байна!” гэж бодоосой гэж мань хүн хүссэн билээ. Тэгж хэлэх биш, зөвхөн бодоход л болоо. 

	Тэгж хэлсэн бол тусгүй л дээ, ая тал засаж саймширч байгаа юм шиг л сонстоно. Мулгуу Аня бол тэгж хэлж чадах л даа, харин Надя бол чадах ч үгүй, тэгж хэлээ ч үгүй. Тэгэхэд мань эр түүнийг үнэлж ухаантай бүсгүй гэж дүгнэсэн. Бас өөрийг нь сонирхох маягтай байгааг харсан. Энэ бол шорон, цөллөгийг туулсан нууц хувьсгалчийг сонирхсон зүгээр нэг сонирхол биш, тийм сонирхол бүх залууст байгаа. Түүний сонирхол арай л гойд байсан даа. 

	Өглөө нь дахиад л цөмөөрөө хамт нөгөө өрөөндөө цай ууцгаав. Надя хэзээ язааны танил шиг өөриймсөг, гэрсэг харагдана. Гаднаас өглөөний сонинууд авчраад нийтийн дунд маягтай ширээн дээр тавьсан ч МАНЬ ХҮН энэ бол ТҮҮНД анхаарал тавьж буйн тэмдэг гэдгийг мэдэрчээ. 

	Дараа нь, нэг бүтэн сайн өдөр шиг санагдана, тэд нар-МАНЬ ХҮН, Надя, Аня, Федя дөрөв давхар трамвайны дээвэр дээр суугаад явцгааж байсан. Аллилуевынх Невийн харуулаас төв рүү ойртон нүүх санаатай, тэгээд хоёр охиноо хүүтэйгээ хамт шинэ байр хайлгахаар явуулсан нь тэр билээ. Шинэ байранд МАНЬ ХҮН-д ч бас нэг өрөө байлгах тохиролцоотой. Асуудлыг шийдэх үед тэр бээр өөрийг нь битгий мартчихаарай гэж инээж байсан бил үү дээ. 

	— Намайг мартчихав аа... Надад ч нэг өрөө хөлсөлнө шүү... Мартуузай... гэж трамвайнаас буухдаа мань хүн давтан хэлээд хуруугаараа зангажээ. 

	Тийнхүү хуруугаар зангахад л Надя анх удаа инээмсэглэж билээ. Мань эр үүнийг сайн санаж байна. 

	Чухамхүү тэгэхэд л Надя түүний тоглосон үгэнд биш, чухамхүү ТҮҮН рүү өөрт нь анх удаа инээмсэглэсэн билээ. 

	Тэд нар 10 дугаар Рождественкийн гудамжны 17а дугаарын байшингийн зургаадугаар давхарт сайхан байр хөлсөлж авчээ: Үүд нь сайхан цэлгэр, хоолны том өрөөтэй, тэр нь Аллилуев, Федя хоёрын унтлагын өрөө, Ольга Евгеньевна, Аня, Надя гурвын унтлагын өрөө, тэгээд ТҮҮНИЙ суух хажуугийн дамждаггүй өрөө. 

	Ингээд ТЭР БЭЭР чухамдаа тэдний ам бүлийн хүн болжээ. Надяг бараг өдөр болгон харна. Энэ дуу цөөнтэй, хөөрхөн, учир битүүлэг охин түүний сэтгэлийг татсаар. Бас охин ч түүнд зүгээргүй байгааг мань хүн үзсээр, ойлгосоор... Гэвч Хувьсгалын ажилд шамдаад чөлөө байхгүй, анх удаагаа Хувьсгалын ажилд нууцаар биш, ил байдлаар зүтгэж байна, хувьсгал болж байгааг хоёр нүдээрээ харж байна, түүнд өөрөө оролцож “Правда” сонинд ажиллаж байна, редакцынхаа газар хонох нь элбэг, амьдрал босож суухын завгүй буцалж байна. 

	Тэмцэл явж байгаа болохоор түүний хувь заяа, тэдний хөдөлгөөний хувь заяанаас авхуулаад бүх юм тодорхой бус. Ийм үед тэр бээр охины амьдралыг өөрийнхөө буцалж бургилсан, тогтворгүй амьдралтай холбож чадах уу?

	Нөгөөтээгүүр энэ охин юунд хөтлөгдөнө вэ? Тэр бээр түүнээс хорин хоёр ах. Кавказад бол энэ юу ч биш, илүү ахимаг хүмүүс залуухан хүүхэн авахыг алийг тэр гэх вэ. Бас түүний насан дээр ахмад харчуулыг шохоорхох явдал ч элбэг. 

	Гэтэл Надя эцэг шигээ хувьсгалч идеалист үзэлтэй, тэгэхээр түүнийг дэндүү адбиш сэтгэлээр харж байгаа биш биз? Гэр бүл гэдэг чинь адбиш жаргалан биш, ёстой биш. Тэр бээр нэг удаа үүнийг үзчихсэн. Юу болсон билээ? Тифлист нэг хүү торниж байгаа, түүнийг мань хүн бараг үзээгүй, мэдэхийн хувьд бол огт мэдэхгүй. Эхнэртэй байсан, түүний хувьд бас л элэг буруутай хүн. Хувьсгалч хүнд гэр бүл бол хар дараа... Тэгэх тусмаа одоо Хувьсгал болж байхад бүр ч дараа. Нөгөө талаас Хувьсгал бол хуримлаж байдаг цаг биш. Түүний бүх нөхөд нь гэр бүлтэй. Авгай нар нь тэдний намын нөхөд. Хүүхнүүд биш... Огт биш!

	Надя бол тэдний өрөөсөн биш. Энэ бол шал өөр. Гэтэл бас цаг үе ч тэс ондоо... Намын дотор байр сууриа бататгаж авах хэрэгтэй. Цөллөгөөс Петроградад эргэж ирсэн анхных нь өдөр, гуравдугаар сарын 12, (Тэд нар гурвуулаа ирсэн: МАНЬ ХҮН, Каменев, Муранов гурав) буюу яг тэр өдөр нь Төв Хорооны Оросын товчоо дараах шийдвэрийг гаргасан: Мурановыг товчоонд оруулах, ТҮҮНИЙГ, Сталиныг “хувийн зарим нэг чанарыг нь харгалзан” зөвхөн зөвлөх эрхтэй оруулах, Каменевыг “Правда”-гийн ажилтнаар авч өгүүллүүдийг нь нийтэлж байх, гэхдээ 1914 онд шүүх дээр журамгүй зан гаргасныг бодолцон нэрийг нь гаргахгүй байх. 

	Мөн тэнэг шийдвэр шүү! Шляпников гэж нэг муу дүйрэн өөрийгөө Төв Хорооны Оросын товчооны удирдагч гээд бодчихож. Уул нь МАНЬ ЭР, Каменев хоёр чинь Төв Хорооны гишүүний хувьд Шляпниковыг бодвол хамаагүй ахмад гишүүд шүү дээ. Ямар үндэслэлээр тийм шийдвэр гаргаж байна?

	ТЭРЭЭР маргааш нь уг шийдвэрийг тулгаж засуулсан. ТҮҮНИЙГ товчооны бүрэлдэхүүнд таслах эрхтэй оруулсны зэрэгцээ Ольминский, Еремеев, Калинин, Мария Ильинична Ульянова нарын хамт “Правда”-гийн редакцын бүрэлдэхүүнд оруулжээ. Ийм бүрэлдэхүүнтэй “Правда”-д МАНЬ ХҮН эзэн болон хувирч, тэгээд гурав хоногийн дараа буюу гуравдугаар сарын 15-нд редакцын шинэ бүрэлдэхүүнийг зарлажээ: Сталин, Каменев, Муранов... 

	Мэдээж Ольминский эсэргүүцээ л дээ, хөөрхий. Гэвч тэглээ гээд ямар нэмэр байх вэ? ТЭРЭЭР гуравдугаар сарын 12-нд Петроградад ирээд, дөнгөж 15-ны өдөр гэхэд эндхийн жинхэнэ удирдагч ХЭН болохыг тэдэнд үзүүлж өгчээ. 

	Тэр үед “Правда” болон дараа нь түүний толгойлсон “Рабочий путь” сонины байр суурь зөв байсан уу, буруу байсан уу, тэр үед бусад социалист намын тухай, Лениний “Дөрөвдүгээр сарын сэдвүүд”-ийн тухайд, Зиновьев, Каменев хоёрын “урвалтын” тухайд түүний байр суурь зөв байсан уу, буруу байсан уу, энэ бүхэн одоо ямар ч ач холбогдол байхгүй, харин тэр үедээ бол ач холбогдолтой байсан. Тэр бээр намд удирдах үүрэгтэй болохын төлөө тэмцэлд их баширласан, тухайн нөхцөлд тэгэхээс ч өөр зам байгаагүй, тэр нь үр дүнгээ өгч, мань хүн Октябрийн хувьсгалын үеэр намын нэг удирдагч, Төв Хорооны Улс төрийн Товчооны гишүүн, цаашлан Зөвлөлтийн анхны засгийн газрын гишүүн болсон. 

	Гэхдээ тэр үед тэмцэл ч байсан, сонин ч байсан, баширлалт ч байсан, МАНЬ ХҮН бусад хүн шиг цуглаан хэсэж гүйгээгүй, элдэв уран цэцэн үг урсгаагүй, МАНЬ ХҮН ажиллаж байсан. Тэгээд бүх юм тодорхой болсон хойно ТЭРЭЭР Ленинтэй эцсийг нь хүртэл цуг явсан, тийм учраас одоо ТҮҮНИЙГ хэн ч, юугаар ч буруутгаж чадахгүй. 

	Тэр өдрүүдэд түүнд амин хувийн ажлаа гэх сөхөө даанч байгаагүй. 

	Тэр бээр Рождественка гудамжны байранд хаа нэгхэн очихдоо л Надягийн барааг харна, тэр охин түүнийг догдлуулдаг ч гэсэн юун түүнтэй мантай. Энэ тухай бодох цаг ч түүнд байгаагүй. 

	Түүний орноос Надя бодчихжээ. 

	Зургаан сарын дурсгалт нэгэн өдөр. Тэр бээр редакцынхаа умгар өрөөнд юу ч билээ бичээд л, амьтан хүн орж гараад л байсан цаг. Хэн орж, хэн гарч байгааг мань хүн огт анхаарахгүй, гагцхүү хаалга савах бүрд цухалдан суусан, хаалганы дуунд ер нь хэзээний дургүй л дээ. Гэтэл энд тэвчихээс өөр арга байхгүй, мань хүн ч тэвчээд л байж. 

	Харин хаалга онгойход ганцхан удаа тийшээ харжээ. Яагаад харсан юм бол?

	Үүдэнд нь Надя зогсож байх нь тэр. Түүнийг эхлээд харж. Дараа нь Аняг ч харж. 

	Ойр зуурхны юм ярьцгааж. Яагаад ийм удаан үзэгдэхгүй байна... Өрөө чинь хүлээж байгаа... Энэ бүхэн чухамдаа хов хоосон үг. Надя түүн дээр ирсэн нь л гол зүйл. Тэгэхээр өөрийг нь хармаар байсан хэрэг. 

	— Та ойрд ирсэнгүй. Бид таны тухай санаа зовцгоох л юм гэж Аня өгүүлжээ. 

	Юундаа санаа зовох сон билээ? Санаа зовох шалтгаан алга. Тэдний гэрт өглөө болгон сонин очиж байгаа, түүний өгүүллүүдийг уншиж байгаа, амьд мэнд гэдгийг нь мэднэ шүү дээ. 

	Надя түүнийг харах гэж л иржээ. Санасан байх нь. За энэ л чухал, энэ л гол зүйл. 

	Яг түүнийг хармагцаа, үүдэнд зогсож байгаа чацархуу, гоолиг, хөөрхөн охиныг хармагцаа энэ бүсгүй өөрийнх нь эхнэр болно хэмээн тэр бээр шийдсэн болой. 

	Тэр бээр энэ өдрөөс эхлэн Рождественка гудамжны гэртээ ойрхон ойрхон ирэх болжээ. 

	Аллилуевынхан түүнийг харж хандан, хооллож ундална, тэр ч байтугай костюм авч өгчээ. Аня гэр барааны ажилтай бүхнээс илүү ноцолдовч эдний хамгийн бага Надя л айлын жинхэнэ эзэгтэй болж байлаа. 

	Ольга Евгеньевна, Аня хоёр миегнэлдэн, ярихдаа хүртэл гэрээр нэг хашхичин түүнд садаа хийнэ. Тэгэхэд Надя хормогчтой, шүүр барьчихсан, хий миегнэлгүй, худлаа дуу шуу болохгүй байраа гялалзтал цэвэрлэж, бүх юмаа байр байранд нь тавилна. Гэр орноо эмх цэгцтэй, цэвэр цэмцгэр байлгах дуртай. Жинхэнэ эзэгтэй!

	Оройн цагаар бага гарын төгөлдөр хуураа тоглоно, өөртөө л тоглоно, ТҮҮНИЙГ ирэхээр тоглохоо больчихно. 

	— Яагаад тоглохгүй байна, яагаад больчихов гэж мань хүнийг асуух тоолонд, 

	— Та амар, танд саад болоод яах вэ гэж хариулна. 

	Надя бүр гимназид суралцаж байх үеэсээ большевик нэр авсан, ангидаа Керенскийг шоолон шүүмжилсэн, хаант засгийн хохирсон гэх хэдэн түшмэлд зориулж мөнгө хандивлахаас татгалзсан гэх. Тэр бээр энэ тухай өөрөөс нь бус Ольга Евгеньевнагаас дуулсан билээ. 

	Зарим орой гэрээрээ ширээ тойрон сууцгаах нь бий. МАНЬ ХҮН Надяг төгөлдөр хуураа дарж өгөхийг хүсэхэд цаадах нь татгалзана, тэгэхээр нь Чеховын зохиолоос уншиж өгөхийг хүснэ, ТЭРЭЭР Чеховын зохиолд дуртай, түүнээс Надягаар уншуулах бас дуртай. Надя сайхан уншина. 

	Аня бас уншина, гэхдээ муу уншина, инээдээ барьж чадахгүй, уншлагаа тасалчхаад элэг нь хөшөөд унаад өгнө, юу ч ойлгохын арга байхгүй... Надя уншихдаа өөрөө хэзээ ч хөхрөхгүй, харин сонсогчид нь инээвэл түр азнаж байгаад үргэлжлүүлээд уншина, “Хамелеон”, “Бага дарга Пришибеев” энэ тэрийг уншина, бас “Хонгор найз”-ыг унших боловч нэг их дуртай бус байх шиг ТҮҮНД санагдана. 

	Заримдаа түүн дээр найз охид нь ирнэ. Мань хүнд тэдний цовоо цолгин дуу тодхон сонстоно... Тэгж байснаа францаар яриад эхэлнэ... Мань хүнээс л ямар нэг юм нуух гэсэндээ францаар ярьцгааж байна, яг даа, хэмээн тэр бээр хорсон хөмсөг зангидан гарч ирнэ. Гэхдээ Надягийн франц хэл мэддэг, төгөлдөр хуур дардаг, бас хэрсүү, хүлээцтэй төрх энэ тэр нь ТҮҮНИЙ дурыг булаана. 

	Тэр бээр нэг удаа орон дээрээ хэвтэзнэж байгаад, 

	— Иосиф! гэх дуудлагаар сэржээ. 

	Тэгээд нүдээ нээв. 

	Надя үүдэнд нь зогсож байх ажээ... Хэншүү ханхалж буйг мань хүн тэр даруй мэдэрлээ. Хөнжил нь уугьж байна, гаанстайгаа зүүрмэглэчихсэн юм байж. 

	Надя цонх нээлээ. Өөрөө босон харайж хөнжлөө хуйллаа. Дараа нь Ольга Евгеньевна, Аня хоёр орж ирлээ. Миегнэлдлээ. Дуу алдацгаалаа. Надя түүн рүү инээмсэглэж, гараараа дохичхоод гараад явчхав. 

	Тэр бээр нэг удаа Камог гэртээ авчирч орхичхоод өөрөө яваад өгсөн санагдана. Камо оройжин юм ярьж тэдний гэрийнхнийг зугаацуулжээ. Камогийн ярианд ӨӨРӨӨ ч гарч байгаа гэдгийг тэр бээр мэднэ. 

	Дөнгөж жилийн дараа, арван найман онд тэр Надятай гэрлэжээ. Тэгээд тэр даруй Царыцин руу авч одсон. Гэвч хожим Москвад буцааж авчраад түүнээс хойш ийш тийш явахдаа дагуулж явахаа больжээ. 

	Хэдий үеэс тэр хоёр толхилцох болсон бэ?.. Тэр бээр яг тодорхой хэлж чадахгүй. 

	Светланаг төрсний яг дараачаас л байх... 

	Тэгэхэд Надя Вася, улаан нялзрай Светлана хоёрыг аваад, хэзээ ч эргэж ирэхгүй гэж зарлачхаад Ленинград руу, эцэг эх рүүгээ гэнэтхэн яваад өгсөн. Өөрийг нь адайр бүдүүлэг гэж нэрлэсэн, бас ичих нүүргүй мугуйд гэж нэрлэсэн. Тэр бээр ингэж муулсан хэнийг ч уучлахгүй байсан, харин түүнийг уучилсан: Улсын ярих нь эмэгтэй хүн амаржсаныхаа дараа их уцаар болдог, аливаа хүүхэнд байдаг голын хий айхавтар хөөрдөг юм байж. 

	Тэр бээр авгайгаа уучилж, Ленинград руу утасдсан, эргэж ирэхийг гуйсан, бүр араас нь өөрөө очиж авчрахыг завдсан. Хүүхэн хариуд нь “Чи ирвэл улсад дэндүү гарлагатай явдал болно” гэж тохуурхах маяг гаргасан. Тэгээд өөрөө буцаад ирсэн. 

	Тэр юу хэлэх гээд юу хэлж байна аа? “Чи ирвэл улсад дэндүү гарлагатай явдал болно”. Тэрхэн үедээ мань хүн үүнийг авгайнхаа ердийн тохуурхал, бүсгүй хүний ердийн дамшиглал гэж бодсон. Одоо бол өөрөөр, жинхэнэ утгаар нь ойлгож байгаа. Арван дөрөвдүгээр хурлын дараа, зиновьевчуудыг бут ниргэсний дараа, Ленинградын удирдлагыг сольсны дараа хэдхэн сарын хойно мань хүн тийшээ очих нь хэнд ч хэрэггүй бөгөөд аягүй бол буруугаар тайлбарлаж ч мэднэ. 

	Киров л авгайг нь ятгаж байж буцаасан, Киров л ӨӨРИЙГ нь Ленинградад очуулахыг хүсээгүй, бүр түрүүн бас дургүй байсан юм. Надя тэр хоёр тэнд л их дотносох болсон. 

	Надя хожим үхлийнхээ өмнөхөн, академиа төгсөнгүүтээ Харьков руу, Реденсийнхэн рүү очно, тэнд ажилд орно гэж өөрт нь зарлах мэт сонсгосон. 

	Асрагчтай ярьсан юмыг нь түүнд ховлосон. “Бүх юмнаас залхаж гүйцлээ, бүх юм улиг болчихлоо, баярлах юм даанч алга” гэж асрагчид ярьсан байгаа юм даа. “Даанч алга” гэж юу гэсэн үг вэ?! Хүүхдүүд маань юу вэ?

	Тэгэхээс тэгэх гэж бүх юмыг түүний эсрэг хийж байсан. 

	МАНЬ ХҮН сүрчгийг ад үздэг, эмэгтэй хүнээс зөвхөн цэвэрхэн, шинэхэн үнэр л сэнгэнэж байх ёстой гэж үздэгийг нь Надя мэднэ. Тэгсэн мөртөө сүрчиг түрхэнэ, зориуд түрхэнэ, зүгээр ч үгүй Павел гэж ах шуу юмныхаа авчирч өгдөг гадаадын сүрчиг түрхэнэ, тэгэхээс тэгэх гэж гадаадын хувцас өмсөнө. Түүнийг нь нөгөө л Павел бас нөгөө эрхэм хайрт Сванизегийнхэн авчирч өгнө. Академи дээрээ зөвлөлтийн жирийн хүмүүсийн дунд гадаадын сүрчиг ханхлуулаад сууж байсан. ТҮҮНИЙ эхнэр шүү дээ... Ямар вэ дээ?!

	Павел түүнд яах гэж гар буу бэлэглэв? Эмэгтэй хүнд гар бууны хэрэг юу байна? Эмэгтэй хүнд гар буу бэлэглэх ухаан хэний толгойд орох вэ?! Павел ТҮҮНИЙГ алуулах гэж дүүгээ алсуурхан бэлтгэж байсан юм биш биз? Хэрэг явдал болсны дараачаар МАНЬ ХҮН түүний Кремльд нэвтрэх үнэмлэхийг хурааж авахыг тушаасан. Багадуулжээ, багадуулж! Тэр бээр Павелийн тухай шазуур зуун бодов. Түүнийг хатуу шийтгэх хэрэгтэй. Мэдэж аваг!

	Тэр бээр одоо дахиж гэрлэхгүй. 

	Ард түмэн түүнийг ойлгоно. Хайрт эхнэрээ алдчихаад өөр авгай авахыг хүсэхгүй байна гэж ард түмэн ойлгоно. Сайн эцэг учраас хүүхдүүдээ хойд эхтэй болгохыг хүсэхгүй байна гэж ард түмэн ойлгоно. Өөрөө ч бас хүүхдүүдээ хойд эхтэй болгохыг хүсэхгүй байгаа. Авгай авбал шинэ бэрхшээл, шинэ хэрүүл уруул, шинэ хамаатан бий болно, гэтэл нөгөө шинэ хамаатнууд нь ямар хүмүүс байх бол? ТҮҮНИЙ энгүүн хээгүй байдлыг ард түмэн хэчнээн талархан үнэлдэг билээ, одоо ганцаардал нь тэр энгүүн хээгүй байдал дээр нь их чимэг нэмнэ. Түүнийг харж хандах амьтан даанч алга гээд л. 

	Нөгөөтээгүүр ТҮҮНИЙ тухай хов жив байхгүй, энэ талаар холбогдох байгууллагынхан ТҮҮНИЙГ хуурч мэхлэхгүй байгаа, энэ тухайд МАНЬ ХҮН хатуу шаардлага тавин, хатуу цээрлүүлж байгаа. Тэр бээр хов жив гарах шалтаг өгдөггүй. 

	ТЭРЭЭР нийтийн өмнө үг хэлэх нь ховорхон, үйлдвэр заводоор яваад байхгүй, хурал цуглаан гэж дүрэмдэхгүй, зөвхөн онцгой тохиолдлоор л хэлэх юмаа хэлнэ. Их хурал, бүгд хурал дээр үг хэлэх, хэвлэлээр товчхон мэндчилгээ дэвшүүлэх гэхчлэн. Түүний үг хэлэх болгон дорвитой үйл явдал болох ёстой, үг болгон нь жинтэй байх ёстой. Энэ тухайд Пушкин зүйтэй хэлсэн шүү:

	 

	Амаа татаж бай, хаантны дуу хоолой

	Агаарт хий хоосон замхрах ёсгүй. 

	Аравнайт хонхны зар мэт тэр хоолой

	Агуу баяр, эсвэл их уйг л айлдах учиртай. 

	 

	Мөн хэлж байгаа юм шүү. 

	Пушкины таалал төгссөний зуун жилийн ойн бэлтгэл хэрхэн явж байгааг үзэж шалгах хэрэгтэй. Пушкинаас авамгүй юм, мэдээж бас бий л дээ, гэхдээ тэр авамгүй юмыг тэр үеийн хаан Нэгдүгээр Николай, түүний тойрон хүрээлэгчдийн эсрэг чиглүүлэх хэрэгтэй. Ингэхийн зэрэгцээ бидэнд хэрэгтэй ашигтай зүйлийг товойлгон тавьж байвал зохино. “Зэс морьт”, “Полтава”, “Их Петрийн негр”... гэхчлэн Петр хааныг тэр л өргөмжлөн дуулсан шүү дээ. Үнэхээр шаардлага гарсан цагт Пушкин тухайн үеийнхээ засгийг ч магтан дуулж, гадаад бодлогыг нь ч хамгаалж байжээ. 

	ТҮҮНИЙ эрин үед Пушкины зиндааны яруу найрагч байхгүй нь даан ч тоогүй. 

	Ингэхэд тоогүй гэх юу байх вэ дээ? Харин ч болбоос энэ чинь зүй тогтолтой хэрэг: агуу их захирагчдын зэргэмцээ агуу их найрагчид байдаггүй. Александр Македонский, Чингис хаан, Наполеон, Догшин Иван, Их Петр энэ тэрийн үед ямар ямар их найрагч байсан билээ? Нөгөө талаас, Гомер, Гёте, Шекспир, Пушкин, Толстой энэ тэр ямар хаадын үед байсан билээ? Тэр хаадыг хэн санаж байна вэ? Агуу их найрагч ард түмний оюун санааны тэргүүний дүрд тодрохыг эрмэлздэг. Агуу их захирагч бол өөрөө ард түмний оюун санааны тэргүүн, тэгэхээр түүний хажууд оюун санааны өөр ямар ч тэргүүн байж болохгүй. 

	Энэ бүхэн тийм нь тийм, гэтэл... Санаа бодол сарниад байна. Тусгүй шүү. Бодлоо төвлөрүүлж чаддаг байх хэрэгтэй... Тийм ээ, тэр бээр одоо дахиад нэгэнт гэрлэхгүй. 

	 

	Сталины анхны эхнэр Екатерина Семеновна Сванизегийн дүү ахмад большевик Александр Семенович (Алёша) Сванизег 1937 онд баривчлаад таван жилийн дараа 1942 онд буудан алжээ. 

	Буудан алахын өмнө, хэрэв тэр нөхөр Сталинаас уучлалт гуйвал Сталин өршөөл үзүүлнэ гэж түүнд хэлсэнд, 

	— Би юу гуйх ёстой юм бэ? Би ямар ч гэмт хэрэг өдүүлээгүй юм чинь гэж Сванизе хариулсан гэдэг. 

	Тэгээд түүнийг буудан хороожээ. 

	Энэ тухай нөхөр Сталинд илтгэсэнд, тэр бээр, 

	— Үгүй ер, их омогтой эр байх нь, өршөөл гуйхын оронд үхнэ гэнэ ээ хэмээжээ. 

	Мөн тэгэхэд, 1942 онд Казахстаны хориход түүний эхнэр Мария Анисимовна амь үргэджээ. 

	Тэр хоёрын хүү Жоник (Иван Александрович) эрүүгийн ялтангуудтай цуг шоронд сууж байгаад дөнгөж 1956 онд суллагджээ. 

	Сталины анхны эхнэр Екатеринагийн эмэгтэй дүү Марико 1937 онд баривчлагдаад түдэлгүй шоронд амь үрэгджээ. 

	Сталины хоёр дахь эхнэр Надежда Сергеевна Аллилуевагийн эгч Анна Сергеевна Аллилуеваг 1948 онд баривчилж арван жилээр хорих ял оноожээ. Тэр бээр Владимирын шоронгийн ганцаар хорих өрөөнд сууж байгаад Сталиныг нас барсны дараа суллагджээ. Түүний нөхөр Станислав Францевич Реденсийг 1938 онд буудан алжээ. 

	Сталины эхнэр Надеждагийн ах Павел хуягт танкны хэрэг эрхлэх газар ажиллаж байхдаа гэм буруугүй хэлмэгдсэн ажилтнуудыг хамгаалах гэж оролдсоны улмаас Сталин түүнийг хүлээж авахаа больжээ. Павел 1938 онд 44 насандаа гэнэт нас баржээ. 

	Түүний эхнэр Евгения Александровна Аллилуеваг 1947 оны арван хоёрдугаар сарын 10-нд баривчилж, арван жилээр хорих ял оноожээ. Евгения Александровна 1954 оны дөрөвдүгээр сарын 2-нд суллагдсаны дараа Москвад гэртээ ирээд хүүдээ, “Ямар ч атугай манай хамаатан биднийг суллалаа” гэж хэлж байжээ. Сталин нас бараад жил болсныг тэр мэдэхгүй байсан байна. 

	Павел, Евгения хоёрын охин Кира Павловна Аллилуеваг 1948 онд баривчлаад Сталиныг нас барснаас хойш суллажээ. 

	Сталины анхны эхнэрээс гарсан хүү Яков 1941 оны зун германы фашистуудад олзлогдож, эрэлхэг зоригтой байж байгаад 1943 онд учир нь тогтоогдоогүй нөхцөлд амь үрэгджээ. 

	Түүний эхнэр Юлияг 1941 оны намар Москвад баривчлаад Яковыг амь үрэгдсэний дараахан суллажээ.

	Ленагийн хөл хүндэрснийг гэрийнхнээс нь хамгийн түрүүнд Ашхен Степановна анзаарчээ. 

	Оройн хоолны дараа бусад нь өрөө өрөө рүүгээ явмагц ээж нь Ленаг авч үлдэв. 

	— Байзна, чамтай юм яримаар байна... 

	Тэр хоёр ширээний ард өөд өөдөөсөө харан сууцгаав. 

	— Леночка, би андуураагүй биз, чи жирэмслээ юү?

	— Тийм. 

	— Тэгвэл чамд нөхөр байх нь ээ?

	— Надад нөхөр байхгүй. 

	— Уучлаарай... Тэгвэл хүүхдийн эцэг хэн юм бэ?

	— Би нэрийг нь хэлмээргүй байна. 

	Ашхен Степановна дал мөрөө хавчив. 

	— Бас чамаас нэг юм гуйя. Аавыг энэ тухай надаас бас битгий асуугаарай гэж түүнд хэлж өгөхгүй юу гэж Лена нэмж өгүүлэв. 

	Иван Григорьевич авгайнхаа ярьсныг чимээгүй сонсож, бодолхийлснээ, 

	— Энэ ч нөгөө нэг нохойн гөлөг байх аа гэв. 

	— Лена тэгэхэд түүнээс харьцаагаа тасалсан шүү дээ. 

	— Түүнээс чинь хойш тэр хоёр уулзаад л байсан. Ленаг надтай уулз гэж хэлээрэй. 

	— Иван, цаадах чинь чамтай ярихаасаа айгаад байна лээ, чамайг юу ч битгий асуугаарай гэж надаар хэлүүлсэн. 

	— Би юун ч тухай асуухгүй, гэхдээ надтай уулзаг. 

	— Чи зөөлөн харьцаарай. За юу?

	— За. 

	Ашхен Степановна Ленагийн өрөөнд оров. 

	— Леночка, чамайг аав чинь дуудаж байна. 

	— Яах нь вэ?

	— Чамтай яримаар байна гэнэ. 

	— Би чамд бүх юмаа хэлсэн. Нэмж юу ч хэлэхгүй. 

	— Аав чинь чамаас юу ч шалгаахгүй ээ. Тэгэхгүй гэсэн. Чи оч. 

	Лена номоо хажуу тийш нь тавиад, босож Иван Григорьевичийн өрөө рүү шийдэмгий алхав. 

	Эцэг нь буйдан дээр сууж байв. Дэргэдээ суу гэж гараараа дохив. 

	Лена суулаа. 

	Иван Григорьевич түүнийг нэлээд харж байснаа инээмсэглэв. 

	— За, намайг өвөө болгох гээд байна уу?

	— Хэрвээ бүтвэл. 

	— Бүтээх л хэрэгтэй дээ. Ноднингийн явдал давтагдах ёсгүй. Би чамайг өөчилж байгаа юм биш, ноднингийнх чинь төрөлтөнд нөлөөлөх вий л гэж зүгээр эмээж байна. Тийм учраас эмчид үзүүлж, эмчийн хяналтад бай гэж чамаас гуйя. Энэ тухай ээждээ хэлээрэй, эсвэл би хэлэх үү?

	— Би өөрөө хэлье, тэгээд эмчид ч очъё. 

	— Одоо асуудлын ярвигтай хэсэг рүү оръё. Хүүхдийн эцэг хэн болохыг би, мэдээж, сонирхож байна. Чи үүнийг ойлгож байгаа. Түүнийг албадаж чамтай суулгах гэсэндээ биш, бас хүүхдийн тэтгэлэг авах гэсэндээ ч биш, түүнгүйгээр хүүхдээ хүн болгоцгоочихно. Хэн юм бэ? Нөгөө танай ангийн нөхөр үү... Юра гэдэг сэн бил үү?

	Лена хэсэг түгдрэв. 

	Иван Григорьевич хүлээзнэж харлаа. Лена тэгж тэгж, 

	— Тийм гэж хариулав. 

	— Тэр чинь мэдэж байгаа юу?

	— Мэднэ. 

	— Та хоёр гэрлэх гэж байгаа юм уу?

	— Үгүй чиш. 

	— Тэр чинь хүүхдийн эрхээ нэхэмжлэх үү?

	— Хэзээ ч үгүй. 

	— За тэгвэл болох нь тэр, хүүхэд бол хүүхэд, хүн болгоно оо. Харин чи шийдвэрээсээ няцаж болохгүй, цаад этгээдээ өөрөөсөө үүрд таягдан хая. 

	— Би яг тэгсэн байгаа. 

	Тэр бээр аавдаа үнэнээ хэлж байгаа билээ. Майн баярын дараа Юра дахиад гараад ирсэн. Лена нөгөө амралтын яриаг тэдний эцсийн яриа болж таарна, цаадах нь дахиж үзэгдэхгүй алга болно, утасдана энэ тэр гэдэг нь хоосон манж үг гэж итгэж байсан болохоор түүний үзэгдсэнд гайхжээ. 

	Амралтаас Москва руу автобусаар буцаж явахдаа Шарок санаандгүй мэт байдлаар дахиад Викагийн тухай яриаг сэргээсэн аж. 

	— Ингэхэд хэн чамд тийм алтан хошуу өргөчихөө вэ?

	Вика шивэгчин гэдгийг Нина Варягаас дуулсныгаа Ленад ярьсан билээ. Варя нэг тоглоомчинтой суусан, түүнтэйгээ ресторан хэсэх нь элбэг, тэнд л Викатай таардаг, тэгээд л түүнийг шивэгчин гэж тас зүтгэдэг юм санж. 

	— Хүн ярьсан юм гэж Лена товчхон хариулав. 

	Хэд хоногийн дараа Юра ажил руу нь утасдаж, шийдвэрээ өөрчилсөн эсэхийг Ленагаас асуужээ. Үр хөндүүлэхийг хэлсэн үү, харьцаагаа тасалсныг хэлсэн үү, алин болох нь ойлгомжгүй байж. Гэвч тэр бээр лавлаж тодруулалгүй, 

	— Үгүй ээ, би шийдвэрээ өөрчлөөгүй, өөрчлөх ч үгүй гэж хариулжээ. 

	— Тэгвэл үүрд баяртай. 

	— Үүрд баяртай, Юра гээд Лена утсаа тавьжээ. 

	Түүний явдал одоо иймэрхүү байгаа билээ. 

	— Үнэн шүү, аав аа, би яг тэгсэн байгаа гэж Лена давтан хэлэв. 

	Иван Григорьевич охин нь шийдвэртээ бат итгэлтэй байгаа эсэхийг асуух гэснээ болив. Охин руугаа эгцлэн харахад цаадах нь нүдээ буруулаагүй учраас баярлан санаа амарчээ. Охиныг нь нялхамсуу, нунжгар гэцгээдэг... Үгүй юм аа! Эцгийн охин, эцгийн цус, эцгийн араншин байна!

	Тэр бээр охиноо мөрөөр нь тэвэрч өөр рүүгээ болгоход охин нь ч түүн рүү налан, бага байсан шигээ толгойгоо мөрөнд нь наав. 

	Иван Григорьевичийн хэзээний гэгээ муутай ажлын өрөө бүр харанхуй болжээ. Тэр хоёр, эцэг, нас бие гүйцсэн охин хоёр бие биеэ налсан чигээрээ буйдан дээр суусаар. Ийм мөч тэдний амьдралд ховорхон байсан даа. Сүүлийн хэдэн жил амссан зовлон бэрхшээлийн хариуд ийм мөч л шагнал болж, түгшүүрийн манан бүрхсэн маргаашийг арай амгалан харах хүч сэлбэдэг билээ. 

	Хаалганы хонх дуугарлаа. 

	Иван Григорьевич Ленагийн толгойг үнсэж, хүзүүгээр нь энхрийлэн илж нудчив. 

	— За, охин минь, овоо сууцгаалаа, ингээд гүйцье, над дээр хүн ирж байна. 

	Иван босож гэрлээ асаагаад өрөөнөөсөө гарав. 

	Үүдний өрөөнд Марк Александрович Рязанов зогсож байлаа. 

	Тэр Төв Хорооны зургаадугаар сарын Бүгд хуралд ирсэн юм. Бүгд хурал зургаадугаар сарын 7-нд дууссан. 8-нд Оржоникизе дээр орж зөндөө удаан суужээ. Харин Иван Григорьевич дээр ороогүй, хэдийгээр тэдний харилцаа хөндийрсөн ч нэг газраас утасдаж, орой гэрээр нь түргэхэн ороод гарах зөвшөөрөл хүсжээ. Хөндийрсний наад учир нь Рязанов зээ дүүгийнхээ талаар Сталинд хүсэлт тавиагүй, тэр тухайд нь Иван Григорьевич хачирхаж буйгаа хэлснээс болсон, цаад учир нь бол тэр хоёр Сталинд өөр өөр хандах болсон явдал аж. 

	Рязанов бэрхшээлтэй байгаа, түүнийг ажлаас нь халж, Кемеровод барьж буй комбинат руу шилжүүлэх сураг гарсныг Будягин мэднэ. Хачин томилолт. Марк Александрович төмөрлөгийн мэргэжилтэй болохоос уул уурхайнх ч биш, химич ч биш, барилгачин бол бүр биш. Оржоникизе түүнд шинэ томилолтын нь тухай мэдэгдчихээд, шилжүүлж байгаа жинхэнэ шалтгааныг нь хэлээгүй бололтой. Мань хүн үүний л төлөө, нарийн учрыг нь Будягинаас лавлах гэж л наашаа ирсэн нь мэдээж. Гэвч Иван Григорьевич өөрөө юу ч мэдэхгүй учраас түүнд тусалж чадахгүй л дээ. 

	Тэр хоёр дотогшоо орцгоолоо. Марк Александрович зөвшөөрөл хүсээд пиджакаа тайлав. Тэр бээр лухгар улаан хүзүүтэй, халзарч яваа намхан бүдүүн эр билээ. Уухилж амьсгаадаад, харцанд нь сэрэмжилж түгшсэн шинж илэрхий. 

	— За, Марк, амьтны яриагаар бол чи чинь, Кемерово явах гэж байгаа юм уу? гэж Будягин асуулаа. Рязановыг нэрээр нь дуудаж байгаа нь нөхөрсөг харьцаагаа харуулах гэсэн хэрэг. Рязановт өөрийнх нь туслалцаа хэрэгтэй байгааг ойлголгүй яах вэ. 

	— Явах гэж байна. Харин яагаад шилжүүлэх болсны шалтгааныг л мэдмээр байна. Гэтэл Григорий Константинович шалтгааныг нэрлэсэнгүй. Намын хүсэл зориг л тийм байна, Кузнецийн сав газрыг өөд нь татах хэрэгтэй. Чамайг одонгоор шагнасан, тэр бол үнэлж байна гэсэн үг гэх мэтийн юм хэлсэн. 

	Гуравдугаар сарын “Правда” сонинд хүнд аж үйлдвэрийн салбараас Лениний одонгоор шагнагдсан удирдах хүмүүсийн урт жагсаалт нийтлэгдсэн юм. Тэдний дотор Рязанов ч байсан. Жагсаалтыг Оржоникизе өөрөө магнайлсан. Будягины нэр харин байгаагүй. 

	— Ямар учиртайг би ойлгохгүй юм. Ломиназетэй холбоотой юм уу? Ломиназе нэгдүгээр сард амиа хорлосон. Бид хоёр ойр дотно байгаагүй ч, хэзээ ч ам мурийж яваагүй. Түүний амиа хорлосон нь надтай ямар ч холбогдолгүй, Иван Григорьевич, та ч сайн мэдэж байгаа. Түүнийг мужийн намын хорооны нарийн бичгийн дарга Рындин байн байн дууддаг, бүдүүлэг харилцдаг байсан. 

	— Чи яаж мэдээв?

	— Манай заводынхон бүгдийг нь мэднэ, Иван Григорьевич. Ломиназе Коминтерны нэгэн хуйвалдааныг толгойлсон тухай хэн нэгний мэдүүлгийг түүнд үзүүлсэн юм шиг хүмүүс ярилцдаг юм, өөрөө бол надад тийм юм яриагүй л дээ. Тэгээд Рындин ээлжит удаагаа түүнийг дуудахад нь очиж яваад шууд машин дотроо өөрийгөө буудчихсан, жолооч нь дугуй хагарчихлаа гэж бодоод зогссон гэдэг юм. Харсан чинь Ломиназе хажуулдчихсан, “эм хүн шиг буудлаа” гэж дуугарчээ. Жолоочийнх нь ярьснаар бол тэд нар үүний өмнө зогсож, архи ууж, хүйтэн юм идсэн гэж байгаа, бодвол өрц нь огшсон биз, Ломиназе хөхнөөсөө доош хоёр хуруу хэртэй газар зөв буудсан ч зүрхээ оносонгүй. Тэд нар буцаж ирж, Виссарион Виссарионовичийг эмнэлэгт хэвтүүлж, мэс засал хийсэн, гэвч нойрсуулах эм нь гаралгүй нас барчихсан. 

	Иван Григорьевич түүний ярьж байгааг бүгдийг нь мэдэх боловч анхааралтай сонслоо. Тэр бээр илүү ч юм мэднэ: Чира болон бусад бэртэгчнүүдийн хуурамч мэдүүлгийг Сталины шууд даалгавраар Ломиназед өөрт нь явуулж байсан юм. 

	— Григорий Константинович талийгаачийг хайрладаг байсан юм чинь их гашуудсаныг би ойлгож байна. Харин би бол энэ хэрэгт өчүүхэн ч гэм байхгүй... Тэр улс төрийн том зүтгэлтэн юм чинь түүнтэй гар нийлж ажиллахад надад хэцүү байсан, би бол жирийн инженер, гэхдээ барилгын ажлыг ямар ч атугай би толгойлж байсан. Хэдий тийм боловч дахин хэлэхэд бидэнд зөрөлдөөн байгаагүй. Нөхөр Сталин Ломиназед яаж ханддагийг би бас мэднэ, гэхдээ би сохроор дагалдаж яваагүй. Бас яасан гээч! Гүржийн заншил ёсоор Виссарион Виссарионовичийг нутагт нь оршуулна гэж би бат итгэж байтал хотын оршуулгын газар нутаглуул гэж тушаал буулгасныг ёсоор болгосон. Гүржүүд гарын үсгээр мөнгө цуглуулж байгаад нэг их гайхуулам юмгүй ч тэрүүхэндээ хөөрхөн хөшөө босгосон, би яаж хориглох билээ? Нөхөр Сталин үүнд дургүйлхсэн юм болов уу?

	— Тэр гарын үсэгтэй баримт нь хаана байна? гэж Будягин асуув. 

	— Санхүүд. Баримт яг ёсоороо байгаа. Сайн дураар цуглуулсан мөнгө. Тэрнээс нь төлбөр хийж завод зарим материал өгсөн, ялихгүй зүйл, гэхдээ яг номын дагуу. 

	Будягин дуугарсангүй. Рязановт дургүй нь хүрч эхлэв. Хаяагаа манаад л... Айж байх нь. Гарын үсэгтэй баримтыг санхүүдээ хадгалчхаж. Тэр жагсаалтад нэр нь байгаа болгоныг, тэр бүх золгүй гүржүүдийг цаг нь болохоор үгүй хийнэ гэдгийг үнэхээр ойлгохгүй байна гэж үү. Сталин буяны тийм өглөгийг өршөөдөггүй шүү дээ. 

	— Иван Григорьевич, би тантай зөвлөх гэсэн юм... хэмээн Рязанов итгэл муутайхан эхлэв. — Намайг санамсаргүй шилжүүлээгүйг би ойлголгүй яах вэ. Гэхдээ шалтгаан нь надад тодорхойгүй байна. Үйлдвэрлэлийн шалтгаан байхгүй: барилгын явц хугацаанаасаа түрүүлж яваа, төмөрлөгийн чанар дээд зэрэгтэй байгаа, хотыг тохижуулж байна, нэгдүгээр сард трамвай ашиглалтад оруулсан, бичиг үсэг үл мэдэх явдлыг устгасан, өнгөрсөн онд дээд сургууль, техникум, бичиг үсгийн сургуульд нийтдээ гучин хоёр мянган хүн суралцсан, түүнээс арван мянга нь ажлынхаа хажуугаар. Хот соёлын төв болж чадсан, манайд Собинов, Обухов бас Катаев, Гладков, тэр ч байтугай Луи Арагон хүртэл ирсэн. Хоосон газар дээр бүгд л бидний гараар бүтсэн зүйл шүү дээ. Гэтэл яагаад гэнэтхэн халахдаа хүрэв?

	— Чамайг халаагүй, одоогийнхоос чинь дутуугүй хариуцлагатай ажилд шилжүүлж байгаа шүү дээ гэж Иван Григорьевич зөрөв. — Энд чангааж дөнгөлөө, сайн байна, одоо өөр газар чангаа. Манай арга барил тэр. 

	— Тийм нь ч тийм хэмээн Марк Александрович санал нийлэв. 

	— Нам намайг хааш нь явуулна, би тэнд ажиллахад бэлэн байна. Гэхдээ Пятаковын комисстой холбогдсон ноднингийн явдлыг санаж байна уу?

	— Нөгөө чиний баривчилчихдаг комисс уу? гээд Будягин инээв. 

	— Би баривчлаагүй шүү дээ, Иван Григорьевич, зүгээр л Оржоникизетэй ярихаас наана тэднийг завод руу оруулахгүй гэж бодсон юм, гэтэл тэд нар гоморхоод яваад өгсөн... Бид нэг кинотеатр, Осоавиахимийн нэг клуб, пионерын нэг зуслан, хүүхдийн нэг цэцэрлэг, хүхэрт рашааны ойролцоо нэг сувиллын газар энэ тэр барьсан нь үнэн. Улсын хөрөнгөөр бариагүй, хүмүүс оройн цагаар, амралтынхаа өдрөөр ажилласан, өөрсдийнхөө төлөө, үр хүүхдийнхээ төлөө урам зоригтой ажилласан. Орон сууц, ахуйн барилга барихгүйгээр завод хөгжиж чадахгүй. Энэ явдлыг Сталины өрөөнд авч хэлэлцсэн, Оржоникизе, Ворошилов хоёр байлцсан, өөр хэн ч билээ, Ежов ч билүү дээ, байсан. Нөхөр Сталин бидний үйлдлийг зөв гэж хүлээн зөвшөөрсөн, барилгын ажлыг сайшаасан, бүрэн дүүрэн сайшаасан. Тэгээд Пятоков комисс явуулсныг алдаа, бүдүүлэг алдаа гэж үзсэн. Гэтэл долоо хоногийн өмнө намайг мужийн намын хороон дээр дуудаж, энэ хэргийн талаар бичгээр тайлбар өгөхийг шаардсан. Тэр барилгууд төлөвлөгөөнөөс гадуур ажил, тийм учраас хууль бус гэдгийг хүлээх, бас төвөөс ирүүлсэн комиссыг хэрэг дээрээ баривчилснаа хүлээхийг тус тус шаардсан. Би Сталины өрөөнд болсон зөвлөгөөний тухай тэдэнд тайлбарлаж, нөхөр Сталин миний үйлдлийг сайшаасныг хэлсэн. Тэд нар: бид танаас Сталины үйлдлийн тухай асуугаагүй, таны үйлдлийн тухай асууж байна, битгий нөхөр Сталины нэрийг бариад бай, өөрийнхөө үйлдлийн өмнөөс өөрөө хариулах зоригтой бай гэж байна. Би ажилчид ажлын бус цагаар сайн дураараа ажилласныг хэлтэл нэг баргар этгээд “Та албадсан учраас л тэд нар ажиллахгүй юу” гэж залсан. Түүгээр барахгүй, энэ бүх барилга заводод, ажилчдад зайлшгүй хэрэгтэй байсныг би тайлбарлаж эхэлтэл мужийн намын хорооны нарийн бичгийн дарга Рындин “Тэр бүхэн чинь ажилчдад биш, хялбархан алдаршихад чинь таны хувьд л хэрэгтэй байсан” гэж миний үгийг тасалсан. 

	— Тэд нар тэгээд юу гэж шийдсэн бэ дээ?

	— Учрыг нь олохыг намын комисст даалгасан. Товчдоо, гишүүний сахилгын хэрэг нээлгээд шилжиж байна, ажил хийснийхээ төлөө тийм л шантай хоцорлоо. 

	— Чи Сталинтай яривал яасан юм?

	Рязанов духайж, 

	— Тэр намайг хүлээж авсангүй гэв. 

	— Чи чинь Төв Хорооны орлогч гишүүн шүү дээ, Бүгд хурал дээр чи байсан. 

	— Бүгд хурал дээр би түүн рүү ойртож чадаагүй юм. Хүнд Бүгд хурал боллоо. Енукизе ёстой нүднээс гарчихсан байна лээ. Та шийдвэрийг мэдэж байгаа биз дээ?

	Иван Григорьевич БХК(б)Н-ын ТХ-ны Сталины удирдаж хийлгэсэн Бүгд хурлын тогтоол бүхий зургаадугаар сарын 8-ны өдрийн “Правда” руу харцаараа дохив. 

	Сталин хамгийн сайн нөхөртэйгөө, талийгаач авгайнхаа загалмайлсан эцэгтэй, хоёр хүүхдийнхээ, Светлана, Вася хоёрынхоо “Авель ах” гэж хайрладаг хүнтэй, тэдний гэр бүлийг яаж ийж байгаад, үгүйдээн өнгөн дээр нь эв найртай байлгадаг цорын ганц хүнтэйгээ тооцоо хийчих нь энэ. 

	Юуны төлөө гээч?

	Енукизе Бакугийн “Нина” гэдэг хэвлэх үйлдвэрийн тухай товхимолдоо Сталины нэрийг худлаа дурдалгүй яг үнэнийг бичсэний төлөө шүү. Сталин тийм хэвлэх үйлдвэр байсан эсэхийг ч мэдэхгүй. 

	Тооцоо хийлээ!

	Яаж хийсэн гээч!

	Хоёр долоо хоногийн дотор “Кремлийн хуйвалдаан”-ыг бий болгож, 78 хүн баривчилжээ. Дээр доор гэлгүй толгой дараалан барьсан: ЗСБНХУ-ын ТГХ-ны нарийн бичгийн дарга нарын газрын ажилтан Больших, Еличанинова хоёр, засгийн газрын номын сангийн ажилтан Нелидова, Перельштейн, Симак нар, Кремлийн Зэвсгийн сангийн ажилтнууд, ялангуяа, Засгийн газрын ордны олон цэвэрлэгч-Жукова, Корчагина, Константинова, Катынская, Мельникова, Мещерякова, Орлова энэ тэр, мужаан Попов, хаалгачин Смольцова, зөөвөрчин Дьячков, манаач Неверов... Энэ цэвэрлэгчид, манаачид, номын санчид, хашаачдын танилуудыг, бас тэдний танилуудыг барьсан, “хуйвалдагчдын” олонх нь бие биеэ таних ч үгүй байсныг хэлээд яах вэ. Тэд нараас Киров, Аллилуева хоёрын үхлийн холбогдолтой элдэв ярианы тухай хүчээр мэдүүлэг аваад түүнийгээ хувьсгалын эсэргүү гүтгэлэг, нөхөр Сталины болон бусад удирдагчдын нэрийг гутаах оролдлого гэж ангилаад “Кремлийн хуйвалдаан” гэгчийг зохиожээ. 

	Үүний төлөөнөө Авель Енукизег Бүгд хурал дээр газар дор ортол нь муулжээ. Тэр бээр ЗСБНХУ-ын ТГХ-ны нарийн бичгийн дарга нарын газрын албыг ангийн дайснаар дүүргэсэн болж таарч. Ангийн дайсан этгээдүүдийг ивээлдээ авсан, тэднийхээ жигшүүрт хорт зорилгод ашиглагдсан, харийн хүмүүстэй тогтоосон хэлхээ холбоогоо өөрийнхөө намтай харьцах харьцаанаас дээгүүр тавьсан. Тэр бээр цадигаа алдсан, хэт өөхөлсөн, коммунистын нэр нүүрээ хөсөр хаясан, арчаагүй ихсийн дүртэн, ялзарсан бэртэгчин болохоо харууллаа... 

	Будягин Рязановыг сайн тогтож харав. 

	Энэ бүхэн Бүгд хурал дээр яригдсан, энэ бүхнийг Рязанов чихээрээ сонссон, гэвч Будягинд энэ тухай ярьж өгсөнгүй. 

	Яагаад ийм их болгоомжилж байна? Ахмад большевик Авель Енукизег гэсгээн цээрлүүлэхэд, бичиг үсэг муутай, хөөрхий жирийн хүмүүс, цэвэрлэгч, манаач нарыг гэсгээн цээрлүүлэхэд оролцсондоо ичээ юм болов уу?

	Үгүй ээ, ичээгүй. Дасчихсан хүн. Нарийн ширийн тодорхой юм ярья гэхгүй байна, яривал энэ бүхнийг өөрөө юу гэж үзэж буйг хэлэх хэрэгтэй болно, чухам үүнээс л айж байгаа. Энэ 78 хүн шиг ямар ч гэм буруугүй сайн залуу, өөрийнхөө зээ дүү Сашаг ноднин өмөөрөхөөсөө айж байсан шигээ одоо ч айж байна. Ганц Авель Енукизег цээрлүүлэхийн тулд Сталинд өөр 78 хүний амьдрал шаардагдаж. Ганцхан Авелийг буруутгах юм бол нөгөө товхимлоос нь болж түүнтэй илт тооцоо хийсэн болчихно, харин бөөнд нь бол-энэ яах аргагүй хуйвалдаан, бакугийн явдал энд ямар ч падгүй. Енукизе Кремлийг хариуцдаг хүн, Кремльд дайсан шургалсан байна, тэгэхээр Енукизе зэм авалгүй яах вэ. Завсарт нь ямар ч гэм буруугүй 78 хүн хохирсон, тэр юу шалих вэ!.. Хүрээ нь тэлэх юм бол бүр олон хүн дахиад хохирно, 78-ийг биш 78 мянгыг устгаж болно гэдгийг ТҮҮНИЙ түүхэнд халдагч хэнбугай ч болов мэдэх хэрэгтэй. Түүх хүмүүсээс үнэтэй, түүх хүмүүсээс чухал-энэ бол сталинч философи. 

	Харин Рязанов Бүгд хуралд дээр юу болсныг одоо бодоогүй, тэр талаар санаа зовоогүй, өөрийнхөө хувь заяаны тухайд л санаа зовж байна. Хувь заяаныхаа эргэлтийг мэдэрч. Хэчнээн сайхан явж байлаа, ямар түргэн дэвшиж явлаа, гэтэл гэнэтхэн - зогс!

	Кузбасс руу шилжүүлэхийг бол хачирхах зүйл биш. Гэхдээ шалтгааныг хэлээгүй, намын гишүүний хэрэг үүсгэсэн, Сталин түүнтэй ярилцахыг хүсээгүй... Рязанов нэгмөсөн сүйрэх совин татаагүй ч гэсэн айдас төрчихжээ. Тэр айдас үндэстэй. 

	Сталин Киров дээр Николаевыг олсон, Куйбышев дээр найдваргүй эмч нарыг олсон, харин Оржоникизе дээр хэнийг ч хайхгүй, Сергогийн бахархдаг бүх хүнийг хүйс тэмтэрнэ. Серго өөрөө олж, өөрөө дэвшүүлж хүмүүжүүлсэн аж ахуйн боловсон хүчнүүдийг Сталин дайсан шиг, хорлон сүйтгэгчид шиг үзэж устгана, тэгэхдээ Сергог тэр ажилдаа албадаж оруулах юм уу, тэдний хорлон сүйтгэх ажиллагааны хариуцлагыг албадан хуваалцуулна. 

	Оржоникизегийн нэр хүнд маш өндөр байгаа нь мэдээж, гэтэл Троцкий, Зиновьев, Каменев, Бухарин, Рыков, Томский энэ тэрийн нэр хүнд доогуур байсан гэж үү? Тэгэхээр Рязановын явдал энэ төлөвлөгөөний л нэг сэжүүр байх. Сталин төлөвлөгөөгөө их урьдаас боловсруулдаг, нүүдлээ ч бас их холоос эхэлдэг юм чинь. Рязанов өөрт нь бурхан шиг итгэдэг, тиймээс хоромхон зуур няцна, тэгэхээр Рязановын явдал Сталины хувьд сайн нүүдэл гэлтэй. 

	Иймийн учир Будягин өөрийн бодол, өөрийн мэдэж байгаа зүйлийг Рязановт хэлэхгүйгээр шийдэж зөвхөн, 

	— Чи тэгээд надаар яалгах гээ вэ? гэж асуув. 

	Рязанов дал мөрөө хавчив. 

	— Григорий Константиновичтэй ярьсан боловч юм тодорсонгүй. Үнэнийг хэлэхэд би түүнд, намайг мужийн намын хорооны товчоо дуудаж, гишүүний сахилгын хэрэг нээсэн гэж хэлсэн, гэтэл мань хүн, “Төлөвлөгөөнөөс гадуур барилга баривал юу болдгийг харав уу?” гэж инээсэн, Сталины өрөөнд ярихад ч тэр намайг бас дэмжээгүй юм. Намайг шилжүүлж байгаагийн жинхэнэ шалтгаан юу вэ, гишүүний сахилгын хэрэг нээсний жинхэнэ шалтгаан юу вэ гэдгийг тодруулж хэлж өгөхийг би танаас хүсэж байна. 

	— За, би Григорий Константиновичтэй ярих гээд үзье гэж хэлээд Будягин бослоо. 

	Рязанов ч босов. 

	— Чамд хэлснээсээ илүү юм надад хэлнэ гэдэгт би нэг их итгэхгүй байна. Гэхдээ боломж таарвал би ярилцана гэж Будягин нэмж өгүүлэв. 

	Тэгээд бодолхийлснээ, 

	— Таны зээ дүү яасан бэ? гэж асуув. 

	Марк Александрович санаа алдав. 

	— Цөллөгт байгаа. 

	— Хаана?

	— Сибирьд. 

	— Сибирь том шүү дээ. 

	— Ангар хавьд л байгаа. 

	— Ангар хавьд л байгаа хэмээн Иван Григорьевич доогтой ч гэмээр, харамссан ч гэмээр давтан өгүүлээд, — За энэ шив! Хэрвээ юм олж мэдвэл чамд хэлнэ, мэдэж чадахгүй бол битгий юм санаарай... гэв. 

	— Тэгье, баярлалаа, Иван Григорьевич. 

	Тэр бээр Иван Григорьевич, Ашхен Степановна хоёртой салах ёс ёслоод гарч одлоо.

	Вика Варяд бүх үнэнээ хэлээгүй л дээ. Уран барилгач нөхөр нь үнэхээр их ажилтай, Вика түүнийг үнэхээр ховор хардаг нь үнэн. Үүнтэй эвлэрч болох л доо: нөхөр чинь өдөржин ажилтай, чи өдөржин сул байгаа бол түүнгүйгээр бас жаргалтай амьдарч болно шүү дээ. Харин тэгж амьдрахын тулд мөнгө хэрэгтэй, зүгээр ч үгүй их мөнгө хэрэгтэй, гэтэл Уран барилгач цалингийнхаа тэн хагасыг хуучин авгай хүүхдүүддээ өгчихнө. Тэр хүүхдүүд нь амьдралаа өөрснөө аваад явахаар том болчихсоныг яана. Тийм байтлаа Викаг ямар нэг юм эрхлэх хэрэгтэй, аль нэг албанд орох юм уу, эрдэмд оройтно гэж байх биш сургуульд орсон ч болох юм гэхчлэн үйлийн үргүй мунхаг юм ярина. Ажиллах, сурах л дутаж гэнэ дээ! Мань хүүхэн эхнэр гэдэг албан ёсны зиндаатай хүн шүү дээ, тэд нарын албан ёсны жигшүүрт тодорхойлолтоор бол гэрийн эзэгтэй, ямар ч атугай ажиллахгүй байх эрхтэй. Нөхөр нь түүнийг зүгээр л өрөвдөхгүй, гамнахгүй байгаа хэрэг. Чарам хийдэг юм нь ажил, хуучин гэр бүл хоёр... Тэд нартаа мөнгө өгөөд зогсохгүй, ерөөсөө харилцаагаа таслаагүй, авгай, хүүхдээ эргэнэ, гэр бүлийнх нь баяр энэ тэрд оролцоно. Тэр ч байтугай эвийг нь олж байгаад Шинэ жилийг хоёр удаа тэмдэглэчихнэ: арван хоёр хүртэл Викатай, арван хоёроос хойш тэд нартайгаа. “Явж хүүхдүүдээ эргэе, би амлачихсан юм” гэх. Тэнд гэр бүл нь байгаа юм бол энд юу байна?

	Өөрийнхөө юмыг ч бүрэн авчраагүй, жижигхэн чемодантай л ирсэн, тэр дотор нь хоёр цамц, хос дотуур өмд, хэдэн мөрөвч байсан. Нөгөө суут хүн чинь тэр! Тэр бээр “хамтран хураасан хөрөнгөө” эхнэртэйгээ хуваах нь битгий хэл цөмийг нь орхичихсон. Номын сангаа хүртэл орхичихсон, ном нь ажилд нь хэрэг болно оо доо. Түүний жинхэнэ гэр тэр, тэр гэртээ л буцаж таарна, Вика үүнд эргэлздэггүй, бас нэг их харуусдаг ч үгүй, ийм амьдралаар яах вэ дээ. Баяр биш үхээнц домог. 

	Вика түүнтэй эс маргана. Бүх юм хариугүй нарийхан утсан дээр торж байгаа учраас зөрөлдөж гэмээ нь тэр утас тас үсэрнэ гэдгийг ойлгоно. Түүнийг тастаж болохгүй. Чухамхүү Уран барилгачийн авгай байгаа дээрээ л шинэ амьдрал, шинэ хувь заяагаа зохиох хэрэгтэй. Түүнийг өөр хүн олж авах ёсгүй, харин өөрөө өөр хүний төлөөнөө одоогийнхоо дээгүүр зиндаа, гэр бүлийн аз жаргалтай амьдралаа золионд гаргана. Хайр сэтгэлийн төлөө юуг эс хийдэг билээ!.. Тэгж чадваас түүний шинэ гэрлэлт үйл явдал болно, гэхдээ тэрхүү шинэ хүнд нь юуны өмнө үйл явдал болно. 

	Дахиад л нисэгчийн тухай бодол орж ирэв. Гэвч тэд хаана байна, хаагуур тэднийг хайх вэ? Энэ бол зөгнөл. Нэмэрт нь Вика гэрээс бараг гардаггүй юм чинь. 

	Марасевичийнх урьдын адил хөл ихтэй, зан сайтай айл хэвээрээ. Москвагийн алдартнууд урьдын адил орж гарсаар. Хөгжмийн зохиолч ямар бол? Зураач? Үгүй ээ, тэдний байр суурь дэндүү тогтворгүй. 

	Ах нь хөгжим, театр, уран зураг, утга зохиол гээд бүх чиглэлээр бичдэг учир тэд нарыг толгой дараалан бут ниргэнэ. “Правда” сонинд зохиолч Панферов Горькийг чимхсэн. Горький коммунист зохиолчдыг шүүмжилдэг учраас тэгж чимхсэн нь зөв гэж Вадим ярина. Гэтэл яг тэр нүүрэнд Горькийн Чеховт бичсэн хэвлэгдэж байгаагүй захидлыг нийтэлснийг Вадим “гэмээ цайруулжээ” гэж егсөн. Вадим одоо зохиолчид, найрагчид, алдартай зохиолчид, алдартай найрагчидтай танимгайрхах болсон, олон тийм хүн тэднийхээр орж гарна. 

	Вика зочдоо хүлээж авна, гэхдээ тэдний ярианд оролцоход түүнд хэцүү. Тэр бээр, үнэнийг хэлэхэд, юу ч уншихгүй: Гавшгайчид, манлайлагчид, үйлдвэр завод, ган ширэм гэхчлэн уншихад нэн уйтгартай. Гэхдээ юм мэдэхгүйгээ өөртөө ашигтайгаар овжин эргүүлнэ. Ярилцаж байгаа хүнээ илт анхааран чагнаж, түүний боловсрол мэдлэг, ой ухааныг үнэлж байгаагаа ойлгуулан шагширч дөвийлгөнө, хүн тэгэхэд хэзээ ч дуртай шүү дээ. 

	Нэг гуч эргэм насны жижигхэн давжаа уймраа залуу ирсэн, түүний тун саяхан нийтлүүлсэн романыг хүн болгон уншиж, хүн болгон магтана. Гавшгайчдын тухай биш, нударганчуудын тухай, тэдний бослогын тухай учраас эрхбиш уншууртай, Вика хүртэл уншсан юм байж. Харин зохиолч гуайд өөрт нь сэхээтний үнэр байхгүй, хөдөөгийн гэлэнгийн ч гэл үү, ламын ч гэл үү хүү. Анхныхаа амжилтад ташуурч толгой нь эргээд өөрөөсөө бусдыг сонсдоггүй, хэнийг ч олж хардаггүй болчихсон учир Вика өөрийг нь хэчнээн анхааралтай сонсож буйг ойлгож үнэлэхийн оронд ухартусан түүнийг гайхширан харжээ. Уул нь дуугүй байх ёсгүй, түүний тухай, романых нь тухай ярьж байх ёстой, дуугүй байгаад байвал бусад айлд, бусад хүмүүс романыг нь яаж магтаж байсныг өөрөө ярьж өгөх юм байж. 

	Вика түүнийг өөртөө татчих байсан байж магадгүй, цаадах нь даанч дорхноо алга болчхож. Вадимын егснөөр бол тэр нөхөр амжилтаа бататгах хэрэгтэй хэмээн, тэр нь ч зөв, троцкийчуудын нууц ажиллагааны тухай шинэ роман бичихээр хүн амьтнаас дөлөн оджээ. 

	Арай ахмад, дөч эргэм насны болов уу, бас нэг зохиолч гарч ирсэн, эвэр хүрээтэй шилтэй, хилийн чанадад аж төрж явсан петрбургийн сэхээтэн, Азийн тухай, арай басмануудын тухай гээгүй байгаа даа, хачирхам сонин бичдэг гэх. Вика ялаархсан адуу шиг толгой дохин дуу алдаж, ийм хүнтэй ерөөс уулзаж учирч яваагүйгээ байдаг чадлаараа ойлгуулахыг хичээн, овоо наашлуулж байх шиг санагдсан боловч цаадах нь бас түдэлгүй алга болчихжээ. Шинэ роман бичихээр, Дорно зүгт гэсэн үү, яваад өгч. Ийнхүү баарсаар байгаад Вика тэднийд орж гарсан хүмүүсээс хэнийг ч урхидаж чадсангүй. 

	Хуучин танилуудтайгаа уулзалдахаа больсон, уул нь ресторанд л тааралддаг юм, гэтэл Вика одоо ресторанд орохыг бүр цээрлэсэн, учир юун гэвэл Уран барилгач толгой өөд татах завгүй, тэгэхээр нөхрөө орхин ресторан хэсэх юм бол өөртөө өргөмжилсөн нөгөө дээдсийн хүрээлэнгийн хатагтайн дүрээ баллана гэсэн үг. 

	Ноэми, Нина Шереметева хоёртой (түүнийг бодвол цэнгэлтэй амьдарч байгаа хоёр доо) утсаар баахан бурна, харин айл хэсэхийн хувьд бол баян франц худалдаачинтай суусан Нелли Владимирова дээр л очно. 

	Тэр парвигар уруултай, доожоогүй франц суунаг талимаа нүдээрээ хүүхэн эргүүлдэх санаатай, оросоор бараг ярихгүй, эсвэл ярьдаггүй дүр эсгэх хэр нь, гэнэ гэнэ “си”, “до”, “ре” гэдгийг нь цохож байгаад “Марья Сидоревна, Марья-си, Марья-до, Марья-ре” гэж цочир хашхичин дуулж, мангар юм шиг инээнэ. Вика түүнд дургүй. 

	Харин байр нь их гоё, бөөн хивс, эртний тавилга, ваар шаазантай, бас хувийн машинтай, хувцас эсвэл гадаадын новш, мөн ч их новш бий. Жорж чухам ямар ажил эрхэлдгийг хэн ч мэдэхгүй, Нелли бас булзааруулаад хэлэхгүй, гэхдээ баян гэдэг нь үнэн байх. 

	Товчдоо, Неллигийн аз дайрчээ. Өөрөө ямар гээч? Азарга л гэсэн үг! Биерхүү ч, ясархуу ч. Гэтэл харчууд түүн рүү хошуураад салахгүй. Тэгээд л Жоржийг уургалчихсан, түүний дөнгөж хүзүүгээр хүн шүү дээ. “Чи үүнийгээ шөнө дараад бүтээчихгүй биз?” гэж Вика цаашлуулахад Нелли, “Битгий санаа зов, манай хүн сэргэлэн, хэвтрийнхээ эвийг бид олно шүү” гэх. 

	Нелли хоёр ч удаа Парис явж нүд тайлаад, гэр орноо европ маягт оруулсан. Хүн зочлохдоо эхлээд элдэв хүйтэн юм уулгана, зууш нь есөн шидийн юмаар хачирласан хумсын чинээ талхнууд, машинаа өөрөө барина, нэг үгээр хэлэхэд, европжсон төдийгүй бүр америкжсан, нэг шүүрснээ тавихгүй шаргуу хүүхэн, яльгүй хашхичуур, гэхдээ ажилсаг, унших юмаа ч амжуулна, бас зураг зурна... Нэг дон бий: морины уралдаан мөрийтэй үзэж дандаа хожно. Бас шаггүй овжин, хуучин хувцас хунараа сүйхээтэй борлуулна, гэхдээ дамлахгүй, зүгээр л урт нь ч юм уу, өнгө нь ч юм уу таараагүй гэдгээр илүүдсэн юмаа найз нартаа зарж байгаа царайлна. Лхагва гаригийг гэртээ найз нараа цуглуулдаг уламжлалт өдөр болгосон. 

	Гэхдээ хамгийн гол нь тэднийхээр олны хөл тасрахгүй, голдуу гадаадынхан шүү. Энэ л Викад эрхбиш горьдлого төрүүлнэ. Нелли хэн хэдэн настай, ямар сонирхолтой, ямар боломжтой гэхчлэн бараг хүн болгоны тухай түүнд ярьж өгнө, заримдаа хэн нэгний далан булчирхайг тоочиж муулах нь ч бий. 

	Олон зочин Вика руу хараа чулуудавч эхлээд тун шалихгүй амьтад таарч байжээ. Бараг бүгдээрээ эхнэртэй. Вика тэдэнтэй зиндаагаа бодон жирийн найрсаг харьцахдаа эргүүлэх оролдлогоос эвлэгхэн зайлсхийхийн хамт, “Бие хүн хэн болохыг тодруултал” үүссэн харьцааг сох таслахгүй. “Бие хүн” хүсэлд нийцэхгүй нь тодорвоос анх танилцахдаа үлдээсэн бяцхан горьдлогоо сурамгай замхруулна. 

	Вика Шарльтай чухамхүү Неллигийнд тааралджээ. 

	Цайвар шаргал үстэй, өндөр нуруутай, хундага барьсан тэр хүн Жоржид нэг юм яриад зогсож байжээ. 

	Түүний хүдэр царай, цохноосоо бөгтөр хамар Викагийн нүдэнд шууд тусжээ. Сайхан таарсан гоё костюмыг нь бас анзаарсан. Иймэрхүү их гарын шонхор Неллигийнхээр үзэгдэж байгаагүй дээ. Язгууртан уу? Өөрийг нь хэдэнтээ шимтэн харсан харцаар нь тэдний хооронд гал авалцлаа гэдгийг Вика ойлгожээ. Тэр бээр эрчүүдийн ичгүүргүй тэмтрэх харцыг жинхэнэ ирээдүйтэй харцнаас ташаарахгүй ялгана. 

	Маргааш нь Неллитэй хов живээр “хэл амаа билүүдэж” байхдаа Вика Шарлийн тухайд, 

	— Цайвар үстэй франц тэр болгон таардаггүй биз дээ гэжээ. 

	— Францын язгууртнууд бүгд ёс шиг цайвар үстэй. Ер нь хойд зүгийн ялангуяа зүүн хойд зүгийн францчууд герман цустай учраас бүгд цайвар үстэй байдаг юм гэж Нелли тайлбарлав. 

	Тэр бээр францтай суусныгаа францаар мэргэшсэн гэж үздэг нэгэн. 

	— Тэр язгууртан уу?

	— Тийм үг таарахгүй. Тэр бол гүн хүн, овог нь “де” гэдэг угтвартай бичигддэг юм. 

	— Үгүй ер хэмээн Вика инээд алдав. — Гүнтэн Москвад юу хийдэг байх вэ?

	— Шарль сурвалжлагч гээд Нелли францын нэг алдартай сониныг нэрлэж, — Тэдний гэр бүл энэ сонины эзэмшигч, францын цуутай баячуудын нэг. Шарлийн сүйт бүсгүй нь нэг санхүүчийн охин, Ротшильдынх биш, гэхдээ тэр зиндааных, би овгийг нь мартчихаж гэв. 

	Тэгэхээр Шарль царайлаг, баян бас ганц бие байх нь. Католик сүсэгтнүүдэд гэр бүр салах хориотой учраас эхнэргүй гэдэг бол ноцтой зүйл. 

	Вика гэртээ очоод бүх юмыг нарийвчлан тунгаажээ. Энэ боломжийг алдаж болохгүй. Дьяков, Шарок хоёр саад хийснээс болж Эрикийг алдсан удаатай, одоо түүнд юу ч саад болох ёсгүй. Энэ улс оронд түүнд хийх юм даанч алга. Увайгүй явдал, атаа жөтөө, уриа лоозон, сүрт жагсаал, тодорхойгүй маргааш, үүрдийн айдас энэ тэрнээс залхахын цаагуур залхаж гүйцлээ. Тэр бээр өнөөдөр Москвагаар сэлгүүцэж явна, гэтэл маргааш утасдаад, нөгөө түрүүчийнх шиг: “Иргэн Марасевич, тантай ДЯАКГ-аас ярьж байна... ” гэж мэднэ. Түүнийг тэндээс тавьсан нь чухал биш, дахиад дуудаж болно, дахиад албадаж ажиллуулна. Түүний өгсөн баталгаа тэд нарт байгаа юм чинь. 

	Парис руу арилж өгөх хэрэгтэй. Мөнхийн их Парис. Сургуульд байхдаа франц хэл үзэж байсан, үнэндээ яггүй мартсан л даа, гэхдээ эргээд үзэхэд сэргэнэ... Нэг шүлэг чинь юу билээ?.. “Bonjour, madame San-Souci, combien coutent ces saucisses”1. Гол нь дүрэм, тэр бээр дүрмийг амархан сэргээгээд авна, present, passe compose, passe simple, futur simple, participe passe2 гэж юун төлөө есөн жил балбалаа. Үйл үгийн хэвүүд бага насыг нь санагдуулж Вика бүр сэтгэл нь догдлоод явчхав. 

	Юу ч болсон хамаагүй эндээс явна. Уран барилгач өнөө маргаашгүй бултчихна, аав нь эрт орой хэзээ боловч нас барна, уул нь эртхэн л бол дээр сэн, тэгсэн цагт мань хүүхэн хаашаа харж юугаа маажих вэ? Вадимтай бол одоо ч гэсэн нэг дор хооллохын арга байхгүй, идэмхий байгаа, шалир шалир зажилж байгаа энэ тэр нь ой гутам, нэмэрт нь ам дүүрэн байж айварлахыг яана. 

	Хариугүй цалинтай нэг муу инженертэй сууж насаараа хуруу хумсаа хуйхлах уу. Үгүй ээ, энэ их гүрэн түүгээр дутахгүй. Тэр муу азарга шиг Неллийг Парис руу аваад явчхаж байгаа юм чинь түүнийг, Викаг бол бүр уухайн тас авна. 

	Энэ удаа л нэг бузгай юм болж магадгүй. Тэр бээр хархүүгийн шимтсэн харц, дуугарахгүй байсан энэ тэрийг эргэж саналаа, уул нь францчууд их аманцар, гэтэл Шарль түүний дэргэд огт дуугарахгүй, цаанаа нэг учиртай чимээгүй байсан. Чухамхүү энэ л Викад горьдлого төрүүлнэ. 

	Ухаантай хүүхэн цайллага дуустал хоргоддоггүй учраас Вика Нелийгийнхээс хамгийн түрүүнд, зүгээр ч үгүй, англи маягаар хэнтэй ч баяртай гэлгүй, учир битүүлэг явчихжээ. 

	Гэртээ улаа бутраад баяр хөөртэй иржээ. Гэрийн цамцтай Уран барилгач тавхайгаа чирсээр очиж хаалга онгойлгож өгөв. Царай нь цонхигор, нүд нь сэлхгэр харагдана. 

	— Чи хүрээд ирэв үү. Би бүр унтах гэж байлаа. 

	Вика булган хүрмээ түүний гар дээр тохоод, хацар дээр нь шопхийлгэн үнсэв. 

	— Хонгор минь, зүйтэй шүү, чи их ядарсан царайтай байна... Би халуун усанд жаахан хэвтээдэхье. 

	Неллийг энэ хэрэгт оролцуулах уу, хэрэггүй юү? Викагийн бодлыг эзэмдсэн юм энэ. 

	Үгүй ээ, одоохондоо хэрэггүй байх. Ганцхан гоомой дохио, дэмжсэн үг, саймширсан инээмсэглэл бүх юмыг баллаж мэднэ. Шарль Неллигийнд дахиад үзэгдэхгүй болчихвол өөр хэрэг л дээ. Гэвч лхагва гариг хүртэл хүлээе. 

	Хэрэв Шарль ирвэл үнэхээр гал авалцсан гэсэн үг. Тэгвэл 

	Неллигийн хэрэг гарахгүй. 

	Дараачийн лхагвад Шарль Неллигийнд иржээ. 

	Мэдээж, Вика ч ирж. Гэхдээ урьдын адил бусдаас арай хожуу...

	1935 оны долоодугаар сарын 7-нд Сталин Үндсэн хуулийн комиссын бүгд хурлыг даргалав. 

	Комисс гучин хүнтэй, Сталин гучин нэгдэх нь. Намаас хөөгдөж, бүх албан тушаалаасаа авхуулсан Авель Енукизегээс бусад нь бүгд байв. Хайнга хандсанаас болж түүнийг Үндсэн хуулийн комиссоос хасаагүй тул албан ёсоор бол гишүүн хэвээр байгаа юм. 

	Бухарин, Радек хоёр шинэ Үндсэн хуулийн үндсэн төслийг зохиогчид учраас гол илтгэгчид. Бусад нь ч үг хэлэх нь мэдээж. Тэгэлгүй яах вэ! Тэгээд “Үндсэн хуулийн эцэг” хэмээгдэн түүхэнд орох юм чинь. 

	Эхний илтгэгч Бухарин. 

	Бухарин хоёрдугаар сард Бүх холбоотын гавшгай хамтралчдын хоёрдугаар их хурал дээр үг хэлэхдээ, “Улс орон тэр даяараа ленинч намаа тойрон нягтарч, энэ намыг хөдөлмөрчдийн гайхамшигт удирдагч, сая сая хүний жанжин, нэр нь агуу их таван жилүүд, аварга их ялалтууд, аварга том тэмцлийн билиг тэмдэг болсон Сталин төмөр мэт гараар жолоодож явна” гэсэн билээ. 

	Гэтэл яг долоо хоногийн дараа “Правда” сонины нийтэлсэн “Пролетарийн жанжин” гэдэг өгүүлэлдээ Радек Сталиныг шагшин магтах тухайд нөгөө Бухариныг хол хаяжээ. Ямар сайндаа түүнийг Крадек гэцгээх вэ дээ, сармагчин царайлсан хулгайч, луйварчин. 

	Зиновьев, Каменевын явдал давтагдаж байна уу? Тэр хоёр ч бас ТҮҮНИЙГ дэвэргэн магтаж байсан, харин юугаар төгслөө дөө?

	Заль л даа. Бухарин “Төслийн үндсийг” илтгэв. Үндсэн хууль байж болох бүх эрх чөлөө, дэлхийд хосгүй агуу их эрхээр ард түмнийг хангах ёстой, түүнчлэн бүрэн тэгш эрх, дэлхийд хамгийн ардчилсан сонгуулийн систем, дэлхийд хамгийн шударга шүүн таслах ёс... 

	Бухарин, Радек хоёр ингэж сэргэлэнтлээ. 

	МАНЬ ХҮН хүртэл тэднийг ийм аданга чинээ санаагүй. Дэлхийн хамгийн ардчилсан үндсэн хуулиудыг даваад явчхаж. Гэнэн толгойнууд. Ийм Үндсэн хуулиар хаацайлан эхэн үедээ өөрсдийгөө аюулгүй болгож, амар жимэр байцгаана, хожим нь засгийг “үндсэн хуулийн аргаар” солино гэж горьдоцгоож байна. Дүйрэнгүүд!

	Энэ Үндсэн хууль ТҮҮНД, юуны өмнө ТҮҮНД л хэрэгтэй. Мөд хийх гэж буй боловсон хүчний хувьсгалд энэ хууль улс төрийн хүчирхэг халхавч болно. Засаг нэг хүний гарт байгаа цагт, тэр засаг бат бөх байгаа цагт, ард түмэн тэр засгийг дэмжиж байгаа цагт ямар ч Үндсэн хууль дүйнэ. 

	Ард түмэн ТҮҮНТЭЙ хамт байгаа. Өлсгөлөн, гуйланчлалыг үл харгалзан, сая сая хүний амь хохирсныг үл харгалзан ард түмэн ТҮҮНИЙ төлөө байна. ТҮҮНЭЭС айцгааж байна. Нэг хүний засаглалын гол нөхцөлийг хэрэгжүүллээ. Ард түмэн зовлон зүдүүрийнхээ бурууг бурхнаас бусад хэнд ч хамаагүй тохож ирсэн түүхтэй. Бурханыг зэмлэж зүхдэггүй, бурханд талархан сүсэглэдэг. 

	Сталин ийнхүү бодолхийлэх зуур Бухариныг анхааралтай сонсож суув. Ер нь ч, түүнийг цөмөөрөө, ялангуяа үндсэрхэг үзэлтнүүд анхааралтай сонсоцгоож байлаа. 

	“Намын шилдэг онолч”, “намын хайрт” өөрсдийнх нь өмнө үг хэлж байгаад хөөрч уяран мэлэрсэн тэд нар түүний учир авцалдаа төгс, хэллэг томьёолол гойд илтгэлд бах нь ханаж байна гэлтэй. Туркмений Айтаков бүр амаа ангайчхаж, Буриад Монголын Ербанов цатгалан муур шиг нүд нь талимаарчхаж. Уул нь үндсэрхэг үзэлтнүүд. Өвөр Кавказын Ардын Комиссаруудын Зөвлөлийн дарга Мусабеков ч үндсэрхэгч, Таджикстаны Рахимбаев ч үндсэрхэгч, чантуу Икрамов, Файзулла Хожаев хоёр ч үндсэрхэгчид. Бухарин холбооны улсуудын бүрэн эрхт байдлын тухай айварлахад тэдний нүд цахилж гялалзаад явчихлаа. Тэдний хувьд Бухарин урьдын адил “жолоодогчоороо” байна. Бухаринд шинэ Үндсэн хууль бэлтгэхийг даалгаснаар МАНЬ ХҮН түүнийг удирдлагын бүрэлдэхүүнд буцааж оруулжээ гэж найдацгааж байна. Тэд нар үнэхээр тэгж хүсэж байна. Өөрсдийгөө биеэ даасан, хараат бус байдалтай гээд итгэчхэж, муусайн засаг ноёд!

	Энд сууцгааж байгаа Беларусын Голодед, Червяков, Украины Любченко, Петровский, Чубарь нар тэд нарын өрөөсөн гутал... Танигдаагүй, найдваргүй хүмүүс. 

	Тэр бээр алагдсан Киров, нэгдүгээр сард нас барсан Куйбышев хоёрын оронд Улс төрийн Товчоонд Чубарь, Микоян хоёрыг оруулжээ. 

	Микоян зальт, илбүүрч этгээд, гэхдээ ӨӨРИЙНХ нь зальт, илбүүрч этгээд, бас сайн ажилтан. 1918 онд Бакуд яаж амь гарсан нь тодорхой бус. Бакугийн бүх комиссар алагдсан байтал нөхөр Микоян амьд үлдсэн. Хачин шүү, тийм биз дээ? Энэ хүн үнэнч зүтгэнэ ээ. 

	Чубарь ойлгомжгүй л дээ. Гэхдээ Петровский тэр хоёрын нэгийг сонгохоос өөр замгүй болсон, хоёулаа 1926 оноос УТТ-ны орлогч гишүүд, түүндээ хүрэхээр Петровскийгээс Чубарь дээр. Чубарь ойлгомжгүй, гэтэл Петровский бол хүний хүн, ӨӨРИЙНХ нь хүндэт хадам Аллилуев шиг идеалист марксч. 

	Бас энд сууж байгаа зарим орос ч танигдаагүй хүмүүс. 

	Жишээ нь Акулов байна, халзан, монголтой төстэй шүү, бас прокурор байхдаа Вышинскийд саад хийгээд байсан, тэгээд түүнийг Енукизегийн оронд ТГХ-ны нарийн бичгийн даргаар сонгуулж, Вышинскийг прокуророор томилж, татлаа түлхээгүй болгосон. Уул нь Вышинский ёстой увайгүй шаар, гэхдээ хэрэгтэй шаар, одоо тэр харахгүй юү, Бухарины илтгэлд хөөрөөгүй дүр гаргаад хөмсөг зангидчихсан байна, ӨӨРТ нь зориулж тийм дүр эсгэж байгаа юм, бүгдийг ойлгоно, хичээнгүй халимагтай, нямбай танасан буурал сахалтай мал, харваас үнэтэй костюм, цардмал захтай цамц, зангиа энэ тэр нь европ сэхээтний дүрд хувилчихсан буй хэрэг, гэтэл дотроо бол эрүүгийн хэрэгтэн. Крыленког нэг нүдээр үзэхгүй, зажлахгүй залгихад бэлэн хэр нь гэнэ гэнэ түүн рүү зулгуйдан инээмсэглэнэ. 

	Крыленко зайлбаргүй дайсан. Хүүхдийн эрүүгийн хариуцлагын асуудлаар юу шиг байлаа? Дайсан шиг. 

	Наймдугаар сарын 7-ны өдрийн хуулийг эс харгалзан улсын эд хөрөнгийг, ялангуяа тээврийн байгууллага дээр шамшигдуулсаар байна. Гол тонуулчид нь хүүхдүүд. Ягода сүүлчийнхээ мэдээлэлд энэ тухай онцгойлж дурдсан байна лээ. Хоёрдугаар сараас төмөр замын тээврийг тэргүүлсэн Каганович бас үүнийг нотолсон байна лээ. 

	Гэтэл хүүхэд шүүгдэх ёсгүй. 

	Тэгж яривал яахаараа шүүгдэх ёсгүй билээ?

	Хулгай хийж болохгүйг арван хоёртой банди сайн мэднэ, хулгай гэмт хэрэг гэдгийг ч сайн мэднэ. Гэтэл тэр банди өөрийг нь шүүх ёсгүйг бас мэднэ. Тийм учраас түүнийг шүүж болно, шүүх ч ёстой гэдгийг мэдэж аваг. 

	Бас хүүхдүүдээ хулгайд явуулдаг эцэг эхчүүд ч үүнийг мэдэж аваг. Ялын дээд хэмжээ хүртэлх аливаа эрүүгийн хариуцлага арван хоёр настайгаас эхлэн бүх иргэдэд хамаарна гэсэн нэмэлт эрүүгийн хуульд хэрэгтэй байсан юм. Тэгж гэмээ нь хулгай хийхээ болино, ард түмний хөрөнгийг үрэн таран хийхээ болино, дээрэмдэх, алахаа болино. Ингэвээс эцэг эхчүүдэд нь ч сайн сэрэмжлүүлэг болно. Сайн муу бүх эцэг эхчүүдэд. 

	Гэтэл шүүхийн Ардын комиссар Крыленко тийм зарлиг гаргахыг эсэргүүцсэн. Бүр ӨӨРТЭЙ нь уулзах гэж гүйснийг яана. МАНЬ ХҮН түүнийг, мэдээж, хүлээж аваагүй. Тийм хууль хаа ч байхгүй, дэлхийн шүүхийн практикт тийм жишиг байхгүй, дэлхийн нэг ч улсад арван хоёртой хүүхдийг цаазалдаггүй, хүүхэд гүтгэлгийн золиос, тэр ч байтугай эндүүрлийн золиос ч болж мэднэ, Зөвлөлт засгийн арван найм дахь жил дээр ийм зарлиг гаргавал хилийн чанадад ёрын муухай сэтгэгдэл төрүүлнэ, Зөвлөлт төрийн нэр хүндийг гутаана гэж Крыленко зүтгэсэн тухай холбогдох газрын баттай мэдээ ТҮҮНД бий. 

	Нөхөр Крыленко юунаас болоод гэнэтхэн ийм хүнлэг болчхов, юунаас болоод хөрөнгөтний олон нийтийн санаа бодлыг хэрэгсдэг болчхов?.. Урьд өмнө Аж үйлдвэрийн намын хэрэг, меньшевикүүдийн хэрэг болон бусад шүүн таслах ажиллагаанд яллагчаар оролцож байхдаа тийм юмыг хэрэгсдэггүй л байсан даа. 

	Нөхөр Крыленко тун саяхан “Шүүхээс туйлын бодит байдлыг шаардах нь хольцгүй үл гүйцэлдэх үзэл” хэмээн нотолж, түүний тэр үедээ зөв ярьж байсанчлан зөвлөлтийн шүүх яллагдагчийг өөрөө өмгөөлдөг учраас өмгөөллийн эрхийг хязгаарлахыг шаардахын зэрэгцээ эрүүгийн байцаан шийтгэх хуулийг “хөрөнгөтний эрх зүйн хуулбар” хэмээн бараг л бүрмөсөн халах шахуу санал тавьж байсан билээ. 

	Гэтэл гэнэтхэн зуун наян хэм эргэчихжээ. Үзэл бодлоосоо ил тод татгалзаад зогсоогүй ноднин “Ленин шүүх, эрүүгийн бодлогын тухай” гэдэг номын оронцог гаргаж, хувьсгалт хууль ёсыг сахих хөдөлбөргүй бодит нотолгоо гаргах, байцаан шийтгэх ажиллагааны хэм хэмжээг чанд мөрдөх... гэхчлэн номносон. Энэ бүхэн шүүх, прокурорын өнөөгийн шатны зорилтыг зөв ойлгож байгаа Вышинскийн эсрэг, намаас дайснуудтайгаа хийж буй тэмцлийн эсрэг чиглэж байна. 

	Крыленко меньшевикүүдийг шүүсний яг дараахан Шүүхийн Ардын Комиссарын газар очих хүсэлт тавьсан юм. Ойлгомжтой. Хэрэг явдал хаашаа хэвийж буйг мэдсэн, шүүн таслах ажиллагаанд дахиад оролцох хүсэлгүй гэсэн үг. Намын гаднах дайснуудтай тэмцэж ирсэн, харин намын доторх дайснуудтай тэмцэхгүй гэж буй хэрэг. Вышинскийн нэрийг сэвтүүлэх гэж оролдсон. 

	Вышинский бол хэрэгтэй хүн. Вышинскийд большевик намтай хэлхээ холбоо байхгүй, тийм учраас намын доторх дайсантай тэмцэхэд илүү тохирно. Хэрээ мэднэ, одоо хүртэл чичрээд айдас нь гараагүй, ямар ч даалгаврыг биелүүлэхэд бэлэн буй хүн. 

	Харин Крыленко бол өөрийгөө мундаг гээд биеэ тоочихсон хүн, намын 1904 оны гишүүн, манай анхны Дээд Ерөнхий командлагч, Дээд шүүхийн анхны дарга, өндөр ёс суртахуунтай, үзэл сурталтай хувьсгалч юм гэнэ. Нэмэрт нь тамирчин, уулчин. Ахмад большевик мөртөө Памирын хаа нэгтэй уулаар мацаад л. Шатарчин. Энэ саваагүй зугаагаар хайран цагаа их үрсэн Ленинийг дуурайж байгаа нь тэр. 

	XYII их хурлаас Крыленког ТХ, НХШХ-ны алинд ч сонгоогүй. Энэ бол сануулга. Гомдсон. Дүгнэлт хийгээгүй. Өнөөдөр түүний 50 насны ой. Уулчдынхаа мэндчилгээг “Правда”-гаас уншина биз. Төв Хороо түүнд баяр хүргэх бодолгүй байна. Бас л сануулга. Сүүлчийнх. Үүнээс дүгнэлт хийх нь үү, эсвэл дахиад л Вышинскийд чөдөр тушаа болоод байх нь уу, харъя. Хүмүүс хоорондоо зүгээр л хэл амаа ололцохгүй байгаа бол сайн хэрэг, ТҮҮНД хэр үнэнч гэдгээрээ уралдаж буй нь тэр. Крыленко, Вышинский хоёрын тухайд тийм юм байхгүй. Вышинский ТҮҮНД үнэнч, айсандаа үнэнч байгаа, гэхдээ л үнэнч. Крыленко-үнэнч биш. Тэр троицкийчууд, бухаринчууд мэтийн сөрөг хүчнийхэнтэй нийлж байгаагүй. Гэхдээ тэдний эсрэг бас үзэлцэж байгаагүй. Найдваргүй хүн. Хүний хүн. Тэгэхээр энэ хүн боловсон хүний хувьсгалын галд амиа алдана. 

	Хүний хүн ч олон, найдваргүй хүн ч олон байна. Энд өөрийг нь оруулаад 30 хүн сууж байна. ТЭРЭЭР эдний хэнд нь их бага ч гэсэн баттай найдаж чадах сан билээ? Ворошилов, Жданов, Каганович, Мехлис, Микоян, Молотов. Энэ хэд вэ? 29-ийн 6. За яах вэ, муу увайгүй Вышинский долоо дахь нь, 29-ийн 7, дөрөвний нэг нь ч хүрдэггүй. 

	Ямар ч гэсэн төвийг сахих нь хэн байна? Энэ бол “алтан хөмрөг”, энэ бол намд удсан амьд хүүрүүд: Красиков, Стасова, Калинин, Литвинов, Петровский... Үгүй ээ, Петровский биш, мань хүн яаж ч байж мэднэ. Петровскийн хүү Петр намаас хөөгдсөн, цөллөгт байгаа, түүнийг аль хэдийн буудан хороох хэрэгтэй байсан юм. УТТ-ны орлогч гишүүн эцэг хүүгээ яагаад ийм болгочхов?!

	Ингэхээр “дундыг баригчид”-4, найдвартай хэдтэй нийлээд арван нэг. 

	Үлдсэн арван найм нь? Тэднээс дайснууд нь Бухарин, Радек, Крыленко, Уншлихт дөрөв. Бусад нь найдваргүй хүмүүс: Акулов, Бубнов, Сулимов, Чубарь, Любченко, Червяков, Голодед, Икрамов, Хожаев, Айтаков, Мусабеков, Ербанов, Рахимбаев, Петровский. 

	Энэ тооцоо их юм хэлж байна. Энэ бол нам доторх байдлын тусгал, ТХ дахь байдлын тусгал, тэр ч бүү хэл УТТ дахь байдлын тусгал. УТТ-нд ч найдваргүй хүмүүс бий: Оржоникизе, Рузутак, Косиор, бас Чубарь гэдэг нь одоо тодорхой боллоо. 

	ТЭРЭЭР Улс төрийн Товчоонд ТҮҮНИЙ талынхан олонх байна уу, үгүй юү гэдгээс хамааралгүй байх ёстой. Нам адбиш эхлэл нь биш, ӨӨРӨӨ адбиш эхлэл нь. Түүнд ил далд өрсөлдөгчийн аль нь ч байх ёсгүй. Үсэрхийлж болзошгүй аливаа аюулыг үндсээр нь устгавал зохино. Засгийн оргил руу тэмүүлэх эрх нэг ч хүнд байхгүй. Манай орны оршин суугч болгон үүнийг ойлгохын тулд өөрийнх нь оршин тогтнох, эрх чөлөө, аюулгүй байдалд хөндлөнгөөс заналхийлж байгааг мэдэрч байх ёстой. Үг дуугүй захирагдваас сая аюулгүй байдал нь хангагдана гэж ойлгох ёстой, алан хядлага тасралтгүй үргэлжлэх ёстой, тийнхүү үргэлжилж удирдлагын хэвийн дассан арга барил болох ёстой. 

	Хөдөөгийнхөнд тэндхийн эзэн ХЭН гэдгийг үзүүлэхийн тулд гучаад оны өлсгөлөн шаардлагатай болсон. Өлсгөлөн сая сая хүний амь насыг залгисан боловч ялалт авчирсан. 

	ТҮҮНИЙ засаглал бас сая сая хүний өртөгтэй байх болно, гэхдээ улс орны эзэн ХЭН гэдгийг ТЭРЭЭР ард түмэнд үзүүлнэ, энэ орны эзэн ХЭН гэдгийг ТЭРЭЭР бүх дэлхийд харуулна. 

	Анхны алхам хийгдлээ. Кировыг алсны төлөө ТЭРЭЭР хайр найргүй хариу цохилт хийж, улс оронд айн сүрдэх уур амьсгал бий болголоо. Хамгийн хүчтэй цохилт Ленинградад туссан. Энэ хот хоёрдугаар нийслэлийн байдлаар дахиад хэзээ ч сэргэхгүй. Улс орон даяар намын гишүүний баримт бичгийг шалгах ил шалгалт, намын гишүүн болгоныг ДЯАК-ын шугамаар шалгах далд шалгалт зэрэгцэн явж байна. Янз бүрийн сөрөг хүчинд оролцож явсан хүмүүс, өөр намын болон харш ангийн гаралтай хүмүүс, хаант засгийн түшмэл, офицерууд, санваартнууд, хуучин нударган болон тэдний гар хөл бологсод, зөвлөлтийн эсрэг үзэл бодолтой бүх хүнийг шүүрдэн барьж, нийгмээс тусгаарлах буюу шаардлагатай бол устгаж байна. Энэ бүхэн цар далайц нь л бага болохоос түрүүн ч байсан. Гол юм цаашдаа болно. 

	Зиновьев, Каменев хоёр Кировын аллагад ёс суртахууны хариуцлагатайгаа хүлээсэн. Ямар зальжин, ямар хоёрдмол санаатай томьёоллоор хүлээсэн гээч: “Бодит байдлын улмаас хуучин сөрөг хүчнийхний урьдын үйл ажиллагаа энэ гэмт хэрэгтнүүдийг зөвхөн ялзрал руу хөтөлсөн байж болно”. 

	Улс төрөөр домоглогчид! Ийм овоор аврагдана гэж бодоцгоож... Гэхдээ яг тэр мөчид тэднээс илүү юм салгах боломж байгаагүй. Кировын алуулсныг бушуухан ашиглах хэрэгтэй байсан болохоор шүүн таслах ажиллагааг ч бас хойшлуулах арга байгаагүй. Зиновьев, Каменев хоёр хэргээ хүлээснээр тэднийг тусгаарлах боломжтой болсон. Гэвч тусгаарлалт бол дутуу арга хэмжээ. Троцкийчуудыг тусгаарлаад таван жил болчхоод байхад тэд нар цагаа хүлээсээр л байна. Шоронгоос хаан ширээ хүртэл ганцхан алхам байдгийг түүх харуулж байна. Ийм учрал тохиолгохгүйн тулд замд нь цаазын тавцан байх ёстой. 

	Кировыг алсны төлөө ёс суртахууны бус эрүүгийн хариуцлага байх ёстой. Зиновьев, Каменев хоёр үйлдсэн хэргийнхээ төлөө ял заагдсан байх ёстой. 

	Хөрөнгөтний сонинууд нэгдүгээр сарын шүүн таслах ажиллагааг хаалттай явагдсан гэдгээр шалтгаацан хүлээн зөвшөөрөөгүй. Донгосогч Мирабогийн “Намайг шүүх шүүгч алагчилдаг, сувьдаг, тэр ч бүү хэл миний дайсан ч байсан хамаагүй, гагцхүү намайг ил шүүгтүн” хэмээсэн алдарт үгийг иш татан дүвчигнэцгээсэн. 

	Тэг л дээ! Сайн байна! Тэд тэр ил шүүх хурлаа, нээлттэй шүүн таслах ажиллагаагаа авцгааг. Зиновьев, Каменев хоёр гэмт хэргээ бүх дэлхийн нүүрэн дээр хүлээх болно. Тэд Кировыг алах тушаал өгснөө, нам, засгийн бусад удирдагчийг алах бэлтгэл хийж байснаа хүлээх болно. Чухам тийм учраас тэднийг тусгаарлах бус устгах ёстой. Устгах ч болно. 

	Зиновьев, Каменев хоёр хэрэг хүлээх болов уу? Амь насыг хэлтрүүлэхээр амлавал хүлээж таарна. Амьдрал байгаа цагт засаг авах горьдлого байна. Амьдралаас хагацмагц тэд тэр горьдлогоо үүрд гээнэ. Хэрвээ зөрүүдлээд байвал залхаан цээрлүүлэх албаны нүсэр нударга, төрийн нүсэр нударга тэр чигээрээ тэдний толгой дээр бууна. Тэсэхгүй. Үүнийг тэд тэсэж чадахгүй. Тэдний гэр бүл, тэдний авгай, хүүхдүүд барьцаалагдчихна, эхнэрээ гэх нөхөр, үрсээ гэх аав нар юм чинь, үүнийг бас тэсэхгүй. 

	За, ЗСБН Узбек Улсын АКЗ-ийн дарга, ЗСБНХУ-ын ТГХ-ны Узбекстаныг төлөөлсөн нэг дарга Файзулла Хожаев энэ үг хэлж байна. Ийм хүн амьдралаас татгалзана гэж байх уу? Шингэхэн царайтай сайхан эр, ийм гоё харчуулыг эртний персийн бичил зурагт дүрсэлсэн байдаг даа. 

	Тансаглана, гэрээ бөөн хивс, үнэтэй элдэв чамин юмаар дүүргэчихнэ, эрдэнэсээ бол нуучихсан байгаа байх, Бухар, Самаркандынхан цөмөөрөө алмаас эрдэнэ хураадаг юм чинь. 

	Ингэхэд, Файзулла Узбекстаны ТХ-ны нарийн бичгийн дарга Икрамовтой хэл амаа ололцохгүй байгаа. Файзулла язгууртан, нөгөөдөх нь харц, гэхдээ ичгүүргүй мугуйд харц. 1929 оны оны 4 дүгээр сард, БХК(б)Н-ын ТХ, ТШБК-ын хамтарсан Бүгд хурал дээр ТҮҮНИЙГ нэг зүйл анхааруулахад, “Нөхөр Сталин, эцсийн эцэст та миний үгийг дуусгуулах юм уу, үгүй юм уу?!” гэж эгдүүцэж байсан. 

	Икрамов Бухарины найз, Бухарин ноднин Узбекистанд амрахдаа тэдний гэрт буудалласан. Тийм учраас Икрамов ирээдүйд Бухарины хажууд байраа эзэлнэ, Файзуллаг ч бас тийш нь хийчих хэрэгтэй, Икрамовтой хоёр биеэ живүүлж байг. Нөхөрлөл ч бай, дайсагнал ч бай, орчлон дээр бүх юм урваж хөрвөнө. 

	Хожаев болон комиссын бусад гишүүд үг хэлж байх хооронд Сталин ийнхүү бодлогоширч суув. Тэр бээр зөвхөн Бухарин, Радек хоёрыг л бүрэн сонссон, тэд бол зохиогчид, бусад нь гагцхүү ТҮҮНД дуу хоолойгоо сонсгох гэсэн чалчигчид. Орон нутгийн Зөвлөлүүдийн үүрэг гэхчлэн элдэв балай юм бурцгаана, энэ бүхэн ёстой сонирхолгүй зүйл учраас тэр бээр тэднийг ойшоож сонсохгүй байгаа юм. 

	Шинэ Үндсэн хуулийн гол гол чиглэлийг Бухарин Радек хоёр зүйтэй тоймлосон байна. 

	Энэ бол өнөө болон хожмын үеийнхэн Зөвлөлт төрийн нүүр царай, түүний ардчилсан нүүр царай, ард түмнийх нь агуу их эрх чөлөөний тухай үнэлж дүгнэх баримт бичиг. Ийм Үндсэн хуультай байхад алан хядлага, хууль цаазгүйдэл энэ тэрийн тухай аливаа яриа муйхар гүжирдлэг болж харагдана. 

	Энэ Үндсэн хууль олон улсын тавцан дээр асар том хожоо өгнө. Шүүх хурал, шүүн таслах ажиллагаа цаашид ч болно, гэхдээ тэр бүхэн хамгийн ардчилсан Үндсэн хуулийн дэвсгэр дээр болох учраас гарцаагүй хууль ёсоор, гарцаагүй үнэн мөнөөрөө явж байгаа харагдана. Фашистын Германд болж байгаа үйл явдалтай харьцуулж авч үзвэл энэ Үндсэн хууль бүр онцгой хожоо өгнө. Гитлер бас өөрийнхөө хувьсгалыг, үндэснийхээ хувьсгалыг хийж байна, Гитлер германы ард түмнээр өөрийгөө нягт хүрээлүүлж чадлаа, тэгээд засгийн, харваас, урт настай хүчирхэг албыг бий болголоо. Гэхдээ герман маягаар түс тас дайрч, прусс маягаар дээрэнгүй загнаж, бүдүүлэг ажиллаж байна. Улс төрч, гэхдээ няхуур улс төрч биш, дэлхийн олон нийтийн санаа бодлын толинд өөрт нь хортой олон алдаа гаргаж байна. 

	Ийм Үндсэн хууль батлахад аюул байна уу? Засгийн эрх мэдэл намын гарт үлдэх учраас, тэгснээрээ ТҮҮНИЙ гарт үлдэх учраас ямар ч аюул байхгүй. Энэ бол бодит эрх мэдэл. Үндсэн хуулиар үүнийг хуульчлах хэрэгтэй. Коммунист нам Зөвлөлт төрийн удирдан чиглүүлэгч хүч мөн гэж Үндсэн хуульд шууд хэлэх хэрэгтэй. Харин нэр дэвшүүлэхийн хувьд зөвхөн нам төдийгүй үйлдвэрчний эвлэл, комсомол бусад олон нийтийн байгууллага оролцоно. Тэдгээр нь коммунист нам, эдгээр байгууллагуудын эвслээс нэр дэвшигчид болно. 

	Үгүй ээ, энэ буруу. Коммунист нам, бусад байгууллагуудын эвсэл гэж байж болохгүй, тэгвэл эдгээр байгууллагуудыг намтай эн дүйлгэсэн болчихно, энд ямар ч тэгш эрх, дүйцүүлэг байж таарахгүй. Эвсэл байгууллагатай биш, ард түмэнтэй байж болно. 

	“Коммунистууд, нам бусчуудын эвсэл” -ингэвэл л яг зөв болно. 

	Шинэ Үндсэн хууль манай залхаан цээрлүүлэх байгууллагуудаас илүү шуурхай, илүү сонор сэрэмжтэй ажиллахыг шаардах нь дамжиггүй. Дайснууд шинэ Үндсэн хуулийг өөрийнхөө зорилгод ашиглаж заяа нь чадахгүй, аливаа тийм оролдлогыг хэвлийд нь устгах болно. 

	Түүнчлэн сонгуулийн шинэ систем намын байгууллагуудаас илүү шуурхай, илүү сонор сэрэмжтэй ажиллахыг шаардах нь бас дамжиггүй. Зүгээр, шинэ нөхцөл байдалд ажиллаж үзэг, хөдөлж үзэг. Сонгууль болгон улс төрийн маш өргөн компанит ажил болж байх ёстой. Өрнөдөд сонгогчид хөрөнгөтний аль нэг намын төлөө саналаа өгдөг, манайд сонгуулийн компани бол коммунист намын төлөө, Зөвлөлт засгийн төлөө маш хүчтэй ухуулга болно, нам, ард түмний эв нэгдлийг харуулсан бүх ард түмний баяр болно. 

	Мэдээж, шинэ Үндсэн хууль мөдхөн хийх боловсон хүчний хувьсгалд улс төрийн аятайхан халхавч болно. Гэхдээ хангалттай халхавч. Манай ялалт, амжилтыг таниулах ажлыг олон дахин нэмэгдүүлэх хэрэгтэй, ард түмний урам зоригийг харуулж байх хэрэгтэй. 

	Энэ урам зориг Октябрийн хувьсгалаар төрсөн нь гарцаагүй. Аливаа хувьсгал сайн сайхан ирээдүйн тухайд найдвар төрүүлдэг. Өнөөгийн зорилт бол ард түмний урам зоригийг өөрт нь харуулах, түүнчлэн зөвлөлтийн ард түмний урам зоригийг бүх дэлхийд харуулах явдал мөн. 

	Үүний тулд ололт амжилтын тухай хэвлэлийн байгууллагууд өдрөөс өдөрт байнга ярьж байх ёстой, ер нь зөвхөн хэвлэлийн байгууллагууд ч биш, түүнчлэн урлаг, утга зохиол, театр бүгд зөвлөлтийн ард түмний ололт амжилтыг харуулах үйлст үйлчлэх ёстой, түүний урам зоригийг хөгжөөх, нийтийн үйлст итгэх түүний итгэлийг бататгахад тус дөхөм болох ёстой. 

	Дутагдлын талаар, мэдээж, бичилгүй яах вэ. Гэхдээ дутагдлыг юуны өмнө дайсагнагч этгээдүүдийн эсэргүүцэлтэй холбон тайлбарлах хэрэгтэй, дайсагнагч этгээдүүдийг устгах хэрэгтэй. 

	Сталин овосхийтэл цочлоо. 

	Сулимов лонхноос ус аягалахдаа аягаа алдаад таваг цохичихсон юм санж. 

	Болхи годил! Аягаа ч олигтойхон барьж чадахгүй шүү. ЗСБНХОУ-ын АКЗ-н дарга гээд байгаа. Ерөнхий сайд, гэх юм уу даа... Шартчихсан юм уу?.. Бас л Тавдугаар армийнх, Иван Никитич Смирнов, Тухачевский хоёрын журмын нөхөр, харин сөрөг хүчинд нийлээгүй ээ. 

	Хээгүй царайлж, тэрүүхэндээ ардчилагчийн дүр эсгэнэ. Саяхан ЦУМ (Төв их дэлгүүр)-ээр орсон гэж байгаа, жирийн худалдан авагчийн байдлаар дэлгүүрийг бүтэн эргэчхээд дарга дээр нь оочирлож байж ороод, аанай л жирийн худалдан авагч шиг (түүнийг зүсээр нь таних хүн ховор) гомдол мэдүүлж, ярианы эцэст өөрийнхөө хэн болохыг хэлээд ЦУМ-ээр нэг айдас хүйдэс тарьчихсан гэж байгаа. Сониныхон энэ тухай бөөн сүр болгож бахдацгаасан. Орчин үеийн Гарун аль-Рашидыг олж гэнэ дээ, ээ чааваас. 

	Ард түмний хэрэгцээг мэдэх нэрийдлээр тэдний дунд нууцаар, танигдахгүйгээр шахцалдаж явдаг тийм удирдагчид зөвлөлтийн хүмүүст хэрэггүй... Жинхэнэ зөвлөлтийн удирдагч бол оочирт чихэлдэхгүйгээр ард түмнийхээ хэрэгцээг мэднэ. Энэ муусайн хэнз Гарун аль-Рашидууд этгээдлэх санаатай, талийгаач Кировыг дуурайна, ард түмэнд өөрийн онцлог, “ардчилсан” удирдлагын арга барилаа үзүүлэх санаатай, гэтэл Михаил Кольцов, Зорич мэтийн үзэг цаасны арандгууд тэднийг дэвэргэн худлаа алдаршуулж байна. 

	Сталин Сулимов болон комиссын бусад гишүүдийг сонсохоо больж өөрийнхөө бодолд автав. 

	Аливаа хувьсгал хохирол авчирна, хохирол байхгүй бол хувьсгал ч байхгүй. Хүн төрөлхтний бүх түүх бол хохирол: дайн самуун, байгалийн гамшиг, өвчин тахал, өлсгөлөн гуйланчлал энэ тэрд хохирогчид, сая сая хүн амь насаа алдана. Аливаа амьдрал үхлээр дуусдаг, жамын ч бай, жам бус ч бай, эртэдсэн ч бай, оройтсон ч бай, эцсийн дүндээ үхлээр л дуусдаг учраас хүн төрөлхтөн гарзынхаа тухай амархан мартдаг юм. Үхэл зайлшгүй зүйл, зайлшгүй гэдэгтэй хүмүүс нэгэнт эвлэрсэн. Хүмүүсийг үхэл рүү явуулчихсан жанжин, төр баригч, ард түмний агуу жолоодогчийг л зөвхөн санана. Хүн төрөлхтөн Александр Македонский, Юлий Цезарь, Наполеон, Суворов, Кутузов, Степан Разин, Пугачев энэ тэрийн нэрийг санаж байгаа, харин тэдний үед тэднээс болж, тэдний төлөө амь үрэгдсэн хүмүүсийн нэрийг хэн санах вэ. Хэн ч санахгүй. 

	Гагцхүү хэзээ ч өөрийгөө зөвтгөх хэрэггүй. Наполеон эрх мэдлээ тогтоогоод хэдэн зуун хүнийг үхэр буугаар буудаж хөнөөсөн. Тэднийг санах хүн байна уу? Наполеоны дайн самуунд хэдэн сая хүн эрсэдсэн, тэднийг хэн ч эс мэднэ. Гэтэл герцог Энгиенскийн үхэлд өөрийгөө зөвтгөхийг Наполеон оролдсон, тэгээд энэ цорын ганц үхлээс болж түүнийг түүх өнөө хүртэл өршөөхгүй байна. 

	Жинхэнэ эзэрхийлэн захирагч өөрөөс хойш гашуудлын уйлаан, гаслангийн халаглал биш ёслолын сүлд дуулал, ялалтын марш үлдэх ёстой. Ард түмэн уйтгар, гуниг төрүүлэх, итгэл алдрах дуу биш, найдвар, өөдрөг үзэл төрүүлэх дуу дуулах ёстой, байдаг хоолойгоороо баяртай, чанга дуулах ёстой, агуу их цаг үе агуу их баяр шиг сэтгэлд хоногших ёстой шүү дээ. Соёлын ажилтнууд, яруу найрагчид, хөгжмийн зохиолчид, жүжгийн зохиолчид, театр киноны зүтгэлтнүүдэд ийм баримжаа өгөх хэрэгтэй. Аливаа гутранги үзэл, цөхрөл, итгэл алдрах, ил далдаар муучлах явдлыг үндсээр нь хайр найргүй тас цохиж байх хэрэгтэй. Ялалтын сүрт уухай ниргүүлсэн дайсны гасланг замхруулж байх ёстой. 

	 

	Сүүлчийн чалчигч үгээ гүйцээж, санал шүүмжлэл нэг юм дууслаа. 

	— За тэгэхээр, хэмээн Сталин эхлэв. — Нөхөд ухаалаг санаанууд гаргаж, чухал чухал санал тавилаа гэж бодож байна. Энд гарсан санаа, саналуудыг авч үзэж, Үндсэн хуулийн эцэслэсэн төсөлд оруулах редакцын комиссыг сонгох хэрэгтэй гэж бодож байна. Тэгээд бид эцэслэсэн төслийг зөвлөлтийн бүх ард түмнээр хэлэлцүүлнэ. Татгалзах зүйлгүй юү?

	Татгалзах зүйл байсангүй. 

	Редакцын комиссын даргаар нөхөр Сталиныг сонгожээ. 

	 

	Үндсэн хуулийн комиссын 30 гишүүнээс буудан алуулсан байдал:

	1937 онд - Голодед, Енукизе, Сулимов;

	1938 онд - Айтаков, Бухарин, Ербанов, Икрамов, Крыленко, Мусабеков, Рахимбаев, Уншлихт, Хожаев;

	1939 онд - Акулов, Радек, Чубарь;

	1940 онд - Бубнов. 

	Червяков, Любченко хоёр амиа хорложээ. 

	Панас Любченко өөрийгөө буудахын өмнө эрүү шүүлт, тарчилгаанаас ангижруулахын тулд эхнэрээ буудан хороожээ.

	Иван Григорьевич Оржоникизетэй Рязановын тухай ярихаасаа түдгэлзжээ. Тэр бээр төмөрлөгийн асуудлыг эрхэлдэггүй учраас албан шалтаг олдсонгүй, тэгэхээр албан бусаар ярих уу? Яах гэж? Будягин яршигтай явдал тохиосон Рязановыг тэгтлээ өрөвдөөгүй. Мэдлэгтэй, чадварлаг инженер, сайн зохион байгуулагч, харин хүний хувьд бол нэг л биш, Сашагийн асуудлаар хулчгар зан гаргасан, Сталин өөрт нь талтай байгаад ташууран, сөгдөх нь халаг долдгононо, түүний талтай байх нь яаж эргэдгийг мэдэхгүй, одоо мэдэж авах байлгүй дээ. 

	Түүнээс гадна Будягин Оржоникизетэй яг илэн далангүй ярилцахуйц харилцаа ч байхгүй. Хувийн талаас гэвэл хоёулаа Кировтой нөхөрлөдөг нь л хуучин тэднийг холбож байсан. Одоо Киров байхгүй. Түүгээр барахгүй Будягин Березиний сэрэмжлүүлгийг түүнд уламжилснаас болж Кировын үхэл тэднийг хөндийрүүлсэн. Кировын амь насны тухай яригдаж байгааг Будягин өөрөө ч тэр үедээ ойлгоогүй юм чинь Оржоникизе тэр сэрэмжлүүлгийг дутуу үнэлсэн байж мэднэ. Тэгвэл одоо яагаад Оржоникизе аж ахуйн боловсон хүчнийг яргалж байгааг эсэргүүцэхгүй байна? Одоогоор үй олныг хамраагүй ч гэсэн яваандаа хамрах төлөвтэй байна, үйлдвэр, заводын дарга, инженерүүдэд утга учиргүй ял тулган мэр сэр баривчилсаар байгаа. Зарим нэг тохиолдолд Серго эсэргүүцдэг гэх яриа бий, гэвч ДЯАК-аас аж ахуйн хэрэг явдалд хутгалдахыг шийдвэртэй таслан зогсоох хэрэгтэй шүү дээ. 

	Өчигдрийн бүгд хурал, Оржоникизе яахаараа Авель Енукизег бут ниргэхийг зөвшөөрдөг байна? Идэр залуугаасаа мэддэг, жинхэнэ коммунист гэж мэддэг сайн найзыгаа, ёстой хиргүй үнэнч шударга хүнийг шүү. Енукизегийн үнэнийг бичсэн товхимлоос болж Сталин түүнтэй тооцоо хийж байгааг ойлгохын цаагуур ойлгож байгаа. 

	Тэгсэн мөртөө Енукизег өмөөрч юм хэлсэнгүй. Шууд босоод л “Коба! Авель итгэлийг чинь биелүүлээгүй гэж чи үзэж байна. Тэгвэл түүнийг халаад Тифлис рүү явуулчих, манай намд 30 жил үнэнч шударгаар зүтгэлээ, тэнд амар жимэр аж төрөг” гээд хэлчхэж болох шүү дээ. Авелийг өмөөрөхөөс айсан юм бол, үгүйдээн, ямар ч гэм буруугүй, зөвхөн Енукизегийн хэрэгт хуйвалдааны шинж оруулах үүднээс устгуулж буй жирийн хүмүүсийг, Кремлийн тэр золгүй нарийн бичгийн дарга, цэвэрлэгч, хаалгач, нярав гээд ерөөсөө тохиолдлын хүмүүсийг өмөөрдөг байгаа даа. “Тусгүй ээ, Коба, муухай... ” Хэлээгүй, эсэргүүцээгүй, өмөөрөөгүй. 

	Рязанов Иван Григорьевичийг хилийн чанадад байсаар улс орноосоо тасарсан гэж үздэг нь эндүүрэл байжээ. Харин Рязанов өөрөө заводынхоо ашиг сонирхлоор явцуурч, улс оронд бүрэлдүүлж буй тогтолцоонд өдөр өдрөөр, цаг цагаар зохицон аялдан дагасаар аажимдаа улс төрч байхаа больж, улс төрийн биеэ даасан айгаар сэтгэхийн оронд зөвхөн өгөгдсөн айгаар сэтгэж, эргэн тойрныхоо хэрэг явдлыг анзаарах хүсэлгүй болжээ. 

	Будягин гурван хэл чөлөөтэй эзэмшсэн болохоор тун өргөн мэдээлэл авна. Хувь ерөөлөөрөө ч, хийсэн сургуулиараа ч техникийн боловсролтой орчин үеийн шинжлэх ухааны асуудлуудыг мэднэ. Оржоникизе Будягиныг үнэлдгийн хувьд АКГ-таа шинжлэх ухааны ажил, түүний дотор батлан хамгаалах салбарын аж үйлдвэрийн ажлыг даалган эрхлүүлжээ. Сталин үүнийг эс таалсан байж магадгүй. 

	Түүний сүүлчийн нэг жишээ: Сарын өмнө, зургаадугаар сарын 14-нд Сталин, Молотов, Ворошилов, Оржоникизе нар их бууны төрлийн шинэ маягийн зэвсэгтэй танилцжээ. Энэ үзлэгт Иван Григорьевичийг оролцуулах ёстой атал урьсангүй. Тэр ч байтугай түүнд мэдээлсэнгүй. Оржоникизе “Сэтгэл хангалуун байцгаана лээ” хэмээсэн нь юу ч хэлээгүйтэй адил. 

	Энэ бол доромжлол. Ийнхүү жижгэрүүлж доромжилсон нь түүний нэр хүндийг цэргийнхний өмнө унагасан хэрэг: Намын удирдлагад тоогдохгүй, яамны нэг түшмэл төдий л хүн, ийм хүн армийг шинэчлэн зэвсэглэх үү, цэргийн аж үйлдвэрийг бүтээн босгох уу?!

	Тэр яах ёстой вэ, ямар хариу байх вэ? Гомдол мэдүүлэх үү? Хэнд? Сталинд уу? Бүдүүлгээр загнуулах гэж үү? Огцрох уу? Намд огцрох ёс алга. Үүнийг намын чиг шугамтай санал нийлэхгүй буйн илрэл гэж дүгнэж мэднэ, Сталин яг л тэгж зарлана, тэгээд мань хүнийг, Будягинийг “эцсийн эцэст жинхэнэ нүүр царайгаа нээсэн” ажил боогдуулагч, холбирогч хэмээн цоллоно. Үзлэгт оролцохыг уриагүй нь Сталин түүнийг чухамхүү тийм алхам руу түлхсэн хэрэг юм болов уу?!

	Ямар гарц байна вэ?

	Өнөөдөр өглөөний арван цагт Тухачевскийг хэсэг ажилтных нь хамт хүлээн авна. Үзлэг дээр байгаагүйгээ тэдэнд юу гэж тайлбарлах вэ? “Уриагүй” гэх үү? Үгүй ээ, тэгж хариулж болохгүй, гоморхсон, арчаагүй аяс сонстоно. “Чадсангүй”, товчхон хайнгадуу “чадсангүй” гэж болох. Гэвч Тухачевский хүмүүжил сайтай сэхээтэн хүн учраас бараг асуухгүй биз дээ. 

	Яг арван цагт цэргийнхэн ирцгээв: Батлан хамгаалах ардын комиссарын зэвсэглэл хариуцсан орлогч Тухачевский, Киевийн цэргийн тойргийн командлагч Якир, Беларусын цэргийн тойргийн командлагч Уборевич. Тухачевский энэ хоёрыг ТХ-ны Бүгд хуралд оролцсоныг далимдуулан өөртөө дэмжлэг авахаар дагуулж ирж дээ хэмээн Будягин дотроо инээмсэглэжээ. Нийлж байгаад яамыг “шахацгаах” нь. Мэдээж, ноднин зохион бүтээсэн шинэ танкны тухай л давын өмнө ярьцгаана. 

	Будягин Тухачевскийн аргад сэтгэл сэргэж, үзлэгийн тухай муу бодлоо толгойноосоо хөөх гэж оролдов. Якир, Уборевич хоёр ч энэ тухай хөндөхгүй биз, Тухачевский шиг учир мэдэх хүмүүс юм чинь. 

	Иргэний дайны алдарт жанжид, армийн бахархал, найдвар болсон энэ харьцангуй залуу хүмүүсийг Будягин сэтгэл хангалуун харлаа. 

	Тухачевский бол тэвхгэр цэгц биетэй, дунд зэргийн нуруутай, цэнхэр нүдтэй, хүдэр царайтай, цэргийн хувцас гайхам гоё зохисон сайхан эр. 

	Якир бол ханхгар цээжтэй, гялалзсан бор нүдтэй, шөнтгөр хамартай, жишиггүй зоригтой хүн. Харин долгионтсон хар үсэнд нь буурал суусныг үзэхүл гучин есөн насанд эртэдсэн гэлтэй. 

	Эцэст нь, Иероним Уборевич бол хавчдаг шилтэй, булбарай шингэн царайтай хэв шинжит сэхээтэн. 

	Тэгсэн хэр нь өчигдөр Бүгд хурал дээр эд нар Енукизег намаас хөөхийг дэмжсэн санал өгсөн гэх нэгэн санаа толгойд нь эргэлдээд салдаггүй. Ежовын хуурамч илтгэлд итгэсэн байж болно, тэглээ ч гэсэн дээ. Саналаа өгцгөөсөн! Ежовт итгэсэндээ биш, Ежовын цаана Сталин байсан, түүнд тэд итгэх албатай, түүнд итгэхгүй байж болохгүй учраас саналаа өгцгөөсөн. Хэрэв дайн дэгдвэл яах вэ? Тэр үед ч гэсэн Сталин Ворошилов хоёрын мулгуу тушаалуудад сохроор захирагдах уу? Гэтэл тэр чинь дайнд ялагдана гэсэн үг шүү дээ. 

	Үгүй ээ! Тэд цэргийнхээ асуудлаар иргэний дайны үед буулт хийгээгүйн нэгэн адил буулт хийхгүй, одоо ч хийхгүй байгаа, өөрсдийнхөө чиг шугамыг хэрэгжүүлэн, армийг бэхжүүлж, түүнийг зэвсэглэж байгаа, юм мэдэхгүй удирдагчдын эсэргүүцлийг даван туулж байгаа. 

	Иван Григорьевич иргэний дайны фронт дээр эд нартай, ялангуяа Тухачевскийтай олонтоо уулзаж явжээ. Цаадах нь хорин таван насандаа Дорнод фронтын 1 дүгээр армийг командалж явсан. Муравьевын бослоготой нэгдээгүй, харин түүнд баривчлагдаж золтой сумны амт үзээгүй. Будягин оролцсон хэсэг большевикууд шоронг дайран эзэлж, тэнд хоригдож байсан Тухачевский, Фельдман хоёрыг чөлөөлсөн билээ. Тэр бүлгийг Варейкис толгойлж байсан боловч Тухачевский чухамхүү Будягиныг өөрийгөө аврагч хэмээнэ. 

	Тухачевский 5 дугаар армийг командлан, Колчак, Деникин хоёрыг бут ниргэхэд аль алинд нь оролцжээ. Дашрамд дурдахад, Иван Григорьевич чухамхүү тэгэхэд Сталин Тухачевскийд жинхэнээсээ яаж ханддагийг мэдэрчээ. 

	Буденный Тухачевскийн тушаалыг биелүүлээгүйн улмаас Деникин Новороссийск руу амжин зайлах, Крымд шилжин байрлах, тэнд шинэ фронт байгуулах боломжтой болсон билээ. Өөрийнх нь талд Сталин, Ворошилов хоёр байсан учраас л Буденный Тухачевскийн тушаалыг зүрхэлж хэрэгсээгүй болой. 

	1920 онд Варшавын хаяанд бас яг тийм хэрэг болсон билээ. Сталин Ерөнхий командлалын шууд захирамжийг зөрчин, Буденныйн армийг Львовын хаяанд саатуулан барьж, тэгснээрээ Пилсудскийд Тухачевскийн армид жигүүрийн цохилт өгөх боломж олгож, манайхан ялагдал хүлээжээ. Буруутан нь Сталин байсан, Ленин хүртэл “Хэн Варшав руу Львовоор дайрч явж байсан юм бэ?” гэж хэлсэн гэж байгаа. Гэтэл Ленинийг нас барсны дараагаар зуйрган түүхчид ялагдлын бурууг Тухачевскийд тохчихжээ. Үүнд Егоров “Львов-Варшав” номынхоо оронцгоор, Шапошников “Висла дээр” номонцроороо гар бие оролцоцгоосон юм. Буденный ч өөрийнхөө зөвийг идэвхтэй нотолж байжээ. 

	Тухачевскийг хяхаж хавчих нь даварсаар 1930 онд Улаан Армийн Төв Ордонд болсон ээлжит хуралдаан дээр Сталиныг бялдуучлагч нэг долдой “1920 оны явдлын чинь төлөө таныг дүүжлэх хэрэгтэй” гэж Тухачевскийг дайрсан билээ. Колчак, Деникинийг ялсан хүнийг, Кронштад, Антоновын бослогыг дарсан хүнийг тэр шүү дээ. 1932 онд Цэргийн академи дээр Польшийн компанийн асуудлаар хийсэн хэлэлцүүлэг тэр хавчлагын оргил болжээ. Тухачевскийг гутааж, Сталиныг шагшин магтсан өрөөсгөл, зохиомол дүгнэлтүүд үнэхээр ой гутам байсан гэж тэр хэлэлцүүлэгт оролцсон хүн Будягинд ярьсан билээ. Тухачевский тэр хурал дээр байгаагүй. 

	Иван Григорьевич хилийн чанадаас эдгээр хэрэг явдлыг анхааралтай ажиглаж байжээ. Тэр бээр Тухачевскийг ирээдүйн дайны томоохон стратегич төдийгүй, Сталинаас ялгаатай нь Германтай дайн үүснэ гэдгийг ойлгодог хүн гэж үзнэ. Хэдийгээр Тухачевскийн эсрэг хавчлага турхиралт 1932 оноос зогссон боловч Сталин, Ворошилов, Буденый гурвын зүгээс нуугдмал том аюул түүнд нүүрлэж буйг Будягин харамсан бодлогоширно. 

	Тухачевский бүр иргэний дайны үед Будягинд гэр бүлийнхээ түүхийг ярьсан билээ. Ядуурсан тайжийн гэр бүлээс гаралтай эцэг нь тариачин бүсгүйд сэтгэлтэй болсон юм байж. Ээж нь аавтай нь сууснаасаа хойш бичиг үсэгт тайлагдсан. 

	Түүнийг хүүхэд ахуйд нь хийл тоглохыг зааж сургасан. Түүгээр ч барахгүй өөрөө хийл хийдэг болж. Иван Григорьевич тэгэхэд үнэхээр гайхсан: “Нээрэн, өөрөө хийл хийж байсан гэж үү?” — “Хийж байсан” хэмээн Тухачевский инээмсэглээд, юуг нь эхлээд, юуг нь дараа нь яаж зорж хөрөөдөж хийдгийг цаасан дээр зурж үзүүлжээ. 

	Тухачевский итгэл үнэмшилтэй коммунист байсан уу? Тэр бээр большевикуудын ялалт бүрэн тодорхой болоогүй байсан 1918 оны 4 дүгээр сард намд элсжээ. Гэхдээ Октябрийн хувьсгал Орост ямар ач холбогдолтойг ойлгосон учраас амьдралаа түүнтэй холбосон. Жинхэнэ орос хүн, бас төрөлхийн цэргийн жанжин. Оросын хүч чадлыг бэхжүүлэх явдлыг насныхаа үйл хэрэг хэмээнэ. Хүчирхэг орон гэдэг бол хүчирхэг арми. Гэтэл өөрийнх нь армийн дайчин чадвар сэтгэлийг нь түгшээнэ. Буу зэвсэг дэндүү хуучин, онгоц, танк, тээврийн болон холбооны хэрэгсэл дэндүү цөөхөн, Тухачевский Будягины адил хэд хэдэн гадаад хэлтэй. Орос бусад орноос юугаар, хэр хол хоцорсныг тэр хоёр маш сайн мэднэ. 

	1928 онд Тухачевский армийг шинэчлэн зэвсэглэх асуудлаар илтгэх хуудас бичжээ. Сталин Ворошилов хоёр түүнийг шууд үгүйсгэсний улмаас тэдний харьцаа улам хурцдаж, тэр бээр өргөдөл гаргаж штабын даргын албанаас гарсны дараа Ленинградын цэргийн тойргийн командлагчаар томилогджээ. 

	1930 оны 1 дүгээр сард дахиад илтгэх хуудас илгээжээ. Түүнийг нь бас хэрэгссэнгүй. 

	Сталин Ворошилов хоёр дэлхийн дайн, иргэний дайны туршлагад тулгуурлан арагшаа харж байсан бол Тухачевский цэргийн жинхэнэ суу билигтний хувьд урагшаа харж байжээ. 

	Гэвч армийг техникийн хувьд шинэчлэн сэргээх ёстойг эрхбиш ойлгож нэг жилийн дараа Тухачевскийн бичгийг нууцын шүүгээнээс гаргаж иржээ. Тухачевскийг шоолж, саналыг нь үгүйсгэж байсан нөгөө хүмүүс чинь тэр хөтөлбөрийн хэрэгжилтийг чухамхүү түүнд арга буюу даалгав. Тухачевскийг Батлан хамгаалах Ардын Комиссарын зэвсэглэл хариуцсан орлогчоор томилж, мань хүн ч ажилдаа шамдан орлоо. 

	Будягин түүнд чадах чинээгээрээ тусална. 

	Нэрсийг нь хамтарч гаргаж байгаад гарамгай эрдэмтэд, зохион бүтээгчдийг уг ажилд татан оролцууллаа. Хөнгөн хуягтай хурдан танк дээр үү, хүнд хуягтай, хурд багатай танк дээр үү? Тухачевский, хамгаалалт сайтай, тэгсэн мөртөө зэгсэн хурдтай дунд гарын танк бүтээхийг чухалчлан зорилоо. Шинээр зохион бүтээсэн танк чухамхүү тийм болж чаджээ. 

	Уборевич ширээн дээр буй төсөл зургийг харж, 

	— Ёстой сайхан машин, бүх туршилтыг давсан, одоо олноор нь үйлдвэрлэж эхлэх, хүмүүсээ сургах, танкны сургуулилтаа жигдрүүлэх цаг нэгэнт болоод байна гэв. 

	Тэр бээр ядарсан царайтай, хавчдаг шилнийх нь цаанаас нүд нь томорчихсон мэт харагдана. Энэ ч өчигдрийн Бүгд хуралтай л холбоотой доо гэж Будягин бодов. Уборевич бусдаасаа хол харж байгаа бололтой. 

	— Олноор үйлдвэрлэх ажлыг гучин найман оноор товлож байгаа гэж Будягин хэлэв. 

	— Энэ бол том алдаа, хүнд алдаа! хэмээн Якир сандлаа тар түрхийлгэн ухартусав. — Бид хөнгөн танк үйлдвэрлээд дасчхаж. Одоо гол юм бол сум нэвтрэхгүй хуягтай дунд гарын танк. 

	— Чи тавилга битгий эвдчихээрэй хэмээн Иван Григорьевич инээвхийлэв. 

	— Загвар бүхэн өөрийн гэсэн давуу талтай, яаж ч удаан маргасан болно, гэхдээ нэгдмэл шийдэлд хүрэх цаг болчхоод байна. Энэ танк бол хамгийн ирээдүйтэй машин, миний бодлоор бол олон жилийн ирээдүйтэй гэж Тухачевский өгүүлэв. 

	Хөнгөн, хүнд танкны загварыг аль алийг нь шүүн хэлэлцэв. Дахиад туршилт шаардлагатай учраас энэ тухайд санал зөрөлдсөн боловч дунд гарын танкны тухайд энэ бол хэрэгтэй танк яг мөн, үйлдвэрлэх ажлыг удаашруулж болохгүй гэдэг дээр санал бүрэн нийлцгээжээ. 

	Иван Григорьевич уг асуудлыг Ардын Комиссарын газрын тун ойрхны коллегийн хуралд оруулахаар амлав. 

	Намын удирдагчид их бууны төрлийн шинэ зэвсэгтэй танилцсан тухай хэн ч яриа сэдсэнгүй, уул нь Тухачевский тэр үзлэгт гарцаагүй оролцсон байх ёстой. Эсвэл Тухачевскийг бас уриагүй юм болов уу. Ворошилов танилцуулахад л Сталинд бүрэн хангалттай байж болох л доо.

	Цэргийнхэн явж, Будягин урамгүй бодолдоо дахиад л автлаа... Ноднингийн яриаг Сталин хэзээ ч өршөөхгүй. Ямар ч атугай, сталинч бодлогын чиглэл Зөвлөлт Холбоот Улсын хувьд ч, дэлхийн коммунист хөдөлгөөний хувьд ч эмгэнэм хор хөнөөлтэй гэдэгт Иван Григорьевич бүрэн итгэж байгаа. Сталины түрүүчийн бодлого эхнээсээ адгаа хүртэл алдаатай байсан лугаа адил Гитлерийг засгийн эрхэнд гарснаас алдаатай дүгнэлт хийсэн. Бүх таамаг буруудсан, стратеги нь харалган, тактик нь болхи болж таарсан. 

	Хориод онд Германд фашизм дэвэрсэн нь бүхий л бодлогоо шийдвэртэй өөрчлөхийг шаардсан. Ажилчин ангийн нэгдмэл фронт байгуулж, социал-демократ намуудтай ойртвол зохих байлаа. Фашист аюул нүүрлээд ирэхээр социал-демократууд фашизмын эсрэг хатуу байр суурь баримтлах болсон шүү дээ. 

	Бодлогын тийм өөрчлөлт хийгдээгүй. 

	Харин ч болбоос Сталин 1929 оноос Коминтернд тэргүүлэх үүргээ бататгаснаар социал-демократ үзэл бол хувьсгалт пролетарийн гол дайсан мөн, “фашизмын нэг онцгой хэлбэр нь... социал-фашизм мөн”, “заналт дайсных нь хувьд социал-демократын эсрэг, ялангуяа түүний “зүүн” жигүүрийн эсрэг хийх тэмцлийг эрс эрчимжүүлэх” зорилт коммунист намуудад тулгарч байна гэж тунхаглажээ. Түүнтэй аливаа хэлхээ холбоог тасалж, түүний “социал-фашист” мөн чанарыг уудлан илчлэх хэрэгтэй... 

	Энэ бодлогогүй хийрхэл Гитлер засгийн эрхэнд гарахыг эрс хөнгөвчилсөн байна. 

	1928 онд нацистуудын төлөө 810 мянган сонгогч санал өгсөн бол Германы коммунистууд социал-демократуудыг улайран муучлах болсноор 1930 оны 9 дүгээр сарын 10-нд нацистуудын төлөө 6 сая 400 мянга буюу найм дахин илүү санал өгчээ. 

	Гитлерийн хирдхийм амжилтаас улбаалан Сталин Коминтерны бодлогоо эрхбиш өөрчлөх ёстой гэж бодмоор. Гэтэл Сталины бодлоор бол нацизмын нэр дээшилж байгаа нь хөдөлмөрчин олон түмэн парламентын горьдлогоосоо хагацаж, хувьсгалт лагерьд зайлшгүй шилжиж ирэхийг л гагцхүү гэрчилж байгаа юм гэнэ. Үүний учир социал-демократыг бут ниргэх явдал гол зорилт болсон хэвээр байна. 

	Коминтерны хагалан бутаргах бодлого германы ажилчны хөдөлгөөний эв нэгдлийг бусниулан доройтуулж, Гитлерийг чангаруулжээ. Сталины бодлогын үр дүн илэрхий: 1933 оны 1 дүгээр сард нацистууд 11, 7 сая, социал-демократууд 7, 2 сая, коммунистууд 6 сая орчим санал тус тус авсан билээ. Тэгэхэд коммунистууд, социал-демократууд нийлж фашизмын эсрэг нэгдмэл фронт байгуулсан сан бол байдлыг аврахад оройтохгүй сэн. Гэвч тэгээгүй учраас фашистууд засгийн эрхэнд гарчээ. 

	Иван Григорьевич тэр үед Лондонд байхдаа сониноо нээхдээ яаж айдаг байснаа санаж байна... Сонин тэр чигээрээ Гитлер, түүний хамтран зүтгэгчид, түүний зэвсэгт залуучуудаар дүүрчихсэн байдаг сан. Гитлер үг хэлж байна, жагсаал хүлээн авч байна, Гитлер Герингтэй, Геббельстэй, Риббептронтой, залуучуудтай, ажилчдын өмнө гэх мэт. Тэг тэгсээр эцэст нь, хамгийн аймшигтай зураг: Германы ерөнхийлөгч фельдмаршал Гинденбург рейхийн канцлерын албанд орсонтой нь холбогдуулан Гитлерт баяр хүргэж гар барьж байна... Энгийн хувцастай, бүрх малгайгаа барьсан Гитлер ёсорхуу инээмсэглээд Гинденбургийн өмнө мэхийчхэж, цэрэг хувцастай, прусс дуулгатай, сэлэм агссан цаадах нь Германы шинэ удирдагчийг харамсаж эмээсэн царайтай хараад зогсож байна. 

	Сталин энэ аймшигт ялагдлаа “Фашистын диктатурыг ил тогтоосон явдал олон түмний аливаа ардчилсан горьдлогыг үгүй хийж, олон түмнийг социал-демократын нөлөөнөөс чөлөөлөн, Герман пролетарийн хувьсгал руу урагшлах хурдцыг түргэтгэж байна” хэмээсэн арчаагүй үгээр цайруулжээ. 

	Фашистуудын ялалт түүнийг сэнхрүүлсэнгүй, тэр ч байтугай гайхшийг нь ч төрүүлсэнгүй. Тэр бээр нацистуудыг Англи, Францын эсрэг хүч, социал-демократуудыг тэдний талынхан гэж зөрүүдлэн зүтгэсээр байлаа. Тэгэхээр Германд үндсэрхэг социалистууд ялсан нь өрнөдийн эсрэг хүчний Зөвлөлтөд ашигтай ялалт. Харин социал-демократууд ялсан бол өрнөдийн талын хүчний Зөвлөлтөд ашиггүй ялалт болох байсан. 

	Ингээд бодоход Сталин ноднин Будягинд: “Англи, Францад сөргүүлэн тавих үүднээс бид Германыг хүчирхэг байлгахыг сонирхож байна” гэж хэлсэн нь санамсаргүй үг биш байх нь. Улс төрийн чиг шугамынх нь мөн чанар энэ. Бусад бүх юм - донгосолт. 

	Би, Будягин гэдэг хүн одоо яах вэ?.. Зөвлөлтийн заналт дайсан, соёл иргэншилт бүх дэлхийн заналт дайсан-фашизм яаж өсөж хөгжиж, яаж бэхжиж байгааг амар тайван хараад сууж байх уу? Эсвэл энэ бодлогын эсрэг дуу хоолойгоо гаргах уу?.. 

	Иван Григорьевич оройтдог янзаараа оройтож ирэхэд Лена, Владлен хоёр хэдийн унтчихсан, Ашхен Степановна өрөөндөө ажиллаж байв. Авгай нь ТХ-ны олон улсын асуудал хариуцсан лекторын хувьд ярих зүйлээ маш нарийн бэлтгэж, өөрийнх нь хэлдгээр бол албаны утгагүй хоосон цэцэрхлийг хүний хэлэнд хөрвүүлнэ. 

	Иван Григорьевич түүний жижигхэн ширээний хажуу дахь зөөлөн сандалд лагхийтэл суулаа. 

	— Юм идэх үү? гэж Ашхен Степановна асуув. 

	— Үгүй ээ, буфетээс юмхан гоочилсон. 

	Ашхен Степановна ширээ, ширээн дээрх ном, цаасаа ширвэн харснаа, 

	— Өөр ажилд шилжих хэрэгтэй байна гэж эрсхэн өгүүлэв. 

	— Тодорхой яривал?

	— Түүхийн ч юм уу, археологийн ч юм уу, ямар нэг музейд. Арга барвал Хувьсгалын музей. Эсвэл эрүүлийг хамгаалах салбарт ч юм уу... 

	— Хонгор минь, анагаахыг чи алин хэзээний мартчихсан хэмээн Иван Григорьевич инээв. 

	— Тэр ч тийм. Би захиргааны ажлыг л ярьж байгаа юм. Энэнээс л салж байвал ямар ч ажил хамаа алга... 

	Тэр бээр ширээгээ дахин хямсайж хараад, Сталины “Ленинизмын асуудлууд”-ыг авлаа. 

	— Хар даа, энэ жилийн хэвлэл, 2 сая 111 мянган хувь хэвлэсэн байна. Мөдхөн Библи судар шиг, ганц энэ номтой л үлдэх нь. Гэтэл Владимир Ильичийн зохиолуудыг зуу мянгахан хувь хэвлэж байна. Бас түүнээс иш татаж болохоо байсан. Сталины иш татсаныг л давтаж болно, ер нь тэгж давтахын ч хэрэггүй, шууд л Сталинаас өөрөөс нь иш татсан дээр. Тэгэхдээ задалж тайлбарлаж болохгүй. Тэр бээр өөрөө л өөрийгөө тайлбарлана. Иван, ажиллах аргагүй болчхоод байна, нээрэн шүү. Лекц уншихаасаа урьдаар ярих юмныхаа товчлолыг биш, бүрэн сэдвийг суртал ухуулгын газарт үзүүлэх ёстой, түүнийг нэг муу бичиг үсэгт хагас тайлагдсан хулчгар тоть шалгаж байгаа нь тэр гэж миний хамаг санааг сараачиж баллаад, сонинд гарсан юмыг яг гарсан чигээр нь болгоод үлдээчихнэ, тэр утга учиргүй, тэр худал хуурмаг, тэр хараал зүхлийг нь би уншиж байх ёстой болчхоод байна. Тэр бүхнийг яг цаасаа харж уншина. Тэгвэл миний хэрэг юу байна? Цаасан дээрхийг хэн ч уншиж чадна шүү дээ. Би тодорхой баримтыг хүртэл үнэлж дүгнэх эрх байхгүй, уул нь миний сэдэв чинь олон улсын байдал, олон улсын байдал өдөр болгон өөрчлөгдөж байгаа шүү дээ... Гэтэл би их л сайндаа сарын өмнөх явдлыг лекц дээр ярьж байна. Өчигдөр, өнөөдөр болсон явдлын тухайд “нөхөр Сталины зөв зүйтэй урьдчилан харсанчлан”, “нөхөр Сталины яг урьдчилан хэлсэнчлэн”, “нөхөр Сталины энэ тухай зөв зүйтэй хэлсэнчлэн” гэж заавал ярих ёстой. Харин мань хүний урьдчилан харсан, урьдчилан хэлсэн, ярьсан юм нь болсон явдлын яг эсрэг байхыг яана. Би намын идэвхтэнд яриа хийж байгаа юм чинь эрхбиш бага ч болох нь ээ мэдлэгтэй хүмүүс, тэд намайг эсвэл хоосон цээжлэхээс цаашгүй мангуу толгой, эсвэл ичих нүүргүй худалч амьтан гэж илт бодож байна. Гэтэл би намд их ч үгүй, бага ч үгүй хорин таван жил боллоо. 

	— Хорин зургаа гэж Иван Григорьевич залруулав. — Чи бид хоёр танилцаад хорин таван жил болж байна, энэ бол намын гишүүний хугацаа биш, тийм учраас битгий залуурх. 

	Хүүхэн нь инээд алдав. 

	— Нээрэн, чиний зөв хэмээн тэр бээр царай нь дахин бүүдийв. — Иван, чи Павел Родионовыг санаж байна уу, бас Лондонд байгаагүй юү? Би чамд бүр ярихгүй гэж бодож байсан юм. Казаньд очлоо, яриа хийх юм болсон чинь эхний эгнээнд хэн сууж байсан гэж санана? Паша. Над руу инээмсэглэж байна, мөн ч олон жил уулзалдаагүй дээ. Миний төлөөнөөс мань хүн ичиж байгаа нь илт. Лекцийн дараа над дээр ирээгүй, миний хэн болох нь түүнд тэртэй тэргүй тодорхой гэдгийг над ойлгуулсан хэрэг л дээ... Би буудалдаа ирээд шөнөжин унтаж чадаагүй. Тэгээд би цаашдаа ингэж байж чадахгүйгээ мэдэрсэн. 

	Родионовыг Иван Григорьевич санахын цаагуур санаж байгаа, нэг үе түүнийг Ашхентай хүртэл хардаж явсан удаатай. Пашка бас анагаахын салбарт сурдаг, хичээл тарахаар Ашхенийг гэрт нь дөхүүлж өгнө. Хаа нэг ч биш, өдөр болгон түүнээс зүүгдчихнэ. Тэр хоёр цуг инээж хөхрөөд явж байхыг Иван Григорьевич нэг удаа харсан. Ашхен тэгэхэд дөнгөж хорин нэгтэй, дэрс шиг нарийхан охин. Гэвч дараа нь тэр хоёр гэрлэж, Пашкагийн үдлэг хар аяндаа төгссөн болой. 

	Ашхен Бакугийн баян армяны хүүхэд, хувьсгалын мөр хөөж большевикуудтай нийлээд, эцэг эхтэйгээ тангараг тасарчээ. Яахаас ч буцахгүй, аймшиггүй тэр хүүхэн хувьсгалын хэрэгт ёстой номоор нь зүтгэжээ. Ухаантай, гурван ч хэл мэднэ, Иван Григорьевичийг тэр л чирч байж хэлтэй болгосон, тэд нар хоорондоо нэг өдөр германаар, нэг өдөр францаар, нэг өдөр англиар ярилцдаг байжээ. 

	Литвиновтой цуг ажиллаж явсан, хориотой ном Орост оруулж явсан, иргэний дайнд армийн улс төрийн хэлтсийн даргаар оролцож явсан хүн. Тэгэхэд Ашхенд балнад тусч их зовсон, Ленагаа Мотовилиха руу, Иваны эцэг эх рүү явуулсан. Тэр өвчнөөс арайхийж аварсан, ёстой арайхийж... Товчдоо, нууц большевик ажилтны ердийн л намтар. Одоо лекц унших гэж хүрэхгүй газаргүй савчиж явна, гэвч нэгэнт хүлцэхийн аргагүй болсон бол үнэхээр өөр ажил хайх хэрэгтэй. 

	— Литвинов руу шилжиж болох юм биш үү, чи гадаад хэлтэй юм чинь?

	— Үгүй чиш! гэж хүүхэн эрс татгалзав. — Энэ бодлогыг би заяа нь хэрэгжүүлэхгүй. Литвинов идэвхгүй, НӨГӨӨ ХҮН хааш нь хөтлөөд байгааг би харж байна. 

	— Долоодугаар сарын 25-д Коминтерны YII конгресс нээгдэнэ. Би илтгэх хуудсаа явуулах ёстой гэж бодож байна гэж Иван Григорьевич өгүүлэв. 

	Ашхен түүн рүү цочир эргэв. Нүд нь дүрлийчхэж. 

	— Тэр чинь чиний толгойд хүрнэ дээ!

	— Ашхен, ингэж эргэцүүлэх юм бол ч... 

	Авгай нь түүний үгийг тастав:

	— Бүгд ингэж бодож байгаа. Тэр нь ч зөв. Алдах цагаа алдчихсан шүү, хонгор минь! Та нар цөмөөрөө хэн нэгнийг тухайлбал, Троцкий, Зиновьев, Каменев, Бухарин энэ тэрийг засгийн эрхэнд яаж гаргахгүй байх вэ л гээд бодоод байсан. Гагцхүү МАНЬ ХҮН л засгийг өөрөө яаж авах вэ гэдгийг бодсон. Тэгээд ч авсан. Одоо түүний мөр дээр гарч ирсэн хэнийг ч болов устгана. Түүний мөр дээр байсан хүмүүс сүйрэх нь тодорхой, чи үүнийг мэдэж байгаа. Ингэхэд, өчигдөр Тер-Ваганянийг баривчилчихсан. 

	Тер-Ваганян бас Бакугийнх, Ашхен тэдний гэрийнхнийг мэдэх билээ. 

	— Тэр чинь троцкийчуудын нэг шүү дээ гэж Иван Григорьевич хэлэв. 

	— Асан! Иван, асан гэдгийг битгий март! Тэр чинь аль 1928 онд сөрөг хүчнээс хөндийрсөн, намын гишүүнчлэлийг нь ч тэгэхэд сэргээсэн. Чин санаанаасаа хөндийрсөн, би сайн мэднэ. Гэвч ТҮҮНД энэ бол огт падгүй, ТҮҮНИЙ мөр дээр нэг л удаа тээглэсэн бол устгуулж таарна. Бүгдийг нь устгана, чи харна аа гайгүй. Харин чи бол ямар ч сөрөг хүчинд оролцож байгаагүй, энэ тухайд цэв цэвэрхэн намтартай. Иймээс өөрөө өөртөө нүх ухах хэрэггүй. Одоо ТҮҮНИЙГ яах ч арга байхгүй. Хүлээх хэрэгтэй. 

	— Юуг?

	— Түүний бодлогын сүйрлийг. 

	— Тэр үед чинь оройтчихсон байна биз. 

	— Үгүй ээ. Намын боловсон хүчнүүд өөрсдийгөө авч үлдсэн байх юм бол оройтохгүй. Тэгвэл түүний гараас эрх мэдлийг салгаж болно. Гагцхүү өөрсдийгөө л авч үлдэх хэрэгтэй. Өөрсдийгөө бас хүүхдүүдээ. Тийм ээ, хүүхдүүдээ. Хүмүүс үр хүүхдийнхээ хувь заяаны тухай бодож байгаад гэмтэй ч юм байхгүй, намын эсрэг ч юм байхгүй. 

	Иван Григорьевич бослоо. 

	— Ашхен, үнэнийг хэлэхэд, чамаас ийм юм сонсоно чинээ санасангүй шүү. 

	Хүүхэн бас босож, 

	— Владлен естэй, Лена хөл хүнд болсныг чи өчигдөр мэдэж авсан, үүнийг, чамд заавал сануулах болж байна, Иван, хэлсэн үгээ сайн бод гэж эрс шийдэмгий хэлэв. 

	Тэгээд өрөөнөөс гарлаа. 

	Ажлынх нь өрөөнд түүний хөлийн чимээ гарч, буйдан дэлгэж байгааг Иван Григорьевич мэдрэв. 

	Тэр бээр жуумалзав. Ашхен нөхөртөө сэтгэл дундуур байх буюу яриагаа үргэлжлүүлэх дургүй байвал түүний ажлын өрөөнд ор засаж өгдөг эртний зуршилтай билээ. 

	Тэр бээр өрөөндөө ороод авгайгаа мөрөөр нь тэврэв. 

	— Битгий уурла!

	— Би уурлаагүй ээ. Харин чиний хүүхдүүдийн тухай, ирээдүйн зээ хүү буюу зээ охины тухай чамд сануулъя. Тэднийг ийм бодлогогүй золиосолж болохгүй!

	Иван Григорьевич ганцаараа үлдэв. 

	Эдүгээ олон хүн айж байгаа шиг Ашхен ч айж байна. Харин өөрөө айх эрхтэй бил үү? Тийм ээ, хэцүү цаг, хүнд цаг ирж. Гэвч мань хүн өөрийнхөө үүргийг биелүүлэх ёстой, тэгж гэмээ нь энэ нь бусдыг өөрийнхөө үүргийг биелүүлэхэд албадлага болно. Одоо, сталинч стратеги ийм илэрхий нурчхаад байхад, энэ стратегийн уршгаар Гитлер засгийн эрхийг авчхаад байхад хэлэх юмаа эрс шулуухан хэлэхгүй юм бол хэзээ хэлэх вэ. Эс тэгвээс Гитлер улам хүчирхэгжин Сталин буулт хийхээс өөр аргагүй болно, тэр буултынх нь зах хязгаарыг хэн мэдэх билээ?!

	Иван Григорьевич Сталинтай уулзвал ямар нэг үр дүн гарах байх гэж найджээ. Сталин түүний байр суурийг үгүйсгэдгийг тэр бээр мэднэ, гэхдээ энэ бол түүний үгэнд ор тас орохгүй гэсэн үг хараахан биш, Сталин хүний санааг авчхаад эзнийг нь хожим устгах явдал бишгүй бий, эзнийг нь үгүй хийчхээд санааг нь зээлдэх явдал бүр ч элбэг. Тавдугаар сарын 2-нд Францтай харилцан туслах гэрээнд гарын үсэг зурсан, 16-нд мөн тийм гэрээ Чехословактай байгууллаа. Өнгөнөөс үзвэл Гитлерийг чадсан хэрэг. Энэ стратеги үү, тактик уу? Ямар ч атугай, үүнийг бататгах хэрэгтэй, энэ замаар урагшлах хэрэгтэй. 

	Сталин Коминтерны VII конгресс дээр нэгдмэл фронтын бодлого зарлах уу, ажилчны хөдөлгөөний хагарлыг зогсоох уу, тэгж фашизмын замд хаалт тавих уу?

	Байдлыг харвал тэгэх гээд л байх шиг. Өөр зам алга. Суртал ухуулгын бүх машин Гитлерийн эсрэг ажиллаж байна. Тэглээ ч гэсэн энэ стратеги уу, тактик уу?

	Будягин ноднин Сталинтай уулзсаныхаа дараа ТХ-нд явуулахаар илтгэх хуудас бичжээ. Түүнийгээ явуулах уу, яах вэ гэж бүтэн жил тээнэгэлзжээ. Сталинтай яриад ямар ч нэмэргүй гэдгийг тэр уулзалт харуулсан. Бас Ашхен ч илтгэх хуудсыг явуулж болохгүй гэж үзэж байгаа. 

	Гэвч ЗСБНХУ өнгөрсөн оны 9 дүгээр сард Үндэстний холбооноос Герман, Япон хоёрыг гарсны дараа тэр байгууллагад элссэн, Франц, Чехословактай холбоотны гэрээ байгуулсан зэргийг харгалзан Будягин илтгэх хуудсаа ТХ-нд явуулахаар шийджээ. YII конгресс нэгдсэн фронтын бодлогыг боловсруулж гаргах ёстой. 

	Иван Григорьевич илтгэх хуудсаа дахин гүйлгэж харлаа. Тэр бээр Сталины уурыг шатааж магадгүй зарим нэг хурц зүйлийг аль хэдийн хассан билээ. Бүхэлдээ одоо ч хурц байна, гэхдээ шүүмжлэлийн гол бай нь Германы коммунист нам. Бас улс орны хувьд гол аюул Германаас гарна гэдгийг цохон хэлсэн. Сталин үүнийг юу гэж үзэхийг ойлгож байгаа хэдий ч.

	



	

14

	 

	Профессор Марасевич хүүхдүүдээ насанд хүрсэн хүмүүс, орчин үеийн хүмүүс, өвгөрсөн өөрийг нь бодвол цаг үеэ илүү ойлгох юм чинь өөрсдөө толгой мэдэн аж төрцгөөг гэж бодох тул охиныхоо шинэ хүнтэй сууж байгааг анхныхтай нь адил төдий л эс хайхарчээ. 

	Харин Вадим хилэгнэхийн цаагуур юм болж. Яана гэнэв? Гадаадын хүнтэй суух ий?! Парис явах ий?! Биеийн байцаалтын “Хилийн чанадад төрөл төрөгсөд бий эсэх?” гэсэн асуултад үүнээс хойш “Бий” гэж бичиж байх ёстой болох нь. Аль нэгэн холын хамаатан биш, зүгээр ч үгүй, төрсөн дүү нь шүү. Хүнтэй суугаад өөрөө яваад өгсөн. Хэнтэй суусан гээч! Зөвлөлтийн эсрэг үзэлтэнтэй! Тэр муу Шарль зөвлөлтийн эсрэг үзэлтэн юм чинь. 

	Парисын хэвлэлд нийтлүүлсэн түүний гүтгэлгийн чанартай сурвалжилгын талаар “Известия”-д хоёр ч няцаалт гарчхаад байгаа. Ирэх оны 2 дугаар сард Францын парламент Франц-Зөвлөлтийн гэрээг батламжлах ёстой учраас л түүнийг Москвагаас хөөж явуулаагүй. Харин одоо өөрөө буцаж байна. Дүүгийнх нь энэ муу нөхөр шүү юм Зөвлөлт орон руу ямар муухай угаадас цацахыг төсөөлж цөхөх юм алга. Түүний хүргэн дүү шүү юм... Өөрийнх нь, Вадим Марасевичийн хүргэн дүү, ганц дүүгийнх нь нөхөр Парисын хэвлэлд зөвлөлтийн эсрэг хорон санаатай өгүүлэл нийтлүүлж байх болох нь. Ээ дээ, бас!

	Вадим дүүгээ бүр дунд сургуульд байхад нь, элдэв новшоор гангарах дуртай, ресторан хэсүүчилдэг, нийгмийн идэвхгүй гэж бухимдан засаж хүмүүжүүлэх гэж оролдсон. Дараа нь тэр байдалтай эвлэрсэн. Өөр цаг ирж, шинэ байдалд зохицон байраа олж, хайр хүндлэл нэмэгдээгүй ч нэг дор аж төрөх боломжтой болсон. 

	Тэдний гэр бүл тохиосон аз золоор гагнагдан, ийнхүү амар жимэр аж төрлөө тордоод хүн бүхэн хувь нэмрээ оруулах ёстой, харин гэртээ гай тарих юм хэн ч хийх ёсгүй, ёстой хориотой зүйл тэр, хэцүү бүхнийг их үзсэн болохоор тэдний амьдралын болзол чухамдаа энэ. Гэтэл Вика энэ болзлыг зөрчиж, ар хударгаар нь тавилаа, өрх гэрийг нураалаа, түүний хувь заяа, түүний ирээдүйг сүйтгэлээ. 

	Эцэгт нь бол мэдээж, юу ч болохгүй, амьдралаа нэгэнт зохиож чадсан хүн, түүний цол хэргэм, цалин цавуу, шагнал соёрхлыг хэн ч булааж авахгүй. 

	Тэгвэл, Вадимд өөрт нь ямар байх вэ? Хэчнээн амжилттай сайхан эхэлж байгаа билээ. Түүний өгүүллийг ямар ч сэтгүүл дуртайяа нийтэлнэ, түүнийг хамгийн зарчимч, хамгийн эвлэршгүй шүүмжлэгч гэж хүлээн зөвшөөрсөн, нэмэрт нь бараг л хамгийн мундаг уран илтгэгч гэж тооцогдож байгаа, аливаа хэлэлцүүлэг болгон дээр үг хэлнэ... Түүний ивээгчид, Ермилов, Кирпотин хоёр одоо юу гэх бол? Кирпотин өөрт нь яаж итгэдэг сэн билээ дээ? Зохиолчдын их хурлаар Кирпотинд ч тусалсан, редакцын комиссын гишүүн Владимир Владимирович Ермиловт ч тусалсан. Вадим түүний даалгавраар, хүүхдийн утга зохиолын асуудлаар илтгэсэн Маршак, залуу зохиолчдын асуудлаар илтгэсэн Ставский, хэвлэлийн газруудаас эхлэн бичигчидтэй ажиллах асуудлаар илтгэсэн Кузьма Горбунов энэ тэрд илтгэлийнх нь таталбар тэмдэглэлийг хянуулахаар аваачиж өгч байсан, тэр ч байтугай, Николай Николаевич Бухарин, бас Карл Радек хоёр дээр очсон, гэхдээ зүгээр зарлагаар биш, редакцын комиссын ажилтны хувьд очиж, хэлсэн үгийнхээ санааг гажуудуулахгүйгээр таталбар тэмдэглэлийг засаж болно гэдгийг мэдэгдсэн. Владимир Владимирович Ермилов ажлыг нь үнэлж хангалуун байсныг яана. 

	Одоо энэ бүхэн нурах нь. Дүү нь гэж нэг рестораны зайдан хүүхэн гадаадын нэг юмтай орооцолдчихоод, хилийн чанад руу явчихсан гэж тайлбарлаж явах албатай болох нь. 

	Тэр бээр өрөөн дотроо холхиж, шүд нь өвдсөн мэт гаслан байв. Завхай эм, шулмын завхай эм! Эцэст нь тэсэж чадалгүй Викагийн өрөө рүү дайрч оржээ. 

	— Голын хийгээ дарж үз гэж Вика тайван хэлэв. — Эм шинжтэй гэдэг нь! Чи энд ямар хамаа байна? Ах уу? Тэгээд юу гэж? Тэр чинь юу юм бэ? Тэр бол юу ч биш. Би нялх охин биш. Би гэрээсээ зайлаагүй. Би нөхрөөсөө зайлж өөр хүн дээр очиж байна. Би Уран барилгачаас зайлсан, чи ойлгож байна уу?! Яагаад хүүхнээ харж хандахгүй, өөр хүн рүү явуулчхаж байна? гэж түүнээс л асууна биз. 

	— Чи түүгээр овоглодоггүй, манай овгоор овоглож байгаа гэж Вадим хашхичив. — Чи яагаад түүнтэй бүртгүүлээгүй юм бэ? Яагаад гэвэл, тэр чинь албан ёсны авгайтай, чи бол авгай нь биш, нууц амраг нь, мэдэв үү, чи! Чи түүнтэй ердөө унтаж л байсан. Чи бол Марасевич, ойлгов уу?

	— Би хууль бус юу хийчихээ вэ? гэж Вика хэнэггүй асуув. — Би Шарльтай албан ёсоор бүртгүүлж, түүний овгийг авсан, хил давах албан ёсны зөвшөөрөл авсан. Би хууль зөрчиж үү?

	— Чи хуулиас илүү юм зөрчсөн, зөвлөлтийн хүний наад захын ёс зүй, наад захын үүргийг зөрчсөн. Хилийн чанад руу цөлүүлнэ гэдэг бол ял, ялын дээд хэлбэрийн нэг. Гэтэл чи өөрийнхөө зоргоор гадагшаа явж байна. Шившиг!

	— Үгүй ер дөө, яасан үнэнч, шударга, ухамсартай амьтан бэ гэж Вика хямсалзав. — Хэзээнээс нааш тийм болчихоо вэ? Чи бол хулчгар амьтан, хулчгартаа л энэ ичгүүргүй юмнуудад үйлчилж, зүтгэж яваа. Чамайг бүгдээрээ ад үзэж байгаа, Чамайг алуурчин гэцгээдэг, алуурчин, барлаг гэж байхыг нь би чихээрээ сонссон... Тийм учраас чи бүү санаа зов, надаас болж чамд муу юм ер болохгүй. Ер нь чи надад сургаал айлдахаа боль, бүр залхаж гүйцлээ! Хаалгаа цаад талаас нь хаа!

	Вадим хаалга саван гарлаа. Муу новш! Янхан! Адгийн шулам! Үүнийг гадаадынхантай сүлбэлдсэн хэргээр шоронд хийчихсэн бол ахад нь ямар олиг байх вэ, гэхдээ л дээр байх байсан. Дүү нь тийм тиймийн учир хоригдож байгаа, эсвэл цөллөгт байгаа гээд л ганцхан удаа тайлбарласан болоод л гүйцээ! Гэтэл одоо тэр муу нөхөр нь долоо хоног алгасахгүй өөрийгөө сануулах болно. 

	Вадим уран илтгэгчийн авьяастай учир байн байн яриа хийнэ. Хурал зөвлөгөөн, редакцын болон уран сайхны зөвлөл дээр лекцлэнэ, илтгэнэ, түүнээс гадна зөндөө юм бичнэ. Лекц яриаг хэдхэн зуун хүн сонсдог бол өгүүллийг мянга түмэн хүн уншина. 

	Зохиолчдын тархай бутархай, бүлгэмсүү байдлыг эцэслэж, тэдний хүчийг нягтруулсан Нэгдүгээр их хурлаас хойш зохиолчид социалист байгуулалтын сэдэв рүү, аж үйлдвэржүүлэлт, хамтралжуулалт, улс орныг өөрчлөн байгуулах сэдэв рүү хандацгаалаа. Утга зохиол эрчимтэй хөгжиж байгааг Катаевын Магнитогроскийн тухай, Эренбургийн Кузнецкийн барилга байгууламжийн тухай, М. Ильиний Сталинградын тракторын заводын тухай, Шагиняны УЦС-ын тухай, Леоновын “Сархинаг”, Алексей Толстойн “Их Петр хаан” зэрэг роман нотолж өглөө. 

	Тэдгээрийн олонх нь зохиолчдын их хурлаас өмнө бичигдсэн нь үнэн, гэхдээ л их хурлын утга зохиолд үзүүлэх нөлөөллийг диалектикийн үүднээс авч үзэх хэрэгтэй. Их хурал чухамдаа нөхөр Сталины 1932 онд зохиолчдтой хийсэн яриа, түүний Демьян Бедный, Безыменский, Билль-Белоцерковский нарт бичсэн захидлуудаар эхэлсэн үйл явцын отго болсон юм. Чухамхүү нөхөр Сталины ярьсан зүйл, бичсэн захидлууд утга зохиол дахь намын эсрэг хөрөнгөтний хандлага, зүсэн бүрийн бүлэглэл, хэлбэрдсэн чиглэл, домоглолыг бут цохилоо. Чухам тэгэхэд, 1932 онд, нөхөр Сталин зөвлөлтийн утга зохиолыг социалист реализмын утга зохиол гэж тодорхойлсон билээ. Нөхөр Сталины эхлүүлсэн үйл явцын отго, төгс нотолгоо нь тийнхүү Зохиолчдын I их хурал болсон бөгөөд 30-аад оны эхээр утга зохиол цэцэглэн хөгжсөн нь нөхөр Сталины өгүүлэл, хэлсэн үг, ярьсан зүйлийн таатай нөлөөний ач тус даруй мөн. 

	Театр ч бас хөгжиж байна. Погодин, Вишневский, Корнейчук, Афиногенов, Ромашев энэ тэрийн жүжгүүд түүний нотолгоо. Гэхдээ Мейерхольд, Таиров нарын бүтээл дэх билигчлэх гоо зүйн хоцрогдол, ирээдүйчлэх болон конструктивч хандлага болгоомж төрүүлж байгаа тал бий. 

	Шүүмжлэгч Вадим Марасевичийн дуртай үг нь “болгоомж төрүүлж байна” гэдэг үг аж. Тэр бээр уг үгийг мөд бут ниргүүлэх бүтээлийн тухайд хэрэглэдэг бөгөөд, ниргэлт тохиосон цагт тэр ажилд хууль ёсоор оролцоно. Ниргүүлэх нь тодорхойгүй бүтээлийн хувьд бол уг үгийг найруулга, зохиомжийн мадаг, зарим бүдэг дүр гэх мэтийн тухайд хэрэглэнэ. Хэрвээ тэр бүтээл аятайхан өнгөрвөл Вадимын дуу хоолой нийтийн магтаалтай ая хоршоод явчихна. Хэрвээ аль нэг бүтээл, түүний дотор түрүүн маш дээгүүр зиндаанд сайшаагдсан бүтээл ниргүүлэх юм бол Вадимыг нөгөө “болгоомж төрүүлж байна” хэмээх шидэт үг нь авардаг болой. 

	Дээрээс тогтоосон албан ёсны үзэл бодлыг, тэр нь нэгэнт хэлэгдсэн ч бай, эсвэл тиймэрхүү чигтэй ч бай, өөрийнхөө үгээр маш овжин томьёолдог нь Вадимын гол авьяас. 

	Иймэрхүү тохиолдолд цэг таслал ч алдахаас айж үг хэллэг нэг бүрчлэн давтдаг хоосон цээжлэгчид, мулгуу улиглагчдаас ялгаатай нь Вадим аль эрт бурхан болсон, тэр чанараараа аюул байхгүй зохиогчдын тансаг сайхан хэллэг, эшлэлийг бүр латинаар нь хүртэл иш татаж ашиглана. Чингэснээр өөрийн гэсэн байр суурьтай, хараат бус санаа бодолтой, төгс мэдлэгтэй мэт хүний хоосон дүр бүрдэнэ. Тэр бээр засагт үнэнч, бас дэвшилттэй хэмээгдэх болжээ. Нэгдэхийнх нь төлөө утга зохиолын дарга нар, хоёр дахийнх нь төлөө утга зохиолын сэхээтнүүд түүнийг үнэлдэг юм байж. 

	Нэмэрт нь энгийн, ихэрхдэггүй, нийцтэй хүн. Ардчилсан хүн. Вадим энэ барилыг бүр сургуульд байхдаа, сэхээтэн гарлынхаа, бас хөрөнгөтний маягийн хүмүүжлийнхээ ч гэх үү, илэрхий шинжүүдээс ангижрахыг хичээн тэр үеийн комсомолын гишүүд, 20-иод оны комсомолчдын ардчилсан төрхөд зохицож явахдаа эзэмшсэн билээ. 

	Энэ ардчилсан зан, энэ ажилчны, энэ пролетарийн хээгүй арга барил нь одоо түүний амь тавин айдаг хэр нь эн тэнцүүхэн мэт цэрвэхгүй харьцдаг хоосон цээжлэгчид, тотичлон улиглагчид, сохор дэлбэгчидтэй харилцахад нь яг хэрэг болдог аж. Нүүр нүүрээрээ уулзвал тэдний хий сүжирсэн маруухан өгүүллүүдийг магтан сайшаавч, олны индрээс хэзээ ч тийм юм ярихгүй. Улиглагчдыг индэр дээрээс бас хэзээ ч муу эс хэлнэ. Вадим ийнхүү оюун билигтний өндөр нэр хүндээ хадгалахын хамт дэлбэгчдийн итгэлийг бас эс алдана. 

	Тэр бээр намд элсээгүй. Мань хүн нам бус большевик, энэ бол хангалттай. Намын гишүүн большевикуудад тавих шаардлага шал өөр учраас эдүгээ нам бус большевикуудын ханш тэднийхээс хамаагүй өндөр байгаа. 

	Намын эгнээнд байх нь дээхэн үед л давуу талтай байж, одоо бол яг эсрэг. Намын баримт бичгийн шалгалт, цэвэрлэгээ энэ тэр гээд бүх юм алган дээр мэт. Мань хүн намын гишүүн байсан бол дүү нь гадаадын хүнтэй суугаад гадагшаа явчихсаныг намын байгууллагадаа мэдэгдэх үүрэгтэй. Биш учраас энэ тухай хэнд ч илтгэж байх албагүй. Харин биеийн байцаалт дээр бол бичих үүрэгтэй, гэтэл аливаа биеийн байцаалт аль хэдийн бөглөгдчихсөн шүү дээ. 

	Нам бус учраас түүний байдал илүү чөлөөтэй. 

	Вадим улиглагч тотинуудтай нөхөрсгөөр ярилцахдаа хориотой бүс рүү орохгүй, цаадуул нь алдаа болгоныг отохоос гадна өөрснөө зуугаас, их сайндаа л зуун тавиас хэтрэхгүй үгийн сантай болохоор хүний үгийг тэр болгон ойлгохгүйг ч хэлэх үү. 

	Тэд өөрсдийнхөн дотроо бол өөр хэрэг, ямар ч ёгтлолыг бүгд ойлгоно, дор бүрдээ бусадтайгаа адилхан увайгүй амьтан, амьдрах нөхцөл, сэтгэлгээний арга энэ тэрийг байгаагаар нь хүлээн авч, яаж бичих шаардлагатай байна, түүнийг бичиж, яаж ярих шаардлагатай байна тэгж ярьцгаана. Хоорондоо ярилцахдаа ч дээрээс тогтоосон жаягаар ярьж, бахархах ёстой гэж дээрээс үзсэн юмаар бахархаж, муулах ёстой гэж дээрээс үзсэн юмыг муулна. Хөөрөхгүй бахархаж, бухимдахгүй муулна. 

	Яая гэхэв? Бялуунаас хувь зүгээр өгөхгүй, хөлс гаргаж байж авах хэрэгтэй. 

	Вадим яваандаа Викагийн тухайд ч тайвширчээ. Дүү нь яваад хагас жил болж байхад түүнээс хэн ч, юу ч асууж шалгаасангүй. Москвагийн мухлагуудад Парисын сонин борлуулдаггүй болохоор дүүгийнх нь нөхөр гүтгэлгийн дасгал хийж байгаа эсэхийг Вадим мэдэхгүй. 

	Вика гэртээ захиа бичиж болохгүйг эрхбиш ойлгоно. Өнгөрсөн хугацаанд Москвагийн шуудангийн тэмдэгтэй хоёр захиа ирсэн, бие хүнээр Москвад ирүүлсэн хэрэг. Амар мэндээ мэдүүлэх төдий маш товчхон захиа. Нелли Владимирова гэгчээр дамжуулж хариу өгөхийг хүсэж түүний утсыг мэдээлжээ. 

	Вадим хариу захиа бичихийг эцэгтээ тас хоригложээ. 

	— Нелли Владимирова гэж хэн юм бэ? хэмээн тэр бээр асууна. — Бичсэн захиаг эхлээд Лубянкад аваачиж үзүүлэхгүй гэх баталгаа хаана байна? Энэ бол хилийн чанадтай хэлхээ холбоотой байна гэсэн үг, энэ яаж төгсөж мэдэхийг чи үнэхээр ойлгохгүй байна уу? Хилийн чанадтай захидлаар харилцдаг хүнийг надад хэлээд аль. Хилийн чанадад хамаатан садан нь байдаг хүмүүс түүнийгээ нууж байна, бид тэгэхэд зарлаад байх уу?

	— Үгүй ээ, Вадим минь, би төрсөн охинтойгоо харилцаж болохгүй гэж үү дээ? хэмээн өвгөн гайхширан бувтнана. 

	— Болохгүй. Вика хүртэл үүнийг ойлгоод бидний хаягаар бичихгүй хүнээр дамжуулж байна, энэ аюултай, уршигтай гэдгийг мэдэж байгаа хэрэг. 

	— Гэхдээ л, Вадим минь!

	— Аав аа, юмыг сийрэгхэн харж бай. Охин чинь биднийг хаясан, үүрд хаясан. Францаас наашаа буцаж ирдэггүй юм, яваад өгсөн хүмүүсийг бид ч эргүүлж авдаггүй юм. Тэр тэндхийн амьдралд шунасан, түүний явснаас болж энд манай амьдрал ямар болохыг бодоогүй, үнэндээ бол бодохыг ч хүсээгүй! Чи одоо биеийнхээ байцаалд “Охин гадаадад явсан, Францад суудаг” гэж бичих ёстой. Гэтэл би үзэл суртлын талбарт ажилтай, тэнд хилийн чанад руу одогсдын хамаатан хэрэггүй, тэнд тийм хүмүүст итгэдэггүй юм. Чи намайг зөвхөн өөрийгөө, зөвхөн өөрийнхөө дэвшихийг бодсон хар амиа хичээгч гэж үзэж байгааг би ойлголгүй яах вэ. Тийм биш шүү! Би юуны өмнө энэ асуудлын ёс зүй, ёс суртахууны талыг нь сонирхож байгаа юм. Тэр биднийг тоохгүй байхад бид яахаараа түүнийг тоох ёстой билээ? Тэр эндээс явснаараа л биднийг цохилтын бай болгосон, ингэсэн хүний өмнө нахилзаж байх ямар алба байна? Түүнд ямар ч эрсдэл байхгүй, бид бүх юмаараа дэнчин тавьж байна. Тэр биднийг таягдан хаясан, түүний захиа бол ёс төдийхөн зүйл, төрөл төрөгсдийн сэтгэл гэгчийгээ л тайтгаруулж байгаа хэрэг... Тэгэлгүй яах вэ, аав минь, ах минь... Э-эх, мон пер, мон фрер. Францчууд тэгж уулгалах их дуртай... Энэ бол бааш... Аав минь, ийм л шүү дээ, би саяныхаа хэлснийг хатуу баримтална. 

	— За, тэгвэл яах вэ, Вадим, чиний хэлж байгаагаар л болцгооё гэж Андрей Андреевич толгой дохив. 

	Тэгэвч профессор Марасевич Нелли Владимировад утасдаж, жижигхэн захиа аваачиж өгчээ: Вадим тэр хоёр сайн байгаа, бүх юм ёсоороо байна, Викагийн бүх юм сайн сайхан байгаад баяртай байна... 

	Өвгөн Неллид, 

	— Танаас ганцхан юм хүсье. Намайг захиа явуулсан гэж манай хүүд битгий хэлээрэй. Тэр дүүтэйгээ ойлголцохгүй байгаа юм хэмээжээ. 

	— Би танай хүүг танихгүй. 

	— Гэхдээ тааралдахыг, танилцахыг хэн байг гэхэв, тийм учраас битгий л хэлж үзээрэй. 

	— Үзье ээ гэж Нелли хайхрамжгүй өчив. 

	 

	Профессор Марасевич охин нь захиа авснаа нотолно гэдгийг тооцсонгүй. “Аав аа, чиний бяцхан мэдээг авлаа... ” Тэр хариу нь Вадимд өртчихжээ. 

	— Энэ юу гээч вэ, надад тайлбарлаж өгч болох уу?

	Эцэг нь дуугарч цөхөн, тэр хүүхэнд утасдаж мэнд уламжлахыг л гуйсан юм, ийм яльгүй юмыг асуудал болгохын хэрэг байх уу, Вадим энд огт холбогдолгүй, хөгшин хүний толгойд юу эс орох вэ гэхчлэн амандаа бувтнажээ. 

	— Чи яахаа өөрөө мэд. Гэхдээ цаашид ч захидлаар харилцах бодолтой байгаа бол чи бид хоёр салах ёстой болно гэж Вадим хүйтэн царайлав. 

	Профессор ойлгосонгүй. 

	— Тэр чинь яана гэсэн үг вэ?

	— Яах юу байх вэ. Энэ байраа салгаж солино. Би тусдаа амьдарна. 

	Өвгөн тархиар нь татаад авсан мэт болчхов. Тэр бээр Москва даяар мэдэх энэ байрнаас гадуур өөрийгөө төсөөлөх ч үгүй билээ. Одоо Викагаас хойш хүний хөл татарч, өөр айл болсон нь мэдээж. Сумбатов-Юшин нас барсан, Анатолий Васильевич Луначарский нас барсан, Екатерина Васильевна Гельцер өтөлсөн, Качалов, Игумнов энэ тэр ч өтөлсөн, гэхдээ утасдацгаана, өчигдөр, жишээ нь, Мейерхольд утасдсан, шинэ жил, төрсөн өдөр энэ тэр бээр баяр хүргэнэ, ирцгээнэ, зөвлөгөө авна. Вадим нэг их хайхрахаа больсон учир театрын залуучууд үзэгдэх нь цөөрсөн, хуучин Андрей Андреевич ч тэднээс залхдаг байсан юм. Хилийн чанадаас зочид ирэх нь ховордсон; профессор шинэ хүнтэй танилцахгүй байгаа ч хуучин андууд нь Москвад ирэхээрээ заавал чимээ өгч тэднийд ирцгээнэ. Ингэхээр өөр байр гэдэг асуудал өвгөний толгойд яаж багтах вэ, авгайгүй, охингүй, ганц бие хүн, одоо хүүгээсээ салах нь. Вадимын хэлснийг тэгж ойлгох ёстой биз. 

	— Чи их хатуурхаж байна гэж Андрей Андреевич харамсан бувтнав. 

	— Намайг юу гэж бодно дураараа бол. Харин би чамд, миний хэр зэрэг зөв байсныг биеэрээ амсахаас бурхан хэлтрүүлэх болтугай л гэж хэлье. Чи хуучин маягийн ойлголттой юм, энэ бол сайн хэрэг, гэхдээ цаг үедээ таарахгүй байна, ойлгож байна уу, таарахгүй байна. Үүнийг бодоорой. 

	Хүүгийнхээ далайлгаас айж мэгдсэн өвгөн, 

	— За яах вэ, Викторияд би захиа бичихээ больё хэмээн үгэнд нь оров. 

	Үүгээр яриа дуусаж, өрөө өрөө рүүгээ орцгоожээ. 

	Гэтэл өглөөгүүр утас дуугарч Вадим сэрэв... Чөтгөр авмар! Ийм эрт хэн ч утасддаггүй билээ. Утсаа автал үл таних эрэгтэй хүний албархуу дуу сонстов. 

	— Вадим Андреевич Марасевич үү? Тантай Дотоод Явдлын Ардын Комиссариатаас ярьж байна. Өнөөдөр 12 цагт та Кузнецкий мост, 24, пропускийн товчоо гэсэн хаягаар нөхөр Альтман дээр очих хэрэгтэй. Ойлгов уу?

	— За, би ойлголоо хэмээн Вадим хоолой нь тэр даруй сөөнгөтөн хариулав. 

	— Паспортаа авч очно шүү. Ойлгов уу?

	— Ойлголгүй яах вэ. 

	Утас тасран гонгинож, Вадим ч харилцуураа тавилаа. 

	За тэгнэ ээ тэр! Эрт орой хэзээ боловч ингэж төгсөнө гэдгийг тэр бээр мэдэж байсан. Новш! Янхан! Завхай эм! Хэзээний завхай эм. Энд завхайрч байсан юм чинь Парист ч бас тэгнэ дээ. 

	Ээ, чөтгөр! Өнөөдөр завгүй гэж хэлэх минь яалаа. Хурал зөвлөгөөнтэй, өнөөдөр чадахгүй гэж... Бас яагаад утсаар дуудаж байна? Хэрэв ямар нэгэн буруутай юм бол албан ёсоор зарлан дуудах явуулна биз. Нэг муу банди байгаа биз! Зохиолчдын эвлэлийн гишүүн, тэгж яривал улсдаа адагт нь орохгүй шүүмжлэгч. Тэнд түүнийг мэдэхгүй байх ёсгүй, өгүүлэл энэ тэрийг нь уншаа л даа, түүнтэй ярилцах гэж байгаа юм бол уншсан байх албатай. 

	Үгүй, ингэхэд, чухамхүү тэр учраас зарлан дуудах явуулаагүй байх. Викатай захидлаар харилцсанаас болж түүнд ч, эцэгт нь ч сүүдэр тусч байна, тийм учраас бичилцэх хэрэггүй гэж урьдчилан сануулах гэж байх нь. Сайн санасандаа л утсаар дуудсан хэрэг. Тэр хүний шижээргүй дуу бол яах вэ зүгээр л нэг гүйцэтгэгч утасдаа шүү дээ. 

	Ер нь ч түүнийг юугаар буруутгах вэ дээ? Дүүтэйгээ аль хэзээ, бүр Парис руу явахаас нь өмнө муудалцаж харилцаагүй болсон. Тэр бээр комсомолын гишүүн явсан хүн, дүү нь бол рестораны эрвээхэй. Түүндээ хүрвэл тэр хоёр сүүлийн гурван жил хоорондоо дуугараагүй. Тэгвэл эцэг? Зөнөсөн өвгөнийг яах вэ дээ, гэр бүлийн заншил, төрсөн охин энэ тэр гээд байх юм чинь. 

	Ээ, бурхан минь... Тэндээс гэнэтхэн гаргахгүй бол яана?! Тэр ч үгүй юм аа, баривчлахад чинь зөвшөөрөл байх ёстой. Тэглээ ч гэсэн энэ байгууллага тун зэвүүн санагдана. Багадаа бэмбэгэнэж өссөн айдас, комсомолд элссэнээр арилах шиг болсон нөгөө айдас нь түүнийг дахиад эзэмдээд ирлээ. Өнөөгийнх нь байр суурь хэчнээн тогтвортой юм шиг байлаа даа. Хамгийн тууштай шүүмжлэгчийн нэг. Чухамдаа Ермилов мэтийн эвэр духтнуудын гарын “сэхээтэн бороохой” болсон юм чинь эх орондоо хэрэгтэй хүн! Юунаас ч айх ёсгүй. Үнэхээр, чухам түүн шиг хүмүүс л улсад хэрэгтэй, тэр дуудаад байгаа газар нь үүнийг ойлгож байх ёстой. 

	Тэр бээр толины өмнө зангиагаа зангидав. Чөтгөр чамайг! Гар нь чичирч байна. Зангианы нэг үзүүр гогцоондоо орж өгдөггүй. Арван хоёр цаг дөхөж буйг ч хэлэх үү. 

	Эцэг яаж тийм тэнэг юм хийж зүрхлэв ээ, хахь хамаагүй Нелли Владимировад утасдсан байгаа юм, тэр нь “алтан хошуу” өргөгч юм сан уу, уул нь эцэгтээ урьдаас сануулсан, эцэг хэдийгээр зиндаа дээгүүр яваа ч юм болгоноос айдаг хэвээрээ шүү дээ. Түүгээр эмчлүүлдэг өндөр албаныхныг шоронд хийж байна, цөлж байна, тэгээд түүний мэргэжил нэгтнүүд, нөгөө мундаг алдартан, профессорууд чинь айдаст автан чичирцгээж байна. Тэгвэл Вадимын өөрийнх нь мэргэшил нэгтнүүд? Оюун бодлыг эзэрхэгчдийн дүр эсгээд байгаа хэр нь л бас айдаст автан чичирцгээж байгаа. Сүүдрээсээ хүртэл айцгаана. Хэрвээ мань хүнд ямар нэг юм тохиолдвол цаадуул нь салхинд хийссэн мэт алга болчихно, нэг нь ч хань болохгүй, харин ч зэвүүцэж жигшицгээнэ. Бид яагаад “олж харсангүй вэ?” гэцгээнэ. Тэр бээр цаадуулынхаа биеэ үгүйлэхгүй ихэмсэг инээмсэглэл, юу ч мэдэхгүй байж мэдэмхийрдэг занг сайн мэднэ. 

	Юрка Шароктай зөвлөдөг юм бил үү?

	Тэр хоёр, үнэндээ, ойр найр уулзаагүй. Гэхдээ багын найзууд, бараг есөн жил нэг ширээний ард суусан найзууд. Бас хожим ч уулзалдаж байсан... Юра эднийд хэчнээн ирсэн, Вадимын өөрийнх нь урилгаар театрт хэчнээн орсон билээ дээ. Сургуулийн найзалдаг бүлгээс мөн чанартаа тэр хоёр л үлдэж. 

	Юрка туслах ёстой. Тэдэндээ тайлбарлаж өгөг. Вадим Кремлийн эмнэлгийн зөвлөх, нэрт профессор Марасевичийн хүү төдийгүй, өөрөө нэртэй шүүмжлэгч гэдгийг тэр Альтман гэгч гадарлаа ч үгүй байж мэднэ. 

	Түүнээс гадна, гол нь Вадим Зөвлөлт засгийн байр суурин дээр бат зогсож байгаа гэдгийг Юрка нотолно. 

	Нээрэн, Юра руу утасдаж зөвлөх хэрэгтэй, гэхдээ санаа зовж буйгаа харуулахгүй, нэр нүүрээ хадгалан, зүгээр санаандгүй мэт ярьж үзье. 

	Өө тийм, Юрад ч бас санаа зовох үндэс бий. Вика тэр хоёрын хооронд нэг юм болсон, тэр бол гарцаагүй. Нэг удаа гэртээ ирээд Викагийн өрөөгөөр ортол Юра тэнд сууж байсан, тэгээд л тэр хоёрын царайгаар Вадим бүгдийг ойлгосон билээ. Түүнээс өмнө Нинагийнд шинэ жил тэмдэглэхэд тэр хоёр нэг буланд шахалдаад зүгээргүй байсан. Нина бүр шуугиан дэгдээсэн шүү дээ. Харин Юрка ДЯАК-д ажиллах болсноос хойш тэднийхээр үзэгдэхээ больсон, гэхдээ тэр хоёр гадуур уулздаг ч байсан юм сан уу, хэн тэднийг мэдэх вэ. Вика хормойн донтой, Юра ч хүүхэмсэг. Товчдоо, Юра түүнд туслах ёстой, туслахгүй байх ёсгүй. 

	Юрагийн дугаарыг залгатал бөглүү барлаг дуу гарсан нь түүний оёдолчин эцгийнх байж. Мань хүн мөн заяагүй шүү, өвгөний хос нэрийг ч мэддэггүй. 

	— Эзгүй байна, хэзээ ирэхийг мэдэхгүй гэж сайх бөглүү хүнийрхүү дуу өчлөө. 

	Тэгээд утсаа тавьчихав. 

	За-ааг... Юрагийн ажлын утсыг мань хүн мэдэхгүй. Ер нь ч тиймэрхүү юмыг утсаар ярих биш. Яадаг хэрэг вэ?

	Тэр Альтман гэгч ямар хүн юм бол? Залуу юу, хөгшин үү? Сэхээтэн үү, барлаг уу? Ер нь бол Альтман гэж сэхээтний л овог доо. 

	Натан Альтман гэж Владимир Ильич Лениний цуврал таталбар зураг, өөрөөс нь харж бүтээсэн баримал хөрөг энэ тэр бээрээ нэрд гарсан зураач бий. Уран зураач, жүжгийн тайз чимэглэл ч хийнэ. Бүтээл нь хийсвэрлэл, бүдүүвчлэлийн мэдэгдэхүйц хольцтой. Вадим тэр тухай бичиж байсан. 

	Өөр нэг Альтман нь Иоган, утга зохиол судлагч, театрын шүүмжлэгч, намын ахмад гишүүн, одоо “Советское искусство” сонины редактор. 

	Ингээд бодоход одоогийн энэ Альтман ч сэхээтэн байж магадгүй. 

	Сэхээтэн л байвал сайн сан, хэл амаа олоход эрхбиш амар. Барлаг бол? Савхин гуталтай, мохоор татаж, пролетарийн дүр эсгэн зориуд тамхиа ханхлуулаад, мундаг амьтан өрөөндөө сууж байгаа даа. 

	Вадим сүүлийн хэдэн жилд барлагуудтай өөрсдөд нь дүйлгэн харилцаж сурсан, тэднээс айхаа аль хэдийн больсон гэлтэй. Үгүй юм аа! Хөгшин Шарокийн дууг сонсоод бүр балмагдчихсан, тэгэхээр тэднээс айдаг, чичирдэг нь хэвээр байх нь. 

	Ингэж бодохоос Лубянкад өөрийг нь хүлээгээд сууж буй тэр үл мэдэх, нууцлаг, хүчирхэг барлагаас Вадим улам бэмбэн бантжээ. 

	 

	Тэр хүчирхэг барлаг нь цэргийн хувцастай, унжуу хамартай, гунигт харцтай, бөгтөр шар еврей байв. 

	Вадим түүнийг үзээд сэтгэл онгойх мэт санаа алджээ. Овог нэгтэй алдартнуудынхаа тухай энэ хатангир шар толгойт лав сонсоогүй, боловсрол нь зургаа-наймдугаар ангийн хавьд болов уу, гэхдээ барлагтай төсгүй аж. Хацар нь ёнхойж, мөр нь хавчийгаад... Багадаа хийл хөрөөдөж байсан байж ч магадгүй, ямар ч атугай хоёр хуруугаараа нусаа нийхгүй, нусны алчуур хэрэглэж харагдана. Байцаагдагчийг арай гарыг нь мушгиад байдаггүй болов уу гэж бодохоор. 

	— Та суу!

	Вадим суулаа. Альтман ширээнээсээ маягт гаргаж өмнөө тавиад үзгээ бэхэнд дүрэв. 

	— Овог, нэр? Төрсөн он, газар? Ажил, албан тушаал?

	Байцаалт уу? Юуны учир, яагаад? Нэмэрт нь Альтманы нэгэн хэмийн дуу эгдүү хүргэнэ. 

	Сүүлчийнх нь асуултад Вадим ингэж хариулав:

	— ЗСБНХУ-ын Зохиолчдын эвлэлийн гишүүн. Би юуг... мэдмээр байна. 

	— Мэдэх болно гэж Альтман үгийг нь тастав. — Албан тушаал?

	— Зохиолчдын эвлэлд албан тушаал гэж байхгүй. 

	Альтман түүнийг гайхан харав. 

	— Та тэнд юу хийдэг юм бэ?

	— Би шүүмжлэгч, утга зохиол, театрын шүүмжлэгч. 

	Альтман түүнийг дахиад ширтэв. 

	— Өгүүлэл бичиж, түүндээ шагнал авдаг юм гэж Вадим тодруулав. 

	Альтман хэсэг бодлогошрон харлаа. Тэгснээ “шүүмжлэгч” гэж бичив. 

	Вадим энэ бяцхан амжилтад сэргэж, 

	— Шагналын хэмжээ, мэдээж, шалихгүй л дээ, энэ чанараараа бол шүүмжлэгчийн хөдөлмөр буян багатай, унацгүй ажил. Гэхдээ болж л байна... Би эцэгтэйгээ хоёулаа байдаг, миний эцэг-профессор Марасевич... гэж нэмж өгүүлснээ, ийм мундаг нэрийг сонсоод Альтман яах бол хэмээн чимээгүй болзносон боловч түүний царай хүний урамд өчүүхэн төдий ч хувьсхийсэнгүйд Вадим, — Нэг эмнэлгийн удирдагч, Кремлийн эмнэлгийн зөвлөх гэж гүйцээв. 

	Альтманы уйтгарт царайд дахиад юу ч мэдэгдсэнгүй. Тэр бээр хуудсаа эргүүлж, нугалааг нь хумсаараа шилэмдэж засав. 

	Зөвхөн шугамтай цэвэрхэн цаасаа ширтэх зуур, 

	— Та хэнтэй эсэргүү юм ярьж байсан бэ? гэж царай шигээ уйтгартай, нэгэн хэмийн дуугаар асуув. 

	Вадим ингэнэ чинээ даанч санасангүй. Викагийн тухай ярина гэж бодоод, тэр тухай бэлтгэж, өөрийнх нь дүгнэснээр бол, учир авцаа сайтай, үнэмшилтэй хариутай ирсэн билээ. Гэтэл “Та хэнтэй эсэргүү юм ярьж байсан бэ?!” Хэнтэй ч эсэргүү юм яриагүй, ярьсан байх ч учиргүй, тэр бээр зөвлөлтийн хүн, зөвлөлтийн шударга хүн. Ийм асуулт бол урхи. Ямар хэргээр дуудсанаа хэлэг, хариулахад бэлэн байгаа ч ямар учиртай, юу болоод байгааг эхлээд мэдэх ёстой. Гэтэл ингээд зөрөөд эхэлбэл энэ мулгуугийн гэдэнг хөдөлгөчихнө, энэ бол энүүхэн төмөр тортой, тэг дунд нь хүртэл будсан цонхтой нүцгэн дөрвөн ханан дотроо ганцаар эрхт эзэн. 

	— Би таны асуултыг сайн ойлгосонгүй, ямар яриаг та хэлж байна вэ? Би... 

	Альтман түүний үгийг таслав:

	— Та миний асуултыг маш сайн ойлгож байгаа. Ямар танилыг чинь хэлж байгааг та маш сайн мэдэж байгаа. Шударга, нууж хаахгүй ярихыг танд зөвлөе. Хаана байгаагаа битгий мартаарай. 

	— Би үнэндээ мэдэхгүй байна, би хэнтэй ч эсэргүү юм ярьсан байх учиргүй. Нэг л эндүүрэл болж дээ гэж Вадим гүвтнэв. 

	Альтман байцаалтынхаа хуудас руу харав. 

	— Та Зохиолчдын эвлэлийн гишүүн, тийм үү? Таны эргэн тойронд зохиолчид байдаг уу? Таныхаар бол тэдний хэн нь ч эсэргүү юм ярьдаггүй болж байна уу? Тэр бээр нэгэн хэмийн дуугаар Вадимаас асуух биш түүнд сургаал номлох мэт дараалсан асуулт урсгав. — Та үүнийг надад үнэмшүүлэх гээ юү? Бүх зохиолчид Зөвлөлт засагт туйлын үнэнч гэж надад нотлох гэж байна уу? Та үүнийг нотлох гээд байна уу? Та бүх зохиолчид, бүх сэхээтний өмнөөс хариуцлагыг өөртөө авч байна уу? Та өөртөө дэндүү их хариуцлага авч байгаа юм биш биз?

	Вадим дуугарсангүй. 

	— За яах вэ? Жимийлцэж тоглох хэрэг үү, а-аан? гэж Альтман давтан асуув. 

	Вадим түхгэр мөрөө хавчив. 

	— Надтай эсэргүү юм ярьсан хүн даан ч байхгүй. 

	— Бидэнд туслахыг хүсэхгүй л байна даа гэж Альтман битүү заналхийлэв. 

	— Яагаад хүсэхгүй байна гэж, ДЯАКГ-ын байгууллагад туслах чинь хүн болгоны үүрэг гэж Вадим зөрөв. — Харин ямарваа нэг яриа байгаагүй. Би өөрөө зохиолтой нь биш. 

	Энэ өрөө, энэ нэгэн хэмийн дуутай, автомат гэлтэй Альтман, эндхийн бүхий л байдал Вадимд айдас төрүүлж байгаа ч тэр бээр дотуураа яльгүй уужрав. Мань хүний хөндүүр газар бол Вика, гэтэл түүний талаар ямар ч асуулт алга. Эсэргүү ярианы хувьд бол ямар нэг алдаа, эндүүрэл л гарч дээ. 

	Альтман дуугүй сууна. Харцанд нь санаа ч алга, сэрэл ч алга. Тэгснээ хуудсаа буцаан эргүүлж Вадимын овог нэрийг харав. 

	— Вадим Андреевич!

	Энэ бол доромжилсонтой адил. Альтман түүний хослоо нэрийг нь ч санахгүй буйгаа нуухгүй байна. Тогтоох гэж оролдсонгүй, ямар ч хэрэггүй зүйл байх нь. 

	— Вадим Андреевич!

	Тэр бээр анх удаагаа Вадимын нүд рүү эгцлэн харлаа. Алуурчны энэ цэвдэг сүүмгэр харцанд ямар их хорсол хураа вэ. Вадимын нуруу руу хүйтэн оргиод явчихлаа. 

	— Харин би... 

	— Юуны чинь “би”, “би”, — Альтманы бөглүү дуу үзэн ядсан чарлаан болон дэлбэрэхэд бэлэн гэлтэй. — Би танд дахин хэлье: Та хаа байгаагаа мартаад байна. Манийг гэгээрүүлж өгөөч гэж бид таныг дуудсан юм биш, та үүнийг ойлгож байна уу, үгүй юү?

	— Тэгэлгүй яах вэ, мэдээж гэж Вадим зулгуйдан өчив. 

	Альтман чимээгүй байзнаснаа нөгөө бөглүү дуугаараа, 

	— Гадаадын харьяат ямар хүмүүстэй та уулздаг вэ? гэж асуулаа. 

	Тэгнээ тэр! Вика дээр буух нь. Яг даа!

	Вадим ойлгож ядсан царай гаргаж, 

	— Би хувьдаа гадаадын ямар ч хүнтэй уулздаггүй гэв. 

	Альтман дахиад нүд рүү нь эгцлэн харахад, тэрхүү алуурчны сүүмгэр харцнаас Вадимын хамаг бие нь дахин хүйтэн оргиод явчхав. 

	— Та ер нь насандаа нэг ч гадаадын хүн үзээгүй юм биш биз дээ?

	— Яагаад тэр билээ? Үзэлгүй яах вэ. 

	— Хаана?

	— Гадаадынхан манай эцгийнхээр бишгүй орж гарна л даа. Миний эцэг-анагаахын профессор, дэлхийд нэртэй томоохон мэргэжилтэн... Тийм учраас, түүн дээр гадаадын эрдэмтэд, мэдээж, ирнэ, гэхдээ энэ бүхэн удирдах байгууллагын зөвшөөрлөөр албан ёсоор хийгдэнэ... Би тэднийг тун бага мэднэ, би анагаахын хүн биш, тэдний ярианд ерөөсөө оролцдоггүй, харин тэдний яриан дээр албаны хүмүүс байнга байлцдаг байсан... Гэхдээ би зарим нэг нэрийг санаж байна. Хэдэн жилийн өмнө Берлиний их сургуулийн профессор Крамер аав дээр ирсэн, өөр бас нэг профессор, Россолини гэдэг шиг санагдана. Колумбын их сургуулийн профессор, овгийг нь санахгүй байна, түүнийг Сэм Вениаминович гэцгээж байсан. 

	Альтман цаасан дээр нэг юм тэмдэглэж авав. Энэ профессоруудын нэрийг бичиж авлаа гэж үү? Хачин юм! Тэдний тухай сониноос уншсан ч болно. Вадим тэднийд гадаадынхантай ирж байсан профессор Игумнов, Анатолий Васильевич Луначарский хоёрын нэрийг дурсав. Польшийн нэг профессорыг нэрлэжээ. Тэр хүн Владимир Ильич Лениний найз, журмын нөхөр, намын нэртэй ажилтан Глинскийтэй цуг ирж байсан юм. Өөр ч бас хэдэн хүнийг нэрлэлээ. 

	Тэгээд чимээгүй болов. 

	Альтман ч нэг хэсэг чимээгүй байснаа, 

	— За тэгээд тэр гадаадынхантай юун тухай ярьж байв даа? гэж асуулаа. 

	— Би хувьдаа юуны ч тухай яриагүй. Тэд бол аавын танилууд. 

	— Та тэдэнтэй цуг хооллох уу?

	— Заримдаа. 

	— Тэгээд?

	— Би ойлгохгүй байна... 

	— Тэгээд? гэж би асууж байна. Ширээний ард юу хийж байв? 

	Ярьж байсан уу?

	— Үгүй, надад тэдэнтэй ярих юм байгаагүй, тэд нар шинжлэх ухааны хүмүүс. 

	— Өө, ярьдаггүй байх нь. Зөвхөн ууж, идээд л. Чихээ яах вэ? Хөвөнгөөр бөглөчих үү? Үгүй юу? Тэгвэл ууж, идэж, тэдний яриаг сонсож байж. Тэд нар юун тухай ярих вэ дээ?

	— Янз бүрийн сэдвээр, гол нь анагаах ухаанаар. 

	— Хөгжмийн удирдаачтай бас анагаах ухаанаар уу?

	Энд Вадим өөрийнх нь бодлоор бол маш оновчтой хариу олж, өөрөө ч түүндээ сэргэсхийгээд ирэв:

	— Тийм, бас анагаах ухаанаар. Тэр өөрийнхөө өвчний талаар манай аавтай зөвлөдөг юм. 

	Альтман цаасаа авч, Вадимын дурдсан нэрсийг өргөлтийг нь буруу зөрүү дуудан байж уншив. 

	— Ингээд гүйцээ юү?

	Түүний нэгэн хэмийн дуунаас “ингээд гүйцээгүй” гэсэн итгэл тов тод мэдэгдэв. 

	— Гүйцэх шиг л боллоо. 

	— Бод доо. 

	Дахиад л түүний дуунаас, Вадимаар ганцхан нэр хэлүүлэх гэж дуудсан, чухамхүү тэр нэрээ л хэлэхийг хүлээж байгаа аяс тодхон мэдэгдэв. 

	Вадимд бүх юм тодорхой болов: Мөрдөн байцаагч Шарлийг л хэлж байна, Викагийн нөхөр шүү юмыг, тэр муу гүнтнийг хэлж байна, ёстой чөтгөр алгадмар! Тэр Вика дээр ирдэг байсан, гэхдээ Вадим түүнийг бараг хараагүй, анх удаа танилцуулахад нь хайнга мэндлээд, оройн хоол ч цуг идэлгүй, яаралтай хуралтай гээд яваад өгсөн, тийм болохоор Вика Шарлийгаа өөрийнх нь зөвшөөрөлгүй төдийгүй өөрийнх нь оролцоогүйгээр гэртээ оруулсан. Одоо хамаг хэргийн учир Шарль болох нь, гагцхүү Шарль. Тэгэхээр түүнийг нэрлэх хэрэгтэй, албадлагаар биш, өөрөө сандралгүй тайван нэрлэх хэрэгтэй. 

	— За бас, миний дүүгийн нөхөр бий, тэднийх Парист суудаг юм... Гэхдээ би тэдэнтэй ямар ч харилцаа байхгүй гэж Вадим хэлэв. 

	— Ингээд гүйцээ юү?

	— Тийм, санаанд орох юм гүйцлээ. 

	Альтман маягтаа ойртуулж, Вадимын нэрлэсэн хүмүүсийн нэр овгоор дүүргэсэн цаасаа харж байгаад бичээчийн жигдхэн бичлэгээр бичиж гарлаа. 

	Вадим түүний хэрхэн бичиж буйг ажиглав. Хэн ч зогсоож чадахгүй зугуухан, тайван ажил. Энэ ажлын цаанаа л нэг зайлбаргүй байдал нь аймшигтай санагдаж, Вадим дотроо сүрдэн бэмбэгэнэв. 

	Альтман бичиж дуусаад түүн рүү тэмдэглэлээ сарвайв. 

	— Уншаад гарын үсгээ зураарай. 

	Тэгээд нөгөө л үзэн ядсан харцаараа түүнийг ширтэв. Вадимыг дүүжилсэн нь дээр үү, толгойг нь тастсан нь дээр үү гэдгийг шийдэж байгаа мэт. Вадим энэ харцнаас эмээхдээ жихүүцэн биеэ хурааж, тэрхүү тэмдэглэлийг уншихчаан  болов. 

	Догол мөр энэ тэр байхгүй хоёр хуудас энэ тэмдэглэл “Та хаана, хэзээ, хэний дэргэд гадаадын харьяат ямар хүмүүстэй уулзаж байсан бэ?” гэдэг асуултын хариуг агуулжээ. 

	Вадимын дурдсан овог, нэрсийг зөв бичжээ. Орос, гадаад холилдсон маш олон нэр. Гадаад нэрс нь Арбатад, тэднийд ирсэн хүмүүсийнх, орос нь тэднийг дагуулж ирсэн оросуудынх, харин бичигдсэн зүйл нь тэднийд сав л хийвэл гадаадынхан ирээд байдаг, Вадим зөвхөн тэдэнтэй л ярилцаж байдаг юм шиг, утгагүй, үнэнд хавьтахгүй юм болжээ. Нэмэрт нь бүх юм Викагаас, түүний тийм тийм, тэгдэг тэгдэг, франц хүнтэй сууснаас нь эхэлж бичсэн учир чухамхүү үүнээс үүдэн гадаадынхан тэднийд очдог юм шиг болчихжээ. 

	Гэхдээ өнгөнөөсөө бол бүх юм Вадимын мэдүүлэгтэй тохирч буй тул өөчлөх юм алга, ер нь ч өөчилж зөрнө гэхээс аймшигтай. Энэ алуурчны сүүмгэр харц, нэгэн хэмийн нугаслах мэт дуу, гэнэ гэнэ үзэн ядсан цочир уур түүнийг дарамталж гүйцлээ. Бушуухан салах минь. Вадим тэмдэглэлийн хоёр хуудсан дээр гарын үсгээ зурлаа. 

	Альтман тэмдэглэлээ авч хавтсанд хийв. 

	— Ийшээ дуудагдсан, ямар мэдүүлэг өгсөн тухай хэн ч мэдэх ёсгүй. Ойлгомжтой юу?

	— Тэгэлгүй яах вэ гэж Вадим бачимдан хариулав. Тэр бээр эндээс л бушуухан явж байвал юуг ч зөвшөөрөхөд бэлэн байжээ. 

	— Та хэнд ч, юу ч ярих ёсгүй. Эс тэгвэл танд их тусгүй юм болно. 

	— Өө, хаанаас даа!

	— Албан ёсоор урьдчилан сануулсан гэж мэдээрэй. 

	— Ойлгомжтой. 

	Альтман толгойгоо өргөж, дахиад хорсолтой сүүмийн харлаа. 

	— Нөгөө эсэргүү ярианы чинь тухайд бид эргэж ярилцана. Тодорхой ярилцамз. Би танд утасдана.

	Варя, мэдээж, Вика руу утасдсангүй. Бас Вика ч түүн рүү ярьсангүй. Бурханы аврал! Тэр нэгэн амьдралаас үүрд хагацах нь энэ. 

	Тэр бээр Левочка, Рина хоёртой зөвхөн ажил дээрээ л тааралдана. Левочка нэг удаа ам нээж үзсэн, тэгэхэд нь мань хүн тас ширвэсэн, тэгэхгүй бол болохгүй, сайн мэдэж аваг. Левочка сайн ойлгосон байх, түүнээс хойш дахиж ам нээгээгүй, Рина бол бүр таг, тэр дэнгийн эрвээхэйд яасан ч ялгаагүй л дээ. 

	Игорь Владимирович хуучин янзаар анхаарал халамжтай түвшин харилцана. Гэхдээ Костя тэр хоёрыг салснаас хойш Игорь Владимировичид горьдлого төрөх болсон, түүнийгээ илт боловсон харьцаагаар далдалж явааг Варя мэдэрчээ. Үйлдвэрчний хурал, “Канатик”-ийн явдал энэ түүнээс хойш түүний тухай Варягийн үнэлгээ их буурсан. Хэдийгээр сайн дарга, маргаангүй авьяастай уран барилгач ч гэсэн бусдын адил туулай зүрхтэн. 

	Игорь Владимирович барилгын техникийн асуудал хэлэлцэх зөвлөгөөнд төсөл, саналаа хэлэлцүүлэхээр явахдаа зөвхөн Варяг л дагуулж явна. 

	Варя ч тэгж явахдаа дуртай. Тийм зөвлөгөөн аятайхан байдалд болно. Салбартаа хамгийн нэртэй, ухаантай, боловсон хүмүүс цугларна. Яваандаа өөрөө ч зочид буудлын барилгын нарийн төвөгтэй асуудлуудын учрыг олж, тэгснээрээ Игорь Владимировичийн өргөн мэдлэг, нарийн ухааныг үнэлж чадах болжээ. Тэр бээр эдгээр гарамгай хүмүүсийн дундаас хүртэл товойн ялгарч байгаа нь Варяг зарим талаар түүнтэй эвлэрүүлж байгаа билээ. 

	Тэр бол бусдын адил айдаст махлуулж яваа хүн, уул нь баатар биш ч хүний шаар бас биш, журамтай шударга чигээрээ байхыг чадах чинээгээрээ эрмэлзэнэ, ажил мэргэжилдээ дуртай, бүтээлч хүн, гэхдээ халирхай. Ийм бүтээлч, авьяаслаг хүмүүс халирхай байх нь элбэг бололтой. Сонин гүйлгээд харахад л илт. Алдартай зохиолчид, жүжигчид, зураачид гэм буруу нь нотлогдоогүй хүмүүсийг хөнөөх, устгах, буудан алах шаардлагын бичигт гарын үсгээ зураад байх юм. Зохиолчид, жүжигчид, зураачид үй олноороо тагнана, үй олноороо хорлон сүйтгэнэ гэдэгт үнэхээр итгэж байна гэж үү? Варя хүртэл итгэхгүй байгаа юм чинь тэд нар ч итгэхгүй байгаа, харин айцгаагаад байна. 

	Элдэв шаардлагын бичигт гарын үсэг зурдаггүй болохоор Игорь Владимировичийн нэрийг Варя, бурхан өршөөг, сониноос олж хараагүй, түүний үйлдвэрчний хурал дээр бас “Канатик”-т гаргасан арчаагүй царай тухайн үедээ зэвүүг нь хүргэсэн ч гэсэн бүхэлдээ бол шалихгүй зүйл. 

	Тэр хоёрын зам таарч, ажлын дараа Игорь Владимирович түүнийг хэд хэдэн удаа дөхүүлж өгчээ... Нэг удаа, яагаад ч юм, Герцений гудамжаар явж байгаад “Хүүхдийнхээ төлөө” гэдэг кино цуг үзжээ. Аятайхан кино байж. 

	Маргааш нь Улаан талбайгаар уруудан Москва гол руу очиж, эргийн хашлага дээр суугаад, хажуугаар өнгөрөх хүмүүст элдэв хувь тавилан зохиож хөөрөлджээ. 

	Бас нэг удаа Арбатын талбай дээр метроны дэргэдээс Игорь Владимирович гурван сарнай авч өгөхөд Варя эвлүүлж барих гэж байгаад нэгийг нь унагаж, араас нь хоёулаа зэрэг тонгойн духаараа мөргөлдөж, бөөн инээд болжээ. 

	Ийм зугаалга эргүүлдэх янз руу шилжиж, аюултай болж эхлэв. Варягийн огт хүсэхгүй буй зүйл тэр. Тэгээд Зояг дагуулж явдаг болжээ. Тэр хоёр нэг байшингийнх юм чинь хүн гайхах юм алга. Игорь Владимирович дургүйцлээ илэрхийлээгүй, хуучин янзаар тоглоом, инээдэм болж байвч, урам хугарсан нь илт. Маргааш нь Зоя дахиад хамт байхыг үзмэгц, 

	— Воздвиженка хүртэл би та хоёртой зам нийлэх юм байна гэж өгүүлжээ. 

	Тэгээд гудамжны булан дээр очоод, баяртай хэмээн салж оджээ. 

	Дараа нь нэг удаа Варя Игорь Владимирович хоёр зэрэг гарч таарчээ. Зоя байсангүй. Варя, 

	— Игорь Владимирович, би яарч байна, трамвайгаар явна гэв. 

	— Би таныг трамвайд суулгаж өгье. 

	Тэр бээр юм дуугаралгүй буудал хүргэж, мөн дуугүй зогсож байгаад трамвай ирэхэд, 

	— Тань руу утасдвал зөвшөөрөх үү? гэж гэнэтхэн асуув. 

	— Утасд л даа гэж Варя трамвайд суунгаа хариулав. 

	Мань хүн утасдаагүй, харин сагс цэцэг хүргүүлжээ. 

	— Энэ юу вэ, бас нэг шүтэгч үү? гэж Нина асуулаа. 

	— Магадгүй. 

	Сайхан цэцэг, гэхдээ түүнд ийм юм хэрэггүй. Тэр Игорь Владимировичид сэтгэлгүй, хэзээ ч сэтгэлтэй болохгүй. Түүнд сэтгэлтэй болно гэдэг бол түүний адил өнөөгийн бүх дэг журамтай эвлэрнэ гэсэн үг. 

	Мань хүүхэн Сашаг хүлээж байгаа... Тэр бээр Софья Александровнагийн сүүлчийн захидал дээр “Эрхэм Саша минь, бид чамайг хүлээж байна” гэж нэмж бичжээ. Тэгснээ “Бид хүлээж байна” гэснийгээ дараад “Би хүлээж байна” гэж бичжээ. 

	Софья Александровна бичсэнийг нь харснаа инээмсэглэж, 

	— Варя, баярлалаа, Саша уншаад баярлана даа гэв. 

	Цэцгийг буцаах нь, мэдээж, мунхаг хэрэг. Москва дундуур ийм цэцэг тэврээд явж байлтай нь биш?.. Бас ажил дээрээ учраа ололцоно гэвэл бас л мулгуу явдал болно. 

	Варя Игорь Владимировичид захиа бичихээр шийджээ. 

	“Хүндэт Игорь Владимирович! Тансаг гоё цэцгээр сайхан бэлэг барьсанд тань баярлалаа. Харин манай муу нийтийн байрныхан тэр сагснаас болж багагүй үймж, бас миний хуучин нөхөртэй холбон хэл амаа чамгүй билүүдлээ. Цаашид манай хөршүүдийн сэтгэлийг зовоохгүйн тулд, хэл амаа билүүдэх шалтаг өгөхгүйн тулд дахиж цэцэг илгээхгүй байхыг танаас хүсье. Ихэд хүндлэн ёсолсон, Варя”. 

	Тэр бээр маргааш нь Игорь Владимировичийн өрөөнд орж, ширээн дээр нь захидлаа тавиад, 

	— Уншаарай, харин битгий уурлаарай хэмээн инээмсэглэн гарчээ. 

	Хэсэг хугацааны дараа Игорь Владимирович тэдний өрөөгөөр орж, Варягийн зурвасыг уншсан, ойлгосныхоо тэмдэг болгож түүн рүү нэгэнтээ инээмсэглэжээ. 

	 

	Варя өдөр, оройн цагаар зав муутай ч Софья Александровнаг эргэх, Михаил Юрьевичийнхээр шүргэх цаг яаж ийгээд гаргана. Уулзахыг хүсдэг хүн нь ердөө л тэр хоёр. 

	Софья Александровнагийн зүрх муу. Хэдийгээр өөрөө ийм тийм гэхгүй ч, сандлаасаа зовж босож байгаа, амьсгаа нь багтраад байгаа, үрэл хүртээд байгааг нь Варя анзааралгүй яах вэ. 

	— Софья Александровна, танд яаж туслах вэ?

	— Зүгээр, ингээд гайгүй болно, Сашаг эргэж иртэл дөнгөөд тэснэ гэж Софья Александровна бэлэн хариулна. 

	— Боль доо, Софья Александровна, наад бодлоо толгойноосоо авч хая гэж Варя дүрэмдэнэ. — Таны шаналж байгааг хараад байх арга алга. Одоо болоо. Эмнэлэгт үзүүлэхээр бэлтгэж бай, би цуг явна. 

	— Чи ажилтай, сургуультай хүн, яаж зав байх вэ. Эмч дээр орох гэж өдөржингөө оочирлож хүлээх болдог юм. 

	— Зүгээр, би амралтаасаа хоёр өдөр урьдчилаад авчихна. 

	Варя маргааш орой нь хүрээд ирэв. 

	— Софья Александровна, маргааш явна шүү, би ажлынхантайгаа тохирчихсон. 

	Софья Александровна түргэн явж чадахгүй, эмнэлэг байдаг Нохдын талбай дээр тэр хоёр нэлээд удаан явж иржээ. Варя авгайд сандал олж өгч суулгав. Үнэхээр олон хүн байсан учир удаан хүлээлээ. Тэгсээр Софья Александровнагийн ээлж болж, Варя түүнийг даган эмч рүү орлоо. 

	— Та хэн бэ? гэж эмч асуув. 

	— Охин нь гэж Варя хариулав. 

	— Хонгилд байзнаж бай. 

	— Хүлээгээд суузнаж бай гэж Софья Александровна өгүүлэв. 

	Эмчид үзүүлсний хэрэг үнэхээр гарсангүй. Тэр бээр зүрхний дусал бичиж өгөөд, их хэцүүдвэл нитроглицерин ууж бай хэмээжээ. Эмийн чөлөө ч өгсөнгүй. Софья Александровна Зубовын талбайн тэндэх угаалгын газрын цагаан хэрэглэл хүлээн авагчаар ажилласаар байгаа билээ. 

	Софья Александровна зовлонтой ажилтай, угаалгын газар үйлчлүүлэгчдийн цагаан хэрэглэлийг үрэгдүүлнэ, хольж хутгана, цаадуул нь Софья Александровнад л хамаг бухимдлаа гаргана, хөөрхий авгай ядмаг сулхан дуугаар тайлбар тавих бүрий хэлэн дороо үрлээ хийнэ. Ийм л зураг Варягийн нүдэнд тодхон бууна. Нэмэрт нь, угаалгын газрын эрхлэгч Сашагийн тухай, хаанаас ч юм, олж мэдчихээд Софья Александровнаг нүд үзүүрлэх болсон төдийгүй, ажилд орохдоо энэ тухай нуусан хэмээн ажлаас халахыг завдсан, даанч ийм цалинтай орон тоонд ажиллах хүн олдоогүй. Ээ дээ бас! Ийм биетэй хүнийг ажилд явуулж болох уу даа? Энэ эмч сохор юм уу, хаашаа юм?

	Варя өөрөө ажилтай болохоор Софья Александровнагийн ажилд туслах боломжгүй, гэхдээ гэр орных нь ажлаас хөнгөлөлцөхийг хичээнэ. Тэднийх өөрийнх нь гэр юм шиг санагдах ч нь бий. Өөрийнхөө гэрт л хүн ийм чөлөөтэй, сэтгэл ийм амар байдаг байх. Нэн хачирхалтай нь юу вэ гэхээр, Костя энэ байранд хэзээ ч сууж байгаагүй юм шиг түүнийг санагдуулах юм даанч алга. Энд Софья Александровна л аж төрж байна, үзэгдэхгүй ч гэсэн Саша энд байсаар байна. 

	 

	Ажил явдлаа амжуулчхаад Варя Михаил Юрьевич дээр орно. Элдэв ном, альбом, хавтас чихээстэй тавиур, шүүгээгээр бараг дүүрсэн өрөө нь гэрэл муутай. Ганцхан ширээ л гэрэлтэй. Ширээн дээр үзэг, харандаа, бийр хийсэн шаазан аяга, шахдаг будаг, цавуу бас хайч, хутга энэ тэр байна. Энэ бол Михаил Юрьевичийн ажлын багаж хэрэгсэл. Варя өндөр аравчтай, цөмөрхий суудалтай хуучин буйдан сандал дээр гараад суучихна. 

	Будаг, цавуу үнэртээд, гэрийн эрээн хүрэмтэй, хавчдаг шилтэй гоонь эр Михаил Юрьевич нүдэнд дулаахан тухлаг харагдана. 

	Мань хүн ширээн дээрээ тонгойчихсон, нэг хуучирсан номын хуудсыг нааж сууна. 

	Варя нэг удаа түүний ширээн дээр Сталины боть байхыг хараад гайхжээ. 

	— Та үүнийг уншдаг юм уу?

	— Унших л болох юм. Ажлаа бодож. 

	— Ингэхэд та хаана ажилладаг юм бэ?

	— Би ЦУНХУ-д ажилладаг. 

	— ЦУНХУ?.. Тэр чинь юу вэ? Анх удаа сонсож байна гээд Варя инээд алдав. 

	— ЦУНХУ юу? Центральное управление народно-хозяйственного учёта - Улс ардын аж ахуйн бүртгэлийн төв газар. Хуучин СТГ, Статистикийн төв газар гэж арай зөв нэрлэдэг байсан юм. Би, Варенька минь, статистикч. Тийм шинжлэх ухааныг мэдэх үү?

	— Уйтгартай шинжлэх ухаан байх даа, хаашаа л бол тоо. 

	— Яалаа гэж дээ. Тооны цаана амьдрал байгаа. 

	— Би сонин дээр байгаа тоог харахдаа тэр дор нь хаачихдаг юм. Уншихад уйтгартай. Тэгээд дандаа худлаа хэлнэ, бүгд худал тоо. 

	— Үгүй ээ, тоо чинь тэр болгон худлаа хэлэхгүй, заримдаа бас үнэнийг хэлнэ. За, жишээ нь, энэ байна. 

	Михаил Юрьевич Сталины ботийн нугалсан хуудсаа нээв. 

	— Энэ бол нөхөр Сталины XYII их хурал дээр тавьсан илтгэл. Нөхөр Сталин 1933 оныг 1929 онтой харьцуулж үзэж байна. Тэгсэн чинь адууны тоо толгой буурсан гарч гээд мань хүн хуруугаа гозойлгон, — 34 саяас 17 сая хүртэл, үхрийнх 68 саяас 38 сая хүртэл, хонь, ямааных-147 саяас 50 сая хүртэл, гахайных-21 саяас 12 сая хүртэл тус тус буурчээ гэж давтан өгүүлэв. — Бүхэлдээ, энэ хэдэн жилд бид 153 сая толгойгоор малаа хорогдуулжээ. Талаас илүү хувийг нь. 

	— Юу гээч болсон юм бол доо? Үхэл, тахал уу? гэж Варя доогтой асуув. 

	— Төвөгтэй асуулт. Нөхөр Сталин үүнийг юуны өмнө хамтралжуулах үед нударганчууд малаа их нядалсан, бусдыг ч их ятгасан гэдгээр тайлбарлаж байна. 

	— Нударганчууд аа? Тэр нударганчууд чинь хэд сэн билээ дээ? гэж Варя бас л доогтой сөрж асуув. 

	— За. Нөхөр Сталины энэ илтгэлд нударганчууд хөдөөгийн хүн амын таван хувийг эзэлж байсан гэж байна. 

	— Тэгвэл тэр таван хувь чинь манай орны мал сүргийн тал хувийг нядалчихаа юу? Та бас тэгээд үүнд итгэж байгаа юм уу?

	— Варенька, итгэж байна гэж би хэлээгүй, чамд нөхөр Сталины хэлсэн үгийг л уншиж өглөө. 

	— Таны нөхөр Сталин чинь худлаа ярьж байна гэж Варя бухимдав. — Манай байранд Ковровынх гэдэг айл бий, “Красная роза” үйлдвэрт ажилтай, тэд нар хөдөөгийн улс, тэднийд тосгоныхон ирээд ярьж байхыг маш олон удаа сонссон: Хөхөө өвлийн хүйтэнд хэдхэн хоногийн дотор хүчээр хамтралжуулсан, хашаа хороо ч байхгүй, өвс тэжээл ч байхгүй, гагцхүү “бушуул”, “бушуул” гэж шахсан. Хамаг мал нь эзгүйрсэн, тэд нар шууд тэгж ярьдаг юм. “Гол нь биелэлтийн хувь!.. ” Биелэлтийн хувь санаснаар нь болж л дээ, харин мал нь үрэн таран болчхож... Хамтралд хөөж оруулаад, малыг нь булаагаад авчихсан болохоор хамтралчдад тэр мал ямар ч падгүй, тэр үхэр, адуу, хонь, гахай чинь хүний юм, үхвэл үхэж л байг гэх шүү дээ. Таны нөхөр Сталин үүнийг хэлээгүй байна! Мэх, мэх, хаа сайгүй мэх!

	Михаил Юрьевич түүн рүү харж бодолхийлснээ, 

	— Варенька, намайг зөв ойлгоорой. Би таны бухимдлыг ойлгож байна, гэхдээ та амьдарч байгаа цаг үеэ бодолцож байх нь зүйтэй. Бухимдлаа илэрхийлэх чинь аюулгүй биш шүү, орчин тойронд муу хүн маш олон бий, та болгоомжтой байх нь зүйтэй гэв. 

	— Гэхдээ тантай бол илэн далангүй ярьж болно биз дээ?

	Михаил Юрьевич нэлээн түгдэрч байснаа итгэл муутайхан, 

	— Надтай болно... Харин бидний хоорондоо ярьсан зүйл биднээс цааш гарахгүй гэж би найдаж байна гэв. 

	— Юу гэж гарах вэ. Михаил Юрьевич, та надад нээрэн итгэхгүй байна гэж үү?

	— Итгэж байна аа, Варенька минь, та шударга, сайн охин. 

	— “Охин” гэнэ шүү, би чинь хүнтэй сууж явсан шүү дээ гээд Варя хямсайсхийв. 

	— Тэр ямар хамаа байна. Миний хувьд бол та охин л юм чинь, Варенька. Тиймээс би айж байна, та дэндүү ил байна, танд хамгаалалт алга, гэтэл алхам тутамд аюул отож байна, ганц болгоомжгүй хэлсэн үгнээс болж зовлон зүдүүр эдэлж мэднэ, амьдралаа үрж мэднэ. Надаас өөр хүнтэй ийм сэдвээр ярихгүй гэдгээ амлавал сайн байна. 

	— Би амлая. 

	— Найдвартай юу?

	— Яриангүй. 

	— Чухам тэгж гэмээ нь л сая миний итгэлийг олно гэдгийг сайн мэдэж аваарай. 

	— Тэгэлгүй яах вэ, Михаил Юрьевич. 

	— Тэгвэл би танд тэр байтугай юм хэлье. Малын тоо толгой хоёр дахин хорогдсон, гэтэл ашиг шим нь 12 дахин буурсан... Нээрэн шүү! 1929 онд махны үйлдвэрлэл 5, 8 сая тонн байсан бол 1932 онд дөнгөж 458 мянган тонн. Сүү, цөцгийн тос, ноос, өндөг яг тийм байдалтай. Дэлгүүрт юу ч байхгүйн учир энэ. Москвад ийм байна гээд бод доо! Орон нутагт юу болж байгаа гэж санана. 153 сая толгой мал хорогдуулснаар хөдөө аж ахуй ямар хэмжээний бордоогоо алдсаныг та төсөөлж байна уу, Варя. Зүгээр ч үгүй шим бордоо шүү! Газар тариалангийн хямрал үүнээс үүдэлтэй. 

	Варя чимээгүй бодлогошрон сууна. Михаил Юрьевич сайн хүн, гэвч одоо бүх хүн нэг янз... Мөн ч болгоомжтой ярьж байна даа... Газар тариалангийн хямрал. Варя жуумалзав. 

	— Та яагаа вэ, Варенька?

	— Яагаа вэ... Та “хямрал”, “бордоо”, “ашиг шим” гэхчлэн ярилаа. Михаил Юрьевич, та намайг уучлаарай, энэ чинь ерөнхий үгнүүд. Гэтэл хөдөө тосгон тосгоноороо өлбөрч үхэж байгааг та мэдэж байгаа, надад Ковровынхан тэгж ярьсан. Би өөрөө ч гэсэн тийм юм энд Москвад, Брянскийн галт тэрэгний буудал дээр үзсэн. 

	— Тэр буудлыг чинь одоо Киевийнх гэдэг болсон. 

	— За яах вэ, Киевийнх болог, ямар ялгаа байна? Би юу харсан гээч, харчуул, хүүхнүүд, хүүхдүүд үхсэн амьд холилдчихсон ундуй сундуй хэвтэж байсан. Украины өлсгөлөнгөөс зулбаж яваа нь тэр юм байж. Гэтэл сэргийлэхийнхэн “Ганган Москва”-гийнхаа царайг сэвтүүлэхгүй хэмээн тэднийг хот руу оруулахгүй, шөнө болонгуут хүүрийг нь зөөж зайлуулна, тэр нь дараачийн хүүрт зай чөлөөллөө гэсэн үг... Тийм байхад бид нар хажуугаар нь өнгөрч, галт тэргэнд суугаад найз охидынхоо зуслан руу яваад өгч байгаа юм, бусад хүн ч ялгаагүй, бас л дэргэдүүр нь өнгөрөөд, галт тэргээр зуслан руугаа явцгааж байсан. 

	— Варенька! Та биднүүс ер яах сан билээ?

	— Юу?! Хачин асуулт байна! Би нэг юмнаас уншсан: Хувьсгалаас өмнө нэг өлсгөлөнгийн үеэр, хэдэн онд билээ дээ... 

	— 1890-ээд оны эхээр өлсгөлөн болсон гэж Михаил Юрьевич өгүүлэв. 

	— Тэр өлсгөлөнгийн чинь үеэр хүмүүс мөнгө цуглуулж, үнэгүй хооллох гуанз зохион байгуулж байсан байна лээ. Лев Николаевич Толстой өлсгөлөн хүүхдийн гуанзанд байж байгаа нэг гэрэл зургийг би бас, хаа ч билээ, харсан... Би бас нэг юм санаж байна, би жаахан байсан л даа, манай эгч Нина, Саша Панкратов, Максим Костин энэ тэр бусад хүүхдийн хамт сэнжтэй аяга барьчхаад, Ижил мөрний өлсгөлөнчүүдэд зориулан өглөг цуглуулж байсан, тэгэхэд тэнд өлсгөлөн болж байгааг нуулгүй тусалцгааж байсан. 

	Михаил Юрьевич, 

	— Тэгэхэд Ленин байж шүү дээ гэв. 

	— Харин тийм ээ гэж Варя түүний үгийг өлгөж авав. — Одоо яаж байна: “Аз жаргалтай амьдралынхаа төлөө нөхөр Сталинд баярлалаа”. Гадаа гудамжинд биш, галт тэрэгний буудал дотор үхэх эрх олгосонд нь түүнд баярлах байх. Хэчнээн хонь, гахай үхсэнийг нөхөр Сталин ил хэлж байна, харин хэдэн хүн үхсэнийг хэл лүү?

	— Илтгэлд тэр тухай байхгүй хэмээн Михаил Юрьевич үнэнийг хүлээв. 

	— Тэр харахгүй юу, гахайны тухай хэлчхээд, хүний тухай хэлээгүй байна гэж Варя бах нь ханаж өгүүлэв. — Гахайг муусайн эсэргүүнүүд, муусайн нударганчууд нядалчихсан гээд тэдэн рүү чихчихнэ, харин хүнийг яаж тэдэн рүү чихэх вэ, өөрөө л хүлээх ёстой доо. Михаил Юрьевич, та статистикч хүн, хамтралжуулалтын үеэр манай оронд хэчнээн хүн үхсэн бэ?

	— Хэлэхэд хэцүү... Албан ёсны ямар ч тоо байхгүй, ер нь хэзээ ч гарахгүй, үхсэн хүнийг тоолдоггүй юм чинь. Өлсгөлөнтэй бүсийг улс орны бусад нутгаас зүгээр л тусгаарлачихсан. 

	— Статистикийн та нар бодоод гаргачхаж чаддаггүй юм уу? Статистикийг шинжлэх ухаан гэж та хэлээ биз дээ. 

	— Статистик ч шинжлэх ухаан л даа. Тийм учраас албан ёсны эх сурвалжийн далдалж байгаа зүйлийг энэ ухаанаар яггүй тодорхой тооцоолж болно. 

	— Тэгээд ямаршуухан дүн гарч байна?

	— Ийм л дээ... 1933 оны эхэнд манай орны хүн ам 165, 7 сая байсан. Гэтэл XVII их хурал дээр гээд Михаил Юрьевич номоо тогшиж, — 1934 оны нэгдүгээр сард нөхөр Сталин 1933 оны эцэст манай хүн ам 168 сая хүрсэн гэж мэдэгдсэн. Энэ тоог манай статистикийнхан нөхөр Сталинд өгөөгүй, 1933 онд хүн 2, 3 саяар өссөн мэт ярина гэдэг бол худлаа хэлж байна гэсэн үг, бид нар бүр айдаст автсан шүү. 1933 онд эсрэг юм болсон, хүн ам буурсан, өлсгөлөн бас үхлийн хувь өндөр, ялангуяа хүүхдийн үхэл их өндөр хувьтай байсан. Хүнсний хангамж овоо дээр байсан хотуудад хүртэл төрөлтийн тоо үхлийн тооноос бага байсан. 

	Хаалганы цаана хөрш Галягийн дуу хадлаа:

	— Михаил Юрьевич, танай данх буцалчихлаа. 

	Варя бослоо. 

	— Би унтраачихъя. Танд цай хандалж өгөх юм уу?

	— Хэрэггүй ээ, баярлалаа, би цай уумааргүй байна. Үнэнийг хэлэхэд, данхаа таг мартчихаж... Харин та өөрөө цай уух юм уу?

	— Би Софья Александровнагийнд цай уучихсан. 

	Варя гал тогоо руу очиж ирээд дахиад сандал дээр гарч суув. 

	— За тэгэхээр, нөхөр Сталиных яагаад 168 сая болчхов? Би танд тайлбарлая. Хориод оны хоёрдугаар хагаст, шинэ эдийн засгийн бодлогоор амьдралын түвшин дээшлэх үед хүн ам жилд дунджаар 3 саяар нэмэгдэж байсан юм. Нөхөр Сталин өсөлтийн энэ тоог 30-аад оны эх рүү тэр чигээр нь шилжүүлсэн. Түүний тооцоо маш энгүүн: Хүн амын сүүлчийн тооллого 1926 онд болсон, тэгэхэд 147 сая хүн тоологдсон. Долоон жил өнгөрч. Долоог гурваар үржүүлэхээр 21, 147 дээр 21-ийг нэмээд тэнцэх нь 168 сая. Нөхөр Сталины статистик энэ дээ. Түүнээс хойш үүнийгээ зүтгүүлсээр ирсэн. Энэ жил, бүр саяхан тэр бээр манай хүн ам жил бүр “бүхэл бүтэн финляндаар” нэмэгдэж байгаа тухай ярина лээ. Гэхдээ энэ тийм биш гэдгийг бүгд чимээгүй хүлээн зөвшөөрч байгаа. 1937 оны эхээр хүн амын шинэ тооллого болно, статистикчид ч, засгийн газар ч 170 саяын баримжаанд дүн гарна гэж хүлээж байна. За тийм болно гэж саная. Тэгвэл юу гэсэн үг вэ? Давтан хэлэхэд, 26 онд манай хүн ам 147 сая байсан. Өсөлтийн хэвийн тоо 3 сая. Тэгвэл 1937 онд хүн амын тоо 177 сая байх ёстой. Гэтэл манай удирдагчид хамгийн дээд тал нь 170 сая гэж хүлээж байна. 7 сая хүн хаачив, тэд хаашаа алга болчхов? Варя, би бол туршлагатай статистикч, 1937 оны тооллогоор 170 сая ч хүрэхгүй гэдгийг хэлье. Миний тооцоолсноор бол хамгийн дээд тоо 164 сая. Тэгвэл шууд буюу дам хорогдол наад зах нь 13 сая болно. Энэ бол өлсгөлөнгөөр үхэгсэд, нударганчуудтай тэмцэх үед амь үрэгдэгсэд, төрөлт буурсны хорогдол. 

	— 13 сая, ямар аймаар юм бэ? гэж Варя бодлогошрон өгүүлэв. — Орос улс тэгвэл дэлхийн дайнд хэчнээнийг алдсан юм бол?

	— Бүтэн хагас сая. 

	— Дэлхийн дайны явцад бүтэн хагас сая, хамтралжуулах явцад арван гурван сая. Тэр бүтэн хагас саяын төлөөсөнд хааныг ширээнээс нь авч хаясан, гэтэл энэ арван гурван саяын хариуд “Аз жаргалтай амьдралынхаа төлөө нөхөр Сталинд баярлалаа!.. ” гэж хашхиралдаж байна. Тэглээ ч гэсэн тэд чухам яагаад үхсэнийг ойлгохгүй юм. Мал, яах вэ, үхэж. Гэтэл тариа тариад, хурааж аваад байсан биз дээ. 

	— Тариа байгаагүй гээд Михаил Юрьевич царай нь барайв. Сталин энэ илтгэлдээ 1933 онд бид 89, 8 сая тонн үр тариа хурааж авсан гэж нотолж байна. Энэ бол худлаа. Бид дөнгөж 68, 4 сая тонн буюу Сталины хэлж буйгаас 21 саяар бага, хамтралын өмнөх буюу 1927-29 оныхоос бол бүр хамаагүй бага ургац авсан. Түүнээс гадна 1933 онд хотын хүн 12 саяар нэмэгдсэн. Хотын хүн ам үр тариа үйлдвэрлэхгүй, гэтэл өөрсдийг нь тэжээх хэрэгтэй. Тэжээсэн ч. 1927-29 онд ургацтай жилүүд таарч гадаадад 2, 5 сая тонн үр тариа гаргасан, гэтэл 1930-32 оны ургац муутай жилүүдэд бараг 12 сая тонныг гаргасан. Манай улс хэзээ ч ийм их үр тариа гаргаж байгаагүй. 

	— Хүмүүс өлсөж үхэж байхад үр тариагаа гадагш нь гаргаад байжээ дээ?!

	— Тийм. Өрнөдийн техник худалдаж авахад валют хэрэгтэй. Үйлдвэржүүлэлт!

	— Тариачдын үр тариаг шууд булааж авч байсан гэж би дуулсан, сэргийлэх, цэргийн анги, нэгдсэн улс төрийн газрынхан хүчээр авдаг, тариагаа тушаагаагүй тариачныг ажил боогдуулагч хэмээн шүүж, хөрөнгийг нь хурааж, цөлдөг байсан гэсэн. 

	Тэр хоёр чимээгүй болцгоов. Тэгж байснаа Михаил Юрьевич, 

	— Атга буудай үлдээлгүй хурааж, өлсөж үхэхээс өөр замгүй болгож байсан даа... Энэ тухайд Варя, таны зөв шүү... гэв. — Нударганчуудыг яасан билээ?

	Нударганчууд төдийгүй дундчууд, тэр ч байтугай ядуучуудын хөрөнгийг хураасан. Ядуучуудыг “нударганчуудын гар, хөл бологчид” гэж утгагүй нэрлэснийг яана. Миний их дарсан тооцоогоор бол наад зах нь арван сая хүний хөрөнгийг хураасан, наад зах нь шүү. Тэдний дийлэнхийг Сибирь, Умард руу цөлсөн. Тэднээс маш олон хүн амь алдсан нь мэдээж. 

	— Ёстой аймшигтай юм аа. Ард түмнээс хуу нуухыг яана гэж Варя зэвүүцэв. 

	— Үгүй ер, та яалгах гэсэн сэн бол? гээд Михаил Юрьевич инээмсэглэн цавуугаа авлаа. 

	— Үйлдвэржүүлэлтийг чинь ийм хохиролгүй хийж үнэхээр болдоггүй юм байх даа?

	— Болно л гэж бодогдох юм. Дэлхийн дайн, иргэний дайны дараачаар 1922 он гэхэд улс орон сүйрч хоосорсон байсан. Үйлдвэрлэлийн тоног төхөөрөмжийг үрэн таран хийж, хоосон байр л үлдсэн. Тэгтэл тавхан жилд, 1927-29 онд бүгдийг нь сэргээсэн, элдэв өлсгөлөн, цөллөг, буудлагагүйгээр аж үйлдвэр, хөдөө аж ахуй, тээвэр гэхчлэн бүгд нурам дээрээс сэргэсэн. Шинэ эдийн засгийн бодлогын ач тэр. Гэтэл одоо нөхцөл байдал өөрчлөгджээ. Энэ бол том бодлогын асуудал гэснээ Михаил Юрьевич Варя руу харж, — Харин энэ тоонуудыг та нэг их дурдаад байхын хэрэггүй шүү гэв. 

	— Яагаад? Нөхөр Сталин хэлсэн тоонууд шүү дээ. 

	— Нөхөр Сталин илтгэлдээ зөвхөн малын толгой хорогдсон тухай л хэлсэн. Хүний хорогдлын тухай юу ч хэлээгүй. Энэ бол миний, хувийн гэх үү, тооцоо. Тиймээс үүнийг мартчих, хаа ч битгий дурсаарай. 

	— Михаил Юрьевич та санаа зоволтгүй, таны тооцоог би хэнд ч ярихгүй. Одоо ингээд мартлаа. Гүйцээ! Би гагцхүү нөхөр Сталины ярьсан юмыг, малын тоо толгой буурсныг л ярьж байя. 

	— Тэр тухай ч бас ярих хэрэггүй. 

	— Яагаад? Энэ тухай Сталин өөрөө ярьсан шүү дээ. 

	— Сталины ярьдаг юм дуртай хүн болгоны уншлага биш. Дутагдалтай тэмцэхийн тулд Сталин тоо хэлж байгаа юм. Гэтэл тэр тоог та хэлэх юм бол дутагдлыг бах болгосон болчихно. Нөхөр Сталин түүний зэрэгцээ бусад салбарын агуу их амжилтуудын тухай ярьсан байгаа, та бол тэр сэдвийг хөндөхгүй гэж би ойлгож байна, тэгэхээр таныг өрөөсгөл хандлаа гэж буруутгана. 

	— Нөхөр Сталин өрөөсгөл яриагүй юу?

	— Та юуг хэлж байна?

	— Үхэр, адууны тухай ярьчхаад хүний тухай яриагүй! Арван гурван саяар их ч байсан яалаа, бага ч байсан яалаа! Мажийцгааж, тэгээд юу гэж! Ингэж сэтгэж байх нь. 

	Михаил Юрьевич багаж хэрэгслээ эмхэлж, сонинтой хавтсаа үдээд, Варя руу санаа зовнингуй харав. 

	— Бид хүнд бэрх цагт, бүр хэрцгий догшин цаг үед аж төрж байна. Төрөх өдөр, сар, жилээ өөрснөө сонгох биш, бид Оросын түүхийн их эргэлтийн үед таарчээ. Тэгэхээр цаг үеэ харгалзах нь алба. Гэхдээ энэ бол бид аялдан дагах, худлаа ярих, хуншгүй зан гаргаж урваж хөрвөх ёстой гэсэн үг биш, энэ бол бид болгоомжтой байх ёстой, өөртөө болон ойр дотынхондоо балаг тарих юм ярих ёсгүй гэсэн үг. Саша муу хүн үү, шууд хэлэхэд, манай зөвлөлтийн хүн биш үү? Гэтэл түүнийг яав? Ханын сонинд шалихгүй зүггүйтсэний төлөө, нягтлан бодохын бил үү, багштай маргасан төдийн төлөө. Тийм сонин гаргахгүй, тэр багштай маргахгүй тэгсэн хэр нь үнэнч шударга хэвээрээ байж болох л байсан. Та ч ялгаагүй. Ийм яриа дэлгээд байвал таны амьдралыг ч Сашагийнх шиг үрэн таран хийнэ, одоо бол гуравхан жилийн цөллөгөөр тогтохгүй. Одоо ялын хэмжээ, хугацаа өөр болсон. Тийм учраас л би таныг болгоомжтой байгаарай гээд байна, Варенька минь. 

	Варя дуугарсангүй. Михаил Юрьевичийн зөв л дөө, мань хүн өөрийнхөө өмнөөс, бас түүний өмнөөс айж байна, айдас бүхнийг эзэмджээ. Тэгвэл ёс суртахуун, зан суртахууны тухай мундаг юм ярихын хэрэг алга. Яагаад гэвэл үнэнийг ярихаас айна гэдэг ёс суртахуунгүй явдал. 

	Хэдийгээр Михаил Юрьевичтэй маргамааргүй байвч Варя тэссэнгүй, 

	— Михаил Юрьевич, бид ёс суртахуун, зан суртахууны зарчимд тэрслэх ёсгүй гэж та сая хэллээ. Гэтэл дэргэд хүн өлсөж үхээд байхад бид туслахгүйгээр барахгүй, юу ч болоогүй юм шиг царайлаад дуугүй байгаа маань ёс суртахуунтай, зан суртахуунтай хэрэг үү?

	Михаил Юрьевич хавчдаг шилээ авч зөөлөн даавууны өөдсөөр арчив. Ойрын хараа муутай хүмүүс шилээ авчихаар ийм л мэгдсэн арчаагүй харцтай болчихдог доо. Варя түүнийг өрөвдөв. 

	— Михаил Юрьевич, би таныг гомдоох гээгүй шүү, гомдоосон бол өршөөгөөрэй. Надад юмны учрыг өөрөө ойлгож авах нь чухал байна. Ингээд бодохоор, муу юм хийх хэрэггүй, сайн юм хийж болохгүй гэсэн дүгнэлт гараад байх шиг. Арай ч биш юм аа, сайн юм хийж болно, гэхдээ хаяагаа манаж, тэр нь өөрт л аюулгүй бол хийж болох нь. 

	Михаил Юрьевич түүн рүү харав. 

	— Үгүй ээ, та намайг буруу ойлгож. Сайн үйлс бүтээх хэрэгцээ бурхны ачаар, хүнд үүрд заяагдсан зүйл, тиймээс сайн юм хийх хэрэгтэй, тэр ч атугай, хаяа манах энэ тэр гэлгүй хийх хэрэгтэй. Би танаас өөр юм уриалж байна: бурахгүй байхыг. Улс төрөөс холхон бай, Варя, эс тэгвэл юу болдгийг та харж байна. Хувьсгал хийсэн, төр барилцаж байсан хүмүүсийг алуурчин, алан хядагч, тагнуул хэмээн шүүж, буудан хөнөөж байна. Ийм юмнаас холхон яв, Варя. Та ажил, хичээлдээ дуртай, түүндээ л явж бай. Бусад бүх юм танд зохихгүй.

	Сталин өрөөн дотуураа холхино. Ягода, Ежов хоёр ширээний эсрэг талаас өөд өөдөөсөө хараад сууж байна. 

	Ежовын өмнө урьдын адил том дэвтэр байна. Ягодын өмнө дэвтэр алга, тэр бээр хэзээ ч, юу ч тэмдэглэж авахгүй, гагцхүү тогтоож авна. 

	Сталин Ягодын баргар царай руу жишүүхэн харж, чимээгүй холхино. Цаадах нь Ежовыг энд байгаад дургүй буй хэрэг. Яагаад дургүй байна вэ? Ежов одоо захиргааны байгууллагууд, түүний дотор ДЯАК-ыг хариуцсан ТХ-ны нарийн бичгийн дарга. Нэмэрт нь, Намын хянан шалгах комиссын дарга болохоор Ягодад өгч буй намын даалгаврыг бүрэн мэдэж байх ёстой хүн. Түүгээр зогсохгүй Ежов энэ даалгаврын биелэлтийг хянах болно. 

	Ягода МАНЬ ХҮН өөртэй нь ганцаарчлан уулзаж ярилцдагт дасжээ. Тэр бээр ТҮҮНИЙ хамсаатан байхыг горилно. Харин ТҮҮНД хамсаатан хэрэггүй, гүйцэтгэгч л хэрэгтэй, ТҮҮНИЙ заалт бол намын заалт, тийм учраас л намын ТХ-ны нарийн бичгийн дарга Ежовын нүүрэн дээр өгөгдөж байна. 

	— Зиновьев, Каменев хоёр есөн жил нүглээ наманчилж, өөрсөд рүүгээ угаадас цацаж, өршөөл гуйж байна хэмээн Сталин сая ам нээв. — Тэд нар Кировын алагдсаны ёс суртахууны хариуцлагыг өөр дээрээ хүлээж, түүний учир шийтгүүлсэн. Яагаад хүлээв? Яах гэж хүлээв? Амиа авч үлдэх гэж. Тийм замаар жинхэнэ хариуцлагаас мултрах гэж шийдсэн хэрэг. Тэд өөрсдийгөө л бодож. Намын тухай бодсонгүй, ер нь хэзээ ч бодож байгаагүй, тэд нар зөвхөн даагаа нэхэх цагийн тухай туж бодож ирсэн. Тэгнэ байх аа! Тэд далд санаагаа онхиос орхих ёстой, эцсийн эцэст намдаа жинхэнэ ёсоор туслах ёстой. 

	Тэр бээр холхисон чигээрээ чимээгүй болзнов. Тэгсхийгээд дахиад ярьж эхлэв. 

	— Өнөөгийн олон улсын нөхцөлд пролетарийн бүх хүчнийг улс орны дотоодод төдийгүй, түүний гадна ч нэгтгэж нягтруулах шаардлагатай. Үүнд хэн саад хийж байна? Тэд нар байнга саад хийсээр ирсэн, одоо ч хийж байна. Гэтэл социалистуудын толгойлогчид социал-демократ маягийн намаа социал-фашист нам болгон хувиргаж, фашизмтай улам бүр сүлбэлдэж байна. Ийм нөхцөлд ухамсар сайтай ажилчид социалистуудаас хөндийрөх нь зайлшгүй. Тэд нар манай зүгт, бидэн рүү урагшлах ёстой. Тэдний мөр дээр хэн байна? Тэдний мөр дээр Троцкий, троцкийчууд, троцкизм зогсож байна. Троцкий IV Интернационал байгуулахыг санаархаж, манай нам, манай оронд дайсагнасан хүчээр өөрийгөө хүрээлүүлж, биднийг гүжирдэж элдэв новшоор булж, зүүн тийшилж буй ажилчин-социалистууд, тэргүүний сэхээтнүүд, колонийн орнуудын ардын чөлөөлөх хөдөлгөөнийг биднээс хөндийрүүлж байна. Энэ хэнд ашигтай вэ? Энэ бол англи, францын империализмд, германы фашизмд, японы милитаризмд л ашигтай. Олон улсын пролетариудын нягтрал тэдний дайсагнасан төлөвлөгөөг тасална, нөгөө талаас, олон улсын пролетариудын задрал тэр төлөвлөгөөнд дэм болно. Троцкий хэний тулд ажиллаж байгаа нь энэ. Тэр бүх насаараа большевик намтай тэмцэж ирсэн, одоо ч тэмцэж байна. Бас нам ч бүхий л түүхээрээ Троцкийтэй тэмцэж ирсэн, одоо ч тэмцэх болно. Энэ тэмцэлд Зиновьев, Каменев хоёр туслаг, намд чин үнэнч гэдгээ эцсийн эцэст амаар бус ажлаараа харуулаг, намын өмнө бүрэн дүүрэн гэмшсэн гэдгээ ажлаараа харуулаг. 

	Сталин үгээ тасалж, дахиад өрөөн дотуураа холхив. Ягода, Ежов хоёр ч дуугарсангүй. 

	— Кировыг алсан нь хэнд ашигтай болж таарав? Троцкийд, түүнийг талархагчдад. Кировыг алах нь хэнд хэрэгтэй байв? Троцкийд, түүнийг талархагчдад. Энэ яагаад тэдэнд хэрэгтэй вэ, энэ яагаад Троцкийд ашигтай вэ? Хоёр шалтгаанаар энэ түүнд хэрэгтэй, энэ түүнд ашигтай. Нэгд, Зөвлөлтийн дотоод байдал хэврэг байгааг дэлхий нийтэд харуулах, японы милитаристууд, германы фашистууд, англи, францын империалистуудыг сэргээх. Хоёрт, ЗСБНХУ-ын дотоодын хувьсгалын эсэргүүг алан хядлагын замд оруулах. Кировыг алснаар Троцкий ЗСБНХУ-д хувь хүний алан хядлагыг дэгдээж байна. Тийм учраас бид Троцкий ЗСБНХУ-д алан хядлагыг зохион байгуулагч, Кировын аллагыг зохион байгуулагч, нам, засгийн удирдагчдын эсрэг алан хядах ажиллагаа бэлтгэж байсан алан хядагчийн бүлгийг ЗСБНХУ-д байгуулагч, фашизм, милитаризм, империализмын холбоотон гэдгийг дэлхий дахинд илчлэн харуулах ёстой. Тэгэхээр Зиновьев, Каменев түүнчлэн тэдний талынхан. Троцкий Кировын аллагын зохион байгуулагч, Зөвлөлт засгийн эсрэг, зөвлөлт засгийн удирдагчдын эсрэг алан хядлагыг зоригжуулан зохион байгуулагч гэдгийг илчилж өгөг. Тэднээс олон зүйл шаардахгүй. Троцкий Кировыг алахыг тушаасан, нам, засгийн удирдагчдын эсрэг алан хядлага бэлтгэхийг тушаасан гэдгийг л хүлээхэд болоо. Хэнд тушаагаа вэ? Тэдний байгууллагад. Троцкийчууд, зиновьевчуудын нэгдсэн байгууллагад. Түүнийг, жишээ нь, “Нэгдсэн төв” гээд нэрлэчихье... Аятайхан нэр. Ленинградад “Ленинградын төв” гэж байсан, тэгвэл энэ “Нэгдсэн төв” болог, троцкийчууд, зиновьевчууд нэгдсэн, Троцкийд захирагддаг төв. 

	Ежов дэвтэртээ нэг юм тэмдэглэв. Сталин түүн рүү хялайснаа хараагаа шилжүүлж цааш нь үргэлжлүүлэв. 

	— Зиновьев, Каменев хоёрын мэдүүлгийг үнэмшилтэй, жинтэй болгохын тулд яллагдагсдын суудалд троцкийчуудыг бас хамт суулгах хэрэгтэй. Троцкийчууд хэчнээн олон байна, төчнөөн сайн. Бас тэр троцкийчууд хэчнээн алдартай, хэчнээн торниун байх тусмаа төчнөөн сайн. Тийм троцкийчуудыг олоход төвөгтэй биш гэж би бодож байна. Шорон, хорихуудаар тэд нар олон бий. Жинхэнэ троцкийчуудыг шүүхэд татвал Зиновьев, Каменев хоёрын байдлыг хөнгөлж өгнө. Троцкий руу хамаг юмаа чихэг, түүнийг л зүхэж байг. Троцкий манай улсын заналт дайсан гэдгийг бүгд мэднэ, аль эртнээс мэднэ. Нэгдүгээр сарын шүүх ажиллагаа дээр тэр хоёр Кировыг алуулсны ёс суртахууны хариуцлагыг хүлээсэн. Гэтэл тэд бол марксчид, ёс суртахууны хариуцлага, жинхэнэ хариуцлага хоёрын ялгаа юу байна? Ялгааг би олж харахгүй байна... 

	Тэр бээр дахиад нэгэнтээ нааш цааш чимээгүй холхисноо үргэлжлүүлэв. 

	— Жинхэнэ троцкийчуудыг нугалах бол, мэдээж, хэцүү байх болно. Тэд бол чанга ардууд. Зиновьев, Каменев хоёр шиг олон жил худлаа гэмшиж, хэнхдэг цээжээ дэлдэж яваагүй, буруугаа ч хүлээж байгаагүй хүмүүс. Нэмэрт нь олон жил шорон, хориход сууцгааж байгаа, хэрэгт холбогдолгүй гэдгээ чухамхүү шорон, хорихоор л нотлох гэж үзнэ. Ямар ч шорон, ямар ч хорих хэрэгт холбогдолгүйн баталгаа болж чадахгүй. Хувьсгалт хөдөлгөөний, бас хувьсгалын эсэргүү хөдөлгөөний туршлагаас үзвэл шоронд сууж байгаад хувьсгалт эсвэл нөгөө талд нь, хувьсгалын эсэргүү ажилд дажгүй оролцож болно, өөрийнхөө талынханд удирдамж чиглэл өгч болно, удирдагчидтайгаа захидлаар харилцаад байж болно. 

	Ягодын царай үл мэдэг татвасхийсэн боловч Сталин анзаарчхав... Ягода санал нийлэхгүй байна. Хуучин хаант засгийн шоронг өнөөгийн ялаа ч нэвтрэхийн аргагүй шоронтой яаж зүйрлэх вэ гэж буй... Ягода харьяа газраа мэднэ ч, хариуцна ч гэж буй... Гэтэл нөхөр Сталин мэдэхгүй, хуучнаараа төсөөлж байна гэж буй... 

	Сталин Ягода руу харж, тулгасан янзтай давтан хэлэв:

	— Захидлаар харилцаж болно. Бүрэн болно. Тэгж яривал харилцаад байгаа шүү дээ гэв. 

	Ежов хичээнгүйлэн тэмдэглэж авч байна. 

	— За тэгэхээр, та нар шорон, хорихоос хэдэн зуун троцкийчуудыг авчирвал тэдний дундаас намын эсрэг тэмцээд ямар ч ирээдүйгүйгээ ойлгож, Троцкий тэднийг ямар намаг руу татаж оруулсныг ойлгож, шударгаар хэргээ хүлээн энэ намгаас гаръя гэх хорь, гучин хүн та нар олно. Мэдээж, амаргүй зорилт. Гэвч ДЯАК-т хөнгөн зорилт гэж ерөөсөө байхгүй. Дайсантай тэмцэх бол хүнд боловч нэр төртэй ажил. Чекистүүд энэ зорилтыг биелүүлэхдээ намын хариуцлагатай даалгаврыг биелүүлж байна гэдгээ ойлгох ёстой. 

	Тэр бээр Ягодын өмнө тулж ирээд зугуухан хэр нь нухацтай үргэлжлүүлэв:

	— Зөвлөлт Холбоот Улсын эсрэг Троцкий цагаандаа гарсан хорлон сүйтгэх ажиллагаа явуулж байгаа тухай няцаагдашгүй нотолгоо намд бий. Мөрдөн байцаах байгууллагад ганцхан зүйл үлдэж байна: “Нэгдсэн төв”-д оролцогчдоор алан хядах үйл ажиллагаанд, тухайлбал, нөхөр Кировын аллагад оролцсоныг тулган хүлээлгэх... гээд Ягодаг муухай харсан чигээрээ азнасхийв. — Тэд хэргээ хүлээхгүй байж чадахгүй, хэрэг нь баримтад тохирч байгаа юм чинь. Баримтыг хүлээн зөвшөөрөхгүй бол тэдэнд л их хүнд уршигтай юм болно доо. 

	Ягода, Ежов хоёр өрөөнөөс гарав. 

	Сталин ганцаараа үлдлээ. 

	Ежовыг байлцуулсанд Ягода дургүй байгаа нь тохиолдлын зүйл биш. Энэ дургүйцлийн цаана ердийн өрсөлдөөнөөс арай дүнтэй юм бий. ТЭРЭЭР түүнийг хамсаатан гэж үзэхгүй байгааг ойлгочхож. ТҮҮНД хамсаатан биш, гүйцэтгэгчид хэрэгтэйг ойлгочхож. Өөрийнхөө бүх үйлдлийг өөрөө хариуцах нь, түүнтэй хэн ч хариуцлага хуваалцахгүй нь гэдгийг ойлгочхож. 

	Ягода өнөөдөр анх удаа ингээгүй, бас ганцхан удаа ч ингэж байгаа бус. Медведь, Запорожец хоёрт талтайгаа нуухгүй байгаа. Тэднийг ялтны вагоноор биш, шууд очих тусгай вагоноор явуулсан. Явуулахын өмнө дуудаж ярилцсан. 

	Яах гэж дуудав, юун тухай ярилцав?

	Тайвшруулаа л даа. За, нөхөд минь, тэсэзнээрэй, учир нь олдоно, маний буруугаар биш шүү, ийм л юм болчихлоо. ТЭР л ингэж тулгасан юм, харин бид та нарыг гомдоохгүй гэх маягийн юм хэлээ биз. 

	Медведийн авгайд нөхөр рүүгээ ирж очихыг яагаад зөвшөөрч байна? Яагаад бүхний нүдэн дээр ингэж байна?

	ДЯАК-ын тээврийн хэлтсийн дарга Шанин Запорожецэд эртний орос дууны хоёр хэсэг пянз явуулсан. Яах гэж явуулав? Зовлонд унасан нөхрөө тайтгаруулж байна уу? Запорожец тэнд энэ пянзгүй аж төрж чадахгүй байх нь уу?

	ӨӨРИЙНХ нь, нөхөр Сталины хувийн хамгаалалтын албаны дарга Паукер, Будапештын үсчин явсан нэг муу хулчгар, марзан толгой хүртэл Запорожецэд радио хүлээн авагч явуулсан байгаа юм даа. Чулуун зүрх гаргажээ. Манай муу Ваня зүв зүгээр байж байгаад авхуулчихлаа гэж өрөвдөж, харамсаж байх нь. Тэдний ажил дээр өрөвдөх зүгийн юм юу ч байх ёсгүй. 

	Энэ бүх үйлдэл бол ДЯАК-ын ажилтнууд бүхнийг мэднэ, өөрсдийнхнийгөө гомдоолгохгүй гэдгээ харуулах, тэд нар хүчтэй, хаа ч байсан бие биеэ харж үзнэ гэдгээ ТҮҮНД харуулах гэснийх. Улс төрийн Товчооны гишүүнийг хамгаалж байж чадаагүй Медведь Запорожец хоёрыг МАНЬ ХҮН яаж ч чадах байсныг үнэхээр ойлгохгүй байна гэж үү?

	Буудан алах ял өгч чадах байлаа. 

	Тэгэх ч хэрэгтэй байж. 

	Гэтэл МАНЬ ХҮН тэднийг удирдах ажилд явуулсан, хэрэг дээрээ сувиллын газар явуулсан, нэгийг нь хоёр жилээр, нөгөөг нь гурван жилээр. Тэгээд л тэднийхэн тэр хоёрыг ТҮҮНИЙ хамсагч, МАНЬ ХҮН тэр хоёроос айж байна, МАНЬ ХҮН тэдний гарт байна гээд бодчихож. Тиймээс өөрсдийн хүч чадал, бие даасан байдлыг үзүүлж байгаа ухаантай юм. Энэ бол хуйвалдааны үр хөврөл, шинэ, “чекистийн хуйвалдааны” үр хөврөл. 

	Ягода, ДЯАК-ын аппарат хоёр ТҮҮНИЙ хүсэл зоригийг л биелүүлж байна. Одоохондоо. Зөвхөн одоохондоо. Тийм учраас Ягода, түүний аппарат хоёрыг сольж таарна. 

	Гэхдээ тэднийг одоо солиход эрт байна. Зиновьев, Каменев хоёрыг эхлээд гүйцээж цохиг, тэд үүнийг эхэлчихсэн, тэд үүнийг чадна. 

	Яг шүүн таслах ажиллагааг Вышинский явуулна. Тэр муу үүнийг чадна. Энэ хооронд Ежов ДЯАК-ыг хариуцсан ТХ-ны нарийн бичгийн даргын хувьд тэндхийн ажлыг мэдэж аваад, шүүх ажиллагааны яг дараачаар Ягодын оронд очно, түүний аппаратыг солих хүмүүсээ өөрөө аваачна. 

	Эсэргүүцэл үзүүлэх үү? Эргэлзээтэй. Цохилт гэнэтхэн бууна. Цаана нь бас тэнцүүлэг бий. Арми. 

	Түр зуурын тэнцүүлэг, гэхдээ одоохондоо ямар ч атугай тэнцүүлэг. 

	Арми хэзээ ч найдвартай байдаггүй. Хормын төдий сонор сэрэмжээ сулруулах юм бол, жолоог нь мэдэгдэх төдий сулруулах юм бол ямар ч арми найдваргүй. Ордны бүх эргэлтийг арми, тодруулбал армийн толгойлогчид хийж байсан. Зөвхөн Октябрийн хувьсгал л армийн толгойлогчдод тулгуурлаагүй, харин цэргийн олон түмэнд түшиглэсэн, зэвсэг тэдний гарт байсан шүү дээ. 

	Өнөөгийн цэргийн боловсон хүчнүүд ДЯАК-ын боловсон хүчнүүдээс найдвар муутай. Троцкийн талын олон хүн тэдний дунд нуугдаж байгаа. Өөрсдийгөө иргэний дайны баатрууд гэнэ. Нөхөр Сталины иргэний дайнд гүйцэтгэсэн үүрэг, ач холбогдлыг үгүйсгэж, түүнийг үзэн ядна. 

	Шмидт гэж нэг увайгүй новш, хүний адгийг бодохтойгоо зэрэг одоо ч гэсэн ТҮҮНИЙ хамаг дотор нь эргэчих шиг болно. Тэр Шмидт XY их хурал дээр сөрөг хүчнийг дэмжиж байсан билээ. Санал шүүмжлэлийн дараа ТҮҮНИЙГ Кремлиэс гарч явахад хүрч ирээд тоглоом шоглоомоор түүн рүү баахан хуарангийн хараал урсгасан юм. 

	Одоо тэр Шмидт Якирын удирдлага дор танкны бригад командалж яваа. Якирын найз. Якир бол Тухачевскийн чин үнэнч журмын нөхөр. 

	Тухачевский, түүний хамтран зүтгэгчид 1920 онд Варшавын хаяанд ялагдсанаа хэзээ ч мартахгүй. Тэр ялагдлаа Сталин руу чихэх гэж үзэв дээ. Ленин хүртэл “Львовоор дайрч Варшав ордог хүн гэж байх уу даа?” гэж егөөдөж тэднийг дам дэмжиж байсан. 

	Ер нь Ленин хэзээний дэндүү итгэмхий болохоор Тухачевскийг хувьсгалын хэрэгт үнэнч, шулуун шударга цэргийн мэргэжилтэн гэж боддог байсан. Валериан Куйбышевийн үгэнд орж тэр л дээ. Куйбышев Тухачевскийтэй хамт сурч байсан дүүгийнхээ үгээр үг хийсэн хэрэг. 

	Бас Троцкий, мэдээж, Тухачевскийг дэмжсэн, түүний мөрөн дээр суугаад Берлин орчихно гэж бодохгүй юу. 

	Одоо Тухачевский ном бичиж байгаа, цэргийн шинжлэх ухаан руу орсон нэрийдлээр чимээгүй хярчхаад байна. Хэзээ ч, ямар ч сөрөг хүчинтэй нийлж байгаагүй, өөрөөсөө өөр хэнд ч найддаггүй, зөвхөн өөрийн замаар явж ирсэн, улс төрийн элдэв явуулга, гэдсэндээ хөлөө хийлцэхээс жигшдэг, хэрэгтэй цагт улс оронд дэг журам тогтоож чадах биеэ даасан цэргийн мэргэжилтэн юм гэнэ. Хэрвээ шаардлагатай бол хувьсгалын эрхэм зорилгыг диктатураас аварна, өөрөөр хэлбэл, Зөвлөлт засгийг ТҮҮНИЙ, Сталины гараас аврах юм гэнэ. Энэ бол түүний эцсийн зорилго, түүний гол зорилт!

	Армийн улс төрийн газрууд ч бас найдваргүй, тэнд командын бүрэлдэхүүнийг бодвол троцкийчууд илүү олон байгаа. Арми тариачны арми хэвээр байна. Хамтралжуулалтын дараа, нударганчуудыг устгасны дараа тариачид найдвар муутай болсон. Одоо ажилчдын дөрөвний гурав нударганчууд, тэдний гар хөл бологсдын хүүхдүүд. 

	Ганц Тухачевскийгээр хязгаарлаж, мэдээж, болохгүй нь. Армид буй аюул бүхий далд хүчийг бүрэн устгах хэрэгтэй. Гол толгойлогчид нь Тухачевский, Якир, Уборевич гурав. 

	Эд нар ч цуутай хүмүүс. Гэхдээ зөвхөн өнөөдөр цуутай. Харин маргааш хэн тэднийг санах вэ? Октябрийн эргэлтийг хэрэг дээрээ Петроградын Зөвлөлийн Цэргийн Хувьсгалт хороо удирдсан. Троцкий, Дыбенко, Крыленко, Раскольников, Антонов-Овсеенко, Смилга, Бубнов, Зержинский, Подвойский, Свердлов, Милютин... энэ тэр. Одоо үүнийг хэн санаж байна? Свердлов, Зержинский хоёр нас барсан, заналт дайсан Троцкий хилийн чанадад байгаа, Смилга шоронд байгаа, бусдынх нь зам ч тийшээ... 

	Тухачевский, Якир, Уборевич гурвыг ч мартана, эсвэл урвагчид, тагнуул гэдгээр л санаж байх болно. Энэ гурав үзэл бодол нэгтнүүд, тэдний араас бусад нь зүүгдээд илэрнэ, командын бүрэлдэхүүн бараг бүгдээрээ зүүгдээд гараад ирнэ. Арми үүнийг даахдаа л нэг даана. 3-4 жилд удирдлагын шинэ боловсон хүчин бойжоод ирнэ. Бага дарга нар дунд, дунд дарга нар дээд офицер болцгооно. Үүнийг бүгд ТҮҮНИЙ ач гэж үзнэ, арми ТҮҮНИЙХ болно. 

	Армийн учрыг нүд ирмэхийн зуурт олох хэрэгтэй. Одоохондоо Шмидт, Примаков, Путна гурав хангалттай. Дивиз командлагч Путна Тухачевскийн найз. 1923 оноос троцкийчуудтай нийлсэн. Хожим албан ёсоор тэднээс хөндийрсөн, гэхдээ сөрөг хүчний бүрэлдэхүүнд байсан, тэр нь гол зүйл. Тэр гурвыг Зиновьев, Каменев хоёрыг шүүх ажиллагаатай холбох хэрэгтэй, тэд нар тэр гурвын тухай мэдүүлэг өгөг. Ингэхэд, мэдээж, Тухачевскийн сэжиг төрнө, гэвч хууль бол хууль, шүүхэд өгсөн мэдүүлгийг шалгах албатай... 

	Харин одоохондоо тэдний сонор сэрэмжийг сулруулж, халамж анхаарал тавих хэрэгтэй. 

	Одоо армийг өнгөнөөс нь харвал цул бат нэгдэлтэй байна. Ворошилов армийг толгойлж байна. Орлогч нь Тухачевский. Түүнийг нэгдүгээр орлогч болгох хэрэгтэй. Итгэл найдвар хүлээлгэж буйг мэдрэг, нөхөр Сталин юу ч гадарлахгүй байна гэж санаг. 

	Харин армийн цул нэгдлийг эвдэж, дотор нь давхарга үүсгэвэл зохино. Хаант засгийн арми шиг, дэлхийн аливаа армид байдаг шиг цэргийн цол бий болгох хэрэгтэй. Тэгснээр командын бүрэлдэхүүн цэргээсээ хөндийрнө, командын бүрэлдэхүүн өөрөө олон ангилалд хуваагдана. Цэргийн дарга нар эрх тушаалын сонирхолдоо хөтлөгдөн арми доторх байр сууриа бодохоос биш, нам, улс орны байдлыг анхаарахаа болино. 

	Хамгийн гол хүмүүс: Ворошилов, Будённый, Блюхер, Егоров, Тухачевский нарт маршал цол, дараачийнханд нь генерал цол олгоно. Гэхдээ “генерал” цол эртдэх байх, хаант засгийн генералуудтай адилтгаад ойлгочихно. “Маршал” гэдэг үг бол францийн хувьсгалаас, Наполеоноос ч билүү, хаа нэгтэйгээс гаралтай, Хаант Орост тийм цол байгаагүй, фельдмаршал гэж байсан, маршал гэж байгаагүй. Генералын оронд арми командлагч, корпус командлагч, дивиз командлагч, бригад командлагч гээд түүнээс доош хаант засгийн армийн хурандаа, хошууч, ахмад энэ тэрийг авч болно. Бас дэслэгч ч гэж бий. Энэ талаар Егоров, Тухачевский хоёр бодог. Тэд хааны армид байхын энэ тухай сайн мэднэ. 

	Командын бүрэлдэхүүнд ангилал ангилалд нь таарсан цалин, өндөр цалин тогтоож, бас алба хаасан хугацааны нэмэгдэл цалин, өндөр тэтгэвэр, орон сууц, клуб гэх мэтийн тусгай хангамж бий болгоно. Тэр ч байтугай тусгай дүрэмт хувцастай болгоно. Ингэснээр армийг ард түмнээс улам хөндийрүүлнэ, ард түмэн цэргийн дарга нарт хэзээнээсээ дургүй. 

	ДЯАК-ын аппаратад холио солио хийх хугацаанд дээрх арга хэмжээ армийг төвийг сахисан байдалд байлгана. Дараа нь ДЯАК-ын шинэ аппаратад түшиглэн цэргийн боловсон хүчнийг, Тухачевский, түүний бүлгийг, иргэний дайны баатрууд гэгчийг түргэн, шийдвэртэй цохих хэрэгтэй. Одоо энэ “баатрууд” хэнд ч хэрэггүй. 

	Энэхэн үеийн гол зорилт бол Кировын алуурчныг ашиглах явдал. Эхлээд троцкийчууд-зиновьвчуудыг ил шүүн таслах ажиллагаа явуулна, аль болох олон хүнийг татан оролцуулна. Тэгээд бүгдийг буудан ална. 

	Энэ ажиллагаа ил, далд бүх дайсныг устгах эхлэл болно, араас нь ил, хаалттай олон шүүн таслах ажиллагаа цувран үргэлжилнэ, ийнхүү боловсон хүчний хувьсгалын эхлэл тавигдана. 

	Киров, Киров, Киров! Энэ гарзыг ард түмэн мартах ёсгүй, энэ гарзыг ард түмэн санаж байх ёстой, тэгээд түүний өсийг байнга авч байх ёстой. Ард түмэн Кировыг хайрлаж байх ёстой, ард түмэн түүнийг ганц хором ч мартах ёсгүй. 

	Кировын тухай ном, кино гаргах хэрэгтэй, хот тосгон, үйлдвэр завод, музей театруудыг түүний нэрэмжит болгох хэрэгтэй. Бүх юм ард түмэнд Кировыг санагдуулж байх ёстой, Киров үүрдийн шүтээн, үүрдийн зовлон, ард түмний аньдаггүй шарх байх ёстой. Энэ шархыг үргэлж сэдрээж байх хэрэгтэй, энэ шарх толгой дараалан хөнөөж байвал зохих дайсны тухай ард түмэнд үүрдийн сануулга болох ёстой. 

	 

	Кировтой Лениградад хамт ажиллаж байсан бүх журмын нөхдийг нь устгажээ. 

	Ленинградын мужийн намын хорооны товчооны гишүүн бөгөөд БХК(б)Н-ын ТХ-ны орлогч болон жинхэнэ гишүүн Чудов, Кодацкий, Алексеев, Смородин, Позерн, Угаров, Струппе нарыг 1937-1939 онд буудан алжээ. 

	Түүнчлэн Ленинградын мужийн болон хотын намын хорооны намын хянан шалгах комиссын гишүүдийн олонхыг буудан алжээ. 

	Намын XYII их хуралд Ленинградын намын байгууллагаас сонгогдсон Киров тэргүүтэй 154 төлөөлөгчдийн бүрэлдэхүүнд Сталин, Андреев, Шкирятов нар байсан бөгөөд 1939 онд намын XYIII их хурлын төлөөлөгчөөр чухамхүү тэр гурав л үлджээ.

	1935 оны намар, Сашагийн цөллөгт суугаа хоёр дахь намар ойртон айсуй. Үнээний байраа барьчихсан тул Саша дахиад ажилгүй болжээ. Тэртэй тэргүй ганцаардмал голын зайр гүйхийн хамт орчлонгоос бүр тасарна. Тосгон хүнгүй мэт болж, ноход хүртэл ичсэн гэлтэй. Саша хуучин сонин, сэтгүүлээ хэдий цээжилчихсэн ч дахин дахин уншина. 

	Зида 1935 оны зун амралтаараа охин руугаа яваад, есдүгээр сарын нэгэн гэхэд эргэж ирээгүй, сургуульд өөр нэг эмэгтэй багш ирүүлжээ. Бүрмөсөн явчихсан хэрэг. Сашатай хачин холбогдсон шигээ түүний амьдралаас хачин арилах нь энэ. Бүр өвөл болсон хойно Саша түүнээс нэг захиа авчээ. “Үүрд баяртай, Саша. Чиний надад хүртээсэн бүхэнд баярласан шүү. Чамд эрх чөлөө, аз жаргал хүсье. Хааяа намайг дурсаж байгаарай... ”

	Буцах хаяггүй захиа. Дугтуйн дээрх тамга нь гаргаж уншихын аргагүй аж. Ингээд арилжээ. Яагаад? Нөгөө өдрийн тэмдэглэлээс болов уу? Мань хүн тэгэхэд чин сэтгэлээсээ гэмшиж уучлал гуйсан, Зида ч зөрж маргаагүй, бас гоморхоогүй, тэд эвлэх шиг болсон, гэхдээ л сорви үлдээсэн бололтой. Бас Варя. Саша түүнийг бодно, Зида мэдээгүй царайлж, хардаж барихгүй ч цаагуураа мэдрээд буй нь илт байдаг асан. Өөр ч юм байж мэднэ: Ангар руу хүн цөлөхөө болих сурагтай юм чинь Сашаг ч аваад явчихна, тэгэхээр ийм юмыг нүдээрээ үзэх нь дэмий гэж бодоод явчихсан, тэгээд эргэж ирээгүй юм болов уу. Тэгсэн нь ч зөв байх аа даа. 

	 

	Саша Сталинд бичсэн захиагаа явуулахгүй л байв. 

	Сонинд найдвар төрүүлэхээр зүйл зөндөө гарч байгаа нь мэдээж. Шинэ шинэ нэр, шинэ шинэ ардын баатрууд тодорсоор: уурхайн малтагч Стаханов, машинч Кривонос, зорогч Гудов, дархан Бусыгин, гуталчин Сметанин, нэхмэлчин хоёр Виноградова, тракторч хоёр эмэгтэй Ангелина, Кавардак. Эд нар бол үй олноороо хөдөлмөрийн гавьяа байгуулах эхлэлийг тавигчид. Москвагийн метроны эхний ээлж нээгдэж, олон үйлдвэр, завод ашиглалтад орж байна. 

	Дарлагдсан, аллага хядлагын дарамтад байгаа ард түмэн ийм их үйлсийг бүтээж чадна гэж үү? Үгүй ээ, ард түмэн дарлагдаагүй, аллага хядлагын дарамтад ороогүй, ард түмэн намын төлөө, Сталины төлөө байна, түүнд итгэж байна, түүнд үнэнч байна, Сталин ч ард түмэнтэйгээ хамт байна, металлургчид, хамтралчид цэргийн дарга нар гэхчлэн ард түмний төлөөлөгчидтэй байнга уулзаж байна. 

	Гэтэл, нөгөө талаас, Лениний журмын нөхдийн толгойг авсаар байхад Сашагийн, өөрийнх нь толгой юухан төдий байх билээ?

	Дээхнээ “коммунист” гэдэг үг нэгэн үзэл бодолтны агуу их гэр бүлд харьяалагдаж буйг илэрхийлдэг байсан бол одоо “цагаантан” гэдэг үгнээс аюултай болжээ. Цагаантанд ямар ч баг байхгүй, коммунист бол намын батлахаар баг хийж байгаа учраас түүнээс онц сэрэмжтэй байх хэрэгтэй. Сонинд ингэж л бичсэн байх юм. 

	Гэтэл мань дүнхүү толгой өөрийгөө мундаг улс төрч гэж дандаа боддог байж. Комсомолын дарга, нэг үе Свердловын коммунист их сургуульд, дараа нь Улаан эрдэмтдийн дээд сургуульд орно, намын ажилтан болно гэж мөрөөдөж явсан. Гэвч эцсийн бүлэгт инженерийн мэргэжлийг сонгосон, улс оронд мэргэжилтэн хэрэгтэй, ирээдүйд аж ахуйн хүн болно, тэр бол бас л улс төрч гэсэн үг. Гэтэл мань хүн хэр улс төрч вэ? Ер нь улс төрч гэж юу юм бэ? Залуудаа улс төрийг энгийн, шув шулуухан, шударга, үзэл сурталтай, элдэв явуулга, ов мэхгүй зүйл гэж бодож байсан. Гэтэл тэс өөр зүйл аж. Гэнэн дүнхүүдээ л ийшээ цөлөгдөж. Жинхэнэ овжин, уян хатан улс төрч байсан бол баярын ханын сонинд Сталины нэрийг дурдахгүй байж болохгүй, гавшгайчдын зурагт егсөн тайлбар хийж болохгүй, нягтлан бодох бүртгэлийн багш марксизм-ленинизмээр халхавчилж байсан ч түүнтэй мэтгэлцэж болохгүй гэдгийг ухааралгүй яах вэ. Бас намын хурлаар орохдоо хүрсэн бол буруугаа хүлээж гэмших ёстой. Жинхэнэ улс төрч бол юу хэрэгтэй, юу хэрэггүй, юу болох, юу болохгүйг мэднэ. 

	Юрка Шарок ачигч болно гэж зүтгэлэлгүй дулаахан саруул цех дотор ажиллаж байхад мань хүн бороо цасанд торхтой будаг үүрч явсан. Юрка хуулийн анги төгсөөд одоо “тэнд” ажиллаж буй. Ээж нь захиандаа “тэнд” гэж бичсэнийг Саша дор нь ойлгосон билээ. Юра Шарок үнэн чанартаа бол эсэргүү, зөвлөлтийн эсрэг үзэлтэн, гэтэл тэр ДЯАК-т, мань хүн цөллөгт. Юра - овжин хулхи, мань хүн - борог эр. 

	Тэр бээр түүх мэддэг, түүхийн хичээлд дуртай хэр нь жинхэнэ сонирхлоо эс харгалзан, нийгмийн ухаан, түүхийн ангид оролгүй техникийн сургуульд оржээ. Түүхч хүн социалист байгуулалтад идэвхтэй оролцож чадах уу? Түүний олсон, өөрийг нь алдаршуулсан хуучны нэг баримт домна зуухны сууринд барилгачны өрсөн нэг туйпууны дэргэд юухан байх билээ? Баримт бол өнгөрсөн үе, домна зуух бол ирээдүй. Саша материаллаг баялгийг хүн төрөлхтний хувьд, түүний дотор Орост шийдвэрлэх ач холбогдолтой гэж угаасаа үздэг учраас ингэж л бодно. Одоо Оросыг хоцрогдсон орноос тэргүүний орон, хөдөө аж ахуйн орноос аж үйлдвэрийн орон, өрнөн буй дэлхийн хувьсгалын түшиг тулгуур болох пролетарийн хүчирхэг гүрэн болгоход чухамхүү материаллаг баялаг л чухал. Архивын олдвор энд ямар пад байна?

	Гэхдээ оюун санааны баялаггүйгээр хүн төрөлхтөн байж чадахгүй, гэхдээ тэр нь ард түмнийг хүмүүжүүлэхэд л зориулагдах ёстой. Саша түүхээс гадна утга зохиолд бас дуртай, оросоор төдийгүй францаар ном зохиол уншина, шүлэг амархан тогтооно, багадаа уйлж яваагүй хэр нь ганц тансаг мөр шүлгээс болж мэлмэрүүлж өгнө. 

	Тэдний хөрш Михаил Юрьевич, 

	— Саша та яагаад юм бичдэггүй юм бэ? гэж асуух нь бий. 

	— Яагаад би бичих ёстой билээ?

	— Бичдэг хүн санаагаа цэгцтэй сайхан илэрхийлж сурдаг юм. Бичиж чадна гэдэг бол сэхээтэн хүний анхны шинж, дээр үед сонгомол сургуульд зохиолч бэлтгэхгүй ч бичиж сургадаг байсан юм. Хааны Тосгоны лицейг сана л даа. Тэнд лицейн бичмэл сэтгүүл, утга зохиолын дугуйлан энэ тэр байгаагүй бол бид Пушкинтай байх байсан эсэхэд би эргэлздэг шүү. Та том алдаа хийж байх шиг надад санагдах юм. 

	Саша Михаил Юрьевичийг байн байн санана. Мөн ч олон сайхан номоо уншуулсан даа. Баригдаад явахад нь салах ёс ёслох гэж хонгилд гарч ирээд мөнгө өгөх гэж байсан... Үзэл бодол, итгэл үнэмшлээсээ ухардаггүй үнэнч шударга, ёстой сайхан хүн. Хааны Тосгон. Лицей. Цөллөгийн энэхүү бөглүү Ангарт мөн ч сонин сонсогдож байх чинь вэ! Саша жуумалзав. 

	Тэр бээр энд өдрийн тэмдэглэл хөтлөх битгий хэл, ямар нэг зүйл тэмдэглэхгүй. Ээжийнхээ, эцгийнхээ, Маркийн, хоёр нагац эгчийнхээ хаягийг цээжээр мэднэ, энэ бол хангалттай. Мань хүнд тэмдэглэлийн дэвтэр ч байхгүй. Гэнэтхэн нэгжээд эхэлбэл, дэвтэрт байгаа нэрсийг шалгаана, тэнд нэр нь байсан төдийгөөс хүнийг хөнөөлгөж ч мэднэ. 

	Гагцхүү энэ махны тээрэмд л тээрэмдүүлчихгүй юм сан. Хугацаа дуусангуут л суллаж тавиасай. Өөрийг нь буруутгах юм байхгүй шүү дээ... 

	Гэвч буруутгах юмгүйгээр хугацаа сунгачихыг хэн байг гэхэв. Давж заалдах ч эрх байхгүй! Гэтэл гэнэт аз дайрвал яана! Суллачихвал яах вэ?!

	Суллаж гэмээ нь баахан им тамга тавина, мэдээж. Паспортад тэмдэглэл хийнэ, хорь, гучин хотод суух эрх хасагдана. Тэгээд ажилд орох болбол биеийн байцаал заавал бөглөнө, ял эдэлж явснаа нуултай нь биш, тэгээд л авах уу, байх уу гэдэг асуулт гарна. 

	Биеийн байцаал бөглөдөггүй л нэг юм олох хэрэгтэй болно. Юу байж болох вэ? Чөлөөт мэргэжил. Ямар?.. Мань хүн зурж чадахгүй, дуулах хоолой байхгүй, жүжигчин болох гэж хэзээ ч оролдож үзээгүй, нэмэрт нь театрт ажилд ороход биеийн байцаал бөглөнө. Федягаар баян хуур заалгаад сурчихгүй тусгүй юм болж. Сурчихсан бол нийтийн бүжгийн талбай, хурим энэ тэр дээр тоглоод юмхан олоод байхгүй юу. Федя мөд явчих юм чинь одоо нэгэнт оройтжээ. 

	Тэглээ ч гэсэн чөлөөт мэргэжил л хэрэгтэй. Бас далд нэр. Энэ гол зүйл! “Нөгөөдүүлийн бүхнийг үзэгч нүд, бүхнийг сонсогч чихнээс” далд нэрийн ард л мань хүн нуугдчих юм байна. Гэтэл далд нэр зөвхөн зохиолч, яруу найрагчдад л байдаг. Тэгэхээр авьяас хэрэгтэй, өөрт нь авьяас байх биш. 

	Тэдний сургуульд утга зохиолын дугуйлан байсан ч Саша түүнд явж байгаагүй. Харин түүхийн дугуйланд явдаг, тэр дугуйланг Алексей Иванович Стражев гэж сайхан ярьдаг, ухаантай түүхийн багш удирддаг байсан. Тэдний дугуйлан тодорхой сэдвээр хичээллэдэг тул Саша Францын их хувьсгалын түүхийг сонгон авч тун махруу хичээллэсэн, бичсэн ажлыг нь багш нь магтаж байсан удаатай. 

	Гэвч Саша сонирхлоо орхиж, Тээврийн сургуульд орсон билээ. Гэхдээ гарт тааралдсан түүхийн чиглэлийн юмыг хуу уншдаг, тэр ч байтугай ном худалдаж авах боломж гарвал Францын их хувьсгалын тухай ном цуглуулдаг болжээ. 

	Тэр нь одоо хэрэг болж мэдэх нь! Бүр өвөл ээждээ захиж байж номоо авсан нь яамай... Одоо ширээн дээр нь байж байна. Ашиглавал, чухамдаа, ширгэшгүй сурвалж. Түүхийн нийтлэлийг, мэдээж, далд нэрээр хэвлэхгүй, гэхдээ уран сайхнаар боловсруулаад өгүүллэг, найруулал болгочихвол өөр хэрэг. Робеспьер, Сен-Жюст, Дантон нарын тухай, XVI Людовик, Мария Антуанетта хоёрыг цаазалсан тухай, Бастилийг эзэлсэн тухай, “Марсельеза” зохиосон Руже де Лилегийн тухай энэ тэр гээд мөн ч олон нэр, мөн ч олон үйл явдал байна даа. 

	Саша анхныхаа өгүүллэгийг Сен-Жюстийн тухай бичиж эхлэв. Сайн, муу болж буйн алиныг ч эс мэдэвч бичээд байлаа. Дахиж баригдаад, энэ цааснууд нь нэгжлэгээр илэрвэл, “Хүүхэд, залуучуудад зориулан өгүүллэг найруулал бичдэг юм” гэж хэлнэ. Цаадуул нь, мөн “зохиолч” олдов оо гэж тохуурхах биз, гэхдээ хэн ч өгүүллэг бичих эрхтэй юм чинь гэмт хэргийн бүрэлдэхүүн олохгүй. Зөвлөлтийн эсрэг бичлэг биш, харин ч Маркс, Энгельс, Ленин нарын их өндөр үнэлж байсан хувьсгалын тухай өгүүллэг. Владимир Ильич Ленин түүнийг агуу их хувьсгал гэж нэрлэсэн шүү дээ. 

	Гол нь аль болохоор ахиухан бичих хэрэгтэй. 

	Саша зогсоо чөлөөгүй бичиж гарчээ. Хуудас болгоноо, бүлэг болгоноо хэд дахин засаж бичнэ, дараа нь бүтэн өгүүллэгээ засна. Яг эцэслэсэн хувилбараа нэгийг өөртөө, нөгөөг ээждээ зориулж хоёр хувь (хортой цаас байхгүй учир) хуулж бичнэ. Юу эс тохиолдож болохыг тэр гэх вэ, үгүйдээн аль нэг хувь нь үлдэнэ биз. Тэр бээр өвлийн анхны шуудангаар ээждээ явуулах гэж яарч байгаа билээ. 

	Саша Францын их хувьсгалын тухай анхныхаа өгүүллэгүүдийг ээждээ 1936 оны өвөл сая нэг явуулав. 

	“Чөлөө завтай болохоор ийнхүү үзэг цаасаар зугаацаж байна. Гагцхүү хэнд ч битгий үзүүлээрэй”. 

	 

	Харин одоо хэр Саша урьдын адил уйтгартай, ганцаардмал хэвээрээ. Лидия Григорьевна дээр очихоор маргахаас өөр юмгүй тул залхаж гүйцжээ. 

	Федя дээр л очих нь элбэг. Түүний умгар мухлаг өвөрмөц тохитой, бас аж ахуйн барааны өвөрмөц үнэртэй. Федя ажилдаа их махруу. Тэр нь ч цаанаа нэг өвөрмөц. Мань хүн Сашаг уриалагхан угтана. Түүнд бараа ирэхээ больсон учраас цаг зав ч хангалттай. Чарганы зам гармагц Мозговад шинэ худалдагч ирнэ, Федя 1936 оны 1 дүгээр сарын 1-ээс Красноярскт дамжаанд орохоор болсон, хоёр жилийн дараа районы эд хэрэглэгчдийн холбооны дарга болно, хэрэв даргынхаа нүдэнд зөв харагдвал Красноярскт, хязгаарын эд хэрэглэгчдийн холбоонд үлдээнэ. 

	— Одоо тойргуудыг устгачихсан, чи мэдэх үү? Муж гэх болсон, бас хязгаар. Муж гэдэг нь дан оросууд суудаг нутаг, хязгаар гэдэг нь оросоос гадна бусад үндэстэн - тунгусууд суудаг нутаг. Одоо бол эвенк, хакас, долган, ненец гэхчлэн хэлэх болж. Тийм учраас хязгаар. Бүх юм бүтнэ! Энд би юу хийх вэ? Ахих дөхөх зам алга! Худалдагчаас район руу дэвшинэ гэж байхгүй, сургууль ном хийсэн хүмүүсийг дээрээс ирүүлчихнэ. Мозговад хэн байна, хэн ч алга, наймаа хийх хүн ч алга, би энд юу хийх вэ? Үүрэглээд суух уу... Эцэг эх хоёр удахгүй үхнэ, Мария хүнтэй суучихсан... Лариска? Тэр салмал хүүхнээр би яах вэ? Красноярскт очоод хотын, боловсролтой хүүхэн олж авна. 

	Федя, одоо цөллөгт буй, дараа нь юу болохоо мэдэхгүй хүн урд нь сууж байгаад өчүүхэн ч төдий санаа зовохгүй, өөрийнхөө гялалзсан ирээдүйг ийнхүү дүрсэлнэ. Тэр бээр орчлонгийн явдал шударга зохион байгуулалттай гэдэгт бат итгэнэ. Нэг хэсэг нь дээшээ дэвшинэ, нөгөө нь доошоо бууна, гурав дахь нь байрандаа үлдэнэ, хүн болгон өөртөө заяагдсанаар сэтгэл ханах ёстой. Хэрэв хүн болгон дарга болох гэж зүтгэх юм бол үнэн замбараагүй юм болно. Дэг журам гэдэг бол дарга нар хүн болгоныг байр байранд нь тавина гэсэн үг. 

	Федяд гайхмаар өөр бас нэг юм бий. Саша урьд хөдөөгийн комсомолын идэвхтнүүдтэй уулзаж явсан, тэд шал өөр хүмүүс. Хувийн ашиг, дэвших дээшлэхээ хэн нь ч бодохгүй, нийтийн үйл хэрэгт үнэнч хүмүүс. Тэдний хувьд намын ашиг сонирхол л гол бөгөөд цорын ганц ашиг сонирхол. Федягийн хувьд ганц ашиг сонирхол нь түүний хувийн ашиг сонирхол, чин санаанаасаа үүнийг мэдээжийн зүйл гэж үзнэ. Хаанахын ёс вэ? Хөгжөөгүй, боловсроогүйнх үү, эсвэл шинэ маягийн идэвхтний шинж тэмдэг үү? Саша иймэрхүү шинжийг Лозгачев, Шарок хоёроос тухайн үедээ олж харж байсан, тэгэхэд ганц нэгхэн хүний л янз шиг санагдаад өнгөрсөн бол одоо тэр нь олон түмнийг хамарч, нийгмийн шинэ төрхтөн бүрдэж байгаа ажээ. 

	Гэвч Сашад нийлэх өөр нэг ч хүн байхгүйн учир Федятай байгаагаар нь ханилахаас өөр яах вэ. 

	Тэр хоёр голдуу агуулахад нийлж сууцгаана. Юм ч балгана, Федя заримдаа гармонио авч, хөгжимдөн дуулна:

	 

	Мөрөн голын хөвөөнөө

	Мөн чиг сайхан газар

	Загасчид аж төрдөг

	Зантай гоё байшин байж. 

	 

	Тэнд загасчин эр эхнэртэйгээ

	Загасчилж аж төрдөг байж. 

	Тэднийх цагаан хэл ам хүрэм

	Гурван сайхан хүүтэй юм байж. 

	 

	Нэг нь тариачин бүсгүйд хайртай болж. 

	Нөгөө нь намын гишүүнд дурлаж. 

	Гурав дахь нь анчны залуухан эхнэр, 

	Гуалиг сэвгэрт сэтгэл алдаж. 

	 

	Ингэж дуулаад Федя жоготой царайлан Саша руу нүд ирмэнэ... 

	 

	Хэрмийн гөрөө хийхээр анчин эр

	Хөвчийн ой руу нэгэнтээ мордож. 

	Төлөгчин удгантай таарч

	Төөрөг юүгээн үзүүлж. 

	 

	Хамаг хөзрөө сайх эм дэлгэж. 

	Хариу тайлахаас эмээн сандарч:

	Эхнэр нь энгэр буруулсныг илтгэх

	Дөрвөлжингийн ноён тэр байна

	Эмийн булшийг ёрлох

	Хөзрийн зургаа дэргэд нь байна. 

	 

	Мэгдэж уймарсан анчин маань

	Мэрэгч удганы гарыг цайлгаад

	Тэр даруй мориндоо дөрөөлж

	Гэрийн зүг жолоогоо эргүүлэв. 

	 

	Гэртээ дөтлөн очвол

	Гэргий нь үүднийхээ тэрүүхэнд

	Загасчин хөвүүнд тэврүүлчихсэн

	Залгих нь халаг үнсэлж байж. 

	 

	Анчин үүрсэн винтовоо мулталж

	Авгайсаг загасчныг онилж буудлаа. 

	Хөвүүн газар үхэтхийн унаж

	Хүрэн улаан цусандаа хутгалдлаа. 

	 

	Нэг удаа Федя Сашаг шөнийн загасанд дагуулж явжээ. 

	Завиныхаа хошуун дээр хоовонд гал түлж гэрдэнэ. Федя эхлээд загас сэрээдэхийг үзүүлж, том жижиг олон загас агналаа. Нэг том тул авлаа. 

	Дараа нь сэрээгээ Сашад өгч, 

	— За байраа эзэл! гэв. 

	Завь чимээгүй зугуухан урагшилж, усанд туссан гэрэлд Саша голын ёроолыг тод харж явлаа. Гэвч загас алга... Тэгтэл гэнэтхэн гэрлийн туяанд гулдайсан тул ороод ирлээ. Загас юу тохиосныг үл ойлгон самгардсан мэт байрандаа зоогдчихоод, зөвхөн сэлүүр нь үл мэдэг хөдлөн байна. Саша биеэ хураатал толгойд нь “Энэ тулыг намнаж чадвал захиагаа явуулна” гэх бодол зурсхийлээ. Тэр даруй сэрээгээ хүчтэй дүрэв. Сэрээний шүд тулны нуруу руу хурхийгээд орчих нь тэр. Ус булингартан, сэрээний иш гарт нь чичирхийлэхэд Саша биеийн хүчээр дарж загасаа ёроол руу шахав. 

	— Гүйцлээ, гаргаад ир! гэж Федя зөөлхөн хэлэв. 

	Саша сэрээгээ олин гаргахад сүлбүүлсэн аварга тул чичгэнэн байна. Завины ёроол руу олон загасны дээрээс хаяад сэрээгээ сугалж авлаа. 

	— Чи яггүй загасчлах төлөвтэй гэж Федя хэлэв. 

	Саша мэрэг совинд үл итгэнэ. Захиагаа явуулахаар шийдсэн нь тул алахдаа мэрэг тавьсных биш. Өнөө маргаашгүй голын зайр гүйнэ, маргаашийн шуудан сүүлчийнх, түүгээр захиагаа илгээхгүй бол гол хадаалж чарганы зам гартал хүлээх хэрэг болно. Явуулчихвал захиа нь мөд Москвад очно. Тэгтэл! Тэгтэл яаж ийгээд Сталины ширээн дээр оччихвол яана!

	Саша захиагаа нямбай гэгч нь хуулж бичээд, дугтуйлж “Москва, Кремль, нөхөр Сталинд” гэж хаяглаад марк наалаа. Маргааш нь шуудангийн завь ирэв. Шуудан хүргэгч дугтуйн дээр “баталгаатай” гэж буйг хараад “Баримт нь өвөл шүү” (баримтыг Кежмад бичдэг юм) хэмээн сануулснаа шуудангийн богц руу захидлыг шидчихээд сэлүүрээ авлаа. 

	Ингээд Сашагийн захидал Ангар уруудан Москва руу, Кремль рүү, нөхөр Сталин руу хөвж өгөх нь тэр.

	1935 оны арван хоёрдугаар сард өвлийн анхны шуудан ирлээ. Яг тэр өдөр нь Лидия Григорьевна Звягурог Красноярск руу явуулжээ. Саша түүний олсоор боосон хоёр хуучин чемоданыг чарга дээр тавиад, буцаж ирж, зузаан саарал алчуураар ороосон Тарасикийг тэврэн өргөв. 

	— “Тэргүүндээ гурвалжин бүрх духдуулж, тэлээ энгэрт аяны саарал нөмрөг агсжээ” гэж Саша тоглоом хийв. 

	Тарасик нэг юм аяархан шивгэнэв. 

	— Юу гэнэв, Тарасик?

	— Үхсэн хүн авснаасаа босож ирдэггүй. Би аав, ээж хоёрыг үхэхийг үзсэн. Бас завиар ч явахгүй. Чи худлаа ярьсан. 

	Тэгж хэлээд Саша руу зэмлэнгүй харлаа. 

	Лариска үүднийхээ довжоон дээр орь дуу тавин уйлна. 

	— Лариска, болиоч, та Тарасыг айлгаж байна шүү гэж Лидия Григорьвна ширүүлэв. 

	Лариска орь дуугаа татсан ч, хамар нь шуухитнан, алчуурынхаа захаар нулимсаа арчин мэгшинэ. 

	Лидия Григорьевна Сашад гараа өгөв. 

	— Саша баяртай, миний төлөө хийсэн бүхэнд чинь баярлалаа. 

	— Би танд юу хийсэн билээ? гээд Саша инээв. 

	— Хийсэн. Баярлалаа. 

	— Очсон шинэ газраасаа захиа бичиж болно биз дээ?

	— Юу л бол. Жүжиг дөнгөж эхэлж байна. 

	Улаач жолоогоо дугтрав. Чарга хөдөлж, холдон холдсоор мод руу далд орлоо. Лидия Григорьевна нэг ч удаа эргэж харсангүй. Тарасик бас. 

	Саша ингээд Мозговад ганцаараа үлдлээ. 

	Хожим, наймдугаар сард, “Нэгдсэн төв” гэгчийг шүүн таслах ажиллагааны үеэр шоронд нэгэнт сууж байсан хүмүүсийг шүүж эхлэхэд, Лидия Григорьевнаг чухамхүү тэр шүүх ажиллагаатай холбогдуулан Москва руу явуулсан байх гэж Саша боджээ. Гэвч шүүх хурлын тухай тайланд түүний нэр огт үзэгдээгүй, Тарасик тэр хоёр тэгээд юу болсныг Саша хэзээ ч олж мэдэж чадаагүй билээ. 

	Тэр бээр Лидия Григорьевнаг үдэж өгөөд гэртээ ирж шуудангаа янзлахаар суув. Москвагаас аль зун, намраар явуулсан захидал, сонин гээд зөндөө шуудан иржээ. 

	Ээж нь дүнгийн дэвтэр, жолоочийн үнэмлэхийг нь олсон, Сашаг иртэл сайн хадгална гэж бичсэн байв. Захисан номуудыг нь явуулсан гэнэ. Сайхан захиа. Үнэмлэх энэ тэрээ олохыг захивал ээж нь тайвширна гэж Саша тооцсон нь зөв болжээ. 

	Хэрэв түүнийг суллахгүй бол тэр цааснууд өөрт нь хэрэг болохгүй нь мэдээж. Тэглээ ч гэсэн албан ёсны биет зүйл, ирээдүйтэй холбож болзошгүй нэг учиг. Үгүй ээ, хориход орчихвол хэрэг болно, мод бэлтгэл рүү хөөгөөд байхгүй, мэргэжлийн ажил өгөх талтай. Сталинд явуулсан захидлын хариу алга. Ер нь ч хоёр, гуравдугаар сараас наашгүй гэж Саша баримжаалж байгаа билээ. 

	Тэр бээр сахлаа дахиад ургуулжээ. Энд хэний төлөө, юуны учир сахлаа хусах вэ дээ. Жаврыг эс харгалзан цанаар зугаална, олз омог эс олдовч ан хийх гэж оролдоно. 

	Нэг удаа улаан армийнхны дуулгатай хэдэн цаначидтай таарчээ. Өөрөө ганцаараа, цаадуул нь тавуулаа учир зам тавьж өгч зогслоо. 

	Нөгөөдүүл нь ч бас зогсжээ. 

	— Сайн байна уу, ламтан гуай?

	Сахалтай болохоор нь ламтан гуай гэсэн байх. 

	— Сайн, сайн байцгаана уу. Саша энэ нутагт улаан армийнхны барааг ч хараагүй учир тэднийг шохоорхон ажиглав. Хөмсөг, сормуус нь цантаж, хацар нь улаа бутарсан биерхүү сайхан залуучууд. Цөмөөрөө ижилхэн ноосон цамц, хөвөнтэй өмд, үстэй захтай хүрэм, эсгий гуталтай. Дор бүрдээ жижигхэн чаргатай. 

	— Энэ ямар тосгон бэ? гэж эхний цэрэг асуув. 

	— Мозгова. 

	— Яг Мозгова байна. Кежма хүртэл хэд вэ?

	— Арван хоёр километр. 

	— Зүйтэй, яг тийм байх ёстой. 

	— Та нар хаанаас явж байна гэж Саша асуув. 

	— Нижнеангарскаас. Байгал-Баренцовын тэнгисийн цанын аялал гэж дуулсан уу?

	— Үгүй. 

	— Ламтан гуай, сонин уншиж байх хэрэгтэй, та бичиг үсэг мэдэх үү?

	— Бичиг үсэгтэй гээд Саша инээмсэглэв. 

	— Тэгвэл уншиж бай. 

	— Уншина аа. Та нарын чарганд юу байгаа юм бэ?

	— Уутан хөнжил, аяллын эд хогшил. Аяллын зам дөрвөн мянган километр. 

	— Мөн их ээ. Гараад удаж байна уу? хэмээн Саша толгой сэгсрэв. 

	— Сар явж байна, Байгалийн нуруу хөөдчихлөө. Байгалийн нурууг мэдэх үү?

	— Мэднэ. 

	Цаначин шовшров. 

	— Ёстой хатуухан даваа! Нисмээр цавчим мөргүү, явахын аргагүй битүү бут, хийсгэм хуй салхи, чөмөг царцам жавар... 

	— Та нар ч хэцүүхэн юм үзжээ. 

	— Мөн үгээ олов оо! Гол нь хугацаа их алдчихлаа. Кежмад биднийг одоо тав дахь хоногоо хүлээж байгаа. 

	— Кежмаас хаашаа явах вэ?

	— Тэндээс Подкаменная Тунгуска гол руу явна... За, ламтан гуай, үг олдох нь гээд цаначин таягаа өргөж нөхөд рүүгээ заав:

	— Ламтан гуай, тогтоож аваарай! Түүхт агшин. Умрын их марафоныг өөрийнхөө нүдээр харлаа шүү. Марафон гэж мэдэх үү?

	— Мэднэ гээд Саша дахин инээмсэглэв. 

	— Ламтан гуай, та ч боловсролтой хүн бололтой. Анчин юм уу?

	— Анчин. Би яаж тогтоох болж байна? Таны алдар хэн бэ? 

	Ахлагч бээлийгээр цээжээ савав. 

	— Би Егоров Евгений хэмээснээ нөхдийгөө зааж, — Попов Иван, Куликов Андрей, Бражников Константин, Шевченко Александр гэв. Тогтоох уу?

	— Тогтооно. Гарцаагүй. 

	— За болоо. Хүүхдэдээ, бас ач гучдаа ярьж өгөхгүй юү. Умрын их марафоны баатруудыг харсан энэ тэр гээд. За, баяртай, ламтан гуай!

	Тэгээд туршлагатай цаначны зугуухан итгэлтэй алхаагаар Кежмаг чиглэн гулсуулж одоцгоох нь тэр. 

	Хожим зун болсон хойно Саша, тавдугаар сарын сонины дугаарт, таван эрэлхэг зоригт цаначид 151 хоног аялаад 1936 оны дөрөвдүгээр сарын 30-ны өдрийн 18 цагт Мурманскт барианд орлоо гэж бичсэн байхыг олж үзжээ. 

	Харин цаначидтай уулзсаны дараанаас Саша Сталинд явуулсан захидлынхаа хариуг шимтэн хүлээх болжээ. 

	Гэтэл хоёр, гурав, дөрөвдүгээр сар өнгөрсөн боловч хариу байдаггүй. 

	Ангарын цөн түрж гүйцээд ус нь ч савандаа орж, хяруу цохисон хар мод шилмүүслэх шинжээ оллоо... 

	Саша уул нь хаварт дуртай, өөрөө ч сэргэж, орчлон ч баяр баясал, горьдлого найдвараар дүүрээд ирэх шиг болдог билээ. Харин энд, Ангарын хөвөөнд бол хавар түүний хувьд ганцаардал, уйтгар гуниг, муу совин гэлтэй. Зургаадугаар сар хүртэл шуудан дахиад тасарна. Ном, сонин, захидлуудаа тоогүй олон дахин уншсан, үг солих хүн ч байхгүй. Федя хүртэл яваад өгсөн. Сашагийн хугацаа нэгдүгээр сарын 19-нд дуусах ёстой, тэр болтол хагас жил гаруйхан үлдээд байна. Хугацаа сунгадаг болов уу? Хорих руу шилжүүлчих болов уу? Захиа нь Сталинд хүрээгүй, хүрнэ гэж найдсан нь ч тэнэг явдал, өөрийнх нь хэрэгт хавсаргаад нэг тийш нь хийчихээ биз... Амьдрал ингээд дууслаа! Энэ нутагт суурьшихыг зөвшөөрлөө ч гэсэн мань хүн юу хийх юм бэ? Лукешкагийн ярьдгаар ангарчлагдах хэрэг үү? Хар модны давирхайг бохь болгон ам хамхихгүй шалир шалир зажилж байдаг тэр бичиг үсэг ч үгүй басгантай суух уу? Тэр давирхайг шүдэнд сайн, бас бамаас сэргийлдэг гэлцэх. Саша тамхиа багасгах санаатай түүнийг зажлах гэж үзсэн боловч давирхай ханхалж, заримдаа огимоор хачин амтагдаж шүдэнд нь наалдаад болж өгөөгүй. Соловейчик эндээс оргосон нь зөв байж дээ. Амьд гарсан бол одоо эрх чөлөөтэй яваа, баригдсан бол шоронд л сууж байгаа. Тэгээд юу гэж? Бусад нь оргоогүй хэр нь сууж л байна. Түүнд эрх чөлөөтэй болох бага ч гэсэн горьдлого байж шүү дээ.

	Ахлах төлөөлөгчөөс Молчанов дээр дуудагдсан нь ганц Шарок болж таарав. Хэлтэс, тасгийн дарга нар, тэдний орлогчид, туслахууд нийлсэн гучаад хүн, дөчөөд ч байж магадгүй, ширээ тойрон суудлаа эзэлцгээж байна. Шарок тэднийг тоолоогүй, мөрдсөөр нь харахад мань хүн л ганц хөндөлтэй, бусад нь хоёр, гуравтай, ганц нэг хүн бүр комиссарын таван хошуутай байжээ. 

	Молчанов хүрэн хар үстэй, хээгүйдүү эвлэгхэн царайтай, хүдэр чийрэг биетэй, дунд зэргийн чацтай эр. Харахад хөрзгөрдүү ч хошигнох, егөхөөс буцахгүй. 

	Харин өнөөдөр тун албархуу харагдана. Тэр бээр троцкийчууд-зиновьевчуудын хуйвалдаан илэрснийг ил сэтгэлийн хөдөлгөөнгүй мэдэгдэв. Тэр хуйвалдааныг гадаадаас Троцкий өөрөө чиглүүлж, дотоодод Зиновьев, Каменев, Бакаев, Евдокимов болон бусад зиновьевчууд, түүнчлэн Смирнов, Мрачковский нарын зартай троцкийчууд толгойлж байгаа ажээ. Смирнов, Мрачковский хоёр шоронд удаж байгаа нь үнэн, гэхдээ тэндээс ажиллаад буй гэнэ. 

	Цааш нь түүний хэлснээр бол зиновьевчууд, троцкийчууд “Нэгдсэн төв”-д орцгоож Сталин, Улс төрийн Товчооны бусад гишүүнийг алаад засгийн эрхийг авах зорилго бүхий алан хядагчдын бүлгүүдийг орон даяар байгуулжээ. Кировыг тэд нэгэнт алчхаад байгаа. 

	Нэгдүгээр сарын шүүн таслах ажиллагаа дээр Зиновьев, Каменев хоёр Кировын аллагад ёс суртахууны хариуцлагатайгаа хүлээсэн нь эрүүгийн хариуцлагаас мултрах, “Нэгдсэн төв”-өө нуух, өөрсдийн алан хядах байгууллага, алан хядагчдынхаа бүлгүүдийг нуух, цаг хожих гэсэн заль мэх төдий байжээ. 

	Молчанов үгээ таслан түр азнаснаа их намжиртай үргэлжлүүлэв. 

	— Нөхөр Сталин, Улс төрийн Товчоо энэ хэргийг нотлогдсон гэж үзэж байгаа. Тэр тухайд ямар ч эргэлзээ байхгүй, байх ч ёсгүй. Бидний хувьд бол тэр яллагдагчдаар хэргийг нь хүлээлгэх л ганц зорилт байна. Нөхөр Сталин, ТХ-ны нарийн бичгийн дарга Ежов нар мөрдлөгийн ажлыг биечлэн хяналтдаа авч байгааг анхаараарай. Ойлгомжтой юу?!

	Тэр бээр дахин түр азнаснаа эрсхэн ингэж хэлэв:

	— Бидэнд онцгой хариуцлагатай даалгавар оногдлоо. Тавигдсан зорилтыг бид бүрэн дүүрэн биелүүлэх үүрэгтэй. Намын Төв Хороо, нөхөр Сталины биечлэн үзүүлсэн өндөр итгэлийн хариуд чекистүүд намдаа, намынхаа эрхэм дээд ашиг сонирхолд хязгааргүй үнэнч гэдгийг бид батлан харуулах ёстой. Асуулт байна уу?

	Хэн ч дуугарсангүй. 

	— За тэгвэл сонсоцгоож бай... гэж Молчанов дахин ам нээгээд, — Нөхөр Ягодын тушаал ёсоор та нар бүгд хуучин хэргээ өөр мөрдөн байцаагчдад шилжүүлээд миний мэдэлд ирцгээнэ гэв. 

	Тэр бээр эцэст нь мөрдөн байцаагчдыг хэсэглэсэн хуваарийг уншиж сонсгоход Шарок нэг бүлгийн бүрэлдэхүүнд өөрийнх нь нэр орсныг сонслоо. 

	 

	Молчановын хийлгэсэн зөвлөгөөн дээр хэн ч асуулт тавьсангүй. Гэхдээ асуух юм хүн болгоны толгойд орж ирснийг Шарок сайн ойлгож байгаа билээ. 

	Хуучин сөрөг хүчнийхэн хаа ч байлаа гэсэн тэднийг нэг бүрчлэн байнга ажиглаж байгаа нүсэр том тагнуулын албатай, бүхнийг хэрж торлосон мэдээлэгчдийн сүлжээтэй ДЯАК Зөвлөлтөөр нэг тарчихсан алан хядагчдын бүлэг, тийм өргөн хүрээтэй хуйвалдааны тухай мэдэхгүй байна гэж байх уу? Ийм юм тохиолдож болох уу? ДЯАК ийм байгууллагыг яагаад анзаарсангүй вэ? Тэгэх тусмаа хэдэн жил болсон байгууллагыг? Молчанов тэгж хэлсэн шүү дээ. Тэд нар, ДЯАК-ын ажилтнууд түүнийг олж хараагүй байх нь. Тэгвэл тэднийг бүгдийг нь шүүхэд өгвөл таармаар. Гэтэл ганц үгний зэм ч алга. Вутковскийн толгойлдог тэдний тасаг л троцкийцууд, зиновьевчууд, баруунтнуудыг хариуцдаг шүү дээ. 

	Хурал дээр Вутковский их дүнсгэр харагдсан. Молчановын ярьсан зүйлд бусдын адил, аягүй бол тэднээс ч илүү байх, цочирдож байгааг нь Шарок мэдэрчээ. Өөрийнх нь тасгийн шууд хариуцсан ажил юм чинь арга ч үгүй биз. Чухамдаа, тэдний ажилтнууд энэ хэргийг олж харсангүй шүү дээ. 

	Тэд нарт олж хараагүй юм байхгүйг Шарок ойлгож байгаа билээ. Ер нь цөмөөрөө ойлгож байгаа. Алан хядах ямар ч бүлэг байхгүй, өргөн хүрээтэй ямар ч хуйвалдаан байхгүй, байх ч ёсгүй. Энэ хуйвалдааныг Зиновьев, Каменев, Смирнов, Мрачковский нар болон Сталинтай зөрж байсан бусад зүтгэлтнийг буудан алахын тулд бий болгох ёстой. 

	Тэгэхээр Шарокийн зорилт бол яллагдагчдаас шаардлагатай мэдүүлгийг хэлүүлж авах явдал. Цаадуул нь тийм мэдүүлэг өгөхгүй. Ямар ч атугай Зиновьев, Каменев хоёр шүү дээ. Аргагүй томчуул... Уул нь тэднийг үнэхээр буудан тонилговол тун зүгээр сэн. Нэмэрт нь, бас еврейчүүд. Харин троцкийчууд, Смирнов, Мрачковский, Пятаков, Муралов энэ тэр гээд ихэнх нь еврей биш, гэхдээ гөжүүд, чанга ардууд, тэднээс мэдүүлэг салгана гэвэл гонж. Энэ бүхэн юугаар дуусдаг бол? Кировын хэрэг Запорожецийн хувьд яаж дууслаа даа?

	Вутковский хэрхэн ажиллах төлөвлөгөөг тасгийнхаа ажилтан нарт танилцуулав. Түүгээр бол шорон, хорих, цөллөгөөс хуучин сөрөг хүчний хэдэн зуун хүнийг Москвад авчирна. Тэдний дөнгөж аравны нэг хувь нь дээрх алан хядах байгууллага бий гэдгийг хүлээн зөвшөөрлөө гэхэд хорь гучин мэдүүлэгтэй болно. Гол хэрэгтнүүдийг нугалж авахад энэ хангалттай. Харин ингэж дэлбэлэхийн тулд “тэслүүр” хэрэгтэй. Үүнд зориулан гурван хүн товложээ. Валентин Ольберг, Исаак Рейнгольд, Ричард Пикель гурав. 

	Шарок Ольбергийг мэдэхгүй. Тэр Берлинд, хожим Турк, Чехословакт сууж байгаад ЗСБНХУ-д ирснээсээ хойш Горький хотын сурганы дээд сургуульд ажиллаж байжээ. 

	Молчанов, Вутковский хоёр түүний ач холбогдлыг шууд үнэлжээ. Юу гэвэл, Ольберг хилийн чанадаас саяхан ирсэн, Троцкийн хүү Седовтой танил, тэгэхээр Троцкийн даалгавраар Сталиныг алах ажлыг зохион байгуулахаар Седов түүнийг ЗСБНХУ-д явуулсан гэдэг мэдүүлэгт гарын үсэг зурна. Түүнээс гадна Горькийн сурганы сургуульд “Лениний гэрээс” гэж оюутнууд гар дамжуулан уншдаг зүйл бий. Тэр оюутнууд л Сталиныг алах гэсэн бүлэг болж таарна. 

	Ольберг “зөөлхөн” яллагдагч мөн боловч Шарокт ноогдсонгүй, түүнийг гадаад хэлтсийнхэн мөрдөнө. 

	Зиновьевын тамгын газрын дарга асан Ричард Пикель Шарокт бас ноогдсонгүй. Пикель хэсэгхэн хугацаанд сөрөг хүчинтэй нийлж байгаад тэднээс бүрмөсөн салсан ч ДЯАК-т данстай байж. Шарок түүний хавтаст хэргийг үзжээ. Иргэний дайнд оролцсон. Хориод оны хоёрдугаар хагасаас улс төрөөс хөндийрч, утга зохиол оролдон театрт ажиллажээ. Хэрэгт хувийнх нь тодорхойлолт ч байна: Хүнтэй нийцтэй, зөөлөн халирхай зантай, хөзөр сайн тоглоно. Бас хавтаст хэрэгт ороогүй ч мэдээлэгчдийн мэдээн дотор зарим зүйл байна: Пикель Гай, Шанин хоёртой хөзөр тоглодог аж. Тэр хоёр нэртэй чекистүүд, Гай нь тусгай хэлтсийн дарга, Шанин тээврийн хэлтсийнх. Пикель тэднийхний зуслангаар байсхийгээд очно, бас тэдний дэмээр гадаадад явна. Пикелийг өөрт нь өгөхгүй гэдгийг Шарок ойлгожээ. Түүнийг үнэхээр ч Гайн хүмүүс байцаахаар болж. 

	Шарокийн орсон мөрдлөгийн хэсэгт сайх гурвын хамгийн хэцүү нь болох Рейнгольд ноогджээ. 

	Рейнгольд сөрөг хүчинтэй нэгхэн зуур нийлж байгаад тэднээс салсан боловч Пикель шиг бас дансанд байжээ. Хөвөнгийн аж үйлдвэрийн ерөнхий газрын дарга байсан, цуунд гарсан аж ахуйн зүтгэлтэн. Өнгөрсөн оны нэгдүгээр сард Кировын хэргээр түүний орлогч Файвиловичийг баривчилжээ. Тэр даруйд Рейнгольдийг ажлаас нь халж, намаас хөөжээ. 1935 оны нэгдүгээр сарын 11-ний “Правда”-д “Рейнгольд сөрөг хүчний увайгүй шаар Файвиловичтэй найман жилийн турш хамгийн дотно харилцаатай, хамгийн нягт сүлбээтэй байсан юм” гэж бичсэн байв. 

	Тэгэхэд тун хол шагайж байсан юм санж. Рейнгольд Сокольниковын хамаатан, тэднийхээ зуслан дээр Каменевтай уулздаг байж. Чухамхүү энэ учраас түүнийг “тэслүүр” болгохоор сонгоо биз. Тагнуулын мэдээнээс үзвэл эзэрхий, дураараа айхавтар хүн. Товчдоо амаргүй хулхи. 

	Шарокийн энэ таамаглалыг тасгийн дарга Вутковский ч бас нотолжээ. Хянуур, амарлингуй польш. Газартаа төдийгүй яамандаа хамгийн ухаантай хүний нэг. Тэр бээр Рейнгольдын хавтаст хэргийг үзээд албан ёсны мэдүүлэг өгөхгүй, ер нь юм ярихгүй хүн гэж дүгнэжээ. 

	— За яах вэ, та түүний сахиус болж таарах нь хэмээн Вутковский Шарокт үүрэг буулгав. 

	Энэ бол тодорхой удирдамж: Рейнгольд бууж өгөхгүй бол түүнийг Шарок “нугалахгүй”, өөр хүн “нугална” гэсэн үг. Шарок бол Рейнгольдын итгэлийг олж, цааш найдах хүн нь болоод, цаашаа бусад хүн “нугартал” нь байцаах хүртэл тийм дүрээрээ байна. 

	Шарокийн сэтгэлд энэ үүрэг их нийцжээ. “Нугалах” бол балиар ажил. Бусад нь л тийм ажил хийнэ биз. 

	Шарок анхны байцаалт явуулдаг тогтсон аргын дагуу Рейнгольд руу бүрхүүлтэй чийдэнг өлийлгөж тусгаснаа доош нь дараад, суу хэмээн хайнга тушааж, түүний хэргийг судалж буй дүр гарган баахан цаас үзэж эхлэв. 

	Цаасаа үзэж дуусаад хажуу тийш нь тавьснаа, мэдүүлгийн маягтаа авч биеийн байцаалын асуултаас хэнэггүй тайван асууж эхлэв. 

	Рейнгольд ч Шарокийн нүд рүү эгцлэн харж, бас тайван итгэлтэй хариулж байна. Харцанд нь балмагдсан, царайчилсан шинж огт алга, цаадхыгаа сонжин яс үзэлцэхэд бэлтгэж байгаа нь илт. Тушаал буулгадаг, илтгэл яриа хийдэг хүний тод сайхан дуутай аж. Чухамхүү энэ өөртөө эрэмшсэн дуу Шарокийн дургүйг хүргэнэ. Гэвч одоохондоо яая гэхэв. 

	Бусад асуултын дунд Рейнгольд сөрөг хүчинд хэрхэн оролцож байсан тухай асуув. Тэр бээр XY их хурлын өмнө явагдсан намын доторх хэлэлцүүлгийн үеэр сөрөг хүчний байр суурийг дэмжиж байсан, гэхдээ удалгүй үзэл бодлоо өөрчилж, сөрөг хүчнээс бүрэн хөндийрсөн, түүнээс хойш тэдэнтэй ямар ч холбоо харилцаа байхгүй гэж хариулав. 

	Харин Шарок зөвхөн “Троцкийчууд-зиновьевчуудын сөрөг хүчинтэй нийлж байсан” гэж тэмдэглэв. 

	Тэгээд үзгээ тавьж, 

	— Та сөрөг үйл ажиллагааныхаа талаар арай дэлгэрүүлж ярина уу гэв. 

	— Юуны чинь үйл ажиллагаа вэ? Хэлэлцүүлэгт оролцохдоо сөрөг хүчний сэдвийг дэмжиж санал өгч байсан, дараа нь тэднээс салсан, дахиад эргэж нийлээгүй. 

	— Сөрөг хүчний төлөө санал өгч байхдаа та тэдэнтэй уулзаж байсан. Чухам хэн хэнтэй уулзаж байв?

	— Нөхөр Шарок, энэ бол бараг арван жилийн өмнө болсон явдал. Миний хэргийг намын байгууллага хэлэлцсэн, тэнд би бүрэн дүүрэн тайлбар өгч байсан. Та түүнтэй танилцаж болно. Түүн дээр нэмж хэлэх юм байхгүй гэж Рейнгольд нухацтай хэлэв. 

	— Исаак Исаевич, та мөрдлөгийнхөнтэй зөрөлдсөнөөр байдал чинь сайжирна гэж найдаж байгаа бол эндүүрч байна. Та өөрийнхөө ашиг сонирхлыг бодож байгаа бол мөрдөн байцаагчтай хамтарч ажиллах хэрэгтэй хэмээн Шарок муухай царайлав. 

	— Ашиг сонирхлоо би өөрөө мэднэ, түүнийгээ өөрөө хамгаалах болно гэж Рейнгольд зөрж, байцаалтын тэмдэглэл рүү заагаад, — Та нарын иймэрхүү овонд би орохгүй. Би тэгдэг нь биш, гэнэн амьтныг мөн олов оо... Ер нь ямар ял тулгаж байгаагаа хэлэхээс нааш надаас нэг ч үг сонсохгүй гэж мэдээрэй. Би хуулийг танаас дутуугүй мэднэ шүү гэв. 

	Тэр бээр Шарокийг тохуурхсан янзтай харав. Цаадах нь аль болохоор дуугаа зөөллөн, 

	— Исаак Исаевич, би тантай зарим нэг зүйлийг тодруулах гэж ярилцаж байна, гэтэл та ял тулгахыг шаардах юм. Яллагдагч болох гээ юү? гэж асуув. 

	— Аятайхан ярилцах гэж байгаа бол намайг дуудан ирүүлж болох шүү дээ. Гэтэл би баривчлагдчихаад байна. Тэгэхээр намайг ямар нэг зүйлээр буруутгаж байх нь. Чухам юу вэ?

	Шарокийн хувьд бүх зүйл тодорхой боллоо. Эцсийн аргуудаас л хэрэглэж таарах нь. Гэхдээ бас нэг оролдоод үзэх хэрэгтэй. Тэр бээр санаа алдан, Рейнгольдыг өрөвдөнгүй харж, 

	— За яах вэ, Исаак Исаевич, та нэг зүйлийг тогтоож аваарай: Би тантай хэл амаа ололцохыг хичээж, ярьж тохиролцох гэж оролдлоо. Хэзээ нэгэн цагт та үүнийг ойлгож үнэлэх байх, тийм ээ, үнэлэх байх гээд учир битүүлэг царай гаргав. 

	Рейнгольд түүний өмнө хүчиндээ итгэсэн хүний илт тоомжиргүй дүртэй сууна. 

	— Та Каменевтэй сүүлчийн удаа хэзээ уулзсан бэ? гэж Шарок асуув. 

	Рейнгольд хямсайсхийв. 

	— Нөхөр мөрдөн байцаагч, та тулгаж байгаа хэргээ хэлээрэй!

	Шарок хөмсөг зангидан, цаг хожих санаатай чимээгүй болов. Рейнгольд хэдийгээр их шийдэмгий байгаа ч тодорхойгүй байдал хэнийг ч зовооно шүү дээ. 

	Тэгж байснаа Шарок, 

	— Иргэн Рейнгольд! Миний ярьсныг тогтоож авсан байх гэж найдаж байна. Харин би одоо таны шаардлагыг биелүүлье. Ийм юм л даа. Та иргэн Каменевтэй уулзаж байсан тухай бидэнд гараа гарцаагүй баримт байна гээд дахин чимээгүй болов. 

	Рейнгольд ч дуугарсангүй. 

	— Энэ тийм үү, үгүй юү?

	— Тулгаж байгаа хэрэг чинь энэ үү? гэж Рейнгольд зөрүүлж асуув. 

	— Тийм. 

	— Каменевтэй уулзаж байсан. Гэмт хэрэг нь хаанаа байна? хэмээн Рейнгольд дал мөрөө хавчив. 

	— Хаанаа байна гэвэл, Каменев нэг алан хядагч байгууллагыг толгойлж байгаа, түүндээ таныг татан оруулсан байна. 

	Рейнгольд сандал дээрээ цэх болж, анх удаа Шарок руу анхааралтай харав. 

	— Энэ тийм үү, үгүй юү?

	Рейнгольд Шарок руу харсаар байв. 

	— Энэ тийм үү, үгүй юү? гэж Шарок дуугаа өндөрсгөв. 

	— Та ийм зүйл нээрэнгээсээ ярьж байна уу? гэж Рейнгольд асуув. 

	— Тэгэлгүй яах вэ. Мөрдлөгийнхөнд няцаагдашгүй, хөдөлбөргүй баримт байгаа юм чинь. 

	— Өө, тийм үү. Тэгвэл тэр баримтаа үндэслээд л намайг шүүж дээ гэж Рейнгольд хэнэггүй өчив. 

	— Шүүх юм бол буудан ална. 

	— Тэг л дээ. 

	— Амь нас чинь хайран биш үү?

	— Хайран байлгүй яах вэ. Гэхдээ хийгээгүй хэргээ хэзээ ч би хүлээхгүй. Горьдсоны гарз. 

	 

	— Таныг тагнуул, алан хядагч гээд буудан албал танай гэр бүлийг юу хүлээж байгааг төсөөлж байна уу?

	— Намайг бүү айлга. Намайг, манай гэр бүлийг та буудан алж болно, харин тэглээ гээд таны мөрдсөнд ганц хөндөл нэмэгдэхгүй гээд Рейнгольд тамшаалав. 

	Шарок босож хонхоо дарав. 

	— За яах вэ, тун харамсалтай байна. Та хувь заяагаа өөрөө сонголоо шүү. 

	Үүдэнд харгалзагч орж ирэв. 

	— Аваад яв!

	— Та болгооно уу, миний мэдүүлгийг яагаад тэмдэглэсэнгүй вэ? хэмээн Рейнгольд тэмдэглэл рүү заав. 

	— Та ямар ч мэдүүлэг өгөөгүй гэж Шарок хариулав. 

	— Гэхдээ намайг буруутгаж байгаа зүйлийг чинь би үгүйсгэсэн шүү дээ. 

	— Би танд ямар нэг ял албан ёсоор бичгээр тулгаагүй. Тэгэхээр та ч албан ёсоор мэдүүлэг өгөөгүй. Бидний нөхөрсөг яриаг тэмдэглэдэггүй юм. Би тантай нөхөрсгөөр ярилцсан, Исаак Исаевич, та үүнийг тогтоож аваарай, харин та надтай дайсагнасан байдлаар ярилцсан. 

	Тэгээд харгалзагч руу эргэж, 

	— Аваад яв! гэв. 

	 

	Мөрдлөгийн бүх хэсгийн ажлыг Молчанов уялдуулж байгаа билээ. Тэр бээр нэг өнжөөд мөрдөн байцаагчдыг өөр дээрээ цуглуулж, цаадуул нь дор бүрдээ мөрдөж байгаа хүнийхээ тухай илтгэдэг тул Шарок нийт мөрдлөгийн явцыг сайн мэдэж байв. 

	Ольберг хэрэгтэй зүйлийг шууд мэдүүлж, Троцкийн заалтын дагуу хүү Седов нь түүнд Сталиныг алах даалгавар өгч Москва руу явуулсан гэдгийг хүлээжээ. Улаан талбай дээр жагсаал хийх үеэр Сталины эсрэг алан хядах үйлдэл хийхээр бэлтгэж байсан Горькийн сурганы дээд сургуулийн багш, оюутнуудыг аль хэдийн баривчлан Москвад авчирчээ. 

	Пикель хэрэгтэй мэдүүлэг одоо хэр өгөөгүй ч, Молчановын “Гай, Шанин хоёр учрыг олно” хэмээн жуумалзсанаас тэр тухайд бүх ёсоор болох нь гэдгийг Шарок ойлгожээ. Үнэхээр ч онцгой хэлтсийн дарга Гай, тээврийн хэлтсийн дарга Шанин хоёр элдэв ёсорхолгүй Пикелийн хоригдож буй өрөөнд орж гарч байгаад Зиновьевын эсрэг мэдүүлэг өгвөл амь насаа аврах төдийгүй эрх чөлөөтэй болно гэж ятган үнэмшүүлж чаджээ. Гэхдээ үүнийг Ягода нотлох ёстой гэж Пикель болзол тавьсныг ёсоор болгож, Ягода түүнийг хүлээж аваад нөгөө хоёрын амлалтыг давхар баталжээ. Энэ бүхнийг Шарок хожим олж мэджээ. Нэг удаагийн зөвлөгөөний дараа Молчанов Вутковский, Шарок хоёрыг авч үлдээд, тэдний нууц улс төрийн хэлтэст ногдсон “тэслүүрүүдээс” ганцхан Рейнгольд мэдүүлгээ өгөхгүй буйд сэтгэл дундуур буйгаа илэрхийлэв. 

	Шарок хэрхэхээ бодон биеэ хураав. Хэрэв Молчанов түүний байцаалтын тактикийг голж зэмлэвэл, тийм тактикийг Вутковский хэлж өгсөн гээд түүн рүү чихэж, түүнийг “худалдахаас” өөр аргагүй болно. Гэтэл Вутковский яг шулуухан тийм заалт өгөөгүй юм чинь өгсөн чиглэлээ үгүйсгэвэл яана. Тэгэх юм бол Шарок муу мөрдөгч төдийгүй яс хаягч болчихно. 

	Шарок дэмий сандарчээ. Вутковский түүний өмнөөс өөрөө хариулав:

	— Мөрдлөгийн энэ шатанд, би эхний шатыг хэлж байна, Рейнгольдтой хатуу аргаар үзээд тус болохгүй. Мань хүн их түрэмгий байгаа. Аргаа хослуулах хэрэгтэй. Мироновын хүмүүс түүнтэй жаахан үзэг. Тэд нар Зиновьев Каменев хоёрын хэргийг хөтөлж байгаа юм чинь. Бид Рейнгольдыг Каменевтай л холбох зорилготой шүү дээ. Болбол сайн хэрэг, болохгүй бол бидэнд буцаагаад өгчихнө биз. 

	Шарок Вутковскийг “эр хүн” гэж бодов. Ер нь Рейнгольдоос бүрмөсөн хагацвал мөн зүгээр сэн. 

	— Өө, тэгэлгүй дээ, Зиновьев Каменев хоёр Мироновт байгаа, Смирнов Мрачковский хоёр Гайд байгаа гэж Молчанов яхирлан егөв. — Харин тээврийн хэлтэс хэрэг дээрээ тоглоомоос гарсан. 

	Тээврийн хэлтэс яагаад тоглоомоос гарсныг Шарок мэднэ. Зам харилцааны ардын комиссараар томилогдсон анхны өдрөөсөө эхлэн Каганович өөрийнхөө аргаар сахилга, дэг журам тогтоож төмөр замын ажилтнуудыг тасралтгүй буудан алах болсноос тээврийн хэлтэс тэдгээр хэргийг ёс журмаар нь бүрдүүлж амжихаа болиод байгаа юм. Мэдээж, одоогийн шүүн таслах ажиллагааг бэлтгэх явдал гол зорилт, түүнд хамаг хүчээ төвлөрүүлэх ёстой, гэвч Ягода Кагановичтэй зөрчилдөхөөс айжээ. 

	— Бидэнд хэн нь үлдэж байна? гэж Молчанов асуув. 

	— Бидэнд хамгийн хүнд нь үлдэж байна. Шорон, хорихоос авчирсан хэдэн зуун троцкийчуудын учрыг олох ёстой, гэтэл тэд нэг ч удаа гэмшиж байгаагүй улс гэж Вутковский зөрөөд Молчанов руу их учиртай харав. 

	Энэ харцны учир тодорхой аж: Зиновьев, Каменев хоёр есөн жилийн турш гэмшихдээ жил ирэх тутам улам их нүглийг хүлээж байгаа, Киров алагдсаны ёс суртахууны хариуцлагыг тэд хүлээсэн, эрүүгийн хариуцлагыг ч хүлээнэ, үүнд эргэлзэх хүн байхгүй. Харин жинхэнэ троцкийчууд бол эвлэрэх хүмүүс биш, шорон, хориход улам хатуужиж, жилээс жилд дошгирч байгаа учраас нүцгэн гараар байтугай барагтай юмаар тэднийг нугалахгүй... Өөрсдийгөө албан ёсоор ленинч-большевикууд гэж нэрлэдэг, гэмших нь битгий хэл үзэл бодлоо нуудаггүй, Сталиныг ил муу хэлж, хувьсгалаас урвагч гэж зэмлэн буруушаадаг хүмүүсээс наад зах нь хорь, гучин хүнийг сонгон авч, тэднээр тагнуул, алан хядагч гэдгийг нь албадан хүлээн зөвшөөрүүлэх болж байна... 

	— Ер нь бол Рейнгольдын хувьд өөр гарц олж харахгүй байна гэж Вутковский дүгнэн өгүүлэв. 

	— Ажиллацгаа! гэж Молчанов урамгүй тушаав.

	Сталин өөртэй нь хэн ч ярих гэсэн утас залгахгүй байхыг Поскребышевт тушаагаад, удахгүй болох шүүн таслах ажиллагаанд яллагдагчийн дүрд хүчээр тоглуулахаар Ягодын сонгон авсан зиновьевчууд, троцкийчуудын нэрсийн жагсаалттай танилцав. 

	Зиновьевчууд гайгүй нь тодорхой байна. Гол толгойлогчид нь Зиновьев, Каменев, Бакаев, Евдокимов дөрөв, эднийг гүйцээж шахаад л бол оо. 

	Троцкийчууд төвөгтэй. Сокольников, Серебряков, Пятаков, Радек, Преображенский нар эрх чөлөөтэй, өнгөн дээрээ мөрөөрөө байгаа, тэднийг амжина. Шорон, цөллөгт байгаагаас хамгийн том нь Смирнов, Смилга хоёр. Чанга даа. Смилгад одоо хэр түлхүүр олдоогүй. Харин Смирнов бол... Сибирийн хувьсгалт хорооны дарга байсан, Колчакийг ялсан хүн, Троцкийн хувийн найз... Түүний түлхүүр бол Мрачковский, Сибирьд цуг тулалдаж явсан дотнынх нь нөхөр. 

	Мрачковский нэг бус удаа шархтсан, битүү бэртэлттэй, голын хийтэй, адгуу, уцаар, хүлээцгүй хүн. Шоронд төрж, бойжсон. Эх нь хувьсгалч, эцэг нь, бас өвөө нь хүртэл Өмнөд Оросын ажилчны холбооны гишүүн явсан хүмүүс. Ийм гэр бүлд өссөн хэр нь боловсрол маруухан, тогтвор муутай этгээд. Смирновын нөлөөгөөр Троцкийтэй нийлсэн, Троцкий ялбал түүнийг цэргийн хүнийх нь хувьд өөрийнхөө Ворошилов болгоно гэж горьдсон. 

	ТЭРЭЭР түүнтэй 1932 онд уулзаж, Смирновоос сал гэж ятгасан удаатай. Мрачковский үгэнд нь ороогүй ч тээнэгэлзэж байгаа нь харцаар нь илт байсан. Цаг яваад байдаг, мань хүн далд байгаад байдаг, тэгээд залхчихгүй юү... Түүнийг жаахан шахаад өгөхөд бууж өгнө. Бууж өгвөл араасаа Смирновыг чирээд ирнэ, Смирновоос юу, яаж байцаахыг заагаад өгнө. 

	Гольцман энэ жагсаалтад таарах этгээд. Хувьсгалын өмнө Англи, Францад цагаачилж явсан. Иргэний дайны үед Тухачевскийн командалсан 5 дугаар армид алба хашсан. Нэг хэсэг сөрөг хүчинтэй нийлж байгаад салсан. Иргэний дайны дараа Коминтернд ажиллаж байгаад хилийн чанадад дипломат ажилд томилогдсон, 1933 оноос одоо хүртэл Гадаад Хэргийн Ардын Комиссарын газар хариуцлагатай алба хашиж, гадаадад байн байн ажлаар явдаг хүн. Хилийн чанадад Троцкийтэй уулзсан байхыг хэн үгүйсгэх вэ? Тэгэхээр яг тохирох этгээд!

	Дрейцер-Троцкийн хувийн хамгаалалтын албаны дарга, гэхдээ Ягодын хэлснээр бол найдвартай гэрч. 

	За, энэ Тер-Вагянан байна. Вышинскийн хувийн эвлэршгүй дайсан. Бүр хувьсгалын өмнө, Бакуд байхын түүнийг үзэн ядна. Тер-Вагянан большевик, Вышинский меньшевик байсан. 1915 онд яг тэр байдлаараа Москвад тааралдсан. 1920 онд Тер-Вагянан Вышинскийг баривчлахыг шаардсан. Чухам тэр үед Вышинский ТҮҮНЭЭС аврал хайж ирсэн. Мань хүн энэ бүхнээ сайн санаж байгаа. “Найз нар” шүүн таслах ажиллагаа дээр уулзацгааг. 

	Сталин дээрх гурвын нэрийн ард тэмдэг тавив. Мөн өөр хориод хүний нэрийн ард тийм тэмдэг хийв. Ийм тэмдэгтэйг илүү анхаарна гэсэн үг. Уул нь Сталин тэр хүмүүсийг их, бага ч гэсэн мэддэгийн хувьд л тэмдэглэжээ. Хүмүүс гэдэг бол аливаа хүмүүсийн адил сулхан амьтад, тэднийг шахаад өгөхөд хэрэгтэй юмыг хэлж л таарна. 

	Хүн сулхан амьтан, гэхдээ гагцхүү сулхан засгийн нүүрэн дээр л хүчтэй болдог. Хөрөнгөтний ардчиллын явуургүй нь үүнд байгаа юм. Дээд засаглал солигдож байх зарчим нь өөрөө тэр засгаа богино наслахаас өөр замгүй болгодог. Энэ ТҮҮНД таарахгүй. Дээд засаглалын өмнө хүн болгон арчаагүй амьтан гэдгээ мэдэрч байх ёстой. 

	Удахгүй болох шүүн таслах ажиллагаа үүнийг бүгдэд, түүний дотор дараачийн ажиллагаагаар шүүгдэх хүмүүст харуулах ёстой. Одоо болох ажиллагаа ирээдүйн ажиллагаануудад хүрэх тавцан гэдгээрээ чухал. 

	Үүнийг алан хядлага гэж нэрлэж болох уу?

	Сталин шүүгээ рүү очиж, Энгельсийн ботийг гаргаад тэмдэглэсэн хуудсаа нээлээ. Энэ бол 1870 оны есдүгээр сарын 4-нд Энгельсээс Маркст бичсэн захидал. 

	“Алан хядлага бол айдаст автсан хүмүүсийн өөрсдийгөө тайтгаруулах үүднээс үйлдсэн ихэнхдээ учир утгагүй харгислал”. 

	Энэ бол эхнээсээ аваад эцсийнхээ үгийг хүртэл бүгд буруу. 

	Алан хядлага ашиггүй, учир утгагүй харгислалаас бүрдэнэ гэж байхгүй. Алан хядлага харгис нь үнэн, гэхдээ заавал учир утгатай, заавал эцсийн зорилготой байдгийн гадна алан хядлагыг дандаа ухаан алдтал айсан хүмүүс ч хийдэг юм биш. Харин ч болбоос айсан хүмүүс аллага хийж зүрхлэхгүй, байр сууриа бэхжүүлж чадахгүй байсаар дайсандаа бууж өгнө. Чухамхүү алан хядлага л Францын их хувьсгалын зорилтыг шийдэж, тэр хувьсгалаар үүссэн түүхэн үйл явцыг эргэлт буцалтгүй болгосон. Яг эсрэг юм нь юу вэ гэвэл, алан хядлагыг хэрэглээгүй учраас Парисын коммун сөнөсөн. Парисын коммунаас нэг жилийн өмнө бичигдсэн Энгельсийн үг түүнд муугаар л нэмэр болж дээ. 

	Сталин өөр нэг шүүгээнээс Плехановын ботийг авч, мөн тэмдэглэсэн хуудсаа нээв... 

	“Алан хядлага гэж юу вэ? хэмээн Плеханов бичиж байна. — Энэ бол улс төрийн дайснаа айлган сүрдүүлж, тэднийг айдаст автуулах зорилго бүхий цогц үйлдэл”. 

	Энэ тодорхойлолт алан хядлагын эерэг үүргийг нотолж байгаа учраас Энгельсийнхээс арай зөв, гэхдээ хангалтгүй. Энэ тодорхойлолт алан хядлагын байг зөвхөн дайснаар, зөвхөн сөргөлдөгчөөр хязгаарлаж байна. Плеханов terror гэдэг латин үгийг айдас, аюул гэж их болхи ойлгож тайлбарлажээ. 

	Үнэн хэрэгтээ алан хядлага бол өөр үзэл бодлыг дарах арга хэрэглүүр төдийгүй бүх нийтэд хамаатай айдсаас үүдэн гарах нэгдмэл үзэл бодлыг тогтоох арга хэрэглүүр юуны өмнө мөн. Ард түмнийг өөрийнх нь ашиг сонирхлын үүднээс зөвхөн тэгж удирдаж болно. Ард түмний засаглал гэж хэзээ ч байгаагүй, хэзээ ч бий болохгүй. Ард түмнийг захиран засаглах гэж байж болно. Үй олноор нууцаар залхаан цээрлүүлэх арга хамгийн их айдас төрүүлнэ, тэр л алан хядлагын гол арга болж байгаа, тийм ч байх ёстой. 

	Харин одоо ил тод бэлтгэлийг хангах явдал чухал. Улс орон даяар нэртэй хүмүүс гэмт хэргийн толгойлогч гэдгээ хүлээх явдал чухал. Тэд хэчнээн их алдар цуутай байх тусам ард түмэн боловсон хүчний хувьсгал зөв гэдэгт, хүмүүсийг үй олноор солих нь зөв гэдэгт, алан хядлага гэж нэрлээд буй зүйлийн зөв гэдэгт төдий чинээ баттай итгэнэ. 

	Аж үйлдвэрийн намын хэргийг шүүн таслах ажиллагааны туршлага үүнийг нотолсон. “Хорлон сүйтгэгч” гэдэг үг заналт дайсан гэсэн утгатай болсон, одоо “троцкийчууд”, “зиновьевчууд”, “бухаринчууд” гэдэг үгс тийм утгатай болно... 

	Энэ үзүүлэх сургуулийн чанартай шүүн таслах ажиллагаанууд тун төвөгтэй, өөрийн гэсэн сул талтай, өөрийн гэсэн сөрөг талтай, гэхдээ эерэг үр дүн нь хавьгүй илүү, сайн тал нь хамаагүй их. Энэ үзүүлэх ажиллагааны сүр хүч, хэмжээ далайц, ач холбогдлыг хүний нэрийнх нь талаас ч, гэмт хэргийнх нь бүрдлийн талаас ч улам нэмэгдүүлж өргөжүүлэх хэрэгтэй. Кировын алуулсныг эцсийг нь хүртэл ашиглах хэрэгтэй, энэ бол үл хожигдох хөзөр, Киров төлөгдөж баршгүй гарз болох ёстой, түүний үхэл ирээдүйд явагдах бүх шүүн таслах ажиллагааны үндэс болох ёстой, яллагдагсад нь Кировыг алсан алуурчид, нам ард түмний заналт дайснууд болох ёстой. Одоогийн үзүүлэх шүүн таслах ажиллагаанууд даян дэлхийд дуулиантай лут арга хэмжээ болох ёстой. Хожмын бүх шүүх хурлууд хаалттай болно. Тийм учраас анхных л хамгийн чухал, тэр л бүтэмжтэй болбол бусад нь ч бүтнэ. 

	Үүний араас троцкийчууд, бухаринчууд, намын ихэрхүү түшмэд, эрх мэдэлд шунасан намын залуу хүнд сурталтнууд, XYII их хурлын хоёр нүүрт төлөөлөгчид, ТҮҮНИЙГ уландаа хийх сэн гэж өдрийн бодол, шөнийн зүүд болж яваа ТХ-ны болон УТТ-ны гишүүд, муж районд, холбооны улс, төвийн яамдад буй тэдний найз нар, төлөөний этгээдүүд гээд урт гинж хөврөн гарч ирнэ. 

	1922 оны намын гишүүдийн тооллогоор намд 400 мянган хүн байснаас хувьсгалаас өмнө түүнчлэн 1917 онд элссэн гишүүн 11 орчим хувь буюу 44 мянга. Тэр бээр энэ тоог сайн санана... 15 жил өнгөрөхөд тэднээс олон хүн нас барж, олон хүн троцкийчууд, зиновьевчууд, сапроновчууд, бухаринчууд гэдгээр намаас хөөгдсөн. Одоо хэд үлдсэн бол? 20 мянга, эсвэл хамгийн ихдээ л 30 мянга. Хуруу дарам цөөхөн! Хоёр сая гишүүнтэй намд хорьхон мянга! Ганц хувь! Нам тэднээр дутахгүй. 

	ТЭРЭЭР хэдэн түм, хэдэн буман найдваргүй хүмүүсийг хуу урсгаж, ТҮҮНД, зөвхөн ТҮҮНД үнэнч хүмүүст зам гаргаж өгөх их уруй буулгана. Тэдгээр үнэнч хүмүүсийн өмнөөс МАНЬ ХҮН зөвхөн МАНЬ ХҮН л бүх юмыг бодно. Боловсон хүчний энэ хувьсгал шинэ, жинхэнэ, хэн ч халдах ёсгүй, социалист байгууллыг бий болгоно. Боловсон хүчний энэ хувьсгал тасралтгүй үргэлжилж, ард түмнийг айдаст, албаны аппаратыг захиргаанд барьж байх болно. 

	Боловсон хүчний хувьсгалд үүнээс дутуугүй чухал бас нэг тал бий. Алан хядлага ард түмнийг үг дуугүй захирагддаг болгон хүмүүжүүлэхийн зэрэгцээ гарз золиосонд дасгаж, хүний амь нас хямдхан үнэ цэнтэйг ухамсарлуулж, ёс суртахуун, зан суртахууны тухай хөрөнгөтний төсөөллийг ой тойноос нь арилгана. Тэгвээс ард түмэн элдэв эсэргүүцэлгүй захирагдана. Хамтралжуулалтыг хэрэгжүүлж нударганчуудыг устгасан тэмцэл үүнийг гаргууд сайхан нотолсон билээ. 

	Одоо хамгийн хэцүү нь түшмэд, тэднийг, хуучин боловсон хүчнийг, Будягин мэтийг эрхшээлдээ оруулах хэрэгтэй, тэднийг зөвхөн устгаж л эрхшээлдээ оруулна. 

	Удахгүй тохиох боловсон хүчний хувьсгалын хэмжээ далайцыг хэн ч төсөөлөхгүй. МАНЬ ХҮН л ганцаараа төсөөлж байгаа. Гэхдээ ТҮҮНИЙ эрин үе түүхэнд алан хядлагын эрин үе болж орох ёсгүй. ТҮҮНИЙ засаглал түүхэнд ТҮҮНИЙ удирдлагаар зөвлөлтийн ард түмний байгуулсан агуу их ялалт ололтын эрин үе болж орох ёстой. Ард түмний сэтгэл зүрхэнд ТЭРЭЭР тууштай, шаардлагатай, шударга, хүмүүнлэг захирагчаар үлдэх ёстой. Ардын дайсанд үнэхээр хайр найргүй хандана. Харин ард түмэндээ бол аргагүй уужим сэтгэлээр хандана. Нероныг нас барсны дараа түүний бүх хөшөөг хэмхэлж нураасан. ТҮҮНИЙ хөшөө дурсгалд ийм явдал тохиохгүй. 

	Залхаан цээрлүүлэх байгууллагын хувьд бас л засаглалын зарчмыг баримтлах хэрэгтэй: Тэднээс айж байх ёстой, гэхдээ бас хайрлах ёстой. Харин чекистийн эрэлхэг зоригийн биеллийг ганцхан Зержинскийн нэртэй холбож байх хэрэгтэй. Зержинский нас барсан учраас түүнээс ямар нэг аюул гарахгүй.

	Шарок дандаа нойр дутууг ч хэлэх үү, ер нь туйлдаж гүйцэж. Шөнө болгон байцаалт явуулна, өдөр болгон даргадаа илтгэнэ. Нэг өнжөөд Молчанов дээр зөвлөгөөнд орно, шоронгоос авчирсан троцкийчууд мэдүүлэг өгнө гэж байхгүй, тэд нар ямар ч эрүү шүүлт, буудан алахаас ч айхгүй, Сталиныг үзэн ядна, аюулаас хамгаалах байгууллагыг үзэн ядна, мөрдөгчийн ганц ч үгэнд итгэхгүй, ямар ч өөш хаяж өгөөд нэмэргүй. 

	Энэ хараал идсэн ажил шуу юмнаас болоод Шарокийн үс хүртэл унаж эхлэв. Өдөр алгасахгүй шөнөжин байцаалт явуулсан энэ гурван долоо хоногийн дотор тэр бээр их өөрчлөгджээ. Шарок бүдүүлэг, мугуйд, муйхар харьцаж болох хүнтэй бүдүүлэг авирлана, мугуйдална, муйхарлана, гэхдээ гараа бузарлахгүй хэмээн хар ажлыг бусад хүнд, гүйцэтгэгчдэд үлдээдэг байжээ. 

	Тэр бээр бага байхдаа ч хариу цохилтоос айгаад хэзээ ч зодолддоггүй байсан, одоо хэр нь тэр айдсаа гэтэлж эс чадна. Түүний нүүрэн дээр байцаагдагчийг шалан дээр цохиж унагаад, резин бороохойгоор балбаж байхад мань хүн түүн рүү тонгойн толгойноос нь угзчин ялаа хүлээхийг шаардана. Гэхдээ хуучин бол өөрөө хэнийг ч унагадаггүй, бороохойддоггүй, өшиглөдөггүй байж. 

	Одоо бол өөрөө шалан дээр цохиж унагадаг, бороохойддог, өшиглөдөг болжээ. 

	Түүний уурыг бүр 1927 онд намаас хөөгдсөн, намын ахмад гишүүн, Сибирийн цөллөгөөс хүргэгдэж ирсэн Лидия Григорьевна Звягуро шатаачихжээ. Сапроновыг дагагч, децист үзэлтэн тэд нар үнэхээр галзуу, улангасан зүтгэгчид, ёстой чонын бэлтрэг, нохойн гөлөгнүүд! Бүр ярилцахаас татгалзсан гээч. 

	— Миний хүү Тарас хаа байна?

	Яасан ийснийх нь Тарас байдаг билээ? Хавтаст хэрэгт Тарас гэж юу ч алга, архиваас авчруулсан 1927 оны хуучин хэрэгт ч “гэр бүлийн байдал” гэсэн хүснэгтэд “Хүүхэд байхгүй” гэж тов тод бичээтэй байна. 

	— Танд хүүхэд байхгүй. 

	— Та яаж мэдээв?

	— Таны 1927 оны байцаалтын хэрэг энэ байна. 

	— Тэр үед байгаагүй, одоо бол бий. 

	— Таны хүү хэдтэй болж таарах нь вэ?

	— Долоотой. 

	Шарок түүнийг гайхширан ширтэв. Хүү. Долоотой. Энэ орсгой шүдтэй эрэмдэг чавганц руу өнгийдөг хүн хэн бэ? Ямартай ч хүүхэд гаргачхаж. Гэхдээ хорих газар бол зуун настай ч бай, эм л бол хүүхэн шүү дээ, хорин долоон оноос хойш шорон, хорихоос салаагүй атлаа их гэдэслэж явдаг, ийм насан дээр шүү, хачин юм даа!

	— Та жаахан оройтож хүүхэдтэй болж дээ. 

	— Энэ бол таны санаа зовох зүйл биш. 

	— Тэр ч мэдээж хэмээн Шарок инээх аядав. — Тэгээд хүү чинь хаа байгаа юм бэ?

	— Би танаас асууж байна, миний хүү хаа байна?! Намайг Ангараас Красноярск руу авчраад танай газрын өрөө рүү аваад ороход Тарасик дор, үүдэн дээр үлдсэн юм. Түүнээс хойш би түүнийг хараагүй. Намайг хашаа руу гаргаж, машинд суулгаад галт тэргээр ийш нь, та нар руу авчирсан. Би замдаа өлсгөлөн зарласан, одоо ч үргэлжлүүлж байгаа, миний хүү хаана, яаж байгааг надад хэлж өгөхийг шаардаж байна. 

	Шарок түүнийг сонирхон харав. Өөрт нь нэг боломж гарч байх шиг. Энэ авгай шиг хүмүүс чинь улс төрийн төлөө хамаг амиа тавьчхаад төрөл төрөгсдийнхөө хувь заяаг өчүүхэн ч тоодоггүй билээ. Гэтэл энэ чавганц зөвхөн улс төрөөр зогсохгүй бас хүүгийнхээ төлөө санаа тавьдаг байх нь. 

	— Та дэмий өлсөж байна, өлсгөлөнгөө зогсоо, үхвэл хүү чинь л өнчирнө гээд Шарок бэх, тэмдэглэлийн дэвтрээ ойртуулав. 

	— Яг хэлнэ шүү: Хүүхдийн овог, нэр?

	— Миний овог Звягуро, миний хүү Тарас Григорьевич. 

	— Түүний баримт бичиг хаа байна? Төрснийх нь гэрчилгээ?

	— Түүнд баримт бичиг байхгүй, гэрчилгээ байхгүй. 

	— Яагаад?

	— Энэ ямар хамаа байна?

	— Лидия Григорьевна, би танд туслахад бэлэн байна хэмээн Шарок зулгуйдах мэт өгүүлэв. — Манай байгууллага эцэг эхийг нь тусгаарлахын хамт бага насны хүүхдүүдийг нь анхаарч халамжлах үүрэгтэй. Таны хүүхдийг ч бас халамжилсан байх. Хэрвээ тэгсэн бол бичиг баримтыг нь зөв бүрдүүлэх хэрэгтэй, тэгж гэмээ нь та хүүгээ хожим олж чадна. Хэрэв хүү чинь өөрөө тэр үүднээс яваад өгсөн бол бид эрэн сурвалжилна. Ингэхийн тулд түүний онцлогийг мэдэх хэрэгтэй. 

	— Ердийн л нэг хүүхэд, долоон настай, цайвар үстэй, цэнхэр нүдтэй, “р” үсгийг дутуу хэлнэ, цагаан цамцтай, хүрэн өмдтэй. Хөвөнгөөр доторлосон хөх цэмбэн пальтотой, зузаан саарал ороолттой, эсгий гуталтай... Өөрт нь баримт бичиг байхгүй, ер нь түүнд бичиг баримт байхгүй, Тарасик миний өргөмөл хүү, эцэг эх нь амь үрэгдсэн, би Сибириэс олж авсан юм. Нэрээ Тарасик гэж мэднэ, намайг ээж - Лидия Григорьевна гэж мэднэ. 

	Бүх юм тодорхой боллоо. Зөнөсөн чавганц тэр Тарасдаа амь тавьдаг байх нь, одоо бүр солиорчхож, түүнийхээ төлөө яахаас ч буцахгүй дээ. 

	— Өргөж авсан бичиг баримтаа бүрдүүлсэн үү гэж Шарок асуув. 

	— Та хачин асуулт тавьж байна. Би яаж бүрдүүлэх сэн билээ? Түүнийг тэмдэглүүлье гэхэд надад паспорт байхгүй. Гэхдээ миний цөллөгт байсан районы танай төлөөлөгч Алферов мэдэж байгаа, би түүнд албан ёсоор бичсэн. 

	— За, тун хэцүү хэрэг байна. Тэр хүүхдийг өөрийн гэх ямар ч албан ёсны эрх танд алга. Таны хүүхэд биш. Тийм учраас түүний тухай бид танд мэдээлэх албагүй. 

	— Тэр миний хүү, би түүнийг хүмүүжүүлсэн. Тэр ч намайг ээжийгээ гэж үздэг юм. 

	— Өө, тэгэлгүй яах вэ, хүний хувьд би таныг ойлгож байна гэж Шарок үгийг нь дагуулав. — Та хүүхдэд дасчхаж, тэр хүү ч танд дасчхаж. Гэхдээ албан ёсны зүйлийг би ч бай, хэн ч бай, хэрэгсэхгүй байх эрх байхгүй. Манай оронд хэдэн мянган хоригдол бий, бид тэгэхээр тэдний жинхэнэ, хууль ёсны төрөл төрөгсдийн тухай л ярьж чадна. Биднийг ойлгоорой! Хэн нэгэн хэнийг ч юм бэ, охиноо буюу хүүгээ гэж зүтгэхийг алийг тэр гэхэв! Тэр хүү өнчин юм байна, хүүхэд асрах газар очиж таарна гэж бодож байна, тэгээд л гүйцээ. 

	— Түүний хувь заяаны талаар надад хэлэхээс нааш би өлсгөлөнгөө зогсоохгүй. 

	— Өөрийгөө мунхаг байдалд бүү оруул. Таны өлсгөлөн зарласныг хэн ч анзаарахгүй. Нийтийн өрөөнд юун өлсгөлөн байх вэ дээ? Та нормынхоо хоолыг авдаггүй байж гэхэд хажуугийн чинь хүмүүс танд юм амруулчихна. Одоо бол 27 он биш. Тэр үед өлсгөлөнг анхаардаг байсан, одоо бол та нарын өлсгөлөнг юман чинээ тоохгүй, та үүнийг үнэхээр ойлгохгүй байна гэж үү?

	— Та яах л санж вэ. Миний хүү хаа байгаа тухай яг тодорхой лавлагаа өгөхөөс нааш би өлсгөлөнгөө зогсоохгүй, тантай юу ч ярихгүй гэж Звягуро тас зөрөв. 

	— За яах вэ, би олж мэдээд тэр чинь тэнд, тийм гэдэг хүүхэд асрах газар байна гэж танд хэллээ гэж саная. Тэгээд яах вэ?

	— Хаа байгааг нь мэдэж байх болно. Одоохондоо тэгээд болоо. Та намайг буудан алж чадна. Гэхдээ би амьд байгаа цагтаа хүүгээ яасныг мэдэхийг хүсэж байна, тийм эрх ч надад бий. 

	— Танд ямар ч эрх байхгүй, би тайлбарласан шүү дээ. Та хаашаа ч заргалдлаа гэсэн миний хүү гэж бичиж чадахгүй, тэр таны хүү биш, өргөмөл хүү чинь ч биш, зүгээр л хөндлөнгийн хүүхэд, тийм учраас таны гомдлыг хэн ч тоохгүй. 

	Шарок чимээгүй болж Лидия Григорьевнаг ажиглав. Ямар аймаар юм бэ, чөтгөр авмар! Даанч цуутай нэр - Звягуро! Хэдийгээр одоо хасчихсан ч намын түүхийн сурах бичигт орсон нэр. Ийм хүнийг нугалчих юм бол ч Рейнгольд дээр бүдэрснийгээ засчихсан хэрэг болно. 

	Шарок сандлынхаа арыг налав. 

	— Лидия Григорьевна! Та ухаантай хүн, туршлагатай улс төрч. Таны гомдол ямар ч үр ашиггүйг та сайн ойлгож байгаа. Тантай санаандгүй таарсан өнчин хүүхдийг би эрж хайх албагүй. Тэр өлбөрч үхэхгүй, хүүхэд асрах аль нэг газарт түүнийг байрлуулчихна. Мэдээж, Звягуро гэдэг овгийг түүнд өгөхгүй, ямар овгоор, ямар газар очсоныг та хэзээ ч мэдэж чадахгүй. Энэ бүхнийг та ойлгож байгаа, гэхдээ үүнийг ойлгохоос илүү тэр хүүхдэд дасаж л дээ. Энэ бол үнэхээр хүнлэг хэрэг, би таныг өрөвдөж байна. Та бидний энэ хэрэг явдал өнгөрнө, мартагдана, харин хүүхэд бол үлдэнэ. Та ч гэсэн түүнийхээ төлөө аж төрөх ёстой, Үзэл санаа, үзэл бодол чухал гэдгийг би ойлгоно, гэхдээ хүүхэд түүнээс ч чухал. Би танд шулуухан хэлье. Би хүүгийн чинь тухай олж мэдэх төдийгүй таныг хүү рүүгээ буцаж очиход чинь тусалъя. Харин та ч бидэнд тусал. 

	Звягуро толгойгоо унжуулан, хажуу тийш жишимгүй харсан чигээрээ суусаар. 

	— Та энэ байдлаараа байвал шорон, цөллөгөөс өөр зам байхгүй. Юу болж буйг та харж байна. Намын эсрэг, зөвлөлтийн эсрэг этгээдүүдтэй хийх тэмцлээ нам чангалж байна. 

	Шарок “зөвлөлтийн эсрэг” гэж зориуд цохон хэлжээ. Цаадуул нь тэднийг тэгж нэрлэхэд их дургүй, эсэргүүцэж сүйд болдог юм. Гэвч Звягуро таг чиг хэвээр. 

	— Намын эсрэг, зөвлөлтийн эсрэг этгээдүүдтэй хийх тэмцлийг нам эцэст нь хүргэнэ. Сөрөг хүчин ялагдахаа ялагдсан, тэдэнд ямар ч ирээдүй байхгүй. Нам, ард түмний хувьд та ямар нэгэн аюул мөн үү? Биш! Хуруу хөдөлгөх төдий та үгүй болно. Нам, ард түмэндээ эргэж ирж, социализм байгуулахад тусал л даа, чухам үүний төлөө л та хувьсгал хийлцсэн шүү дээ. 

	Шарок авгайн хэрхэхийг хүлээзнэн үгээ таслав. Цаадах нь бахь байдгаараа толгойгоо унжуулан сууна. 

	— Таны юу гэж хариулахыг би мэдэж байна: Таныг аль хэдийн намын гишүүн болчихсон байхад би төрсөн, над мэт нь таныг ятгахгүй. Гэхдээ би таныг ятгаагүй, таныг нам ятгаж байна, ард түмэн ятгаж байна, тэгж яривал, таны зоргод нь хаяж буй хүү чинь ятгаж байна гэж хэлж болох юм. 

	Тэр бээр үгээ дахин таслав. Гэтэл энэ муу шулмын чавганц таг чиг толгойгоо унжуулсан хэвээр. 

	Нөгөө талаас ийнхүү чимээгүй байгаа нь Шарокт горьдлого төрүүлнэ: Сонсож байна, зөрөхгүй байна. 

	— Троцкийг улс төрийн хувьд аюулгүй болгоход та тусал. Тэр Зөвлөлтийн нутагт алан хядах, хорлон сүйтгэх үйл ажиллагаа явуулж буй бүлэглэлүүдийг хилийн чанадаас удирдаж байна. Москвад “Нэгдсэн төв”-өөр дамжуулан ажиллаж байсан. Тэр төвд нэг талаас Зиновьев, Каменев бусад зиновьевчууд, нөгөө талаас нэртэй троцкийчууд явсан Смирнов Мрачковский хоёр орж байгаа, энэ төвийн тушаалаар Кировыг алсан, нөхөр Сталин болон УТТ-ны бусад гишүүдийн эсрэг алан хядах ажиллагаа бэлтгэж байсан. Та энэ тухай огт мэдээгүй юү? Одоо надаас мэдэж авлаа. Тэгэхээр Троцкий, троцкизмд эцсийн цохилт өгөхөд тусал л даа. Хуучин троцкийчууд, зиновьевчууд, децист явсан олон хүн бидэнд тусалж байна. Та ч гэсэн тусал л даа. Бид таныг шүүх гээгүй. Тийм алан хядах байгууллага байсан, алан хядах удирдамж өгч байсан гэдгийг л та гэрчилчихвэл бидэнд болоо. Хэзээ, хэнд, юу, яасныг та өөрөө мэдээд л хэлнэ биз. Энэ бол техникийн асуудал. Троцкий хилийн чанадаас Зиновьев, Каменев, Смирнов, Мрачковский болон бусад зарим хүнээр дамжуулан хуйвалдааныг удирдаж байсныг л хэлэх чухал... Бүх шударга хүн бидэнд тусалж байна, та ч гэсэн тусал. Тэглээ гээд урвасан тэрсэлсэн юм болохгүй. Алдаатай чиг шугамаас татгалзах, үр ашиггүй тэмцлээс татгалзахад айж ичих юм юу байх вэ. Харин ч амь насаа хамгаалж, тэгснээрээ өргөмөл хүүгийнхээ ч амь насыг хамгаална. Манай хүүхэд асрах газар, харамсалтай нь, ямаршуухан билээ, та мэднэ шүү дээ. 

	Звягуро чимээгүй байгаа нь Шарокийн дургүйг хүргэж эхлэв. Тэр бээр дуугаа өндөрсгөлөө. 

	— Лидия Григорьевна! Би танд бүх зүйлийг тайлбарлалаа, хангалттай тодорхой тайлбарлалаа. Та сонголт хийх ёстой. Заавал одоо хариул гэж би шахахгүй. Тогтож бод, маргааш таныг дуудъя. 

	Авгай толгой унжуулсан чигээрээ, 

	— Тарас юу болох вэ? гэж асуулаа. 

	— Танаас нааштай хариу сонсонгуут би тэр даруй арга хэмжээ авна. Түүгээр барахгүй бид түүнийг Москвад авчирч танд үзүүлнэ, өргөж авсны тань баримтжуулна, хэрэв таныг хүсвэл төрөл төрөгсөд рүү тань явуулна, Ярославльд таны нэг зээ бий байх аа, Тарасыг түүн рүү явуулчихъя, болохгүй юм алга. 

	— Ойлгомжтой хэмээн Звягуро аяархан өгүүлэв. — Энэ инээдмийн жүжигт оролцохоос татгалзвал Тарасын тухай юу ч мэдэж өгөхгүй, түүний төлөө юу ч хийхгүй нь шив дээ. 

	— Ор тас юу ч хийхгүй гэж Шарок нотлов. — Таныг бидэнд тусалбал л бид онцгойлж үзэж танд тусална. 

	Шарок бараг өрөвдөж байна уу гэлтэй түүнийг тайван харж байвч дотроо энэ муу шулмыг буулгаж авч дөнгөх нь гэхээс бах нь ханан хөх инээд нь хүрэх шиг. Амин газрыг нь ч аргагүй олжээ, тэр муу хүүгээ өөрөө хэлснийг яана!

	Районы төлөөлөгч Алферов тэр Тарасын тухай юу ч бичээгүй, уул нь Звягуро өөрт нь бичгээр мэдэгдсэн юм байна шүү дээ. Хүүхэд үрчилсэн баримт мөрдлөгт хэр чухлыг ойлгох л ёстой доо, тэгсэн хэр нь дурдаагүй байгаа юм. Яагаад? За яах вэ, учрыг олно оо. Энэ авгай бол хаашаа ч бултаж чадахгүй. 

	— Бусад хүмүүстэй та нар бас ингэж наймаалцдаг уу?

	— Тэгдэг. Зарим нэг тохиолдолд. Ихэнхдээ элдэв наймаа шаардлагагүй л дээ. 

	— Хүүхдээр барьцаалдаг байх нь. 

	— Лидия Григорьевна! гээд Шарок ширүүлээд ирлээ. — Надад хэлэлцүүлэг өрнүүлэх цаг байхгүй. Байдлаас гарах энгийн, шулуухан, зовлонгүй замыг танд би санал болголоо. Хэн хэнд маань ашигтай зам. Шаардлагатай мэдүүлгийг бид танаас авч чадна гэдгийг та маш сайн ойлгож байгаа, бидэнд дажгүй зэгсэн арга хэрэгсэл бий. Би түүнгүй болгох гэсэн юм. Таны байдлыг сайн ойлгох учраас л би тантай ингэж зууралдаад байна. Миний болзлыг хүлээж авбал ав, авахгүй бол би таны амь нас, өргөмөл хүүгийн чинь хувь заяа хоёрын алийг ч хариуцахгүй шүү. 

	Авгай толгойгоо өргөн Шарок руу харав. Ийм муухай хорсолт харцыг Шарок хэзээ ч үзээгүй, тэр бээр айх шиг ч болж, бие нь хачин оргиод явчхав. Тэгсэн чинь нөгөө муу увайгүй өлөгчин чинь гэнэтхэн нүүр рүү нь нулимдаг байгаа даа, хэн тэгнэ чинээ санах вэ. Шарок огцом гэдэсхийж шүлс энгэр дээр нь туслаа. Ёстой муу үхдэл, шидэл!

	Шарок босож нусныхаа алчуураар энгэрээ арчаад, Звягуро руу очиж толгойг нь өлийлгөв. Авгай шийдсэн царайтай өөдөөс нь харж байна. Шарок тэр зэвүүн хоншоор руу эхлээд зөв талаас нь, дараа нь солгой талаас нь хар хүчээрээ нулихад толгой нь хүүхэлдэйнх шиг санжганаад, орсгой шүдэт эрэмдэг чавганцыг хүн биш, ой гутам царай дортой сармагчин гэлтэй. Түүнийг сандал дээрээс нь унагачихгүйн тулд хоёр талаас сэлгэн баахан балбав. Гэтэл нөгөө өлөгчин чинь ёолох, уйлах аль нь ч байхгүй таг чиг, тэр битгий хэл, муу турсага чинь нүдээ ч анихгүй, нөгөө л хорсолт харцаараа түүнийг цоргисоор. 

	Эцсийн эцэст сандал дээрээс үхэтхийн уналаа... Шарок харгалзагч дуудаж, цаадуул нь түүнийг өрөө рүү нь чирч одов. 

	 

	Шарок энэ шөнөөс хойш, Звягурог ийнхүү байцааснаас хойш мөрдөгдөгчдийг зодохоос эмээхээ больжээ. Нүүр рүү нь нударгална, өшиглөнө, бороохойдно. Зодоод эхлэхээрээ улам догширно, гэхдээ тэг тэгсээр биеэ барьж сурчээ. Байцаагдагч бууж өгмөгц нүдэхээ больж, ширээнийхээ ард очиж, тамхиа асаан хэсэг зуур чимээгүй сууж амсхийнэ: зодох чинь хөнгөн ажил биш. Тэгээд байцаалтаа сэргээнэ. Мэдүүлгийг нь нэлээн гоморхсон царайтай тэмдэглэж авна. Өөрөө хүн зодоогүй, өөрийг нь хүн зодсон юм шиг. Тэр яллагдагч л албадаж байж ийм муухай ажил хийлгэсэн юм шиг. 

	Гэхдээ одоо хэр тун шалихгүй хүмүүс, хоёрдугаар зэргийн ч биш, гуравдугаар зэргийн хүмүүс л мэдүүлэг өгчээ. Тоймтойгоос хэн ч мэдүүлэг өгдөггүй. Шарок бодитой, мэдэгдэхүйц чухал үр дүнд хүрч чадсангүй. Тэгтэл нөгөө “тэслүүрийн” гурваас Ольбергээс гадна Пикель шаардлагатай мэдүүлэг өгч эхэлсэн, ганцхан Рейнгольд өгөхгүй байгааг Молчановын зөвлөгөөн дээрээс олж мэдэв. Черток Рейнгольдтой гурван долоо хоног зууралдаж, юу эсийг хийсэн боловч мэдүүлэг өгөөгүй аж. Одоо Вутковский Шарок хоёрын “сахиусны” нөөц төлөвлөгөөг хэрэгжүүлэх ёстой болж байна. 

	 

	Рейнгольдыг Шарокт буцааж өгчээ. 

	Тус албаны хамгийн аймшигтай мөрдөгч, алуурч, яргалан тавлагч Черток Рейнгольдын элдүүрийг нь хангахаар гурван долоо хоног ноцолдохдоо, өөрснөө ээлжлэн түүнийг дөчин найман цагаар нойр, хоолгүй удаа дараа “туушиндаж”, хайр найргүй жанчиж, нүүрэн дээр нь авгай хүүхдүүдийг нь баривчлах зөвшөөрөл дээр гарын үсэг зурж элдэвлэсэн боловч юу ч хэлүүлж чадсангүй. 

	Гэхдээ анхны байцаалт дээр байснаас шал өөр Рейнгольдыг Шарок дээр авчирчээ. Нөгөө дэгжин костюм нь урагдаж нооройгоод, өлгүүрт өлгөсөн мэт үлхийж харагдана. Энэ гурван долоо хоногийн дотор мань хүн лав арван таван кило (Шарок нүдний багцаагаар үүнийг сайн баримжаална) турсан байх, сахал самбай нь ургачхаж, харц нь олон хоног унтаагүй, мөн төчнөөн хоног юм идээгүй, эрүү шүүлтэд нэрвэгдэж, доромжлуулж зодуулсан хүнийх шиг зэвэргэн гялалзана. Тэглээ ч гэсэн урьдын адил хорсол заналтай харж байна. 

	Энэ хорсол, занал түүнийг тарчлан зовоогсод руу, юуны өмнө Черток руу чиглэж байгааг Шарок сайн мэдэж байв. “Холимог аргын” гол утга нь ч энэ, эрүүлжүүлэх газар шиг халуунаас хүйтэнд, хүйтнээс халуунд шилжүүлнэ. Ийм “холимог арга” хэрэглэнэ гэж Вутковский Шарок хоёр зүтгэсэн бөгөөд одоо үүнийг амжилттай хэрэгжүүлэх хариуцлагыг тэд хүлээнэ. Тийм учраас маш нягт бодож боловсруулжээ. Хүчтэй арга хэрэгсэл ч бодож олж. 

	Шарок Рейнгольдод суухыг санал болгов. 

	— Исаак Исаевич, би тухайн үедээ таны мөрдөгч болох нь гэж найдаж, тантай хэл амаа ололцоно гэж бодож байсан, гэтэл миний буруугаар биш, танаас болж бид хэл амаа олж чадаагүй. Черток дээр танд илүү байв уу? Үгүй л болов уу. Бид мань хүнийг сайн мэднэ. 

	Шарок Рейнгольд руу хувь заяа нь нэгэнт шийдэгдсэн хүн рүү, үхсэн хүн рүү харж буй мэт хийсвэр өрөвдсөн харцаар ширтэв. Тэгээд И. И. Рейнгольдод троцкийчууд-зиновьевчуудын хуйвалдаанд оролцсоны учир буудан алах, гэр бүлийн гишүүдэд нь Сибирьд цөлөх ял заасан ДЯАК-ын дэргэдэх Онцгой зөвлөгөөний тогтоолыг түүн рүү сарвайв. Уг тогтоолд ДЯАК-ын том дугуй тамга даржээ. 

	Рейнгольд тэр цаасыг уншаад ширээн дээр тавьж, 

	— Би гарын үсэг зурах ёстой юу? гэж асуув. 

	— Мэдээж. 

	Рейнгольд харцаараа ширээн дээгүүр үзэг хайв. 

	Шарок түүний харьшгүй зоригийг гайхав. Зориг биш Чертокт тамлуулсандаа болоод үхэхийн түүс болсон байж ч мэднэ. Шарок түүнийг чимээгүй ажиглаж байснаа, 

	— Би танд нэг аятайхан зөвлөгөө өгч болох байна, даанч та миний зөвлөгөөг сонсох биш дээ гэж хэлэв. 

	Рейнгольд түүн рүү асуух маягтай харав. 

	Шарок хаалга руу хулгайн нүдээр харлаа. Онцгой итгэмжилсэн яриа болж буйг илтгэх хуучин арга. 

	— Нөхөр Ежовт биччих, юу бичих нь таны хэрэг, гэхдээ хэргээ эргэж хянаж үзэхийг чухалчлан гуйх нь мэдээж, тэгээд хамгийн гол нь ялын гүйцэтгэлийг хойшлуулж өгөхийг хүсэх хэрэгтэй. Үүнийхээ сэдэл шалтгааныг олно биз: гэнэт баривчлагдаж самгардсан, Чертокт байцаалгаж зүдэрсэн гэх мэтээс авхуулаад ер нь байдлаа эргэцүүлж бодох хүсэлтэй байна, цаг хугацаа хэрэгтэй байна гэхчлэн. Та тэгээд үз л дээ. Таны өргөдөл нэг хоёр хоногийн дараа нөхөр Ежовын ширээн дээр очно гэдгийг би танд амлая. Нөхөр Ежов таны хэргийг эргэж хянаж үзэхийг даалгаж болохыг би үгүйсгэхгүй байна. Би танай өрөөнд цаас, бэх аваачиж өгөхийг тушаая, та өглөө гэхэд биччихнэ биз. Санаа нийлэх үү?

	Рейнгольд дуугарсангүй. 

	— За, тэгвэл яах вэ, та өнгөрсөн удаа ч миний үгэнд ороогүй, тэгээд ийм юм авлаа гээд Шарок Онцгой зөвлөгөөний хуурамч тогтоол руу заав. — Одоо бас орохгүй байна. Тоогүй л юм, энэ бол таны аминд хүрнэ дээ. 

	— За яах вэ, би бичье хэмээн Рейнгольд зөвшөөрөв. 

	Маргааш өглөө нь Шарок өөрөө Рейнгольдын өрөө рүү очив. ТХ-ны нарийн бичгийн дарга Ежовын нэр дээр бичсэн захидал бэлэн болжээ. Урт, будилуу захиа. Рейнгольд Төв Хороо, нөхөр Сталинд үнэнч гэдгээ тангараглаж; өөрийгөө буруугүй гэж зүтгэж; залуухан коммунист байхдаа сөрөг хүчний үзэл бодлыг хуваалцаж байсан тэрхэн хэсэг хугацааг хараан зүхэж; гэхдээ аль хэдийн чин сэтгэлээсээ салсан, Сокольниковын зуслан дээр үнэхээр очиж байсан, тэнд нэг удаа Каменевыг харсан, харин түүнтэй ямарваа нэгэн гэмт хуйвалдаанд нэгдээгүй. Хэргийг нь дахин хянаж үзэхийг хичээнгүйлэн гуйж байна, үхлээс айх юм байхгүй, үхэхэд бэлэн, гэхдээ намын дайсны хувьд биш, түүний үнэнч хүүгийн хувьд. 

	Шарок захиа, үзэг, бэхийг авч, хариу удахгүй гэж амлаад явжээ. 

	Тэр бээр сэтгэл тун хангалуун байв. Бодсон төлөвлөгөө нь одоохондоо биелж байна, тасарлаа ч гэсэн энэ захидалд мань хүнээр хэлүүлж чадахгүй байсан олон зүйл байна: өнгөрсөн үеийнхээ үзэл бодлыг буруушаасан, Сокольниковтой дотно, шууд хэлхээ холбоотой, түүнчлэн Каменевтэй танил байснаа хүлээсэн байна. Үүнийг эхэн үед чамлах юу байх вэ. 

	Шарок шөнө нь Рейнгольдыг дуудуулав. 

	Түүний царайд ханасан, баярласан, бүр хөөрсөн шинж илт. 

	— Исаак Исаевич, танд баяр хүргэе, нөхөр Ежов таны захидлыг уншсан байна. 

	Рейнгольд сэтгэл хөдөлсөн шинжгүй, тайван байна. Биеэ барьж сурсан хүн. 

	— Тэгэхээр ийм байна. ДЯАК-ын удирдлага таны захидлын тухай ТХ-ны нарийн бичгийн дарга нөхөр Ежовт илтгэсэн байна. Нөхөр Ежов ялыг цуцлах шийдвэр өгөхөөр зөвшөөрсөн гэнэ. 

	Шарок Рейнгольдоос харц салгахгүй байгаа боловч царайд нь ямар ч хувьсал олж харсангүй. 

	— Нөхөр Ежов ялыг цуцлах шийдвэр өгөхийг зөвшөөрсөн гэж Шарок давтан хэлэв. — Гэхдээ нэг болзолтой. Троцкийчууд-зиновьевчуудын зандалчдыг бут ниргэхэд та мөрдлөгийнхөнд туслах ёстой. Ямар хэлбэрээр туслах вэ гэдэг бол техникийн асуудал, бид энэ тухайд тохиролцчихно, харин заавал туслах ёстой, нөхөр Ежовын болзол ердөө энэ. Хүлээн авбал ялыг цуцална, авахгүй бол ялыг нэн даруй ёсоор болгоно. 

	Рейнгольд чимээгүй бодолхийлж байснаа гэнэтхэн өөрийнхөө хуучин дуугаар, 

	— За яах вэ. Би зөвшөөрье. Гэхдээ надад бас заавал шаардах нэг болзол байна: нөхөр Ежов буюу УТТ-ны аль нэг гишүүн Төв Хорооны нэрийн өмнөөс, надад ямар ч буруу байхгүй, гэхдээ намын эрхэм дээд ашиг сонирхол таны надаас нэхээд байгаа мэдүүлгийг өгөхийг шаардаж байна гэдгийг надад хэлэг гэж өчив. 

	Шарок сандлынхаа арыг гэдийн налж, их гайхсан царайтай Рейнгольд руу харав. 

	— Та өөрийгөө намын Төв Хороонд болзол тавих эрхтэй гэж үзэж байна уу?

	— Тэгж байна. 

	— Та сөрөг болзол тавьснаараа хэрэг дээрээ, мөн чанартаа Төв Хорооны шаардлагыг биелүүлэхээс татгалзсан болж байна гэж айхгүй байна уу?

	— Айхгүй байна. 

	— Та юу руу явж байгаагаа ойлгож байна уу? Та Төв Хороотой наймаалцах санаатай байна уу?

	— Надад тийм санаа байхгүй гэж Рейнгольд эрсхэн зөрөв. — Нөхөр Ежовын шаардлагыг би түүнээс биш танаас сонсож байна. Та бол ТХ-ны нарийн бичгийн дарга биш, ТХ-ны төлөөлөгч биш, та бол мөрдөн байцаагч, тийм учраас таны үг миний хувьд ямар ч баталгаа биш. Намайг буудан ална уу, буцаагаад алуурчин Чертоктоо шилжүүлнэ үү, дураараа болцгоо, би яасан ч үгнээсээ буцахгүй. Болбол зөвхөн миний хэлснээр л болно. 

	Рейнгольд бууж өгөхгүйг Шарок ойлгож байв. Ёстой чанга хүн! Гэхдээ амжилт байна. Зарим болзлыг хүлээж авлаа. Энэ л гол нь, бусад зүйлийн учир олдоно. 

	— Би таны хүсэлтийг удирдлагадаа уламжилна гэж Шарок тоомжиргүй өгүүлэв. — Өнгөрсөн удаа та надад итгээгүй, хэрэг явдал Чертокоор дууссан, одоо дахиад итгэхгүй байна, энэ удаа юугаар төгсөхийг би мэдэхгүй. Гэхдээ давтан хэлэхэд, таны хүсэлтийг би яамны удирдлагад уламжилна. 

	Ингэж хэлээд Рейнгольдыг өрөө рүү нь буцааж, өөрөө Вутковскийд илтгэхээр гарлаа. 

	— За, тийм байж. Түүнийг ойлгож болох юм. Гэхдээ Молчанов ам гарвал мань хүн сэтгэл нь ханах байх. Молчанов тэр хоёр хуучин танилуудыг ч хэлэх үү гэж Вутковский дүгнэв. 

	Гэтэл Рейнгольд Молчановын амлалтыг хүлээж авсангүй, өөрийнхөө болзлоос ухрахгүй гэж зүтгэжээ. 

	Рейнгольд ахмад коммунист, аж ахуйн томоохон зүтгэлтэн, Каменевын хувийн танил, ийм хүний мэдүүлэг Ольберг (Троцкийн явуулсан элч) Пикель (Зиновьевын нарийн бичгийн дарга) хоёрын мэдүүлэгтэй нийлээд шүүн таслах ажиллагааны найдвартай гэрчлэл болох учраас аргагүй чухал хүн, түүний шаардлагыг гарцаагүй хүлээж авна гэж Шарок итгэл төгс байжээ. 

	Гэтэл Шарок эндүүрчээ. Ягода Ежовт хандах асуудлыг сонсохыг ч хүссэнгүй. Тэр бээр Рейнгольдыг хамтран ажиллахыг зөвшөөрөх хүртэл нь алах ялтай хүний байдалд барьж бай, гэхдээ удаах ёсгүй, гурав хоногийн дотор буулгаж авах хэрэгтэй хэмээн тушаал буулгажээ. 

	Шарок ширээнийхээ ард бодлогошрон сууна. Өмнө нь Рейнгольдын хэрэг бүхий шалчгар хавтас байна. Мань хүн түүнийг мэдүүлгийн зузаан боть болгох ёстой. Энэ бол түүний сүүлчийн найдвар. Одоогоор нэг ч хүн улайлгаж чадаагүй, бусдынхаа сүүлийг барьж явна. Дьяков гэж нэг муу хүний адаг түүнд хамгийн егзөр, хамгийн цагаандаа гарсан этгээдүүдийг зориуд хуваарилж өгнө. Бодол нь ердөө төвлөрч өгдөггүй. Өнөө шөнийн бэрхийг хэлэх үү. Мэдүүлэг авах өрөө болгонд зодоон нүдээн, уйлаан майлаан. Нэмэрт нь, мухлаг хаалттай, тамхиа дууссан мөрдөгчид бие биеэсээ тамхи сураглаад салах юм биш. Шарок эхлээд гуйсан болгонд өгч байснаа, нэг харах нь ээ зургаахан ширхэг тамхитай үлдсэнээ мэдээд, өглөө болтол өөрт нь хүрэхгүйг ойлгон, тэр хэдийгээ ширээндээ нууж, асуусан хүнд, 

	— Байхгүй, байхгүй гэж хэлж байна шүү! хэмээн эгдүүцэн суув. 

	Гэтэл тэр давхрынхан мань хүнийг харамлаж байна гэж үзээд хаалгыг нь онголзуулсаар байв... 

	Шарок, 

	— Байхгүй, та нарт орос хэлээр хэлж байна, өөрөө ч татах юм алга гэж цаадуулыгаа шууд үүднээс хөөнө. 

	Тийнхүү хаалга дахин нэг онгойход мань хүн эргэж ч харалгүй, 

	— Тонил,... охмор минь! Надад тамхи байхгүй! гэж уцаарлав. 

	Хаалга хаагдсангүй. Тэр бээр эргэж харангуут айсандаа хувхай цайлаа. Үүдэнд нь жижигхэн хүн зогсож байв. Шарок түүнийг хармагц таньжээ... Энэ бол намын Төв Хорооны нарийн бичгийн дарга Николай Иванович Ежов. 

	Шарок ухасхийн босож цэрэг цамцаа засав. 

	— Нөхөр Төв Хорооны нарийн бичгийн дарга, ахлах төлөөлөгч Шарок илтгэж байна. Бүдүүлэг авирласныг минь уучлаарай. Би хэцүү хэрэг мөрдөж байгаа, гэтэл нөхөд маань тамхи гуйж зогсоо чөлөөгүй хаалга онголзуулаад байгаа юм. Би бүх тамхиа тараагаад дууссан. Дөнгөж зургаахан үлдсэн, гэтэл би өглөө хүртэл ажиллах ёстой. 

	Шарокийг илтгэх зуур Ежов дотогшилж, араас нь Агранов, Молчанов, Вутковский гурав орж ирэв. Дарга нар шөнийн эргэлтээр явах нь элбэг, гэхдээ Ежов Шарокийн өрөөнд анх удаа орж ирж байгаа нь энэ. 

	— Та ямар хэрэг хөтөлж байна?

	— Исаак Рейнгольдынх. 

	— Тэр чинь хэрсүү, хэрэгтэй хүн, чухал хэрэг байна. Явц нь ямар байна?

	Шарок хоромхон зуур байдлыг үнэлэв. Одоо түүний хувь заяа, энэ байгууллага дахь түүний ирээдүй шийдэгдэх нь. Тэр бээр Молчанов, Вутковский хоёрын хэн нэг нь илтгэх байх, Ежовын нэрийг зээлдсэнээс авхуулаад бүх болсон явдлыг тэднийг давж яаж өөрөө илтгэж болох вэ хэмээн бодознов. 

	Гэтэл нөгөө хоёр нь дуугардаггүй. Нууцгааж байх нь. Хэрвээ Ежов болсон явдлыг мэдчихвэл бүх юмыг өөр рүү нь, Шарок руу чихэж таарна, мань хүн л Рейнгольдыг байцааж байгаа юм чинь бүгдийг хариуцах ёстой. Тэгж бодмогц энэ мөчид хувь заяа нь шийдэгдэж байна гэсэн сэрэл нь улам эзэмдлээ. Ер нь ч хэзээ нэгэн цагт энэ мөч ирэх ёстой байсан. 

	Шарок төв дуугаар, тайван тод илтгэв. 

	— Рейнгольдын хэрэг тун удаан урагшилж байна. Тэр хамаатан Сокольниковынхоо зуслан дээр Каменевтэй танилцсан байна. Түүний Каменевтэй ямар холбоотойг хэлүүлэх гэсэн миний оролдлого үр дүн өгөөгүй. Гүйцэтгэх хэлтсийн даргын туслах Чертокийн гурван долоо хоногийн байцаалт бас л үр дүн өгөөгүй. Рейнгольдыг надад буцааж өгсөн. Энэ хамсаатны ач холбогдлыг ойлгож байгаа учраас би эцсийн арга хэрэглэхээр шийдсэн: Би түүнд троцкийчууд-зиновьевчуудын хуйвалдааныг илчлэхэд бидэнд туслах санал тавьсан, тэгэхдээ татгалзах юм бол түүнийг буудан ална гэж урьдчилан сануулсан. Үүнийг хэлэхийн тулд би арга буюу Онцгой зөвлөгөөний тогтоол үйлдэж түүнд үзүүлсэн. Гэтэл Рейнгольд хэрвээ та, нөхөр Төв Хорооны нарийн бичгийн дарга, хуйвалдааныг илчлэхэд түүний оролцох нь намын эрхэм дээд ашиг сонирхолд нийцэж байгааг түүнд нотлон хэлбэл миний саналыг хүлээж авна гэсэн. Харин би энэ асуудлаар танд хандаж зүрхлээгүй болно, нөхөр Төв Хорооны нарийн бичгийн дарга аа. 

	Ийнхүү илтгэж байхад Ежов өршөөлгүй цэвдэг харцаа Шарокоос салгасангүй. Дараа нь Агранов, Молчанов, Вутковский гурвыг ээлжлэн харав. Тэд нар нь Шарокийн энэ санамсаргүй, илэн далангүй мэдээлэлд мэл гайхаж, цэл хөхөрсөн юм байлгүй, таг чиг. 

	— Рейнгольдыг одоо над руу ирүүл гэж тушаагаад Ежов гарлаа. 

	Агранов, Молчанов, Вутковский гурав араас нь гарав. 

	Шарок ганцаараа үлдэв. 

	Тэр бээр сандалдаа сууж, сая л амьсгаа авах шиг болов. 

	Ежовт илтгэж байхдаа ямар ч айдас мэдрээгүй. Тэр мөчид түүнд өөр гарц байгаагүй. Хэн нэгнийг хөөдчихгүйн тулд үг бүрээ л цэгнэн сонгож байсан. Хэрэв Ежов тодруулж асуусан бол мань хүн задалж ярихаас өөр аргагүй болох байсан, магадгүй, Вутковскийг ч, Молчановыг ч нэрлэх, тэр ч байтугай Ягодаг ч нэрлэх байсан биз. 

	Ежов юу ч асуугаагүй, мань хүн ч хэнийг ч нэрлээгүй. Харин одоо Ежовын өрөөнд (тэр Ягодын өрөөнөөс холгүй албан бус өрөөтэй) тэр ч асуух юмаа асууж, Молчанов, Агранов эд нар ч цөмөөрөө нийлж байгаад турсагаа хамгаалцгаан, хамаг юмыг түүн рүү, Шарок руу чихэж байгаа даа... Ежов түүнийг яах бол, эсвэл Ежовыг явсны дараа Ягода яах бол бүү мэд, дор нь ялтан болгоод шоронд хийчихсэн ч чадна. 

	Хаалга онгойж, Ягодын зарлага ороод ирэх нь тэр. Энэ бол ардын комиссар дээр дуудсан гэсэн үг. 

	Шарок өндийлөө. 

	Зарлага наашлан ширээн дээр нэг юм тавив. 

	— Нөхөр Ежов танд өгүүллээ. 

	Тэгж хэлээд гараад явчхав. 

	Ширээн дээр нээгээгүй “Герцеговина флора” гэдэг тамхи хэвтэж байлаа.

	Вадим тэгэхэд Альтманаас буцаж ирээд бүх зүйлийг эргэцүүлж бодсоны эцэст цочирдон балмагджээ. Арбатад, тэднийхээр орж гарсан хориод хүнийг нэрлэчхээд, тэд нар анагаах ухаанаас өөр юу ч яриагүй гэж зүтгэж яаж болох вэ дээ. Энэ бол инээдэмтэй хэрэг. Альтман хувьсгалын эсэргүү яриа гэж шууд л хэлсэн. Энэ бол тэдний гэрээс ямар нэг юм тийшээ хүрсэн гэсэн үг... Харин чухам юу юм бол? Өөрөөс нь юу хүсээд байгаа юм бол?

	Тэр бээр Альтмантай дахиж уулзана гэхээс дотор нь харанхуйлна. Энэ алуурчин түүнд юу зэхэж байгаа бол? Нэг юмнаас эхэлснээ, шал өөр юм бодож, гуравдах юм руу үсчиж, гэнэдүүлж үг алдуулах гээд, үл мэдэгдэх байдалд байлган тороор хэрж байна... Эсэргүүцэхийн тулд, ийм балай байдлаас гарахын тулд мань хүн хэргийн учир, түүнээс юу хүсээд, яах гээд байгааг яг тодорхой мэдэх хэрэгтэй. Ийм үл мэдэгчийн байдалд байх арга алга. 

	Тэр бээр энэ тухай зогсоо чөлөөгүй бодно, өдөр ч, шөнө ч айдас салах юм биш. Юратай ярилцах хэрэгтэй. Багын найз, нөхөр юм чинь түүнээс юу хүсээд байгааг хэлж, тайлбарлаж өгөг. Түүнээс туслалцаа, өмгөөл ивээл гуйхгүй. Вадим өөрийгөө хамгаалж чадна. Түүний бүх амьдрал алган дээр буй мэт ил байна; тэр бол чин шударга зөвлөлтийн хүн, жинхэнэ намч урлагийн төлөө тэмцэлд намын найдвартай туслагч, нөхөр Сталинд хязгааргүй үнэнч хүн. 

	Уул нь мань хүн хэнд ч, юу ч ярихгүй байх үүрэг авсан, гэхдээ Юра тэнд ажилладаг юм чинь түүнд хэлж болно. Дахиж дуудахаас нь өмнө бушуухан амжуулах хэрэгтэй. Юраг гэрээс нь олоход бэрх, гэхдээ ямар ч байсан олох ёстой. 

	Юра гэртээ байсан төдийгүй, өөрөө утсаа авч баярлан гайхав:

	— Вадим уу? Ямар гээч гаригаас унаад ирэв ээ?

	— Чи өөрөө л алга болчхож. Би байх газраа үргэлж байдаг хүн. Чам руу утасдсан, чи байхгүй л байх юм. 

	— Ажил ихтэй л байна. 

	— Уулзвал зүгээр сэн. 

	— Өө, тэгэлгүй яах вэ, би ч уулзмаар байна, ярих хөөрөх юм ч байна. Харин хэзээ яах вэ?

	— Өнөөдөр уулзъя. 

	Юра инээд алдав. 

	— Чөлөөт мэргэжлийн хүн гэдэг нь шууд мэдэгдэж байна. Өвгөн чинь орой болгон ажилтай, бүтэн сайн өдөр л үлдэж байна. Гэхдээ энэ бүтэн сайнд бас ажиллана. Дараачийн нямд утсаар ярьцгаая. 

	— Юра, тэр чинь оройтно. Би чамтай заавал уулзах хэрэг байна. Яаралтай хэрэг. 

	— Хараач, бүтэн жил уулзаагүй байж гэнэтхэн яаралтай болчихдог байх нь ээ. 

	— Харин тийм ээ, Юра! Чамтай яаралтай уулзмаар байна. 

	— Юу болчихоо вэ?

	— Гойд юмгүй ээ. Гэхдээ чамаас зөвлөгөө авмаар байна. 

	— Би утсаар өгч чадна шүү. 

	— Утсаар ярих яриа биш гэж Вадим цөхрөн өгүүлэв. 

	Ингээд гишгэх газаргүй болох нь. Альтманыг дуудахаас өмнө түүнтэй уулзахгүй бол хамаг юм балрах нь тэр. Альтман хэзээ хэзээгүй утасдана. 

	— Юра! Хуучин нөхөр чинь ярьж байна шүү дээ. Чи ойлгооч! Надад энэ тийм чухал юм биш байсан бол би юу гэж чамд түвэг удах вэ. Эсвэл би чам дээр очих уу?

	— Би ингэсхийгээд гарна. Ээж үдийн хоол халааж байна. 

	— Юра, тэгвэл манайд үдийн хоол идэцгээе гэж Вадим үнэхээр царайчилсан дуугаар хэлэв. 

	Шарок чимээгүй азнаснаа, 

	— За яах вэ, би арван минутын дараа утасдъя. Очиж чадах эсэхээ хэлнэ гэв. 

	Тэгээд арван минутын дараа утасдав. 

	— Чиний ятгалгад автлаа, ингээд очно. Харин тухлах цаг надад байхгүй шүү, цугтаа түргэхэн хооллоцгооё. 

	Шарок уулзсандаа баяртай байгаа тул инээмсэглэн Вадимын дал руу алгадав. 

	— Чи ч бүдүүрээд л байх шив, Вадим. Зоогийн сайхныг хөөгөөд галбираа бодохгүй байна аа даа. 

	— Хонгор минь, хэдий завдаа бодох вэ дээ. 

	— Мэдээж, чи бүх хүнийг үзгийнхээ овоо хараанд авчхаад толгой дараалан балбах юм чинь... За юу гээч болчихоо вэ?

	Тэр хоёр хоолны өрөөнд ороход Феня тунгалаг шөл таваглаж өгөөд дийзтэй хуушуур дэргэд нь тавив. 

	— Онцын юм биш ээ. Би чамд шал дэмий түвэг удсан байх. Гэхдээ би тийм явдалд дасаагүй, хэзээ ч ийм байдалд орж яваагүй. Энэ бүхэн юу ч биш, надад ямар ч аюул нүүрлээгүй гэдгийг би сайн мэдэж байгаа ч, айхгүй ч гэсэн аягүй гэгч болоод байна. 

	Шарок инээд алдав. 

	— Хуульчид биднийг бол бэлтгэсэн үгнийхээ эхний хуудсыг орхиод шууд хоёрдугаар хуудаснаас эхэлж бай гэж сургадаг юм. 

	— Юра, намайг Лубянка руу дуудаж уулзсан... гэж Вадим хэлэв. 

	Шарокийн царай дорхноо хувьсхийв. 

	— Альтман гэж нэг хүн уулзсан, цол энэ тэрнийх нь учрыг би олоогүй, ер нь ч ойлгох биш, албархуу, хүйтэн царайтай, хөндий годил гэлтэй аймаар амьтан, би бүр тэнэглэж гүйцсэн, бодвол баахан мундрааг нь хутгасан байх. Тэндээс л бушуухан гарахаас өөр ямар ч хүсэл надад байгаагүй. 

	Түүний хоолой чичирхийлэв. Юра түүнийг үнэхээр өрөвдөхгүй байна гэж үү?

	Цаадах нь царай нь хүчилсэн чигээрээ, Вадимыг эгцлэн харахгүй чимээгүй сууна. 

	Феня шагайв. 

	— Тугалын махаа өгөх үү?

	— Аваад ир гэж Вадим бувтнаад хаалга хаагдахыг хүлээзнэв. — Ер нь бол, тэнд нэг их онцгой юм болоогүй, танил гадаадын хүний тухай л асууж байна лээ. Би мэдэх бүх хүнээ нэрлэсэн, тэр бичиж авсан, надаар гарын үсэг зуруулсан, тэгээд явуулсан. Гэхдээ дахиж дуудна гэсэн. Тэгээд яах гэж байгааг нь би ойлгохгүй байна. Надаас юу хэрэгтэй юм бол? Гадаадынхантай хийсэн хэрэг, ярьсан зүйл надад байхгүй, чи намайг мэдэх юм чинь... Вика Франц явсны тухайд бол би ямар хамаа байна?

	Тэгтэл Шарок гэнэтхэн соотосхийгээд ирэв. 

	— Франц руу явсаан? Яах гэж?

	— Хүнтэй суугаад л яваад өгсөн. 

	— Хэнтэй суугаа вэ?

	— Нэг сурвалжлагчтай. 

	— А-аан, зөвлөлтийн эсрэг үзэлтэнтэй гэж Шарок бувтнав. 

	— Тэр зөвлөлтийн эсрэг үзэлтэн юм уу? Чи мэдэх юм уу?

	— Коммунист сонины сурвалжлагчдаас бусад нь бүгд зөвлөлтийн эсрэг үзэлтнүүд. Коммунист сониныхонд ч гэсэн тэгтлээ итгэж болохгүй. 

	Тэр хоёр тугалынхаа махыг идэцгээв. 

	— Тэгээд хэргийн учир чухам юу юм бэ? гэж Шарок асуув. 

	— Намайг тийш чирч байхын жинхэнэ шалтгааныг би ойлгохгүй байна. Яасан гэж? Аав дээр орж гардаг гадаадынхны төлөө юү? Гэтэл тэд чинь албан ёсоор ирдэг, тэднийг албаны хүмүүс дагаж явдаг шүү дээ. Тэгвэл юу вэ? “Та хэнтэй эсэргүү юм, зөвлөлтийн эсрэг юм ярьсан бэ?” гэж асуусан. Юун яриа вэ? Би хэнтэй ч тийм юм ярьсан байх ёсгүй. Би чинь шударга зөвлөлтийн хүн. 

	— Үгүйдээн ганц удаа зөвлөлтийн эсрэг ямар нэгэн юм хэлээгүй зөвлөлтийн иргэн гэж байхгүй хэмээн Шарок айлдав. 

	“Үгүй, мөн ярив аа” гэж Вадим бодож амжив. 

	— Тэгвэл би онцгойрох юм байна, тийм яриа ярьдаггүй учраас. Тэр Альтмантай мэтгэлцэнэ гэхээс надад үнэхээр яршигтай байна. Би уул нь Зохиолчдын эвлэлийн удирдлагад, эцсийн эцэст Алексей Максимович Горькийд ч хандаж болох л доо, даанч би тэнэгтэж байгаад энэ тухай хэнд ч ярихгүй гээд Альтманд амлачихсан юм. 

	Шарок ширээн дээгүүр бөхийн, Вадимын нүүр рүү нүүрээ ойртуулав. 

	— Чи тийм амлалт өгсөн юм уу?

	— Тийм. 

	— Тэгвэл яагаад надад ярив?

	— Гэхдээ чи бол тэнд ажилладаг шүү дээ гэж Вадим дахин будилснаа ойлгох зуур хулчгар өчив. 

	Шарок тавгаа огцом түлхлээ. 

	— Чи намайг ямар байдалд оруулснаа ойлгож байна уу?

	— Юра... 

	— Юра, Юра... хэмээн яг Альтман шиг түүний үгийг дургүйцэн давтав. — Юуны чинь Юра?! Чамд итгэсэн байна, чи ярихгүй гэж амласан байна, чи үүргээ зөрчсөн байна. Би тэнд ажилладаг юм гэнэ... Би ямар ажилтайг чи мэдэх үү?! Хашаачин ч юм бил үү?

	Тэр бээр дахин чимээгүй болж хэсэг азнаснаа, 

	— Би энэ байгууллагын ажилтан, надад албаны нууцыг хэллээ, би энэ тухай даргадаа илтгэх үүрэгтэй гэж баргар царайлан өгүүлэв. 

	Вадим самгардан яах учраа олохгүй дэмий л түүнийг харж суув. 

	— Тийм шүү гэж Шарок эгдүүтэй үргэлжлүүлэв. — Би албан үүргийнхээ дагуу тэгэх ёстой. Чи надад хэллээ, өөр хэн нэгэнд хэлэхгүй гэсэн баталгаа хаа байна? Аягүй бол “Миний нэг танил тэнд ажилладаг, би түүнд ярьсан, тэр намайг аргална” гэж нэмж хэлэх байлгүй. 

	— Юра, яаж чи ингэж ярьж чадаж байна аа?

	— Чадахгүй байхдаа яадаг юм? Чи намайг ийм ацан шалаанд оруулж байгаа юм чинь би яасан ч чадна!

	— Юра, чи надад итгэ... 

	— Би үүргээ биелүүлэх ёстой. Манайх онцлог байгууллага учраас энэ тухайд холбогдолтой бүх юмыг ажилтан болгон даргадаа илтгэж байх үүрэгтэй. 

	Тэр бээр ширээний араас босож, цагаа харав. 

	— Миний явах цаг болчхож. 

	— Юра, чи үнэхээр тэгнэ гэж үү?

	Шарок түүн рүү харалгүй, 

	— Бидний яриаг чи хэнд ч дамжуулахгүй гэж амлах уу? гэж шижээргүй асууснаа, — Би асуугаад байхдаа ч яах вэ дээ, чи чинь Альтманд ч амлаж байсан шүү дээ гэв. 

	Вадим гараа зүрхэн тус наманчлан дарав. 

	— Чамд андгайлъя... Хэнд ч, ганц үг ч цухуйлгахгүй. Чамаас өөр хэнд ч, юу ч хэлээгүй, надад итгэ. Миний хэлэхээр шийдсэн хүн бол ганц чи. Би бодохдоо... 

	Шарок түүний үгийг тастав. 

	— Чи юу бодсоноо хэлсэн, давтахын хэрэггүй. Миний нөхөрсөг зөвлөгөө гэвэл, цааш нь бүү орооцолдуул, байцаагдсан тухай ч, надтай уулзсан тухай ч, хэнд ч, юу ч бүү ярь. Чалчихаа боль, өнөө хүртэл яаж аж төрж байсан, тэр янзаараа аж төр, эс тэгвэл чамд ямар нэг явдал тохиож гэж гадарлачихна, тэгээд албадаж яриулна. 

	— Хэн гадарлаж, хэн албадах юм бэ? гэж Вадим гайхширав. 

	— Хэрэгтэй хүн нь гэж Шарок нухацтай хариулав. — Чамайг зүгээр нэг дуудах ёсгүй. Зүгээр нэг хийдэг юм манайд байхгүй, хүмүүст дэмий түвэг удахгүй, ялааг заан болгохгүй. Чамайг дуудан байцааж, протокол хөтлөөд, энэ талаар зарлах ёсгүй гэж сануулсан бол хэрэг байна гэсэн үг, ноцтой хэрэг. Чиний эргэн тойронд байгаа хүмүүс үнэн хэрэгтээ хэн бэ гэдгийг чи мэдэх юм уу?! Чамд ялихгүй зүйл гэж санагдаж байна. Ялихгүй зүйл биш! Чи ч тэр, эцэг чинь ч тэр, зөвлөлтийн эсрэг юм яриагүй гэдгийг би маш сайн ойлгож байна. Гэтэл чи зөвхөн гэртээ хүн хартай уулзахгүй шүү дээ. Чи их олон хүнтэй уулзаж байгаа, чи маш олон танилтайг би сайн мэднэ, Вадик. Тархи толгойгоо сайн онгич. 

	Тэр бээр Вадимыг анхааралтай сонжин харснаа, 

	— Ярьсан юм уу, сонссон ч юм уу ганц онигоо, тэгээд л зүйл анги бэлэн шүү гэж цаанаа л нэг учиртай хэлээд шинелиэ өмсөж, товчоо товчлов. 

	— За, байхтий!

	Ямар ч атугай горьдлогын гэгээ зурсхийлээ. Шарок эр хүн, ямар ч гэсэн жинхэнэ найз. Зовж явахад нь хаясангүй. Хэрэг явдал онигоотой холбоотойг битүүхэндээ ойлгуулж өглөө. Ээ, тэнгэр минь, онигооноос болж сүйрэх хэрэг үү?

	Тэр бээр сүүлийн үед сонссон онигоо, мааз яриануудыг нэхэн саналаа. Шальтай юм алга. Түүний санаанд орсноос Радек Сталин хоёрын тухай ганц онигоог их бага хэмжээгээр эрүүгийн холбогдолтой гэж үзэж болох юм. Түүнийг хэнээс сонслоо? Эльсбейн, утга зохиол судлагч Эльсбейн, яг мөн, түүнээс сонссон. Вадим зохиолчдын клубийн ресторанд ахмад нөхөр, өөрийг нь ивээгч Ершиловтой цуг үдийн хоол идэж байсан. Тэгэхэд Эльсбейн хазганан ирж тэдний ширээнд суусан. Ершилов сандал татаж өгсөн, Вадим түүнд дургүй учир ярвайсхийж суусан. Нүд нь гялганаж, худлаа инээсэн хачин этгээд. 

	— Шинэ онигоо мэдэх үү? гэж тэр бээр асуусан. — Сталин Радекийг дуудаж ирүүлээд ингэж хэлж: “За хө, Радек, чи онигоо зохиох дуртай, миний тухай бас зохиодог гэлцэх юм. Тийм бол тэгж болохгүй, би жолоодогч гэдгийг бүү март!” Радек тэгсэн чинь: “Чи жолоодогч оо! Энэ онигоог чинь би хүнд хараахан яриагүй юм байна” гэж хариулжээ. 

	Ершилов инээмсэглэсэн, Вадим ч бас инээмсэглэсэн, Эльсбейн босож цаашаа явсан. 

	Вадим тэгэхэд энэ явдлыг нэг их тоогоогүй. Тэгээд ч энэ онигоог өөр хүнд өөрөө яриагүй шиг санагдах юм. 

	Байз, үгүй ээ, ярьсан юм байна... Үсчин Сергей Алексеевичид, энд Арбатад, Калошиний өнцөг дээрх үсчинд ажилладаг, Вадим бүр багаасаа мэддэг өөрийнхөө үсчин Сергей Алексеевичид ярьсан. Аавд нь аль хувьсгалаас өмнө үйлчилж байсан, одоо ч үйлчилж байгаа түүний байнгын үсчин. Эцэг нь бие муу байлаа гэхэд Сергей Алексеевич гэрт нь ирээд л үсийг нь засаж, сахлыг нь хусаж өгнө, талийгаач ээж нь Вадимыг түүн рүү дагуулж очиж үсийг нь засуулна, эрүүндээ гоё сахалтай, сайхан зантай, хүнд дандаа сайн санаж явдаг, харваас буурьтай толиотой хүн... Жаахан байхад нь сандлынхаа хоёр тохойвч дээр жижигхэн банз хөндлөн тавьж түүнийг суулгаад, “За, залуу гуай” энэ тэр гэж тоглож байгаад л үсийг нь засна... Хожим ээж нь нас барж, ганцаараа очдог болсон, тэгээд өнөөг хүртэл үсээ мань хүнээр л засуулж яваа. Сергей Алексеевич Вадимын өгүүлэл, шүүмж нийтлэгддэг сонин сэтгүүлийг уншдаг нь юу л бол, гэхдээ түүний амжилтын тухай наад зах нь Фенягаас дуулахаараа нэг дуулсан байгаа. Феня тэр хоёр нэг тосгоных бил үү, төрөл ч гэдэг бил үү, ямар ч атугай Сергей Алексеевичийн зөвлөснөөр тэднийх тэр авгайг үйлчлэгчээр анх авсан билээ. 

	Вадим найзын дундаа өвгөнд янз бүрийн улс төрийн сонин дуулгаж, хэвлэлийн мэдээ сэлтийг тойруулж элдвийг тайлбарлана. Дээгүүр зиндааны хүн болж харагдах санаатай л тэр. 

	Сергей Алексеевич жоготой нь аргагүй магнайгаа үрчийлгэж байгаад сонссон бүх юмаа, “Лев Давыдовичгүй бол болдоггүй ээ” хэмээн хар муу санаагүй ганцхан өгүүлбэрээр дүгнэнэ. Троцкийн тухай энэ өгүүлбэр нь “муу л бол баруун хойд талын хар овоохой” гэдэгэрхүү сонстоно. 

	Сергей Алексеевич Радекийн тухай онигоог сонсоод эелдэгхэн инээмсэглэж, бахь байдгаараа “Лев Давыдовичгүй бол болдоггүй ээ” хэмээсэн, уг ухаан нь Сталинд тийм хоржоонтой хариу өгөхийг Троцкий Радект зааж өгсөн байх юм биз дээ. 

	Үнэхээр Сергей Алексеевич алтан хошуу өргөлөө гэж үү? Эцгийг нь хориод жил мэдэх, талийгаач ээжийг нь ч мэдэх, Вадимыг өөрийг нь ч бараг өлгийтэй байхаас мэдэх, ер нь гэр бүлийн гишүүн гэж хэлж болохоор ойр дотнын хүн шүү дээ. Эсвэл мань хүн ерөөсөө мэргэжлийн мэдээлэгч юм болов уу? Хэдэн арав, зуун хүн түүний гараар орно, хэл ам нь загатнасан амьтан алийг тэр гэхэв, яг аятайхан газар юм биш үү. 

	Феня нударганы хүүхэд. Гэтэл Сергей Алексеевич тэр хоёр хамаатан. Вадим үүнийг яагаад тоохгүй, бодолцохгүй явав аа? Гэр бүлийн найз. Өөрийн хүн. Ер нь мань хүн бүх Арбатынханд өөрийн хүн. Тэгээд бүгдийнх нь талаар “мэдээлэл” бичдэг биз. Вадимын тухай, өөрийнх нь тухай ч бичээгүй гэх газаргүй. 

	Вадим Зохиолчдын клубт Эльсбейн, Ершилов хоёртой тааралдахдаа царайг нь нарийн ажиглана. Ямар нэгэн сэжиг мэдэгдэнэ шүү дээ. Гэтэл нөгөө хоёр нь байдгаараа л байна. Гэхдээ хэн нэгэн хүн түүнийг ховлосон нь лав. 

	Эльсбейн үү? Эльсбейн бараг өдөр болгон Каменевынд очдог, тэр хоёр “Academia” хэвлэлийн газар хамтарч ажилладаг байсныг бүгд мэднэ. Каменевыг шоронд хийсэн, тэгсэн хэр нь Эльсбейнд гар хүрээгүй. Гарцаагүй хачин зүйл. Нөгөө талаас онигоог Эльсбейн өөрөө ярьсан юм чинь юу гэж өөрийгөө ховлох билээ. 

	Ершилов уу? Ершилов тийм зиндааны хүн биш, арчаагүй хов хөөцөлдөхгүй. Түүний мэргэжил - том хов, түүний шүүмж болгон улс төрийн хов, түүний зад шүүмжилсэн өгүүлэл болгон мөн чанартаа ялын төлөвлөгөө. Тийм арчаагүй, тийм шалихгүй юмаар мань хүн хөөцөлдөхгүй. 

	Ингэхээр, хэрэг явдал чухамхүү тэр онигооноос болж байгаа бол зөвхөн Сергей Алексеевич л түүнийг ховлосон хэрэг. 

	Ингэхээр мань эр, Вадим Марасевич, зөвлөлтийн эсрэг онигооны түгээгч болсон, түүнийгээ хаа ч хамаагүй үсчний газар хүртэл тарааж явдаг гэсэн үг. Дүү нь зөвлөлтийн эсрэг үзэлтэнтэй суугаад Парис явчихсан, мань хүн энд зөвлөлтийн эсрэг явуулга хийж байх нь. 

	Гэтэл тийм биш! Үгүй! Мань хүн зөвлөлтийн эсрэг үзэлтэн биш! Тийм онигоог Сергей Алексеевичид ярьсан нь, мэдээж, тэнэг хэрэг, тэгэх тусмаа мань эр тэр онигоог ойлгосон нь юу л бол. Энэ чинь Сталины тухай биш, Радекийн тухай онигоо шүү дээ. 

	Вадим өөрийгөө яаж ч тайтгаруулж, тайвшрууллаа гэсэн хэрэг явдал нь базаахгүй, ер нь маш муу байгааг ойлголгүй яах вэ. Альтман шууд л нөхөр Сталины тухай онигоо ярьсан л гэнэ. Хаана гээч? Үсчний газар! Хэнд гээч? Үсчинд! Өөр хэнд ярьсан бэ? Хэнд ч яриагүй. Өө, хэнд ч яриагүй юу, бид яахаараа танд итгэх ёстой билээ?

	Ямар аймшигтай юманд орооцолдоо вэ. Одоо юуг ч үгүйсгэж чадахгүй, үгүйсгэх нь мунхаг хэрэг, буруугаа улам л даамжруулна. 

	Гэтэл энэ онигоог Сергей Алексеевичид ярьснаа хүлээх юм бол хэнээс сонссоноо хэлэх ёстой болно. Эльсбейнийг нэрлэх ёстой болно, тэгвэл хэн байлцсан бэ? гэнэ. Ершилов. Түүнийг ч бас нэрлэх хэрэгтэй болно. Хэрвээ нууж, булзааруулаад байвал мань хүнийг шоронд хийчихнэ. 

	Шоронд үнэхээр хийх болов уу? Тэгвэл амьдрал дуусах нь тэр. Юуны төлөө сөнөх ёстой болж байна, дөнгөж хорин тавтай хүн чинь! Хэний төлөө?! Тийм онигоо зохиодог Радекийн төлөө юү, түүнийг нь тарааж явдаг Эльсбейны төлөө юү? Радект зовох юм алга, миний нэрийг зээлдэж байгаа юм гээд л хэлчихнэ. Ер нь ч түүний нэрийг их зээлддэг юм чинь. Тэр муу нохойн гөлөг, өдөөн хатгагч Эльсбейн тийм онигоо ярина, зүгээр ч үгүй гуравдах хүний, Ершиловын нүүрэн дээр шүү. Ершилов ч гэсэн дээ! Намын гишүүн, түүгээр ч зогсохгүй намын хорооны гишүүн, тэгсэн мөртөө Эльсбейнд яагаад няцаалт өгсөнгүй вэ? Няцаалт өгсөн бол Вадим дорхноо сэхээ авч, өөрөө бас няцаалт өгөх байсан төдийгүй Сергей Алексеевичид тэр онигоог ярихгүй байхгүй юу. Эльсбейн Ершилов хоёр ч ёстой таарсан хоёр юм даа. Тэднийг өөрөө ч бас хамгаалахгүй. Альтман бушуухан дуудаасай. Яах, юу болох нь бүү мэд байх чинь яасан хэцүү юм бэ?

	Тийм ээ, бушуухан л дуудаасай. Вадим гэрээс гарахгүй утсаа чагнана, хэрэг гарвал хэн ярьсныг асууж, нэрийг нь бичиж авахыг Феняд хатуу даалгана. Феня нэр тэмдэглэж авахгүй, Вадимын уур шатчихна. 

	— Чамд би орос хэлээр хэлсэн шүү дээ, бичиж авч бай гэж. Утасны дэргэд харандаа цаас зориуд тавьсан. Хэдэн тахир үсгээ зурчих тийм хэцүү байна уу?

	Гэвч Феня “тахир үсэг зурахыг” хүсэхгүй, нэг эрэгтэй хүн утасдсан, хэн гэдгээ хэлээгүй гэж маргааш нь илтгэнэ. 

	— Чи асуусан юм уу?

	— Асуусан, гэтэл тэр хүн утсаа тавьчихсан. 

	Эсвэл ингэж хэлнэ:

	— Нэрээ хэлээгүй, хэзээ байх вэ л гэж асуусан. 

	— Чи тэгээд юу гэж хариулав?

	— Юу?! Орой гэртээ байна л гэсэн. 

	— Долоон цагт байна гэж хэлэхийг би чамд тушаасан шүү дээ. 

	— Би харин долоод л гэж хэлсэн. 

	— Мөн хэлнэ дээ чи! Чи юу ч хэлээгүй!

	— Үгүй, хэлсэн. 

	Гэхдээ тэр Альтман яагаад утасдахгүй байна? Чөтгөр алгадмар! Амралтаа авсан юм болов уу, эсвэл тэр хэргийг хаачихаа юу... Юрка Альтманд “Би Вадим Марасевичийг мэднэ. Тэр бол манай залуу, манай хүн!” гэж хэлээ биз. 

	“Манай залуу, манай хүн!” Найдвартай үгс, лут үгс. Тэр бээр тэд нар түүнийг өөрийнх, өөрийн залуу, өөрийн хүн гэж үзээсэй гэж байнга хүсдэг билээ. “Манай нөхөр” биш, чухамхүү “манай хүн” гэж хэлүүлэхийг хүснэ. “Нөхөр” гэдэг бол завсрын, зуурдын зүйл, харин “хүн” гэвэл тогтвортой, үүрдийн зүйл. 

	Бодвол, Юрка яг л “Манай залуу, манай хүн” гэж хэлсэн байх, тэгээд Альтман нөгөө балай протоколоо хог руу шидчихсэн хэрэг. Юрад утасдаж тандвал зүгээр сэн, даанч эвгүй юм, бас Юра ч юм хэлэхгүй, онигооны тухай битүүхэн хэлсэн нь их юм, чухамдаа ингэх ч эрх байхгүй шүү дээ. 

	Нэг, хоёр сар өнгөрч, амьдрал дассан сурсан байдалдаа эргэж оров. Вадим ч тайван эргэцүүлэх болж: Альтман амралтаа авсан гэж саная, тэгвэл аль хэзээний ажилдаа орох болчихсон, гурван сарын амралт гэж манайд байхгүй. Түүнийг ажлаас нь халчихсан байж магадгүй, тэгвэл бүр л сайн биз, түүний оронд арай ухаантай хүн ирээд, Вадимын хэрэг зохиомол зүйл гэдгийг дор нь мэдэрч бүрэн хаасан гэсэн үг. Хамгийн гол нь Юрка түүний тухай манай залууг тайван байлга гэх ухааны нэг л нааштай юм гарцаагүй хэлж дээ. 

	Вадим бүрмөсөн тайвширчээ. Сонин сэтгүүлд түүний өгүүллүүд дахиад жирэлзэх болж, мань хүн индэр дээрээс дахиад ниргэж, илчилж гарлаа. 

	Дээдчүүл нь сэтгэл хангалуун байна. Владимир Владимирович Ермилов хүртэл, 

	— Эр хүн, зүйтэй сэтгэж байна! хэмээжээ.

	Рейнгольд Ежовтой ярилцсанаас хойш шал өөр хүн болчихжээ. Тэр бээр одоо хуйвалдагсдыг зад илчлэхийн зэрэгцээ Шарокийн шаардсан бүхэн дээр гарын үсэг зурж байгаа төдийгүй мэдүүлгээ улам хурц, улам үнэмшилтэй болгох олон зүйлийг өөрөө нэмж байв. 

	Ежов түүнд юу амласан, тэр хоёр юу гэж тохирсныг Шарок зөвхөн таамаглахаас цаашгүй. Амь насыг нь хэлтрүүлэхийг амласан, буруугүйг хүлээн зөвшөөрсөн, намын хүсэл зоригийг мэдэгдсэн - энэ бүхэн тодорхой, гэхдээ хэний нэрийн өмнөөс бол? Ежов өндөр нэр хүндтэй, гэхдээ Рейнгольд түүгээр ханасан уу, эсвэл түүнд бүр дээгүүр хүний хүсэл зоригийг уламжилж мань хүн өөрийгөө нам-улсын чанартай том ажиллагаанд оролцогч гээд саначхав уу? Мань хүн протоколд Шарокийн тэмдэглэснийг илүү зохистой, илүү овжин томьёоллоор сольж, “та ингээд биччих” гэнэ. 

	Тэр бээр троцкийчууд-зиновьевчуудын хуйвалдаанд оролцогч мөн, Зиновьев, Каменев, Бакаев нарын удирдлагаар ажиллаж, Сталин түүнчлэн Ворошилов, Каганович зэрэг нам, төрийн бусад удирдагчийг алах бэлтгэлийг хийж байсан гэж мэдүүлжээ. Мөн Зиновьевын шууд заалтаар Кировыг алсан гэдгийг нотолжээ. 

	Ийнхүү Рейнгольд гол “тэслүүр” болж, түүнийг мөрдөж байгаа Шарок бусдаас ялгарахуйц мөрдөгч болж хувирав. 

	Пикель Ольберг хоёр Рейнгольдын мэдүүлснийг яг нотолсон лугаа адил Рейнгольд тэр хоёрын мэдүүлгийг бас давхар нотолжээ. 

	Молчановын тушаасан ёсоор Рейнгольд, Пикель, Ольберг гурав эдийн засгийн хэлтсийн дарга Мироновын өрөөнд уулзаж, мэдүүлгээ хооронд нь тулгаж зохицуулжээ. 

	Тийнхүү зохицуулсан, нэг нь нөгөөгөө тодотгож нотолсон, Молчанов, Ягода энэ тэр хичээнгүйлэн нягталж шалгасан, Шарокийн таамаглаж буйгаар бол бас нөхөр Сталинд илтгэсэн сайх гурвын мэдүүлгийг одоо гол яллагдагсад болох Зиновьев, Каменев хоёр, түүний хамсаатнуудад тулгах бөгөөд тэр мэдүүлэг ирэх шүүн таслах ажиллагааны үндэс болох ёстой. 

	Шарок нэг удаа Вутковскийтэй ярилцаж байхдаа Рейнгольдын ийм хачирхам дуулгавартай байгаад гайхаж буйгаа хэлжээ. 

	Ухаалаг, хашир Вутковский бодосхийснээ, 

	— Рейнгольд өөрийнхөө өмнө тулсан зорилтыг намын зорилт гэж ойлгож байна. Үүнд чин санаанаасаа итгэж байх шиг санагддаг юм. Ер нь өөлөх юмгүй лут хүн дээ гэж хариулжээ. 

	Шарок тэр хариултад үнэмшиж буй царай гаргажээ. Вутковский Рейнгольд хоёрын ялгаа юу вэ? Нэг нь домог зохиож, нөгөө нь тэр домогт итгэж байгаа дүр эсгэж байна. Үүнийгээ намын эрх ашгийн үүднээс хийж буй мэт дүрсэлнэ. Шал худлаа! Аль аль нь турсагаа л аварч буй хэрэг. Шарок өөрөө ч гэсэн турсагаа хамгаалж байгаа, харин мань хүн бол намын эрх ашиг гэгчээр хаацайлаагүй, гагцхүү албан үүргээ биелүүлж байгаа, өөр юу ч байхгүй. Тэр бээр даргынхаа даалгаврыг биелүүлж байна, гэхдээ сохроор биш, хууль, заавар журмын дагуу ажиллаж байгаа, хууль гаргасан хүн, заавар журам баталсан хүн л хариуцлагаа хүлээх ёстой. 

	Хамгийн дээд хууль бол Сталин. Сталины ашиг сонирхолд нийцэж байгаа л бол бүх юм зөв. Шарок коммунистуудыг насан туршдаа үзэн ядаж яваа. Ганцхан хүнээс бусдыг. Тэр нь Сталин. Сталин өөрөө коммунистуудыг, ялангуяа ахмад коммунистуудыг хяргаж байгаа, уул нь энэ диктатурын сүр хүч нь тэд байсан, яагаад гэвэл тэд нар өөрснөө бүгдийг хайр найргүй хядаж байсан, одоо өөрсдийнх нь ээлж ирж дээ, хөөрхий, Сталин тэднийг ёстой нугалж өгч байна, зуу наслах болтугай. Шарок өөрийгөө энэ тогтолцоотой үүрд холбосон, тэгэхээр энэ тогтолцооны хөдөлбөргүй бат бэх байхаас өөрийнх нь амь амьдрал шалтгаална. Тэрхүү хөдөлбөргүй, бат бэх байдлын баталгаа нь Сталин, гагцхүү Сталин. Чухам тийм учраас Сталины ашиг сонирхлын үүднээс хийгдэж байгаа бүхэн зөв. 

	Рейнгольд энэ л эцсийн дүгнэлтийг удирдлага болгож байгааг Шарок ойлгох төдийгүй мэдэрч байгаа билээ. Шарок түүний мэдүүлгийг Ежовт биечлэн илтгэнэ. Молчанов, Агранов хоёрын хэн нэг нь байлцдаг ч гэсэн мань хүн л илтгэнэ. Ежов мэдүүлэгтэй танилцах явцад Рейнгольд зарим үдэшлэг, уулзалт дээр Смирнов, Мрачковский, Тер-Вагянан, Дрейцер энэ тэртэй тааралдаж явснаа дурдаагүй байгааг анхааруулжээ. 

	— Яагаад ч юм бэ, тэдний тухай юм хэлээгүй байх юм хэмээжээ. 

	Далд санааг нь ойлголгүй яах вэ. Дараачийн байцаалт дээр 

	Рейнгольд хуйвалдаанд Зиновьев, Каменев хоёр төдийгүй, Иван Никитич Смирнов, Мрачковский, Тер-Вагянан нарын троцкийчууд, түүнчлэн Рыков, Бухарин, Томский гурав оролцсоныг мэдүүлж, протоколд гарын үсэг зуржээ. Шарок тухайлан өгсөн тушаалын дагуу Рыков, Бухарин, Томский нарын нэрийг тусгай протоколд тэмдэглэж авчээ. 

	 

	Рейнгольд, Ольберг, Пикель гурвын мэдүүлэг шүүн таслах ажиллагаагаар шүүгдэх гол буруутнуудыг яллах зөвхөн үндсийг бүрдүүлж байгаа билээ. Алан хядах хуйвалдаанд орсон жирийн оролцогчдын мэдүүлэг бас хэрэгтэй. Шорон, цөллөгөөс авчирсан сөрөг хүчнийхэн мэдүүлэг өгдөггүй хэвээр. Молчанов ажил олигтой урагшлахгүй байгааг сайтар мэдэрсний эцэст бүр Ежов даргыг оролцуулсан зөвлөгөөн хийлгэв. 

	Шарок Дьяковын даалгавраар Ленинград явсан тул тэр зөвлөгөөнд оролцоогүй. Ежов тэгэхэд, ирэх шүүн таслах ажиллагаа улс орны хувьд, намын хувьд, олон улсын коммунист хөдөлгөөний хувьд онцгой чухал ач холбогдолтой болно. Мөрдөн байцаагчид ардын дайснуудтай хайр найргүй тэмцэх хэрэгтэй, одоо мөрдөгдөж байгаа бүх хүн ардын дайсан гэдэгт Төв Хороо, Улс төрийн Товчоо, нөхөр Сталин өөрөө бат итгэлтэй байгаа гэж хэлжээ. 

	Валентин Ольберг Горькийн сурганы дээд сургууль дээр түүний байгуулсан алан хядах бүлэгт оролцсон багш, оюутнуудын дотор түүхийн багш, коммунист Соколов, тайж гаралтай, хаант засгийн францад сууж байсан элчин сайдын ач, химийн багш, нам бус Нелидов хоёр бий гэж мэдүүлсний дагуу тэднийг авчирсан билээ. 

	Дьяков Нелидовыг амар хүн байх ёстой, түүний туслалцаатай троцкийчуудыг хаант засгийн язгууртнуудтай холбож дөнгөнө гэж бодоод, өөрөө түүнийг байцаахаар шийдэж, Соколовыг Шарокт өгчээ. 

	Гэтэл Дьяковын санаснаас тэс өөрөөр эргэжээ. Соколов туршлагатай суртал нэвтрүүлэгч учраас шүүх хурал Троцкий, Зиновьев, Каменев нарын эсрэг чиглэсэн үйлдэл болно, шүүгч нар зөвхөн Сталины хүсэл зоригийг биелүүлнэ, мань хүн өөрөө яаж ч цааргалаад ашиггүй гэдгийг сайн ойлгож байж. Тэр бээр мөрдлөгийнхний зорилтыг ойлгож байгаа, өөрөө туслах үүрэгтэй гэж Шарокт мэдэгджээ. 

	Тэдний сургуулийн оюутнууд Сталиныг чухам ямар аргаар алах гэж байсныг Шарок тодруулъя гэсэнгүй. Элдэв юм зохиогоод эхэлбэл ерөөсөө алах санаа байсан эсэхэд эргэлзэхэд хүргэнэ. Товчдоо, Соколовын учир амархан олдож, мань Шарок маргааш өглөө нь гэхэд түүний мэдүүлгийг Вутковскийн ширээн дээр тавьчихсан байв. 

	Нелидов Дьяковын тааснаас өөр хүн болж таарав. Төрөл саднаас нь амьд хүн бараг үлдээгүй тул тэднийхээ төлөө санаа зовно гэх юмгүй. Намын гишүүн байж үзээгүй учраас намд сүжиглэх шүтэх юм даан ч байхгүй. 

	Шарок нэг удаа Дьяков дээр орохдоо Нелидовыг харжээ. Тэр бээр гучин тав эргэм насны, өргөн магнайтай, ухаалаг нүдтэй залуу юм санж. Дьяковоос жаахан эмээгээд байгаа юм уу гэмээр Шарокт санагджээ. Цаадах нь ажил бүтэлгүй буй учраас айхавтар дошгирч, уул нь биеэ барьж чаддаг энэ тэр ч хаа байх вэ, галзуу солиотой мэт авирлан Нелидовыг харааж зүхнэ. Нелидовын айсан царай гэмшсэн инээмсэглэлээр солигдовч юунд ч гарын үсэг зурдаггүй хэвээр. 

	Энэ мөрдлөг бүтэлгүйтэж унавал Дьяков дарга нартаа гологдох, аягүй бол төв аппаратаас халагдаж мэдэх аюултай. Дьяковын хувьд тэгсэн нь бараг дээр гэж Шарок үзнэ. Дьяков өөрөө бол тэгж үзэхгүй, шинэ нөхцөл байдалд ажиллах чадвартай гэдгээ ямар ч байсан нотлохыг хүснэ. Түдэлгүй нэг боломж гарчээ. Ямар ч атугай эхлээд тэгж санагдаж. 

	Ольбергийн мэдүүлснээр бол Горькийн сурганы дээдийн оюутнууд нөхөр Сталиныг гар буугаар буудаж алах санаатай юм байж. 

	Энэ хувилбарыг хэлэлцэх үед тэнд байсан хилийн цэргийн газрын дарга Фриновский инээд алдав. 

	— Мавзолей дээр зогсож байгаа Сталиныг Улаан талбайгаар яваа жагсаалын дундаас гар буугаар онох хэрэг үү? Ямар зай байгааг та нар мэдэх үү? Та нарт алсын тусгалтай гар буу байгаа юм уу, үзүүлээч, би бол ерөөсөө дуулаа ч үгүй юм байна. Цагдаа нарын бүслэлтийг та нар үзээгүй юү? Тэд чинь Мавзолей руу ойртуулах нь битгий хэл, нэг ч хүнийг жагсаалаас гаргахгүй. Горькийн сурганы дээдэд мэргэн буучид байдаг байх нь. Тэднийгээ надад өгчих, би тэднээр чинь бүхэл бүтэн дивизээ сольчихъё. 

	Фриновскийн зөв гэдгийг бүгд ойлголгүй яах вэ. Ер нь мөрдлөгийнхөн баргийн утга учиргүй юмыг тоохгүй л дээ, гэхдээ л Мавзолей руу гар буугаар буудна гэдэг бол үйлийн үргүй үнэмшилгүй зүйл. 

	Дьяков босож өөр хувилбар санал болгов. Бөмбөг! Тэр бээр химийн багш Нелидовыг мөрдөж байгаа, тэр этгээд сургуулийнхаа химийн лабораторид бөмбөг хийхэд яагаад болохгүй сэн билээ? Нелидов адарч ярдаглаад мэдүүлэг өгөхгүй байгаа нь үнэн, гэхдээ түүнд гэрчийн мэдүүлэг тулгаж, эд мөрийн нотлох баримт үзүүлэхэд бүх юмаа хүлээхгүй хаачих вэ. 

	Энэ санаа Молчановын сэтгэлд нийлжээ. Нэгдүгээрт, гар буунаас бөмбөг нь хавьгүй үнэмшилтэй сонстож байна, хоёрдугаарт, эд мөрийн нотлох баримтын тухай дурдах нь чухал, яагаад гэвэл энэ бүх хэрэгт ерөөсөө ямар ч эд мөрийн нотлох баримт байхгүй, гагцхүү яллагдагсдын хэрэг хүлээсэн мэдүүлэг л байгаа. Сургуулийн лабораториос ямар нэг тэсрэх бодис гарцаагүй олдоно. 

	Дьяков хэсэг ажилтны хамт тэр даруй Горкий руу явж, түдэлгүй буцаж иржээ. Тэгээд Молчановын ширээн дээр 6-7 см-ийн голчтой хэдэн хөндий төмөр бөмбөлөг тавьж, энэ бол бөмбөгний гадар хэмээгээд тэнд үйлдсэн зохиомол албан бичгээ уншиж сонсгожээ. Тэрхүү бөмбөгний гадруудыг алан хядагч оюутнууд хожим тэсрэх бодисоор цэнэглэхээр тухайн үедээ сургуулийн хашаан дотор нуусан болж таарав. Энэ бөмбөлгүүд бөмбөгний гадар үнэхээр мөн, тэсрэх бодисоор дүүргэх юм бол тийм бөмбөг ихээхэн сүйтгэх чадалтай гэсэн дүгнэлт Горький хотын цэргийн комендантаас гаргасныг Дьяков мөн уншиж сонсгов. 

	Энэ албан ёсны дүгнэлт сүрхий сэтгэгдэл төрүүлэв. Гэхдээ бүх хүнд биш. 

	Онцгой хэлтсийн дарга Гай нэг бөмбөлгийг барилж үзсэнээ хямсайн тамшаалав. 

	— Энэ бөмбөлгийг татаж хуушуур хийхэд хэр зэрэг таарах вэ, бөмбөг хийхэд яг тэр хэмжээгээр таарна. Ямар ч их бууч ингэж хэлнэ, ямар ч тогооч үүнийг нотолно. 

	Зовлонтой чимээгүй байдал үүслээ. Гэхдээ Молчанов алан хядлагыг улам найдвартай илчлэхийн тулд шүүх дээр “бөмбөг” үзүүлэхийг үнэхээр хүсэж байгаа бололтой, аягүй бол энэ тухай дээш нь хэдийн илтгэчихсэн, одоо ухрах газаргүй болчихсон ч байж магадгүй. Тэр бээр Дьяковт, 

	— Энэ бөмбөлгүүдийг Нелидовт үзүүлж тулга, хэрвээ цааргалаад байвал түүнийг над дээр авчир гэж тушаав. 

	Молчанов хажуу тийш Шарок руу харснаа, 

	— Нөхөр Дьяковт та тусал гэв. 

	Энэ бол Дьяковт өгсөн сануулга. Түүний захирдаг хүнд өөрөөс нь илүү итгэл үзүүлж байна. 

	Нелидов бөмбөлгүүдийг хараад инээд алдсанаа, ийм юм бөмбөг хийхэд яагаад ямар ч хэрэггүйг тайлбарлажээ. 

	Нелидовт энэ бөмбөлгүүдийг үзүүлсэн нь тактикийн том алдаа гэдгийг Шарок ойлгож байв. Түүний эсрэг ямар ч нотолгоо, баримт байхгүйг л өөрт нь ойлгуулчхаж байгаа хэрэг. Үнэхээр ч Нелидов улам хатуурхаж, энэ удаа ч ямар нэг мэдүүлэг өгсөнгүй. 

	Шөнө нь түүнийг Молчанов руу аваачив. 

	Цаадах нь Нелидов руу шазруун харж, 

	— Та яагаад тоглоом тохуу хийгээд мэдүүлэг өгөхгүй байна? гэж ууртай асуув. 

	— Та болгоогоорой, би худлаа хэлж сураагүй, тэгэх тусмаа ямар ч гэм буруугүй хүмүүсийг, оюутнуудаа, хамт ажилладаг нөхдөө гүжирдэх зүрх даан ч алга... 

	Молчанов үгийг нь тастав. 

	— Гэм буруугүй хүмүүс гэж та хэнийг хэлж байна? Бусад яллагдагчийн мэдүүлж байгаа, үнэнд яг нийцээд байгаа зүйлийг та нотлох ёстой. Та л ганцаараа үгүйсгэж байна. Эсвэл бусад нь бүгд худлаа яриад, ганц та л үнэнийг хэлээд байгаа юм уу?

	— Тийм ээ, би үнэнийг л ярьж байгаа. Та надаас ганц худал үг олж сонсохгүй. 

	Молчановын дуу чангарав. 

	— Нелидов, танд сүүлчийн удаа сануулъя: Битгий тохуу хийгээд бай! Бид таны язгууртны аагийг оргүй болгож чадна шүү. Бид танай бүхэл бүтэн ангийг, танай төрийг, танай армийг хүчирсэн гэдгийг та битгий мартаарай, тэгэхээр ганц таныг мэдээж маш түргэн дөнгөнө. 

	Нелидов гэнэтхэн Молчановын ширээ рүү огцом алхав. Үнэхээр санамсаргүй юм болж Молчанов хүртэл гэдэсхийв. 

	Нелидов түүний ширээг тулан, нүд рүү нь эгцлэн харав:

	— Би танаас айхгүй, үүнийг тогтоож аваарай. Намайг яавал яацгаа, би л ямар ч байсан өөрийгөө бас огт гэм буруугүй хүмүүсийг хэзээ ч гүжирдэж гүтгэхгүй, үүнийг тогтоож аваарай, хэзээ ч тийм юм хийхгүй.

	Зургаадугаар сарын эхээр ТХ-ны Бүгд хурал дээр Сталин ЗСБНХУ-ын Үндсэн хуулийн төслийн тухай илтгэл тавив. Бүгд хурал төслийг сайшааж, түүнийг хэлэлцүүлэх Зөвлөлүүдийн Бүх холбоотын их хурлыг зарлан хуралдуулах шийдвэр гаргалаа. 

	Гэхдээ Бүгд хурлаар хэлэлцсэн гол асуудал нь намын бичиг баримтыг солих тухай асуудал байжээ. 

	Энэ бол ТҮҮНИЙ санаа. Энэ санааны гол утга юу вэ? Өнгөнөөс нь харвал зөвхөн техник ажил шиг байгаа нь гол утга. Намын батлах солих нь үнэн хэрэгтээ бол коммунист нэг бүрийг толгой дараалан маш чанд, маш нягт шалгана гэсэн үг. 

	Энэ утгаар авч үзвэл намын доторх цэвэрлэгээ зорилго хангахгүй байгаа юм. Коммунист индэр дээр гараад өөрийнхөө тухай ярина, араас нь найз нь магтана, дайсан нь муулна, аль нь үнэн болох нь бүү мэд, намд байсан хугацаа л гол үүрэг гүйцэтгэнэ. “1917 оны дөрөвдүгээр сараас намын гишүүн” бол ямар ч нүгэлгүй хүн, хэрэв “1905 оноос намын гишүүн” гэвэл ердөө гэгээнтэн гэсэн үг. Ийм цэвэрлэгээ коммунистын жинхэнэ нүүр царайг илчилж чадахгүй байгаа билээ. 

	Намын бичиг баримтыг шалгах бол өөр хэрэг, түүний явцад коммунистын намтрыг бүрэн судална, амьдралынх нь өдөр болгоноор судална, төрөл садны, найз нөхдийн, албан ажлын хэлхээ холбоог судална, хэлж ярьж байсан зүйл, ДЯАК-т буй хавтаст хэрэг сэлтийг судална. 

	Намын бичиг баримтыг солих нь боловсон хүчний хувьсгалын таатай үндэс болно. Коммунист бүр байнгын, суларшгүй, сонор соргог хяналтад байгаагаа мэдэрч байх ёстой. 

	Өнөөгийн нөхцөлд большевик нэг бүрийн эрхэм чанар бол дайсан хэчнээн танигдамгүй багтай байлаа ч гэсэн түүнийг таньж чаддаг байх явдал гэдгийг бүх намд өөрөө биечлэн нийтийн өмнө сануулах хэрэгтэй болсон. Бас коммунист гэдэг нэрийн итгэлийг даагаагүй намын гишүүдэд намын байгууллага нь гишүүний батлах олгохгүй байж болохыг сануулахад хүрсэн. 

	Зургаадугаар сар тун завгүй болж таарлаа. Тэр бээр нисэгчидтэй уулзсан, Губкинтэй Уралын газрын тосны талаар ярилцсан, Каганович Оржоникизе хоёртой хамт Москва-Волгийн сувгийн нэг хэсэгтэй танилцсан, Суваг барих ажил ирэх онд дуусах ёстой, Москва хот таван тэнгисийн -Цагаан далай, Балт, Каспий, Азов, Хар далайн боомт болно. Энэ суваг бол Москваг сэргээн босгох ерөнхий төлөвлөгөөний, ТҮҮНИЙ төлөвлөгөөний бүрэлдэхүүн хэсэг. 

	ТЭР БЭЭР зургаадугаар сарын 8-нд Горкид хэвтэж байгаа Горькийг эргэжээ. Молотов, Ворошилов хоёртой цуг. Тэгээд арав хоногийн дараа, зургаадугаар сарын 18-нд Горький нас барсан. Бүх ард түмний гашуудал зарлаж, талийгаачийг зургаадугаар сарын 20-нд Улаан талбай дээр оршуулжээ. 

	МАНЬ ХҮН Горький нас барсанд харамссан уу? Аливаа хүн заяагдсан цагтаа нас эцэслэнэ. Уран бүтээлчийн хувьд Горький дуусах нь тэр. “Егор Булычев” түүний уран бүтээлийн, мэдээж, оргил нь. “Клим Самгин”-ы тухайд гэвэл тэр балай нуршсан зүйлийг ТЭРЭЭР одоо хүртэл уншиж чадаагүй. Ер нь ч туульс бичих бол Горький хийх ажил биш, туульсын бүтээлд түүхийн томоохон зүтгэлтний дүр хэрэгтэй, гэтэл “Клим Самгин”-д ямархан зүтгэлтний дүр байгаа билээ дээ?! “Бага нас”, “Хүмүүсийн дунд”, “Миний их сургуулиуд” энэ тэр бол Горькийн өөрийнх нь зохиол, сайн зохиол, тэнд жинхэнэ амьдралыг харуулсан, “Клим Самгин”-ых шиг зохиомол амьдрал биш. ТҮҮНИЙ тухай бичих гээд байх шиг байсан, гэхдээ “материал цуглуулсаар” байгаад таарсан, яагаад ч юм бэ, дэндүү удаан цуглуулж дээ. Харин нөгөө “Бүсгүй, үхэл хоёр”-ын тухайд МАНЬ ХҮН, “Энэ ч Гётегийн “Фауст”-аас хүчтэй эд” хэмээсэн нь мэдээж, зулгуйдсан хэрэг. Угаасаа жишихийн аргагүй өөр зүйл шүү дээ. Гэтэл МАНЬ ХҮН тэгж хэлээд зогсоогүй, МАНЬ ХҮН тэгж бичсэн, түүхэнд үлдээсэн, Горькийтэй харилцах харьцаагаа хойч үеийнхний шүүлтээс дээгүүр тавьж буйгаа түүнд харуулж байгаа нь тэр. Утга зохиол судлаачид тэр үнэлэлтийг зуун жилийн дараа юу гэж тайлах нь ТҮҮНД падгүй, харин Горький одоо ТҮҮНИЙ бодлогыг улс орны дотоодод болон даян дэлхийд хэрхэн тайлбарлаж байгаа нь ТҮҮНД чухал. 

	Горький хийх юмаа хийсэн - сэхээтнийг нэгтгэсэн. Ард түмнийг захирахын тулд сэхээтнийг нь устгах буюу худалдаж авах хэрэгтэй. Үгүй ээ, нэг хэсгийг нь устгаж, нөгөө хэсгийг нь худалдан авч айлган барьж байх хэрэгтэй гэж хэлэх нь арай зөв. Горький “Хэрвээ дайсан бууж өгөхгүй байвал түүнийг устгадаг юм” гэж хэлснээрээ тэр үүргээ биелүүлсэн юм. Энэ бол боловсон хүчний хувьсгалд сэхээтний нэрийн өмнөөс түүний оруулсан жинтэй хувь нэмэр. Гэхдээ зохиолчид юу ярьж буйгаа тэр болгон гүйцэд ухамсарладаггүй, гоё хэллэг, цэцэн үг хөөцөлдөн, хэлэх юмныхаа санааг будилуулах нь элбэг, бас яг бодож байгаагаасаа арай өөр юм ярих нь ч бий. Каменев, Пятаков, Бухарин мэтийн шаарнуудын дотор Горькийн хувийн олон найз бий, тэднийг шүүн таслах ажиллагааны үеэр мань эр ямар зан гаргах байсныг бүү мэд. 

	Тийм учраас зөв нас барсан, цагаа олж нас барсан. Нас нөгчсөн ч боловсон хүчний хувьсгалыг сайшаасан: “Хэрвээ дайсан бууж өгөхгүй байвал түүнийг устгадаг юм”. Ийм уриа үлдээлээ, сайхан уриа. 

	Тэр бээр бүхэлдээ, засагт үнэнч байсан. Гэхдээ заримдаа тангарах гэж үзнэ, ноднин Панферовоор өгүүлэл бичүүлж номхруулсан, манайд халдашгүй дархан хүн байхгүй гэдгийг харуулахад хүрсэн. Нөхөр Горький өөрөө урлаг, утга зохиол санал бодлоо чөлөөтэй солилцох орчинд л хөгжих ёстой гэж номлодог шүү дээ. Тэгээд л Панферов өөрийнхөө бодлыг чөлөөтэй хэлсэн нь тэр. 

	Горький бүгдийг ойлгосон. Тэгээд адармаалахаа больсон. Шостакович болон хэлбэрдэгч хөгжмийн зохиолчдыг зад авсан - мань хүн дуугараагүй, уран барилгач Мельников түүний хамсаатан хэлбэрдэгчдийг зад авсан - бас дуугараагүй, зураач - нялагчдыг, түүний дотор Каменевын дүүг зад авсан - бас дуугараагүй. За, эд нар ч яах вэ, шууд утга зохиол биш, зэрэгцээ салбарууд. Харин гуравдугаар сард Булгаковыг тас ороолгосон, энэ бол утга зохиол, Горький бол энд магнай хүн, гэтэл бас ганц үг ганхийгээгүй... 

	Тэглээ ч гэсэн эцэстээ хүртэл найдвартай хүн биш. Арван долоон он үүнийг баталсан, Октябрийн хувьсгалд хэрхэн хандсан нь үүнийг давхар нотолсон. Тэгэхээр боловсон хүчний хувьсгалаар ямар ааш гаргах байсныг бүү мэд. Нөгөө дэлхийн олон нийтийн санаа бодол гэгчийн өмнө нэр нүүрээ алдахгүй гэх ч байсан юм бил үү. 

	Тийм учраас зөв нас барсан, цагаа олж нас барсан. Түүний дурсгалыг мөнхжүүлэх хэрэгтэй, түүний нэр ард түмний сэтгэл зүрхэнд хоногшин үлдэх ёстой. “Хэрвээ дайсан бууж өгөхгүй байвал түүнийг устгадаг юм”. Тэр бээр сэхээтнүүдэд нам, зөвлөлт төрд зүтгэхийн үлгэр дуурайл, өнөөгийн удирдлагад үнэнч байхын үлгэр дуурайл болж үлдэх ёстой. 

	Харин хэн ч нас барсныг эс харгалзан амьдрал үргэлжилж байна. Үргэлжлэх ч ёстой. ТҮҮНИЙ санаачилгаар “Дээд сургуулиудын ажлын тухай”, “Үр хөндөхийг хориглох тухай”, “Хүүхдийн хүмүүжил дэх завхруулгын тухай” зэрэг маш чухал шийдвэрүүд гарлаа. 

	Шинэ төр улсыг бат бэх суурин дээр байгуулах хэрэгтэй. Хувьсгал хуучин дэг журмыг эвдэнэ, гэхдээ шинэ дэг журмыг хувьсгал өөрөө тогтоох ёстой. Хөдөлбөргүй, бат бэх дэг журам. Үүний тулд амьдрал, ахуйн үе улиран шалгагдсан, зөв зүйтэй нь нотлогдсон хэлбэрийг хувьсгал заавал ашиглах ёстой. 

	 

	Долоодугаар сарын 9-ний орой Тбилисиэс Берия утасдав. 

	— Нөхөр Сталин! Гүрж, Азербайжан, Арменд хувьсгалын эсэргүү алан хядах байгууллагыг илрүүлсэн тухай мэдээллийг өнөөдөр хязгаарын намын хорооны товчоо хэлэлцсэн юм. Сонор сэрэмж ноцтой сулруулсан учраас Армены ТХ-ны нарийн бичгийн дарга Ханжянд дутагдлыг нь зааж тулгасан. Ханжян тэр шүүмжлэлийг эрс эсэргүүцсэн. Өнөө орой, нэг цагийн өмнө тэр над дээр ирж, шижээргүй загнан, намайг намын ахмад боловсон хүчнийг хөнөөж байна, намын түүхийг гуйвуулж байна гэж гүжирдсэн. Ер нь жигтэйхэн дэвэрсэн байдалтай байсан, намайг ална гэж занаад, золтой л алчихсангүй, би биеэ хамгаалахын тулд амжиж өрсөөд түүнийг буудчихлаа. 

	Сталин дуугарсангүй. 

	— Нөхөр Сталин, та намайг сонсож байна уу?

	— Сонсож байна гэж Сталин аяархан хариулснаа дахиад чимээгүй болчхов. 

	Берия ч бас дуугарч чаддаггүй. 

	Тэгж тэгж байснаа Сталин, 

	— Аппаратынхаа ажилтнуудад ямар тайлбар хийх гэж байна? гэж асуув. 

	— Амиа хорлосон. 

	— Тэгвэл олон нийтэд юу гэж тайлбарлах вэ?

	— Яг адилхан тэгж хэлнэ гэж бодож байна. 

	— Хэдтэй байсан юм бэ?

	— Гучин тавтай. 

	Сталин чимээгүй азнаснаа, 

	— Маргааш ТХ-ны удирдах ажилтан танай руу ниснэ гэж хэлэв. 

	Тэгээд утсаа тавьчихжээ. 

	Бослоо. 

	Өрөөн дундуураа хэд алхлаа. 

	Хязгаарын намын хорооны нарийн бичгийн дарга Холбооны улсын намын ТХ-ны нэгдүгээр нарийн бичгийн даргыг өрөөндөө буудаад алчхаж. 

	Намын дотор гарч буй анхны тийм тохиолдол. 

	Мэдээж, Берияд өөрийгөө хамгаалсан юм байхгүй л дээ. Ханжян түүнийг алах гээгүй, тэгэх хүн биш, муу хүн, гэхдээ хязгаарын намын хорооны нарийн бичгийн даргыг алж чадахгүй, ямар ял ирэхийг ойлгоно. 

	Берия зүгээр л буудаад алчихсан. Гэхдээ ТҮҮНД шударгаар хэлж байна. Ханжян өөрийгөө алчихсан гээд гэрч нар цуглуулж протокол биччихээд, худлаа хэлж чадах шүү дээ. Юуг ч чадна. Үгүй ээ, ТҮҮНД худлаа хэлж чадсангүй. Гарцаагүй эрүүгийн хэрэгтэн, гэхдээ үнэнч хэрэгтэн. 

	Ер нь Берияд хэцүү байсан л даа. Өвөр Кавказынхан түүнийг хүлээн зөвшөөрөхийг хүсээгүй. 1931 онд Улс төрийн нэгдсэн газрын төлөөлөгчөөс Гүржийн ТХ-ны нэгдүгээр дарга, тэгснээ 1932 онд Өвөр Кавказын хязгаарын намын хорооны нэгдүгээр дарга болчихсон, БХК(б)Н-ын ТХ-ны гишүүн ч биш, ердийн нэгэн чекист. Гэтэл Гүржид намын мундаг мундаг ажилтан, ТХ-ны гишүүд бий шүү дээ. Жишээлбэл, 1903 оны гишүүн Мамия Орахелашвили, 1910 оны гишүүн Картвелишвили, тэд нар өөрсдийгөө Өвөр Кавказын намын байгууллагыг үүсгэн байгуулагчид гэж үздэг, гэтэл Онцгой комиссын мөрдөгч, хэн ч мэдэхгүй Берия гэж нэг юм гараад ирсэн хэрэг. 

	ТЭР БЭЭР 31 онд Цхалтубод амарч байхдаа Бериятай ойртож танилцсан билээ. 

	Тэгэхэд Берия ЗСБНХУ-ын Улс төрийн нэгдсэн газрын Өвөр Кавказ дахь төлөөлөгчийн хувьд ТҮҮНИЙГ хамгаалах ажлыг биечлэн хариуцахдаа 250 чекистээр гурван давхар бүсэлсэн хамгаалалт хийж, өөрөө бүтэн хагас сарын турш ТҮҮНЭЭС холдоогүй. 

	Бүтэн хагас сарын хугацаанд хүнийг таньж болно. ТЭРЭЭР түүнийг сайн судалсан. Берия Өвөр Кавказын бүх удирдагчийн тухай ТҮҮНД дэлгэрэнгүй мэдээлж, хүн нэг бүрийн талаар тагнуулын тодорхой мэдээнүүдийг танилцуулсан. ТЭРЭЭР ӨӨРИЙНХ нь тухай хэн юу ярьж, хэн юу бодож явдгийг мэдэж авсан. Тэдний тухай ӨӨРИЙНХ нь дотроо сэжиглэж явсан зүйл нотлогдсон болохоор Берия шударгаар үнэн зөв мэдээлсэн. Тэд нар хувьсгалын өмнөх Кавказад ТҮҮНИЙ гүйцэтгэсэн жинхэнэ үүргийг тогтоож буйг “түүхийн засвар” хэмээн нэрлэж бүгд эсэргүүцдэг. Тэд нар л “гэрч” юм гэнэ, тэд нар л “шууд оролцогчид” юм гэнэ. Бүх “ахмад большевикуудаас” хамгийн тэвчишгүй нь тэд нар, өөрсдийгөө ТҮҮНТЭЙ адилтгана, өөрсдийгөө ТҮҮН шиг “Өвөр Кавказын хувьсгалт тэмцэлд оролцогсод” гэж сэхүүн зан гаргана. Берия тэднийг зөв ойлгож, яг таньж чаджээ. 

	Берия өөрийнхөө тухай ч ярьсан. Дэлгэрэнгүй ярьсан, чухам хэр шударга ярьсныг хэн ч мэдэхгүй. Сухумийн ойролцоо Мерхеули гацаанд төрсөн, Бакуд техникийн дунд сургуульд суралцсан, 1917 оны гуравдугаар сард намд элсэж, нууц байдалд ажиллаж байсан. Намын байгууллагын даалгавраар мусаватын нууц тагнуулын албатай холбоо тогтоосон. 

	Берия энэ тухай онцгой цохож, энэ шийдвэрийг гаргасан Бакугийн намын хорооны бүх гишүүнийг толгой дараалан нэрлэж, тийм даалгавар өгснийг нотолсон тэдний гарын үсэг бүхий бичиг хүртэл үзүүлсэн. 

	ТЭРЭЭР тэр цаасыг нь харалгүй, цааш нь болгосон. Тэр цаас яг ёсоороо байгааг ойлголгүй яах вэ, тийм биш бол Берия үзүүлэхгүй. Харин энэ хүн мусаватын тагнуулын албатай холбоотой байсан юм чинь өөрийнх нь гарт орлоо гэсэн үг. Өдөөн хатгагч гэдгээр хүнийг буудан алахын цагт нууц тагнуулын албанд намын даалгавраар очсон уу, сайн дураар очсон уу гэдгээ баталж байх хугацаа түүнд олдохгүй. 

	Ямар ч атугай энэ хүн зүтгэж чадах хүн, зүтгэх ч болно, бас яаж зүтгэхээ мэдэх хүн байна. МАНЬ ХҮН Цхалтубод байхдаа л Өвөр Кавказын ихэмсэг явцуурагчдын учрыг олох хүн чухамхүү Берия мөн гэж шийджээ. Харин үүнийг хэрэгжүүлэхийн тулд зохих эрх мэдэлтэй байх ёстой. 

	Улс төрийн нэгдсэн газрын удирдлагын суудал дээрээс мань эр тэднийг дийлэхгүй. Өвөр Кавказад боловсон хүчний хувьсгал хийхийн тулд тэр Өвөр Кавказын намын удирдагч байх ёстой. Гагцхүү тэр өндөрлөгт байснаар хэрэггүй хүнээс салж, хэрэгтэйгээ тавин, хүмүүсийг сольж хольж чадна. 

	ТҮҮНИЙГ Москвад буцаж ирсний яг дараа, 1931 оны намар Гүрж, Азербайжан, Арменаас Өвөр Кавказын хязгаарын намын хорооны удирдлагад байдаг бүх хүн ТХ-нд дуудагджээ. Тэр зөвлөгөөнөөр юу хэлэлцэх гэж буйг зарлаагүй. МАНЬ ХҮН эдийн засаг, үндэсний ажил явдал, бас бус зүйлийн тухай цаг орчим тогтуун сайхан ярьсан, бүх юмыг аятай сайхнаар хийхийг бодож л дээ. 

	Дуусаад босохдоо, 

	— Хязгаарын намын хороог бид нар ингэж бүрэлдүүлбэл ямар вэ? Нэгдүгээр нарийн бичгийн даргаар Лаврентий Картвелишвили, хоёрдугаараар Лаврентий Берия? гэж хэлжээ. 

	Тэр бээр цаадуул нь энэ саналыг яаж хүлээж авч буйг тодхон харав: Нүд нь бүлтийгээд, хэл нь татчихсан юм шиг болцгоосон, тэр битгий хэл, МАНЬ ХҮН аль хэдийн босчхоод байхад тэд нар босох ухаанаа олохгүй байжээ. 

	Зөвхөн Картвелишвили өөрөө л, 

	— Би энэ муу гайхалтай цуг ажиллахгүй гэж эрсхэн хариулсан. 

	Лаврентьев гэдэг цолтой Лаврентий Картвелишвили ӨӨРТ нь ингэж хариулж зүрхэлсэн юм даа. Ингэхэд, 31 он ч тэд нар яггүй зоргоороо байсан үе дээ. 

	Бүгд жуумалзацгаасан. Орахелашвили, Мусабеков, Буниат-Заде энэ тэр гээд цөмөөрөө. Тэр ч байтугай, намын хорооны жирийн ажилтан, зохион байгуулах хэлтсийн дарга Снегов хүртэл жуумалзсан. Та нарын энэ жуумалзсаныг мартана байгаа даа, гайгүй байлгүй. 

	Ганц Ханжян л жуумалзаагүй. Таг чиг хүрлийгээд сууж байсан, жуумалзах мөч биш гэдгийг ойлгож байж. Зальтай толгой. Зальтай гэдэг чинь аюултай хүн гэсэн үг. 

	Тэгээд МАНЬ ХҮН, 

	— За, яах вэ, харьцгааж бай. Асуудлыг ажлын журмаар шийдье гэж хэлсэн. 

	Тэгээд өөрийнхөөрөө болгосон нь мэдээж. Лаврентий Картвелишвилийг (ТЭРЭЭР зөвхөн Лаврентьев гэдэг нэрээ хэрэглэж байхыг түүнд тушаасан) Сибирьд намын ажилд явуулаад, Мамия Орахелашвилийг нэгдүгээр дарга, Берияг хоёрдугаар дарга болгожээ. 

	Хэдэн сарын дараа Орахелашвилийг Москвад шилжүүлэн авчирч Марк-Энгельс-Лениний институтийн орлогч захирлаар томилжээ. 

	Берия Өвөр Кавказын хязгаарын намын хорооны нэгдүгээр дарга болов. 

	Энэ таван жил арай хүрэхгүй хугацаанд өөрийгөө сайн харууллаа. Районы намын хорооны бүх дарга нарыг сольсон, аппаратын ажилтнуудыг бүгдийг нь шигшиж эргүүлсэн, Өвөр Кавказын хэмжээнд боловсон хүчний хувьсгалыг амжилттай хэрэгжүүлж байна, Ягода, Ежов энэ тэрийн оролцоогүй өөрөө хэрэгжүүлж байна, ӨӨРТЭЙ нь шууд харьцдаг хүн. Ягода, Ежов хоёр тэнд хэрэггүй. Берия ТЭР хоёр л Кавказын байдлыг илүү сайн мэднэ. 

	Азербайжанд өөрийн хүнтэй болчихсон. Тэр нь Багиров. Багиров Мусабеков болон бусад сэтгэл дундуур хүмүүсийн учрыг олсон. Сэтгэл дундуур байдал, мэдээж, үлдсэн, гэхдээ тэр байдал тийм хүмүүсийнхээ хамт удахгүй алга болно. 

	Харин Армени бол Бериягийн хувьд хатуу бүлх. Ханжян бол хоолойд тээглэсэн яс. Ханжян Берияг хүлээн зөвшөөрөөгүй, яаж зөвшөөрч чадах вэ. Яагаад Ханжян өөрөө биш, Берия байдаг билээ? Өөрөө 1930 оноос Армены намын ТХ-ны нэгдүгээр дарга байгаа юм чинь. Өөрөө бол жинхэнэ намын ажилтан, Берия бол до яамных, томилолтын хүн, яах гэж томилогдсон нь нийтэд тодорхой. Тийм учраас Ханжян армянчуудаа тас өмөөрнө, тэр ч байтугай нөгөө гэгээрлийн ардын комиссар Степаняныг хүртэл хамгаалсан. Хэн гэдэг билээ дээ? Нерсикийг. Нерсик Степаняныг. Тэр муу нохойн гөлөг Бериягийн “Өвөр Кавказын большевик байгууллагуудын түүхийн асуудалд” гэдэг номыг шүүмжилсэн байхад түүнийг хамгаалсан. 

	Берия энэ номыг ТҮҮНИЙ даалгавраар бичсэн. Энэ ном бол Авель Енукизегийн зохиомол хуурамч зүйлийн няцаалт. Уг номд бүхэлд нь большевик намд, түүний дотор Өвөр Кавказад ТҮҮНИЙ гүйцэтгэсэн үүргийг зөв тусгасан юм. Берия юуных нь зохиолч байх вэ, номд дутагдал бий л дээ. Бас өөрөө бичээгүй гэх ч хов жив бий. Тэр ямар хамаа байна? Хэрэгтэй л ном. Энэ бүгдэд ойлгомжтой. Гэтэл Степанян тэр номыг шоолж, олон гуйвуулгатай хуурамч шинжлэх ухааны барилаар бичигдсэн гэх маягаар шүүмжилсэн. Степанян хэний эсрэг ингэж байна? Бериягийн эсрэг үү? Үгүй ээ, ӨӨРИЙНХ нь эсрэг, намын түүхэнд ТҮҮНИЙ жинхэнэ үүргийг сэргээн тогтоохын эсрэг тэгж байхгүй юү. Берия түүнийг ардын дайсан гэж буудан алахыг шаардсан. Ханжян тэгүүлээгүй. Степаняныг шүүсэн, гэхдээ буудан алахыг зөвшөөрөөгүй. Хэнд ч гар хүргэхгүй байсан юм. Зальтай толгой. Хоёр нүүрт. 

	Гучин хоёр бил үү, гучин гурван онд Сочид байхад нь ТҮҮН дээр хэсэг армян ирснийг ТЭРЭЭР нэхэн санав. 

	Идэж ууж сууцгаасан. Дараа нь сэхээвч рүү гарцгаасан, нар төөнөж байсан цаг. Ханжян ТҮҮНИЙ хөл рүү харснаа, 

	— Та савхин гуталтай халууцахгүй байна уу? гэж асуусан. 

	Заяагүй золиг! Энэ чинь ТҮҮНИЙ бүхэнд ижил дасал болсон дүр шүү дээ. Жолоодогчийн дүр. Ард түмэн ТҮҮНИЙГ ийм л дүрээр мэднэ, улс орон, даян дэлхий энэ л дүрээр мэднэ. Эелдэгхэн, санаа тавьж инээмсэглэн асуусан. Дооглож асуусныгаа тэр инээмсэглэлээрээ ТҮҮНЭЭС нууна гэж бодсон. Увайгүй шаар!

	— Үгүй ээ! гэж МАНЬ ХҮН Ханжянд хариулсан. — Халууцахгүй байна. Харин шүд рүү дэлсэх, хоншоор руу нулихад амар байдаг юм. 

	Ханжян эелдэгхэн инээмсэглэсэн. Гэхдээ яг ойлгосон. Тэгээд, мэдээжийн хэрэг, улам том дайсан болсон. 

	Хэдий тэгэвч холбооны улсын коммунист намын Төв Хорооны нэгдүгээр даргыг өрөөндөө буудаж ална гэдэг бол онцгой этгээд явдал. 

	Оржоникизе Кобакизег алгадсаныг дуулаад Ленин яаж бухимдаж байлаа даа. Оржоникизег бараг намаас хөөхийг шаардаж байсан. Гэтэл Кобакизе гэж юу юм бэ? Гүржийн коммунист намын ТХ-ны ердийн нэг гишүүн, зүгээр ч үгүй нугалааных... 

	Ханжян, гарцаагүй, увайгүй шаар! Тэглээ ч гэсэн ямар ч мөрдлөггүй, ямар ч шүүхгүй өрөөндөө түүнийг буудаж алж болох уу?

	Нөгөө талаас Берияг алдах уу?

	Сталин Поскребышевт утасдаж Маленковыг өөр рүүгээ дуудахыг тушаав. 

	Маленков ирлээ. 

	Сталин түүн рүү ёозгүй харав. 

	Нэлээн удаан тэгж харлаа. 

	Сталин эсвэл нэг юманд сэтгэл гонсгор байгаа, эсвэл нэг ноцтой даалгавар өгөх гэж байгааг Маленков ойлгов. 

	Сталин Маленковыг суу ч гэсэнгүй, өрөөн дундуураа холхих зуур, 

	— Өнөөдөр Бериягийн өрөөнд Ханжян өөрийгөө бууджээ. Сонор сэрэмж алдсан гэж хатуу зэмлэснийг даасангүй. Маргааш өглөө нисэхээр онгоц захиалаад Тбилисид оч. Бүх зүйлийг тайван өнгөрөөх талаас нь анхаараарай гэж хэлэв. 

	Тэгээд хэсэг чимээгүй болсноо ингэж нэмэв:

	— Гол зүйл. Берия өнөөдөр надад утсаар ярьсан бүх юмаа цаасан дээр буулгаж, гарын үсэг зурж, дугтуйлж, лацдаж, тамгалаад танаар надад ирүүлэг. Үүнийг түүнд уламжлаарай. Та буцаж ирээд тэр дугтуйг надад биечлэн өгөөрэй. Бериягийн бичих цаас хэний ч нэр дээр, миний болон бусад аливаа хүний нэр дээр хаяглагдах ёсгүй. Зүгээр баримтын тодорхойлолт, гарын үсэг хоёр л байх юм. Гүйцлээ! Ёсоор болго!

	 

	Хоёр хоногийн дараа Сталин Маленковын авчирсан дугтуйг нээв. Берия ТҮҮНИЙ тушаасан ёсоор бүх зүйлийг биечлэн хийж Ханжяныг ямар нөхцөл байдалд буудаж алснаа дэлгэрэнгүй бичиж ирүүлжээ. Хаяггүй захидал. Сталинтай утсаар ярьсныгаа хэлээгүй, ер нь ТҮҮНИЙ нэрийг дурдаагүй байв. 

	Сталин Бериягийн захидлыг хувийнхаа нууцын шүүгээнд хийлээ. 

	 

	Түүнээс хойш бас хоёр өдрийн дараа Сталин Ежовтой цуг ДЯАК-ын удирдлага-Ягода, Агранов, Молчанов, Миронов нарыг хүлээж авав. 

	Байдлыг Молчанов танилцуулав. 

	Сталины сэтгэл ханасангүй. 

	— Үнэмшил муутай байна. Зөвхөн ам мэдүүлэг. Баримт хэрэгтэй, захидал, тэмдэглэл... 

	— Тийм баримт байхгүй гэж Молчанов хариулав. 

	— Баримт байхгүй хэмээн Сталин түүний үгийг давтав. — Тэгвэл юу байна? Яриа юу? Хэнтэй ярьсан яриа вэ? Седовтой юу? Үнэмшилгүй байна. Троцкий өөрөө заалт, даалгавар өгөх ёстой. Гольцман Седовоос заалт авсан гэж зүтгэж байна. Гольцман худлаа хэлж байгаа юм биш үү? Тэр чинь Седовтой биш, Троцкийтэй уулзсан юм биш үү?

	Мочанов зөрсөнгүй, тэгэхээр анхааралдаа авлаа гэсэн үг. Ягода, Агранов хоёр ч дуугарсангүй, бас анхааралдаа авлаа гэсэн үг. 

	Дараа нь мөрдлөгийн явцыг Миронов илтгэж, хэн ямар мэдүүлэг өгсөн, хэн өгөхгүй ярдагласаар байгааг танилцуулав. 

	Сталин гайхасхийн магнайгаа үрчийлгэв. 

	— Каменев хүлээхгүй байна ий? Нээрээ юү?

	— Тийм, хүлээхгүй байгаа. 

	— Үнэхээр хүлээхгүй байна гэж үү? хэмээн Сталин хорсолтой асуув. 

	— Тийм. 

	— Өчнөөн хэрэг хийчхээд хүлээдэггүй ээ?

	— Тийм. 

	— Амь насандаа харамсахгүй байна уу?

	Миронов дал мөрөө хавчив. 

	— Бас хүүхдүүдийнхээ амь насанд харамсахгүй байна уу?

	Миронов дуугарсангүй. 

	— Тэднийх хоёр хүүтэй. Үнэхээр томыгоо ч, багыгаа ч өрөвдөхгүй байна уу?

	Миронов юу гэж хариулах ухаанаа олдоггүй... 

	— Та яагаад чимээгүй байна? Би танаас асууж байна?

	— Харамсаж байгаа гэж би бодож байна

	— А-аан, та тэгж бодож байгаа юм байж! гэж Сталин шазвалзав. — Тэгвэл Каменев, эсвэл Зиновьев, эсвэл өөр хэн нэгэн мэдүүлэг өгөхгүй байна гэж надад битгий ярь гээд бүгдийг нь муухай харлаа. — Тэд нар юу ч хийлээ гэсэн, ямар ч арга хэрэглэлээ гэсэн түүхийн хүрдийг зогсоож чадахгүй гэж тэдэнд хэлээрэй. Тэд нар эсвэл турсагаа аварна, эсвэл үхнэ, яг ингэж уламжлаарай! Амь насаа авч үлдье гэж байгаа бол мэдүүлэг өгцгөөг! Цаадуултайгаа ажилла, мэдүүлгээ зуугаад хэвлийгээрээ мөлхөөд иртэл нь жаахан ажилла!

	Хэн ч дуугарсангүй. Сталиныг ууртай байхад болгоомжгүй үг хэлсэн хүн баларч мэдэх билээ. 

	Сталин түр азнаснаа нам дуугаар тайван үргэлжлүүлэв. 

	— Зиновьев хэрвээ сайн дураараа шүүгдвэл, ил шүүхээр шүү, тэгээд бүх буруугаа хүлээвэл түүний амийг хэлтрүүлнэ. Эс тэгвэл түүнийг цэргийн шүүхээр шүүнэ. Тэгээд буудан ална. Хуучин болон өнөөгийн түүний талынхныг бас буудан ална. Өөрийнх нь амь нас өөрт нь хэрэггүй юм гэхэд, намаг руу татаж оруулсан бусад хүмүүсийнхээ амь насыг бодог л дээ. Түүнд үүнийг уламжлаарай. 

	 

	Ягода, түүний туслахууд гарцгаалаа. 

	Сталин босож өрөөн дотуураа хэд алхав. Ежов бас өндийтөл Сталин түүнийг суу гэж дохив. 

	— Эд нар яг хэдэн хүнийг бодитойгоор шүүхэд өгч чадах бол?

	— Арван зургаа. 

	— Тэдний чинь найм нь эрхбиш гайгүй зиндааных, бусад нь юу ч биш гээд Сталин тамшаалав. 

	— Бусад нь гүйцэтгэгчид гэж Ежов болгоомжтой өчив. 

	Сталин түүнийг сонсоогүй мэт үргэлжлүүлэв. 

	— Бараг дөрвөн зуугаад хүн авчирчхаад дөнгөж арван зургаахныг нугаллаа гэнэ ээ. Мөн ч сайн ажиллаж байна шүү, хэлэх үг алга. 

	Энэ зэмлэл Ягодад хамаарч буйг Ежов сайн ойлгож байв. 

	— Миронов, Молчанов хоёр сайн ажилтан, ялангуяа Миронов, гэхдээ тэд нар хэлбэрдэгчид, яль шаль юмаар ёсорхогчид, тэдэнд протокол л байвал бүх юм болох нь тэр! Яагаад тэр вэ? Протоколоор хаяагаа манах санаатай, ямар нэг юм болбол протоколоор хаацайлж, биедээ хир халдаахгүй гэж тэр. Гэтэл “ямар нэг юм болбол” гэж юу вэ? гэсэн асуулт гарч байна. Юуных нь “ямар нэг юмнаас” тэд айгаад байна вэ? Зөвлөлт засгийг унана гэж айгаа юу? Хэрвээ Зөвлөлт засаг унах юм бол ямар ч протокол тэдэнд тус болохгүй, хэн ч тийм цаасыг харахгүй, хамгийн түрүүнд тэднийг л дүүжилнэ. Тэд юунаас айгаад байна аа? Намын удирдлага солигдохоос айж байна уу? Тэгэх вий гэж хаяагаа манаж байна уу? Харваас, чухамхүү тэгж л хаяагаа манаж байна. Тэд нар Ягодын хүмүүсийг ч хэлэх үү. Гэтэл Ягода шүүн таслах ажиллагааны бэлтгэлийг зориуд саатуулж байна. Гэхдээ удирдлага солигдохоос болгоомжилж буй бус, удирдлага солигдоно гэж горьдож байна, удирдлага солигдоно гэж итгэж байна. 

	Сталин ширээ рүү очиж, Ягода, түүний туслахуудын сууж байсан сандлыг дотогшлуулав. 

	— Гэхдээ энэ шүүн таслах ажиллагааг хэрэгжүүлэг, түүнд саад хийх хэрэггүй. Харин тэр нөхөр энэ ажиллагааныхаа явцад дараачийнхныг бэлтгэх ёстой. Энэ ажиллагаагаар зиновьевчуудыг дуусгах хэрэгтэй, дараачийнхаар нь троцкийчуудыг... Нэр усыг нь одоо хэлцгээг... Нэр, нэр, бас дахин нэр. Хэчнээн мундаг хүний нэр гарна, төдий чинээ сайн. Ягодаас, түүний туслахуудаас, мөрдлөгийн бүх хэсгээс үүнийг шаардах хэрэгтэй. Та энэ аппаратын ажлыг тулж авч үзэж, яваандаа мөрдлөгийг гартаа авах нь зүйтэй гэж бодож байна. Ягода - найдваргүй хүн. Гэхдээ давтан хэлэхэд, энэ ажиллагааг, Зиновьев, Каменевыг шүүн таслах ажиллагааг тэр эцэст нь хүргэж гүйцээх ёстой. 

	Сталин өрөөнд дотуураа зугуухан алхалсаар. 

	Сталин түүнд одоо нэг чухал зүйл, магадгүй хамгийн гол зүйлээ хэлэх гэж буйг Ежов ойлгон мэдрээд тэвчээртэй хүлээзнэв. 

	— Троцкийчууд бүгд цэргийн хүмүүс явсан улс. Тэднээс олон хүн армид үлдсэн. Дивиз командлагч Шмидт, жишээ нь, 23 онд сөрөг хүчний төлөө саналаа өгч байсан, хожим тэднээс холдсон гэлцдэг, гэвч хэн үүнд итгэх вэ, Примаковын дотнын нөхөр. Шмидт, Примаков хоёрыг, мэдээж, нөхөр Якир хамгаална, гэхдээ нөхөр Якир мөрдлөг дуусахыг хүлээг. Дивиз командлагч Путна 23 онд бас сөрөг хүчний төлөө санал өгч байсан. Хуурамч хүн, Тухачевскийн шавь, дотнын нөхөр, тэдний хэлхээ холбоог шалгах нь зүйтэй, Путна найз, ивээгчийнхээ тухай-нөхөр Тухачевскийн тухай юу ярих нь сонин байна. Нөхөр Тухачевский Германы цэргийн хүрээнийхэнтэй ямар холбоотой нь онцгой сонин байх биз гэж бодож байна. Та материалаа аваад ирсэн үү?

	— Тэгсэн гээд Ежов хавтсаа нээв. 

	— Ярь даа, таны тэнд юу байна?

	Ежов хавтсан дотроосоо хамгийн дээд талын хуудсыг авлаа. 

	— Намтар нь байна. 

	— Хэрэггүй. Түүний намтрыг би мэднэ. Германы тухайд юу байна?

	Ежов өөр нэг хуудас гаргалаа. 

	— Юуны өмнө Германд олзлогдсонтой холбогдсон зүйл. Анх удаа 1915 оны хоёрдугаар сарын 19-нд Карпатад олзлогдож далайн эргийн Штральзунд хэмээх цэргийн олзлогдогсдын лагерьд хоригдсон. Оргосон. 3 долоо хоногийн дараа Швед рүү явах завь хайж байгаад баригдсан. Мекленбургт Бадштуерийн шоронд орсон, тэндээсээ оргоод Данийн хил дээр баригдаж, Мюнстерийн орчим цэргийн лагерьд орсон, бас оргож Голландын хилээс 30 метрийн зайд баригдсан. Үүний дараа Кюстриний цайзад хоригдсон, газар доогуур нүх ухаж оргох гэж байгаад тэндээ баригдсан, тэгээд удаа дараа оргосон олзныхонд зориулсан Баварын Ингольштадт цайзад хоригджээ. Тэндээсээ 1917 оны намрын сүүлээр оргосон, ийнхүү тав дахь удаагийнх нь орголт амжилттай болсон. 

	— Тэр Баварын цайзаас чинь Оросын хил хүртэл хэр зайтай юм бол? гэж Сталин асуув. 

	— Мянга нэг зуун хорин километр. 

	— Тийм зайг яаж туулсан юм бол? Оросын офицер хүн?

	— Тэр герман, франц хэл чөлөөтэй мэднэ. 

	— Дайсан улсын нутгаар тийм их зам туулахад хэл мэдэх төдий ч хангалтгүй дээ. Хэн түүнд туслаа вэ?

	— Энэ тухайд мэдээ байхгүй. Тэр Черновецкий гэдэг офицертой хоёулаа оргосон юм. Гэтэл түүнийг гурав хоногийн дараа барьсан, харин Тухачевский баригдаагүй. 

	— Нэг нь баригдаж, нөгөө нь явчхаж. Сонин л юм байна. Мөрдөж мөшгөөд нэгийг нь бариад авч, нөгөөг нь барьж авалгүй, мянган километр чөлөөтэй явуулчхаж. Сонин, их сонин байна. Цааш нь!

	Ежов өөр нэг хуудас авав. 

	— Одоо албан ёсоор очиж байсан тухайд. Тухачевский Улаан Армийн дээд командлалаас Рейхсверийн дэргэд томилогдсон холбоо барих офицерын хувьд анх 1923 онд Германд очсон. Герман-Зөвлөлтийн Рапаллийн гэрээний дагуу зөвлөлт-германы цэргийн яриа хэлэлцээ, хэлэлцээрүүдийг бэлтгэх ажилд оролцсон, хожим цэргийн хэлэлцээр байгуулагдсаны дараа хянан шалгах ажилд оролцсон, түүнээс хойш 1926-32 оны хооронд цэргийн салбарын хамтын ажиллагааны асуудлаар хоёр удаа очсон. Энэ яриа хэлэлцээ, эдгээр хэлэлцээр манай нутаг дэвсгэр дээрх, тодорхой нэрлэвэл, Липецк, Казань, Харьков хотууд дахь германы цэргийн объектуудтай хамаатай байсан учраас Тухачевскийн гарын үсэгтэй баримт бичиг германчуудаас хойш тэнд үлдсэн байх нь дамжиггүй. Тухачевский энэ оны хоёрдугаар сард Английн хаан Y Георгийн оршуулгад оролцоод буцахдаа Берлинээр сүүлчийн удаа дайрч өнгөрсөн. 

	— Цэргийн дээд удирдлагынхнаас Германд очсон өөр хэн хэн байна?

	— Якир, Уборевич, Эйдеман, Тимошенко нар Германд ерөнхий штабын академид суралцсан. 

	Тэгээд гэмшингүй байдалтай, 

	— Бусад зарим хүн суралцаж байсан, очиж байсан гэв. 

	Нэрсийг бэлтгээгүй учир гэмшингүй царайлжээ. 

	Сталин үүнийг ойлгоод хатуу үүрэг өгөв:

	— Германтай холбоотой цэргийн бүх хүний жагсаалт гаргаарай. Тэд нар бүгдээрээ германы тагнуул байх албагүй нь мэдээж. Жишээлбэл, нөхөр Тимошенко байна, түүнийг ном сургахаар явуулсан, тэр ч суралцаж байгаад ирсэн. Харин хэр зэрэг суралцсаныг бид харах болно. Гэхдээ цэргийнхээ албанд сайн зүтгэж байгаа шүү. Ард түмнээс гаралтай энгийн хүн, харин Якир, Уборевич, Эйдеман бас бус хүнийг нягт шалгах хэрэгтэй. 

	Сталин чимээгүй явж цонх руу очив. Цаг нь болсон уу, арай болоогүй юу? Бүх юм Ежовын гарт байх ёстой, үүнийг Ягодад итгэмжилж болохгүй. Ягода сануулчхаж мэднэ. Гэхдээ одоо Ягодаг Ежовоор солих эртэднэ. Тэгсэн ч одоо эхлэх хэрэгтэй, Ежов амаа мэдэж ярьдаг хүн юм чинь. 

	Сталин цонхноос холдож, өөрийнхөө сандал дээр ирж суугаад Ежов руу тугалган харцаар харав. 

	— Нөхөр Тухачевский аман дээрээ бол Германы атаат дайсан. Ачир дээрээ бол германы генералуудын хүрээнд олон найзтай гэж би бодож байна. Түүний намтар үүнийг тодорхой өгүүлж байна. Нөгөөтээгүүр манай цэргийнхэн ч, германы цэргийнхэн ч аль аль нь намын удирдлагаас хагацахыг хүсэж байна. Германы тагнуулын алба цэргийнхний хэлхээ холбооны тухай мэдээлэлтэй байгаа гэж бодож байна. Бидэнд тийм мэдээлэл алга, харамсалтай нь германы тагнуулын алба манайхаас дээр ажиллах юм. Тэр мэдээллүүдээ бидэнтэй хуваалцвал германы тагнуулын албаны эрх ашигт хэр нийцэхийг би мэдэхгүй байна. Гэхдээ тэр мэдээллийг олж авах гэж оролдох хэрэгтэй. Биелүүлэх боломжтой зорилт гэж бодож байна. Харин үүнийг биелүүлэх ажилд Зиновьев, Каменев нарыг шүүн таслах ажиллагааны дараа орох хэрэгтэй. 

	Тэгээд бодосхийснээ, 

	— Ягода бол найдваргүй хүн гэж түрүүн хэлснээ давтан өгүүлэв.

	Горькийн сурганы дээдийн химийн лабораторид хийсэн гэх бөмбөгтэй холбогдсон хувилбар хэрэггүй болжээ. Төмөр бөмбөлгүүдийг шүүх хурал дээр эд мөрийн нотлох баримт болгож гаргаж тавьсангүй. Горький хотод Дьяковын зохиомлоор бүрдүүлсэн баримт бичгийг хэрэгт хавсаргаж, яллагдагсад алан хядах үйлдэл бэлтгэж байсны нэг гэрч болгон шүүх хурал дээр ашиглажээ. 

	Гэхдээ энэ бол улс орныг тэр аяар нь хамарсан аварга том хуйвалдаан байсныг нотолно гэхэд даанч хариугүй баримт. Үүнийг зөвхөн Шарок ч биш, ер нь бүгдээрээ ойлгож байжээ. 

	Хуучин сөрөг хүчнийхнийг шантраах оролдлого үр дүнгээ өгсөнгүй. Шорон, цөллөгөөс авчирсан дөрвөн зуун хүнээс дөнгөж хоёр нь хэрэгтэй мэдүүлэг өгчээ. Нэг нь Троцкийн хувийн хамгаалалтын албаны дарга байсан Дрейцер, нөгөө нь Гадаад хэргийн Ардын Комиссариатын хариуцлагатай ажилтан Гольцман. Энэ хоёр дэндүү цөөднө. ЗСБНХУ-ын нутагт байгаа алан хядах төвийг Троцкий хилийн чанадаас удирдаж байсныг нотлохын тулд Гитлерийг засгийн эрхэнд гарахын өмнө Москвад ирсэн германы дөрвөн коммунистыг золиосонд гаргахдаа хүрчээ. Германы коммунист намын төв хэвлэл “Роте Фане” сонины ажилтан байсан Фриц Давид, Германд зөвлөлтийн сурвалжлагч хийж байсан Конон Берман-Юрин, мэс засалч Натан Лурье, эрдэмтэн Мойсей Лурье дөрөв. Тэд коммунистынхаа үүргийг биелүүлж, хэрэгтэй мэдүүлэг өгөх ёстой болжээ. Мэдээжийн хэрэг, хариуд нь амь насыг нь даана хэмээж. 

	Мөрдлөгийн хэсгүүд ийм хүчээр гол долоон яллагдагч руугаа дайрч дээ. Хуучин зиновьевчууд нь Зиновьев, Каменев, Бакаев, Евдокимов дөрөв, хуучин троцкийчууд нь Смирнов, Мрачковский, Тер-Ваганян гурав. 

	Эднийг мөрдөх ажлыг Сталин биечлэн хянаж чиглүүлж байгааг Шарок Вутковский, Молчанов хоёрын санаандгүй цухуйлгасан үгнээс хар авчээ. 

	Хуучин троцкийчуудын хэцүү нь юу вэ гэхээр, тэд нар, жишээ нь, Иван Никитич Смирнов шиг 1933 оны нэгдүгээр сарын 1-нээс шоронд ял эдэлж байсан гэдгээр ямар ч хэрэгт холбогдолгүйгээ нотолцгоож байгаа юм. Тэд алан хядах үйл ажиллагааг шоронгоос яаж удирдах юм бэ?

	Гэвч Сталин үүнийг хэрэгсэхийг хүссэнгүй. Тэр бээр, 

	— Смирновыг Мрачковскийтэй ханинд нь мөрд гэж тушаажээ. 

	Сталин яагаад чухамхүү Смирновыг буудан алах гээд байгааг тааж цөхөх юмгүй. Иван Никитич Смирнов 1899 онд 17 насандаа намд элссэн, хаант засгийн шорон, цөллөгт олон жил суусан хуучин ажилчин, идэвхтэй нууц хувьсгалч, иргэний дайнд Колчакийг дарсан хүн, хэдийгээр сөрөг хүчинтэй хэсэг зуур нэгдэж байсан боловч намын дотор гойд нэр хүндтэй. Харин Сталиныг Ерөнхий нарийн бичгийн даргаас өөрчлөх тухай Лениний шаардлагыг биелүүлэх гэж тухайн үед их улайсан хүн. Сталин түүнд хэрэг тулган хүлээлгэснээр шүүх ажиллагааг илүү үнэмшилтэй болгохын зэрэгцээ өсөж сэтгэлийнхээ бахыг бас хангана. 

	Сталин бүр иргэний дайны үеийн хоёр найзыг ханинд нь мөрдөхийг даалгасан нь тэдний нөхөрлөлийг хамсаатны холбоо сүлбээ болгон гуйвуулах гэсэн санаа. Нэмэрт нь Мрачковский Смирновын үгнээс гардаггүй учраас Смирнов буугаад өгвөл Мрачковский ч бууж өгнө. Энэ хэргийг мөрдөх болсон Слуцкий ийм удирдамжтай эхлэв. 

	Слуцкий гадаад хэлтсийн дарга, дээгүүр зиндааны түшмэл учраас ДЯАК-ын удирдлагын нэрийг барьж ярина. Смирнов Мрачковский хоёрыг аргаар үзнэ үү гэхээс биш эрүү шүүлтийн хатуугаар нугална гэж байхгүй. Аргыг олж магадгүй хүн бол Слуцкий мөн. Төрөлхийн жүжигчин шинжтэй, сайхан халгиж цалгина. 

	Гэтэл алан хядах үйл ажиллагаанд оролцсоны учир яллах гэж байгааг Смирнов сонсоод, 

	— Наадах чинь бүтэхгүй. Би 1933 оны нэгдүгээр сарын 1-нээс шоронд сууж байгаа, та нар миний эсрэг юу ч нотолж чадахгүй гэж өчжээ. 

	— Иван Никитич, бид ерөөсөө ямар нэг юм нотлох гэсэн юм биш гэж Слуцкий эелдэгхэн өгүүлэв. — Та хэргээ хүлээхгүй бол шүүх хурал энэ тэр гэхгүй шууд Онцгой зөвлөгөөний тогтоолоор таныг буудан ална. Шүүх хурал дээр бусад яллагдагсад таныг алуурч, алан хядагч гэдгийг жигшин илчилж, Зөвлөлтийн ард түмэн таныг тийм л байдлаар тогтоож авна. Харин та Улс төрийн Товчооны саналыг биелүүлж, Троцкийг бүрмөсөн илчлэхэд намдаа тусалбал амь насыг тань хэлтрүүлж, яваандаа танд дүйцэх нэр төртэй ажил өгнө, тэгээд эцсийн эцэст бүх юм мартагдана. 

	Смирнов тохуурхсан янзтай түүнийг чимээгүй харлаа. 

	— Та надад итгэхгүй байна уу? гэж Слуцкий асуув. 

	Смирнов нэг ч үг дуугарахгүй, нөгөө л янзаараа түүнийг харсаар. 

	— Иван Никитич хэмээн Слуцкий улам эелдэг царайлав. — Та 27 оноос хойш намтай тэмцэж байна, одоо юу юугүй арван жил болох нь. 1929 онд та сөрөг хүчнээс салсан л даа, гэхдээ зэвсгээ бүрмөсөн орхиогүй. Үүнээс болоод даруй арван жил та социалист байгуулалтад оролцохгүй байна, та намын бахархал, ажилчин ангийн бахархал байтлаа арван жил ард түмнээс тусгаарлагдаж, шорон, цөллөгөөр хоног төөрүүлж байна. Гэтэл энэ хар дарсан зүүд шиг юмнаас ганц дохиод салах боломж танд байна. Иван Никитич, та сайн бод! Яг ангалын ирмэг дээр ирчхээд байна шүү. Ийм сайхан баатарлаг амьдралыг ингэж арчаагүй төгсгөх юм уу? Хэнээс болж гээч? Лев Давыдовичоос болж уу? Гэтэл тэр чинь нэгэнт өнгөрсөн. Чухамдаа та бол сөрөг хүчнээс хэлбэрийн хувьд ангижирсан шүү дээ... Одоо жинхэнэ дээрээ салчих! Троцкийг бут ниргэхэд намдаа тусалчих. Үүний тулд та зарим эвгүй зүйлийг, шившигтэй зүйлийг хүлээх ёстой болно, танд огт падгүй зүйлийг ч хүлээх ёстой болно, би үүнийг мэдэж байна. Гэвч өөр арга зам алга. Та намынхаа итгэлийг сэргээж авъя гэж байгаа бол төлөх ганц үнэ байна. Тэр бол мөрдөн байцаагчийн шаардаж байгаа зүйлийг хүлээн зөвшөөрөх асуудал. Өөр үнэ байхгүй. Иван Никитич, та сайн бод! Би танд мөргөж гуйя. Би таныг яаж хүндэлж, яаж биширдгийг та төсөөлөхгүй. Иван Никитич, би таны өмнөөс ёстой айхын цаагуур айж байна. Та гомдсон, та хорссон, та нэр төрөө бодож байгаа, би ойлголгүй яах вэ, гэхдээ коммунистын хамгийн нэр төртэй хэрэг бол намынхаа ашиг сонирхлыг хамгаалах явдал, та намынхаа өмнө номхор, эс тэгвэл таныг арчаагүй үхэл л хүлээж байна. Энэ хэнд хэрэгтэй юм бэ, Иван Никитич?

	Смирнов дуугарахгүй түүнийг хямсайсхийн харсаар байв. 

	Слуцкий санаа алдав. 

	— За яая гэхэв, би танд бүх юмаа хэлчихлээ. Бүх юмаа шүү, та үнэмшвэл сайн байна, Иван Никитич. Би эрхээ хэтрүүлж, хариуцлагыг өөртөө авч зөндөө юм илүү хэллээ. Нэгэнт хэлснийх давтаад нэг хэлчихье. Танд хоёрхон зам байна, коммунистынхаа үүргийг биелүүлж нийтийн өмнө шударгаар хэргээ хүлээвэл та амьд үлдэнэ, амьд явбал алтан аяганаас ус ууна гэдэг, бууж өгөхгүй бол Зөвлөлт засгийн дайсан болж буудан алуулна. 

	Иван Никитич хүний урамд ганц үг дуугарах царай алга. 

	Слуцкий ийнхүү бүдэрсэнд Ягода, Агранов, Молчанов нар сэтгэл их дундуур байв. Дундуур ч байхаас яах вэ, уул нь Сталин Мрачковскийгээс эхлэх хэрэгтэй гэж чиглэл өгсөн, түүнийг зөрчсөн хэр нь ямар ч үр дүнд хүрсэнгүй. Слуцкийн аймхайг ч хэлэх үү, алдаагаа бушуу засах юм болов. 

	Тэр бээр Мрачковскийд хэргийн учрыг тайлбарлаж түүнд хоёрхон сонголт буйг албан ёсоор мэдэгдэв: нэг бол намдаа тусалж, тэгснээрээ түүний эгнээнд буцаж орох, эсвэл Троцкийн талыг баримтлагчийн хувьд устгуулах. Өөрөөр хэлбэл, намтайгаа хамт Троцкийн эсрэг тэмц, тэгвэл амь нас ч үлдэнэ, ирээдүй ч үлдэнэ, эсвэл Смирновтой хамт намын эсрэг тэмц, тэгвэл амь нас ч үгүй, ирээдүй ч үгүй болно. Би, Слуцкий бол энд зөвхөн мөрдөх байгууллагын нэрийн өмнөөс, албан үүргийнхээ дагуу юу ярих ёстойг л ярьж байна. Харин Мрачковский татгалзахгүй бол би, Слуцкий хувь хүнийхээ хувьд юу бодож байгаагаа хэлбэл хэлэх байна. 

	— Ярь л даа гэж Мрачковский дуугарав. 

	— Сергей Витальевич хэмээн Слуцкий сэтгэл хөдлөм эхлэв. — Та иргэний дайны баатар, манай ард түмэн, улс орон, манай нам үүнийг сайн мэднэ. Та бол цэргийн үнэхээр том жанжин, хэрвээ сөрөг хүчинтэй нийлж яваагүй бол та өдийд гарцаагүй манай армийн нэг удирдагч болчихсон байгаа. Та бидний шаардлагыг хүлээж авбал шүүх хурал дээр хэдэн өдөр муугаа үзнэ, тэр бол дамжиггүй. Гэтэл дараа нь... Дараа нь дайн тулаад ирнэ, Сергей Витальевич минь. Гитлер юунд бэлтгээд байгааг та сайн мэднэ шүү дээ. Тэгээд дайн эхлэхийн цагт Сергей Витальевич та эх орноо хамгаалах үйлст нэртэй төртэй байраа эзэлнэ, өөрийнхөө мэдлэг чадвар, туршлага, авьяас билигт дүйсэн байр сууриа эзэлнэ. Шүүхийн энэ хэдэн өдрийг хэн санах юм бэ? Одоо хэлэх гэж байгаа үгийг хэлэхэд надад тун хэцүү байна, гэхдээ би заавал хэлэх ёстой. Таны өмнө хоёр сонголт байна: яруу алдарт амьдрал, эсвэл ямар ч арчаагүй үхэл. 

	— Би юун дээр гарын үсэг зурах ёстой вэ? гээд Мрачковскийн царай барайлаа. 

	Мрачковский шаардлагатай мэдүүлгийг өгөөд зогссонгүй, Иван Никитич Смирновыг ятгахаар болжээ. Гэвч тэр нь бүтсэнгүй. Тэр хоёрыг нүүрэлдүүлсэн чинь Смирнов Мрачковскийг хулчгар амьтан гэж зүхээд түүнтэй ганц үг ч солихоос татгалзжээ. 

	Уур нь шатсан Мрачковский бүр 1932 онд нэг нууц зөвлөгөөн дээр Смирнов зиновьевчуудтай нэгдэж, алан хядах тактикт шилжихийг санал болгож байсан мэтээр Смирновын эсрэг нэмэгдэл мэдүүлэг өгчээ. 

	Ингэснээр Смирновын эсрэг Ольберг Рейнгольд хоёрын өгсөн мэдүүлэг дээр хамгийн дотнынх нь нөхөр Мрачковскийн мэдүүлэг нэмэгдэх болно. Энэ бүхэн Смирновыг шүүх хурлаар шүүхэд хангалттай байсан байж магадгүй, харин мань хүнээр хэрэг албадан хүлээлгэхэд үнэндээ хангалтгүй юм. 

	 

	Слуцкий бүтэлгүйтсэн учир Смирновыг онцгой хэлтсийн дарга Гайд шилжүүлжээ. 

	Ольберг, Рейнгольд, Дрейцер, Гольцман, Мрачковский нарын төдийгүй Зиновьев, Каменев хоёрын (энэ нь үнэн, Зиновьев, Каменев хоёр хэдийн мэдүүлэг өгчихсөн) аль алиных нь мэдүүлгээр Смирнов бүрэн дүүрэн илчлэгдсэн, тэдний мэдүүлгийг нотолж, буруугаа хүлээх л үлдсэн гэж Гай түүнд түс тас хэлжээ. 

	Хэлсэн үгнийхээ баталгаа болгож Зиновьев, Каменев хоёрыг байцаасан протоколоо Смирнов руу сарвайв. 

	— Унш даа. 

	Гэтэл Смирнов тэдгээрийг уншихаас татгалзаж, 

	— Та нарт чадахгүй юм байхгүй, намайг алан хядагч гээд нотолчихсон Евангели судар ч та нар надад үзүүлж чадна. Ийм юм хэвлэчих хэвлэх үйлдвэр танайд олон бий гэж өчжээ. 

	— Үнэмшихгүй байна уу? Одоо үнэмших болно гэж Гай тамшаалав. 

	Тэгээд харилцуураа авч нэг хүнтэй ойлгомж муутай хэдэн үг сольсноо утсаа тавьчхаад нэг юм бичих аядав. 

	Түдэлгүй хаалга тогшлоо. 

	— Ороорой! гэж Гай хашхирах шахам хэлэв. 

	Хаалга нээгдэж харуулын хамт, хөл дээрээ тогтож ядсан, амьсгаа нь бахардсан, сэлхэрсэн цонхигор царайтай хүн орж ирэв. Смирнов түүнийг Зиновьев гэж тэр даруйдаа таньсангүй. 

	Харуул дэмжиж байж түүнийг сандал дээр суулгав. 

	— Иргэн Зиновьев, та мөрдөн байцаалт дээр Иван Никитич Смирновыг “Нэгдсэн төв”-ийн алан хядах үйл ажиллагаанд оролцсон тухай мэдүүлснээ нотолж байна уу? гэж Гай асуув. 

	— Нотолж байна гэж Зиновьев сонстох төдий хэлэв. 

	— Гэтэл иргэн Смирнов үгүйсгэж байна гэж Гай хэлэв. 

	Зиновьев гөлөрсөн харцаа Смирнов руу хандуулж, 

	— Иван Никитич, улс төрийн үүднээс эргэцүүлж бодох хэрэгтэй. Хэрвээ бид Кобад сэтгэлээ нээвэл Коба ч бидэнд сэтгэлээ нээнэ. Ингэснээр бидний өмнө намын хаалга нээгдэнэ гэж аяархан өгүүлэв. 

	— Тэр бидний хойд насны хаалгыг л нээж өгнө. Чи Кобаг мэдэхгүй гэж үү дээ? Чи түүнд итгэж байна уу? Тэр чинь худалч, хууран мэхлэгч. Биднийг үгүй хийх гэж л ийм юм сэдээ шүү дээ гэж Смирнов хариулав. 

	— Эргэлзэж байна, харин үгэнд нь орохгүй бол тэр чамайг гарцаагүй үгүй хийнэ гэж Зиновьев шуухитнан шивнэв. 

	— Худалч, хулчгар, шарваач шар жингэр болж үхсэнээс шударга хүн чигээрээ үхсэн нь дээр. 

	Гай энэхүү нүүрэлдсэн уулзалтын тухай Смирнов алан хядах ажиллагаанд оролцсон талаар Зиновьев түрүүчийнхээ мэдүүлгийг дахин дахин нотлоход Смирнов туж үгүйсгэсэн гэх маягийн протокол үйлдэв. 

	Зиновьевыг аваад гарцгаав. 

	Гай ширээн дээрх цаасаа эмхэлж нааш цааш нь болгох зуур санаандгүй мэт, 

	— Сафоноваг мэдэх үү? гэж асуув. 

	Смирнов анх удаа толгойгоо өлийв. 

	— Сафонова гэдэг нэрийг та мэдэх үү? гэж Гай давтан асуув. 

	— Мэднэ. Миний түрүүчийн авгай. 

	— Тэгвэл үүнийг унш даа. 

	Өгсөн цаас нь Сафоновагийн мэдэгдэл байх бөгөөд түүнд Смирнов шоронд орохоосоо өмнө бүр 1932 оны сүүлчээр нам, засгийн удирдагчдын эсрэг алан хядах ажил зохион байгуулах удирдамж Троцкийгээс авсан гэж нотлон бичжээ. 

	— Энийг ч бас та нар зохиож чадна гээд Смирнов тэр цаасыг буцааж шидэв. 

	Гай хонхоо дарж, гэрч Сафоноваг авчрахыг харуулд даалгав. 

	Сафонова орж ирлээ. Смирнов түүнийг ойрд хараагүй, тухайн үедээ тэр хоёр эв зүйгээр салж, сайн нөхөд хэвээр үлдсэн билээ. 

	Сафонова байцаагчийн заасан сандал дээр сууснаа уйлчхав. Смирнов хуучин авгайгаа уйлж байхыг хэзээ ч үзээгүй аж. Тун эрэмгий явсан хүүхэн. Одоо уйлаад зогсдоггүй, Гай ч удаан уйлах тусмаа сайн гэж байгаа бололтой юу ч хэлсэнгүй. Авгай тэгж тэгж биеэ барин, нулимсаа арчив. 

	Смирнов нөгөө мэдэгдэл рүү дохиж, 

	— Чинийх үү? гэж асуулаа. 

	Сафонова дахиад мэгшмээр аядсанаа нулимсаа арчиж, 

	— Иван! Бидэнд өөр зам байхгүй. Чамд ч байхгүй, Розад (шинэ авгайг нь хэлж байна) ч байхгүй, Ольгад (охиныг нь хэлж байна) ч байхгүй. Зөвхөн чи л бидний амь насыг аварч чадна, Улс төрийн Товчооны үгэнд ор. Энэ шүүн таслах ажиллагаа Троцкийн эсрэг чиглэсэн нь хэнд ч ойлгомжтой. Зиновьев, Каменев хоёр хүртэл үүнийг ойлгочхоод байна. Хэрвээ чи шүүхэд очих юм бол бүх дэлхий чамайг харна, тэгвэл чамайг буудан алж чадахгүй, харин шүүхэд очихгүй бол чамайг ч буудан ална, манийг ч буудан ална, гэтэл энэ тухай хэн ч мэдэхгүй хоцорно. 

	Смирнов чимээгүй сонслоо. Энэ бол цагтаа зарчимч, аймшиггүй, нугаршгүй, аялдан дагадаггүй хүүхэн байсан, мань хүн хэчнээн хүндэтгэдэг байлаа, гэтэл түүнийг нухлан дарж, үхтэл айсан, жирийн нэгэн эм болгочхож. 

	— Энэ мангууг холдуулж аль гэж Смирнов хэлэв. 

	— Түүнтэй яримааргүй байна уу? За яах вэ, таны дур мэдэг хэмээн Гай жуумалзав. 

	Тэр бээр харуулыг дуудаж Сафонова руу заагаад, 

	— Аваад яв! гэж хэлэв. 

	— Иван!

	— Тонил! гэж Иван Никитич ширэв татлаа. 

	Сафоноваг авч гарсны дараа Гай, 

	— Та түүнтэй бүдүүлэг харьцаж байна. Танд өөр төрөл төрөгсөд бийг битгий мартаарай. Тэд нартайгаа бас ингэж харьцах юм уу? гэж тавлангуй асуув. 

	Иван Никитич дуугарсангүй. Гай юун тухай яриад байгааг сайн ойлгосонгүй. Сафонова бол хуучин намын гишүүн байсан, улс төрийн зүтгэлтэн хүн, гэтэл өөрийнх нь одоогийн гэр бүл ямар хамаа байна? Гэргий Роза нь нам бус, охин нь оюутан, тэд нар өөрийнх нь хэрэгт ямар хамаа байна?

	Энэ тухай Иван Никитич аравхан минутын дараа мэдэж авлаа. Шоронгийн хонгилоор туугдаж явахдаа тэртээ мухрын хавьд охин нь байгааг гэнэт олж харав. Үс гэзэг нь сэгсийж, даашинз нь урагдаж, нүднээс гарсан хөөрхий Ольгаг хоёр мангар харгалзагч шахаж бариад зогсож байх нь тэр. Ольга аавыгаа таниагүй байх, лав л зүтгэлсэнгүй, харин Иван Никитич тийшээ ухасхийтэл харгалзагчийн төмөр мэт гар араас нь тас зууран авав. Ольгаг тэр даруй өрөө рүү нь чирч оруулаад хаалгыг нь хаалаа. 

	Иван Никитич сулрах гэж баахан сэгсчсэн боловч харгалзагчид өрөө рүү нь хүчээр түлхэн оруулж шалан дээр хаялаа. 

	Түгжээ торхийн хаагдав. 

	Иван Никитич босож хаалга балбалаа. 

	Шагайвч нээгдэж, хонгилын харуул түүгээр цухуйв. 

	— Яагаад хаалга нүдээд байна?

	— Намайг мөрдөн байцаагч руу буцааж аваач!

	— Байрны ахлагчид хэл. 

	— Түүнийгээ дууд!

	Шагайвч хаагдлаа. 

	Иван Никитич орон дээрээ суулаа. Тэр муу үхээнц Гай ийм юмаар заналхийлж байсан байх нь. Яг толгойлогч Сталин шигээ эрүүгийн хэрэгтэн байна. Сталин шоронд байхдаа эрүүгийн ялтнуудтай нөхөрлөдөг байсан юм чинь. Гэхдээ одоохондоо охиныг нь сүйд хийчхээгүй байна, харин зөрүүдлээд байвал охин чинь юу болохыг мэд хэмээн сүрдүүлж байна. Энэ бүтэхгүй бол дараа нь ямар ч арга хэрэглээд нэмэргүй гэдгийг тэд ойлгож байгаа, одоохондоо охинд нь заналхийлж байна, дараа нь авгайд нь заналхийлнэ. Гэхдээ занаад зогсохгүй ажил болгож мэднэ, тэгвэл өөрийг нь ямар ч мөрдлөг, ямар ч шүүх хуралгүйгээр буудаад алчихна. Өөрийнх нь амьдрал дуусжээ, энэ бол тодорхой байна, гарын үсэг зурсан, зураагүй дуусна. Сталин түүнийг буудан ална, энэ тодорхой. Тэгэхээр авгай, охин хоёроо аврах хэрэгтэй. Яльгүй буулт хийх хэрэгтэй. Бага шиг буулт хийхэд л тэдний санаа ханана. Зөвшөөрнө. Шүүх хурал дээр мань хүнийг гаргах нь тэдэнд үнэхээр чухал. Мань хүн оролцохгүй бол “Нэгдсэн төв” гээд байгаагийнх нь Троцкийтэй холбогдох хэсэг байхгүйтэй адил болно. Зиновьев, Каменев хоёр есөн жил бүх нүглийг хүлээн гэмшиж байгаа, одоо ч тушаасан бүх-нийг хүлээхэд бэлэн байгаа. Харин өөрөө бол Сталины үнэ цэнийг мэдэх учраас хэзээ ч нүгэл хүлээж гэмшиж яваагүй. 1929 онд сөрөг хүчнээс хөндийрөхдөө Сталин сөрөг хүчний саналыг хүлээж авлаа, баруунтантай тэмцэл хийх нь, одоо нам, сөрөг хүчин хоёр зөрөх юмгүй боллоо, ийм нөхцөлд намынхаа төлөө ажиллах ёстой гэж шийдсэн юм. Тэгээд алдаагаа тун удалгүй ойлгосон. Сталин арга саам хийж байгаад сөрөг хүчнийг улс төрийн хувьд устгасныхаа дараа сөрөг хүчинд байсан бүх хүнийг шоронгийн тав болгочихсон. Одоо болохоор толгой дараалан устгах нь. Мань Смирновыг ч устгах нь мэдээж. Тэгэхээр мань хүн гэр бүлээ аврах ёстой. Үүний тулд шүүхэд очно гэсэн үг. Очихоос ч яах вэ. Ингэснээр дуулгавартай яллагдагсад, урваач гэрч нарын өөр рүү нь тулгах гүтгэлгийг аль нэг хэмжээгээр сааруулна. Өөрийг нь ялтны суудалд суулгахын тулд Сталин энэ жүжгийнхээ зарим зүйлийг өөрчлөхөөс аргагүй болно. 

	Смирнов Троцкий 1932 онд алан хядах ажиллагаа явуулах чиглэл өгсөн гээд байгааг хүлээн зөвшөөрөхөд бэлэн байгаагаа Гайд мэдэгдэв. Гэхдээ Смирнов өөрөө шоронд сууж байсан болохоор алан хядах ажиллагаанд огт оролцоогүй, бусад яллагдагсад оролцсон эсэхийг мэдэхгүй. Үүний хариуд охиныг нь нэн даруй суллаж гэрт нь хүргүүлэх, тэгсэн эсэхийг шалгах боломж өөрт нь олгохыг шаардаж байна хэмээжээ. 

	Гай энэ болзлыг хүлээн авчээ. Смирновыг хоёр цаг орчмын дараа Гай дахин дуудаж, гэр рүүгээ утасдахыг санал болгов. Смирнов ч утасдаж. Авгай нь утсаа авч, дараа нь охиндоо өгч. Өөрийнх нь тухай цаадуул нь асуухад, 

	— Дажгүй ээ гэж Смирнов хариулав. 

	Смирнов Гайн дэргэдээс өдөр бүр гэр рүүгээ утасдаж, авгай охин хоёр нь гэртээ байгааг мэдэж авдаг болов.

	



	

26

	 

	Угаалгын газрын хүлээн авах тасагт гурван эмэгтэй ажиллана. Нэг нь цагаан хэрэглэл хүлээж авна, нөгөө нь тавьж өгнө, гурав дахь нь баримт бичиж, мөнгө хураана. 

	Софья Александровнаг тавьж өгөх ажил дээр шууд томилжээ. Яршигтай хэцүү ажил. Баглаатай цагаан хэрэглэл хүндийг хэлэх үү, үйлчлүүлэгчтэй хэл амаа ололцоно гэж бүр хэцүү. Нэг юм дутчихна, хооронд нь хольчихно. Ихэнхдээ угаалгын газрын буруу, гэхдээ хүлээн авагч Люсягийн буруу байх нь ч бий. 

	Баримт бичиж мөнгө хураах ажилтай, эднийхээ ахлагч маягтай тооцогддог Тамара Федоровна гэж дуу цөөнтэй, ахимаг насны хэдэрдүү авгай Люсад заримдаа анхааруулна. Люся залуухан, шазруун охин, тас зөрнө:

	— Хүний баастай өмдийг би үнэрлэж байх албатай юм уу!

	Софья Александровна санаа алдахаас цаашгүй. Нэгдэж, биеэ өмөөрч сураагүй, хоёрдож, улайм цайм илт юмыг яаж маргаж байх вэ, дутаасан буюу гологдол гарсан бол шууд л акт бичээд гарын үсэг зурчихна. Эрхлэгч Яков Григорьевич энэ мэтэд их дургүй. Сав л хийвэл, 

	— Танаас өмнө ямар ч гомдол гардаггүй байсан. Ааштай, авиртай болгоны үгийг дагалаа. Үйлчлүүлэгчид ойлгуулахын оронд над руу хамаг юмаа чихэж байна. Би таны өмнөөс ажиллах ёстой юм уу гэхчлэн загнана. 

	Өдөр ирэх тусам энэ байдал дордсоор. Санал гомдлын дэвтэрт угаалгын чанар муу гэдгээс гадна хүмүүсийн харьцаа муу гэж гомдоллосон зүйл элбэгшлээ. 

	Яков Григорьевич нэг удаа, 

	— Таны тухай гомдол мэдүүлсэн байна, арга хэмжээ авна даа гэжээ. 

	— Энэ ажил надад хүнддээд байна, би зүрх муу, намайг чөлөөлж өгөөч гэж Софья Александровна хариулав. 

	— Өвчтэй юм бол эхлээд тахир дутуугийн бүлэгт орох хэрэгтэй. 

	— Өөрийнх нь хүсэлтээр чөлөөлж болно биз дээ гэж Тамара Федоровна хөндлөнгөөс гэнэт хошуу нэмэв. 

	— Тэгвэл орных нь хүн хаана байна?

	— Бод л доо! Бодохын тулд та эрхлэгч хийж байгаа. Нас ахисан, бие муутай хүнийг харсаар байж, тохуурхаж байгаа юм уу, хаашаа юм бэ?

	— За, за, Тамара Федоровна, та жаахан амаа мэдээрэй, хэнийг хамгаалж байгаагаа мэдэх үү? Наадахыг чинь хэн ч ажилд авахгүй, хүү нь хориход байдаг юм чинь. 

	— Хориход биш ээ... гэж Софья Александровна эхэлтэл Тамара Федоровна үгийг нь тастав. 

	— Авах уу, үгүй юу гэдэг бол Софья Александровнагийн санаа тавих асуудал. Харин танд хөдөлмөрчин хүнийг тохуурхах эрх байхгүй, Зөвлөлт засгийн үед аж төрж байна!

	— Хэн бэ, хэн тохуурхаа вэ? гэж Яков Григорьевич бувтнав. 

	— Та! Та тохуурхаж байна. Бид гэрчилнэ шүү. 

	— Зүйтэй, яг гэрчлэн гэж Люська гэнэт мэдэгдэв. Яков Григорьевич чимээгүй хэсэг азнаснаа, царай нь барайн, Софья Александровнад хандаж, 

	— Өөрийнхөө хүсэлтээр халагдах өргөдлөө гарга даа хэмээв. 

	Софья Александровна угаалгын газрынхаа ажлыг ийнхүү дуусгажээ. 

	Шинэ ажилд орох асуудал босож ирлээ. 

	Хоёр дүүтэйгээ зөвлөж. Орцныхоо хөгшин армян авгай Маргарита Артемовнатай зөвлөж. Мэдээж, Варятай зөвлөж. 

	Түүнийг угаалгын газраас гарсанд Варя баяртай байв. 

	— Танд суугаа, тайван ажил хэрэгтэй. 

	— Тийм ажил хаанаас олох вэ?

	— Эрж хайцгаая. 

	Варягийн толгойд хамгийн түрүүнд Вика Марасевич орж ирэв. Нөлөө бүхий олон танил нь тусалж чадна даа. Эцэг нь бас энүүхэн Гагарины гудмын эмнэлэгт зөвлөгөө өгдөг юм чинь Софья Александровнаг ажилд оруулаад өгч магадгүй. 

	Варя Вика руу утасдав. Вадим утас авсныг Варя дуугаар нь шууд танив. 

	— Сайн уу, Вадим... 

	— Сайн, сайн байна уу... Хэн бэ?

	— Варя Иванова байна, санаж байна уу? Нинагийн дүү. 

	— А-аа... хэмээн Вадим хайнга дуугарав. — Та юу гээ вэ?

	— Би Викатай ярих гэсэн юм. 

	— Вика байхгүй. 

	— Хэзээ байх бол?

	— Хэзээ ч. Москвад аж төрөхөө больсон. 

	— Өө, тийм үү. 

	— Харин тийм. Баяртай. Нинад мэнд хүргээрэй. 

	Ингэж хэлээд утсаа тавьчихав. 

	Шижээргүй байдалтай ярилаа. Хачин юм. Викад ямар нэг юм тохиолдсон юм болов уу? Шоронд хийчихээ юү?

	Уран барилгач нөхрийнх нь нэр сонин дээр үзэгдсээр байгаа, тэгэхээр тэр мөрөөрөө байгаа гэлтэй... Викад юу тохиосон юм бол?

	Вика хүнтэй суугаад хилийн чанад руу явчихсаныг Варя хожим дуулжээ. 

	Харин тэрхэн үедээ түүнийг олж чадаагүйдээ Варя хэрдээ гутарчээ. Тусалж чадах хүн гэж бодсондоо тэр. 

	Варя Зояд хүртэл хэлж үзжээ. Түүний ээж кинотеатрт билет шалгадаг учраас тиймэрхүү ажил олдохыг хэн байг гэхэв. Зоя үүнийг далимдуулан Варятай эргэж дотносно гэж горьдсон уу, ямар ч атугай, хоёр долоо хоног хэртэй хөөцөлдөж байгаа дүр үзүүлэн чулуу хөөлгөжээ. 

	Игорь Владимировичаас гуйх болох нь. Варя түүнээс үнэхээр юм гуймааргүй байгаа билээ. Нөгөө нэг цэцгийн явдлаас хойш тэр хоёрын харилцаа өөрчлөгдсөн. Одоо иймэрхүү асуудлаар түүнд хандвал буруу ойлгогдож мэднэ гэж Варя санаа зовжээ. 

	Гэвч өөр зам байсангүй. 

	— Манай байшингийн нэг авгайг би сайн таньдаг, хайрлаж хүндэтгэж байдаг юм хэмээн Варя эхлэв. — Ганц бие, сайхан сэтгэлтэй, шударга авгай. Нөхөр нь салаад удаж байгаа, хүү нь уржнан баригдсан юм. Одоо гав ганцаараа. Амьжиргаа залгуулах орлого байхгүй. Уул нь угаалгын газар цагаан хэрэглэл тавьж өгдөг байсан юм, тархи толгойд нь яршигтай, хүнд ажил. Тэндээсээ арга буюу гарсан. Гимнази төгссөн, боловсролтой авгай, бичиг хэргийн ямар ч ажлыг амжуулна. Манайд ч юм уу, эсвэл өөр аль нэг зураг-төслийн байгууллагад түүнийг ажилд оруулж болохгүй юм болов уу? Та тусалж чадах болов уу? Уг нь Арбатаас холгүй бол зүгээр сэн, трамвайнд юу болдгийг та эс мэдэх биш. 

	— Манайд уу? хэмээн Игорь Владимирович зөрүүлэн асуув. — Варенька, зочид буудлын барилга дууссан, манай товчоо өөр барилгын зураг-төсөл рүү шилжинэ. Өөрчлөн байгуулах тухай ч яриа бий, асуудал шийдэгдсэн тухайд нь ямар нэг юм хийх гэж оролдож болох байх. Өөр газрын тухайд гэвэл би... би асууж сураглая л даа. Таны харж үзэх гээд буй хүн чинь юу хийж чадах вэ? Ингэхэд, нэр овог нь хэн билээ?

	— Панкратова Софья Александровна. 

	Тэр бээр хуанли дээрээ тэмдэглэж авав. 

	— За, тийм байж! Тэгээд юу хийж чадна гэнэ ээ?

	— Бичиг хэргийн ямар ч ажил. Цаас үдэх, бүртгэх... Хэн нэгний нарийн бичиг хийсэн ч чадна, их хичээнгүй нямбай хүн байгаа юм. Тоо бүртгэгч, мөнгөний нярав... Үгүй ээ, мөнгөний нярав хэрэггүй. Мөнгөө буруу зөрүү тоолчхож мэднэ. Бүртгэгч байж болно. 

	— Ямар нэг мэргэжил бий юү?

	— Яг сайн мэдэхгүй юм байна. Сүүлийн үед угаалгын газар ажиллаж байсан, гэхдээ тэр бол тохиолдлын ажил. Гэрт нь ойрхон гэж л сонгосон хэрэг. 

	— Би ямар нэг юм олж мэдэхийг оролдъё. Гэхдээ миний бодоход, манай өөрчлөлт хийгдэж, шинэ орон тоо батлахыг хүлээх нь арай бодитой болов уу. Энэ авгайн тухайд та санаа их зовж байгаа юм аа даа гээд Игорь Владимирович инээмсэглэв. 

	— Тийм ээ, миний дотнын хүн байгаа юм. Их зовж яваа хүн. Туслахгүй бол болохгүй гэж Варя өчив. 

	Варя тэр орой нь Софья Александровнад энэ тухай ярьжээ. Хэдийгээр энэ хувилбар бүтнэ гэж сайн итгэхгүй байгаа ч Софья Александровнад найдлага төрүүлж урам нэмье гэсэндээ тэр. 

	— Софья Александровна, ингэхэд танд ямар нэг мэргэжил байна уу? Манай дарга тэгж асуусан юм. 

	— Мэргэжил ий? Варечка минь, надад тодорхой мэргэжил байхгүй ээ. Гимнази төгссөн... Хэдэн онд билээ? 1910 онд. Консерваторт орно гэж боддог байлаа... Надад хоолой байсан юм. Гэтэл хүнтэй суучихлаа, Саша маань төрчихлөө. Дараа нь дайн, хувьсгал. Сашаг овоо болсон хойно хорин хоёр билүү гурван оноос би ажил хийсэн, ажил хийх ч биш л дээ, хэд гурван цаас олдог байсан гэх үү дээ. Сашагийн эцэг Павел Николаевич бүх юм жин тан байх ёстой гэдэг хатуу шаардлагатай хүн. Хоол, цай яг цагтаа бэлэн байх ёстой. Гэр орон цэвэр цэмцгэр байх ёстой. Хувцас хунар нь угаасан, индүүдсэн байх ёстой. Тэгээд би байнгын ажилд орж чаддаггүй. Гэрээсээ нэг их хөндийрөхгүй ойр зуурын ажил хайдаг байсан юм. Нэг үе сугалаа тараадаг байлаа. Волга орчмын өлсгөлөнгийнхөнд туслах сугалаа гэж байсныг санаж байна. Айл болгоноор орно, цахилгаан шат тэр болгон ажиллахгүй, гэхдээ залуу байсан болохоор яаж ийгээд амжуулна. Гэр орныхоо ажлыг, мэдээж, орхихгүй. Үнэндээ бол, цөөхөн юм олно. Борлуулсан сугалаанаас хувиар бодож өгнө. Дараа нь озонатор зардаг байлаа. 

	— Тэр чинь юу вэ?

	— Жорлонд өлгөчихдөг, эвгүй үнэрийг нь дардаг эд. Хориод оны дундуур нэг үе их дэлгэрсэн юм. Тэгсхийгээд моодноос гарчихсан. Инээдтэй юм их гарна. Нийтийн байрныхан бол цөмөөрөө санал нийлж байж авна. Уул нь 2-3 рублийн үнэтэй, хямдхан л даа. Гэтэл нэг нь л авахгүй гэвэл тухайн байрныхан тэр чигээрээ авахгүй. Тэр муу маний мөнгөөр сайхан үнэр үнэртээд байх юм уу? Тэгж ярихгүй! Цөмөөрөө хоосон байя гэх жишээтэй. Даатгалын төлөөлөгч хийж үзсэн. Амь нас, эд хогшил гэхчлэн даатгал хийнэ. Ер нь боломжийн ажил. Гэхдээ манайхан даатгуулах дургүй, заримдаа бүтэн цаг ятгах хэрэг гарна. Нөгөө хүн чинь олон юм ярина. Би юугаа даатгуулах юм бэ? Миний эд хогшил гэж юу байна? Ганц төмөр ор, ширээ, гурван сандал. Ер нь туйпуун байшинд ямар юмных нь түймэр байх вэ? Ярилцах ч бас яах вэ. Шууд хөөгөөд гаргах тохиолдол ч бий. Би хэдийгээр мэргэжлийн сургууль хийгээгүй ч намайг радиод дуулуулах гэж урьсан тал бий, гэвч Павел Николаевич тас хориглосон. Ингээд, Варенька минь, би гэдэг хүн мэргэжилгүй хоцорсон юм, үгүй ээ, гэрийн эзэгтэй гэдэг хамгийн хээгүй мэргэжилтэй хоцорсон гэж хэлэх нь зүйтэй байх. 

	 

	Софья Александровнагийн дүү Вера эрч хүч ундарсан ажилсаг хүүхэн эгч дээрээ ирээд угаалгын газраас гарсныг олзуурхан сайшаав. 

	— Гарсан чинь зөв. Чамд тэнцэхгүй ажил. Өөр амар, хөнгөн ажил хайхад олдоно. Одоохондоо тэсэзнэж бай. Харин зөрүүдэлдгээ боль. Үгүйдээн, Сашагаа бод л доо. 

	Зөрүүдлэх гэдэг нь Марк Александровичийн өөрт нь гуйвуулж байгаа мөнгийг Софья Александровна авахаас татгалзаад байгааг хэлсэн хэрэг. Уул нь яг өөрт нь ирүүлэхгүй байгаа л даа. Хамгийн түрүүчийн шилжүүлснийг мань хүн шууд буцаачихсан юм. Тийм учраас Марк Александрович Соня эгчдээ зориулсан мөнгөө Верагийн нэрээр сар болгон гуйвуулж, түүнийг Соняд ятгаж ойлгуулахыг хүсдэг билээ. 

	Гэвч Софья Александровна нөгөө мөнгийг нь авдаггүй учраас Вера арга буюу хадгаламжид аваачиж хийнэ. 

	— Чи яагаад Маркаас мөнгө авахгүй гээд байгаа юм бэ? Тал талаас нь сайн бодох хэрэгтэй. Сашагийн тухай нэг тиймэрхүү юм хэлээ л биз. Гэхдээ чи түүний байдлыг ойлго. Мань хүн Сашагийн төлөө юм хийх гэж оролдсон, гэхдээ юу ч хийж чадахгүй нь тодорхой. Хамгийн мундаг дарга нартай хүртэл ярьж үзсэн гэсэн, надад түүнд итгэхгүй байх шалтаг алга. 

	— Түүний мөнгө надад хэрэггүй. 

	— За тэгж саная. Чамд хэрэггүй байж. Тэгвэл Сашад? Хугацаа нь дуусах гэж байна. Москвад суухыг түүнд зөвшөөрөхгүй, нэг тийшээ явах хэрэгтэй болно, төвхнөх хэрэгтэй болно, түүн шиг хүний хувьд энэ бүхэн чинь амаргүй, Соня, чи юмыг бодитой хар л даа. Саша одоо бол Сибирьд сарын 20 рублиэр болгоод байна. Наашлахаар чинь хэд дахин үнэтэй газар л очих болно. Сашад мөнгө хэрэгтэй, мөнгөгүй бол баларна. 

	— За, яах вэ, тэгвэл тэр мөнгө чиний хадгаламжид байж байг, Сашад хэрэг болсон тухайд нь явуулж байя гэж Софья Александровна зөвшөөрөв. — Тэгж ярих юм бол тэд нар л миний хүүг шоронд хийж цөлсөн, одоо тэд нар л хот дамжуулан хөөнө, тийм учраас тэд нар өөрсдийнхөө мөнгөөр туслаг. 

	— Соня! Чи яах гэж ингэдэг юм бэ? Марк түүнийг суулгасан юм уу?

	— Тэгсэн, Марк л суулгасан. Марк биш юм гэхэд Марк шиг этгээд. Тэд бүгдээрээ адилхан, яг дүндээ дүн. Дүү юү? Дүү мөн. Гэхдээ би түүнийг заяа нь уучлахгүй. Сашагаас болж ч тэгж байгаа юм биш. Тэд Орос орныг яаж байна? Хүмүүсийг юу болгож байна? Чиний тэр Марк өөрөө юу болж хувирчхаад байна?! Хумсын чинээ ч хүнлэг юм түүнд үлдээгүй. Зүгээр л ган, ширэм хийдэг машин. 

	— Соня, чи дэндүүлж байна. Чи хайрт эгч нь. Саша бас түүний хайртай зээ... 

	Софья Александровна дүүгийнхээ үгийг тастав. 

	— Тэр цаг өнгөрсөн. Одоо ганцхан хүнд хайртай, тэр нь Сталин. Энэ нэрд гялбаад цөмөөрөө юу ч харахаа больж. Тэдний хувьд Сталин бурхан, бурхнаас ч илүү байх, яагаад гэвэл бурханд сүсэглэдэг хүнд сайн муу, нүгэл буян, өрөвдөх хайрлах энэ тэр гэж юм байна, тэдэнд бол юу ч байхгүй. Тэдэнд зөвхөн Сталин л байна. Тэр хүн тэдний бурхан, тэдний нүнжиг. 

	Софья Александровна санаа алдаж, 

	— За, энэ тухай больё. Надад одоо ажилд орох л чухал байна гэв. 

	— Ажилд орох бол асуудал биш. Би хайж байна, Полина ч хайж байгаа, манай хоёр нөхөр ч ялгаагүй таних мэдэх хүмүүсээс сураглаж байна, юм олдоно. 

	Харин хамгийн боломжийн, хамгийн сайн зөвлөгөөг Маргарита Артемовна гэгч хөршийнх нь ухаалаг армян эмгэн өгчээ. 

	— Софья Александровна, та хаагуур ч ажил хайхын хэрэггүй, байшингийнхаа хэдэн хүүхдийг асар гэж тэр авгай хэлжээ. — Энэ Гуровынх хоёулаа ажилтай, тань шиг Соня нэртэй, таван настай их сайн охин бий, түүнийгээ харуулах хүн байхгүй, хүн хайж байгаа. Дараа нь Фортунатовынх байна, бас хоёулаа ажилтай, тэдний хүү Боря, дөрөвтэй. Цааш нь. Зоя Васильевна Величкина яах учраа олохгүй байгаа. Гуравдугаар орцны Зоя Васильевна Величкинаг мэдэх үү? Нөхөр нь ноднин нас барсан. 

	— Мэднэ. 

	— За тэр чинь эмч хүн, бүүр Сокольникийн тэр рүү ажилладаг юм. Хүүхдээ талийгаач нөхрийнхөө ажиллаж байсан “Серп и молот” (Алх, хадуур) үйлдвэрийн хүүхдийн цэцэрлэг рүү зөөнө. Мөн ч их явна аа даа? Бараг л өглөөний таван цагт босно. Тэр бол танаар хүүхдээ дуртай харуулна даа. За бас зураач Любовь Михайловна Сапожникова байна, нөхөр нь ажилдаа явчихна, өөрөө гэртээ зурна, удирдагчдын хөргийг олшруулж зурдаг юм, гэтэл хүүхдийг нь зугаацуулах, салхинд гаргах хүн байхгүй. За ингээд лав дөрвөн хүүхэд болчихлоо. Би мэдэхгүй, гэхдээ хэн нь ч гэсэн 25 рубль төлөх бололцоотой, ингээд бодвол 100 рубль болчхож байна. Хүүхдүүдтэй байрныхаа арын хашаанд сууж байхгүй юү. Модтой, чимээ анир байхгүй. Тэнгэр муухай байвал ээлжлээд хэн нэгнийд нь байгаад байж болно. Ер нь Гуровынх бол хоёр өрөөтэй тусдаа байртай. 

	— Харин ээ, сайн мэдэхгүй л байна гэж Софья Александровна эргэлзэв. — Хүүхдүүдийг хооллож ундлах хэрэгтэй, хаана тэгэх вэ?

	— Тэр мэтийг зохицуулж болно. Эцэг, эх нь хоорондоо тохирно биз. Та хараарай, хүүхдээ харуулах гэсэн өөр хүн ч гараад ирнэ. 

	— Үгүй ээ, дөрвөөс илүү хэрэггүй, би тараагаад алдчихна. 

	— Нээрэн тийм шүү, дөрөв хангалттай гэж Маргарита Артемовна санал нийлэв. 

	Софья Александровна хоёр сар хэртэй хүүхэд харж байтал тэгсхийгээд зун болж, хүүхдийн зарим нь зусланд гарч, зарим нь хөдөө өвөө, эмээ рүүгээ явж, бүлэг нь таржээ. 

	Нэг удаа Софья Александровна гаднаа явж байгаад байрныхаа даргатай тааралдав. Түүний нэр Виктор Иванович. 

	— Нөгөө хүүхдүүд чинь яасан бэ?

	— Зун болчхоод ийш тийшээ тарчихсан. 

	Виктор Иванович бодолхийлснээ ингэж хэлэв:

	— Та Левшинскийн хөндлөн гудмын 5 дугаар байшин руу оч, тэнд хөрөнгийн бүртгэлийн товчоо бий, намайг явууллаа гээд Афанасий Петрович гэдэг хүн дээр ороорой, паспортаа авч очно шүү. Тэнд түр хүн хэрэгтэй гэнэ лээ, намар болтол ажиллахгүй юү. 

	Хөрөнгийн бүртгэлийн товчоо Софья Александровнаг ажилд авчээ. Товчооны нэг ажилтанд байшин барилгын зураг, төсөв, бусад баримт бичгийг эмхлэх ажилд нь тусална. Софья Александровна Арбат хавийн бараг бүх байшинг мэдэх учраас ажил их ч гэсэн нөгөө талаас сонин байв. Ажлынх нь байр байшингийн зоорь ч гэсэн хуурай, тэрүүхэндээ тохилог. Цахилгаан тулга, данх энэ тэр ч бий. Үдийнхээ цайг тэндээ ууцгаана. Сард 70 рублийн цалин авна. 

	 

	Варя гэртээ иртэл нэг захиа ирчихсэн байв. 

	Яах аргагүй танил бичиг, дугтуйг нээж гарын үсгийг харвал, тэгнээ тэр, яг Игорь Владимировичийн захиа. 

	“Хонгорхон Варя, хэмээн Игорь Владимирович эхэлжээ. — Би танд захиа бичиж зүрхлэхгүй байсан юм. Цэцгийн тухай Таны бяцхан захиа надад зүрхлэх эрх олгож байна. Захидлаар харилцахыг 

	Танд тулгасан гэж би өөрийгөө зүхэх явдалгүй боллоо. Би Танд хариулж байгаа юм чинь. Би ийнхүү бичихэд Та яльгүй ч гэсэн над руу ойртох шиг болж аятайхан байх юм. 

	Таны бяцхан захиаг нэлээн хэд дахиж уншлаа. Бидний хооронд бичигдсэн анхны захиа учраас үг болгоныг ойлгох гэж хичээж, янз бүрээр бодож үзэж, далд санаа байгаа эсэхийг хайж байна. Заримдаа аль нэг үгнээс өөриймсөг дотно амьсгаа мэдрэгдэх шиг болно, гэтэл таны төлөв зан санаанд орж, Та егөөдөж байх шиг санагдах юм. Таны дууны өнгийг сонсолгүйгээр Таныг юу гэж ойлгохоо мэдэхгүй байна. 

	Миний даруухан бэлэг Танд ямар нэг түвэг удсан бол өршөөгөөрэй, дахиад тэгэхгүй. Ёслол төгөлдөр амлаж байна. 

	“Утасд л даа” гэж трамвайны гишгүүр дээрээс Таны хэлснийг би мартаж чаддаггүй юм. 

	Танихгүй хүний хувьд тэр “утасд л даа” бол ахиулж танилцахыг зөвшөөрсөн үг. Таныг мэдэх миний хувьд бол тэр “утасд л даа” чинь “баяртай” гэх төдий үг байсан бөгөөд тэр “баяртайд” чинь ямар нэг баярын дохио байгаагүй. 

	Хэрвээ Та “утасдаарай л даа” гэж хэлсэн бол Та зөвшөөрч байгаа төдийгүй дуртай байгааг тань илэрхийлэх байсан. Тавхан үсэг, гэтэл мөн ч том ялгаа шүү. 

	Хаалттай Александрын цэцэрлэг рүү орж байснаа санана уу? Бөөн шалбааг. Таны шаахай. Кремлийн хана. Оймсны жижигхэн цоорхой. Манаачийн шүглийн дуу. Бид хоёрын зугталт. Урт сандлаар даруулсан хайсны хаалга. Ура!!! Бид аврагдлаа. Одоо манаачийг дооглосон ч болно. 

	Надад юм ярь л даа... 

	Та дэндүү өвөрмөц, хэцүү хүн. 

	Танд нэг зовлон тохиосон юм шиг санагдах юм. Таныг аргадаж тайтгаруулах юм сан. Таныг нөхөртэй байхад би Таны амьдралын тухай юу ч мэдэхгүй хэр нь Таныг ойлгодог байсан. Танд туслахыг хүсэвч яаж туслахаа мэддэггүй байлаа. 

	Таныг Зоягүй дөхүүлж өгөх боломж надад олдох сон болов уу?

	Таныг өвчтэй байхад би нэг удаа урьдчилж мэдэгдэлгүйгээр эргэхээр (би даргын хувьд удирдлагадаа байгаа хүмүүсийн эрүүл мэндийн талаар санаа тавих үүрэгтэй биз дээ) шийдсэн юм. Шатаар өгсөн үүдэнд чинь очоод хэсэг зогслоо. Хонх дарах гээд гараа өргөсөн чинь нэг юмнаас, магадгүй, Таныг нүүр өгөхгүй гэснээс ч юм уу, айгаад доошоо хар эрчээрээ харайлгаж буугаад гэр рүүгээ явж одсон. Би Танд энэ тухай ерөөсөө яриагүй. 

	Би хөгжимд дуртай, консерваторт очиж сонсдог, Тантай цуг хөгжим сонсох юм сан гэж хэчнээн их хүснэ гээч. 

	Ийм уйтгартай захиа бичсэнийг минь өршөөгөөрэй. 

	Бид ажил дээрээ өдөржин нэг дор байдаг ч чухамхүү ажил л биднийг салангид байлгаж байна. Надад Та хоёрхон үг ч гэсэн бичээрэй, цахилгаан утас шиг л байна биз, тэгвэл бид дахиад хоёулхнаа уулзсан мэт болно. Тэгээд би бас хариу бичнэ. Миний захидлууд Танд сайхан байгаасай гэж би хүсэж байна. 

	Та тэр нэгэн удаа, анх “Националь”-д орж ирэхдээ өргөн бүрх малгайтай байсан. Малгайгаа авмагц Таны номхон тунгалаг нүд дүрлийгээд ирсэн билээ. И. В. 

	P. S. Энэ захиаг би бараг жилийн өмнө бичсэн боловч явуулж зүрхлэхгүй байсан юм. Одоо ганц ч үг засалгүй явууллаа, учир юун гэвэл Таныг хайрлах сэтгэл, бахдах бахархал маань өчүүхэн ч өөрчлөгдөөгүй. И. В. ”

	Варя захидлыг өвдөг дээр тавьж, зөндөө удаан бодлогошрон суув. Чин сэтгэлийн сайхан захидал. Игорь Владимирович өөрөө ч сайхан хүн. Түүнтэй суувал санаа зовох юмгүй, хөнгөн, хөгжилтэй, гоё амьдрах байсан байх. Тэр бээр дээдсийн хүрээлэнгийн хүн, тэр хүрээлэнгийнхний эдэлдэг жаргал бүхэн түүнд хүртээлтэй. Дуулгавартай яваадаа тийм буян эдлээгүй, авьяас билгээрээ, ажил хөдөлмөрөөрөө эдэлж яваа. Энэ бол чамгүй зүйл, ердөө чамлах зүйл биш, тийм учраас өөрөө Игорь Владимировичийг хүндэтгэдэг. Гэтэл нийтийн сууцны туниагүй байдалтай жишихэд ноднинхон үлгэрийн юм шиг санагдан, даллан дуудаж байсан нөгөө амьдралыг одоо нэгэнт шохоорхохоо больсон билээ. Тэр бээр энэхүү амьдрал гээч зоосны нөгөө талыг эдүгээ мэддэг болжээ. Хажууд нь өлөн өвгөд, эмгэд, хүүхэд шуухад зовж, зүдэрч, өлбөрч үхэж байхад яаж санаа зовохгүй, яаж юм бодохгүй аж төрөх юм бэ! Өлсгөлөн, худал хуурмаг явдалтай тэмцэх хүч өөрт нь байхгүй, яаж тэмцэхийг ч мэдэхгүй, гэхдээ энэ найрт орж бас наргихгүй. 

	Тэр бээр Сашаг хүлээж байгаа... Саша өөрөө яаж аж төрөхөө ч мэднэ, түүний яаж аж төрөх ёстойг ч мэднэ! Ялангуяа энэ элдэв сорилтод өртсөний дараа бүр сайн мэднэ. Мань хүнд амаргүй байх нь мэдээж, цөллөгөөс ирсний дараа Москвад суухыг зөвшөөрөхгүй гэж хүн болгон яриад байгаа. Хаа ч аж төрлөө гэсэн өөрөө түүнд туслах үүрэгтэй. Ямар ч хүнд түшиг тулгуур хэрэгтэй. Тэгэхээр Варя өөрөө л Сашагийн түшиг тулгуур болно, түүнд өөр түшиг байхгүй!

	Гэтэл тэр нэг удаа Сашагийн зургаас болж Нинатай хэрэлдээд хэлсэн үг нь санаанаас гарахгүй зовооно. Нина тэгэхэд “Саша сүйт хархүү чинь юм уу, тэгвэл түүнийгээ хүлээхгүй юу гээд нэг муу луйварчнаас зүүгдчихсэн юм?” гэж хашхичсан. Костятай сууж байсныг Саша бас урвалт гэж үзэх юм болов уу? Уул нь урвалт биш! Юу ч мэдэхгүй охин биеэ даасан хүн болох гэж том санаалж, хүнтэй суучихвал тийм болох юм шиг бодсон хэрэг. Тэр нь алдаа болсон. Сашад тэр тухай бичээгүй, жидүү нь хөдөлж, урам нь хугарвал хэрэггүй л дээ. Харин Сашаг эргэж ирэхээр нь өөрөө бүх үнэнийг хэлнэ, мань хүн ч бүгдийг ойлгоод Костятай холбогдсон явдлыг нь өршөөнө. 

	Варя Игорь Владимировичид ямар хариу өгөхөө удаан эргэцүүлжээ. Юу гэж хариулах вэ, яаж хариулах вэ? Захиа бичих үү, шууд нүүрэн дээр нь хэлэх үү? Тэгээд шууд ярилцсан нь дээр гэж шийджээ. 

	Варя эвийг нь тааруулж байгаад Игорь Владимировичийн өрөөнд орлоо. 

	— Игорь Владимирович, би таны захианы тухайд явж байна. 

	Түүний царай нь цайн, 

	— Тийм үү? гэхээс цааш гарсангүй. 

	— Би танд нэг юм хэлэх гэсэн юм: Би нэг хүнд хайртай, тэр маань эндээс их хол байгаа, жилийн дараа ирнэ. Би түүнийг хүлээж байгаа. 

	Игорь Владимирович чимээгүй байзнаснаа сэтгэлээ барив бололтой, 

	— За тэгвэл яах вэ, Варенька, би ч бас хүлээж байя... хэмээн эелдэгхэн инээмсэглэв.

	ДЯАК-ын удирдлагаас хамгийн боловсролтой нь гэгдэх эдийн засгийн хэлтсийн дарга Мироновт гол яллагдагсад болох Зиновьев, Каменев хоёрыг гараас гаргахыг даалгажээ. 

	Чухамхүү Сталины саналаар түүнийг эдийн засгийн хэлтсийн дарга болгосон, Сталин ч ажлынх нь тухайд сэтгэл ханамжтай байдаг тул үе үе Ягодын хамт дуудаж уулздаг билээ. Энэ нь ч Ягодын санаанд таардаг байж. Миронов ой сайтай, Сталинаас буцаж ирэнгүүт түүний ярьсныг нэгд нэгэнгүй цаасан дээр буулгачихна. Сталины даалгаврыг нүүрэн дээр нь тэмдэглэж авах нь тэр болгон зохисгүй, Зиновьев, Каменев хоёрыг шүүх асуудлаар бол тэмдэглэл хийж ерөөсөө болохгүй. Учир юун гэвэл, Сталин энэ ажлыг Улс төрийн Товчооны гишүүдээс ч далдуур нууц удирдаж байгаа юм. Товчооны гишүүд энэ тухай шүүн таслах ажиллагааны бэлтгэл бүрэн дууссан хойно сая сонссон болой. 

	Миронов ажлаасаа халагдах гэж байгаа тухай яриа бий. Зарим нь Ягода түүнийг өрсөлдөгч гэж үзэж зайлуулах арга хийж байна гэцгээх, зарим нь Миронов эдийн засагч учраас Гадаад худалдааны ардын комиссариатад ажиллах санаатай гэцгээх. Мироновтой найзалдаг Вутковскийн цухуйлгасан үгнээс цаадах нь ахмад большевикуудыг шүүх ажиллагааны бэлтгэлийг хангалцах дургүй байгааг Шарок ойлгожээ. Вутковский өөрөө ч гэсэн энэ ажилд их хойрго оролцож буйг Шарок тодоос тод харж байгаа билээ. 

	Араар тавьдаг Слуцкий, бүдүүлэг хэрцгий Гай энэ тэрийг бодвол Миронов уян зөөлөн хүн гэгддэг аж. Нөгөөтээгүүр мань хүн энэ ёозгүй ажлыг үнэхээр намын эрх ашгийн үүднээс хийж байгаа гэж бат итгэнэ. Тэр бээр хорлон сүйтгэгчид гэгчдийг мөрдөж байсан, харин намын дотоод харьцаанаас үүдэлтэй хэргийг мөрдөхөд оролцож яваагүй, хуучин намын гишүүн явсан хүмүүсийг баривчлах, цөлөх зэрэгт огт хавирч байгаагүй. Троцкийчууд, зиновьевчууд, бухаринчуудтай ажиллах туршлага мань хүнд байхгүй, гэтэл ингээд шууд Каменев дээр буучихдаг байна. Лениний дотнын анд, журмын нөхөр, Улс төрийн Товчооны гишүүн асан Каменев шүү дээ. Хурал цуглаан дээр үгийг нь хэчнээн удаа бахархан сонсож, яаж алгаа халуун оргитол ташиж байлаа даа. Тэрхүү Каменевыг одоо өрөөнд нь оруулаад ирсэн, мань Миронов түүнийг байцаах ёстой, Каменев алан хядагч үзэлтэн, алуурч гэдгийг түүгээр хүлээлгэх ёстой болж байна. 

	Миронов сандал руу зааж суулгаад, 

	— Иргэн Каменев! хэмээн эхлэв. — Сөрөг хүчний хэд хэдэн хүн 1932 оноос эхлэн таны удирдлагын дор нөхөр Сталин, Улс төрийн Товчооны бусад гишүүдийг алахаар бэлтгэж байсан, тухайлбал, нөхөр Кировыг алсан гэсэн мэдүүлэг таны хэрэгт байна. 

	— Энэ тийм биш гэдгийг та сайн мэдэж байгаа. Большевикууд хувь хүнийг устгах аргыг хэзээ ч хэрэглэж байгаагүй гэж Каменев хариулав. 

	Миронов Рейнгольдын мэдүүлгийг түүнд уншиж өгөв. 

	— Наана чинь ганц ч үнэн үг алга. 

	— Нүүрэлдүүлбэл Рейнгольд энэ бүхнийг нотолно. 

	— Тэг л дээ. 

	 

	Нүүрэлдэх уулзалт дээр Рейнгольд, Каменевын гэрт алан хядах үйлдлийн бэлтгэлийн талаар хэлэлцэж байхад нэг бус удаа тэнд байснаа нотлов. 

	— Та манайд чухам хэзээ очиж байсан юм бол?

	— Хэзээ гэдгийг та өөрөө сайн мэдэж байгаа! Өдөөн хатгасан асуулт битгий тавиад байгаарай. 

	Каменев хууль ёсоо дагахыг уриалсан харцаар Миронов руу харав. 

	— Иргэн Рейнгольд, иргэн Каменев ийм асуулт тавих эрхтэй гэж Миронов хэлэв. 

	Рейнгольд дал мөрөө хавчин, 

	— Би 1932, 33, 34 онд хэд хэдэн удаа очсон гэж, миний бодлоор бол, тов тодорхой хэлсэн гэв. 

	— Тэгвэл та манай гэрийн өрөөнүүдийн байрлалыг аль болохоор тодорхой хэлж өгөхгүй юү гэж Каменев хүсэв. 

	Рейнгольд баригдсанаа ойлгонгуут бүдүүлэг авирлаж эхлэв. 

	— Ийм асуултад би хариулах албагүй. Танай байр дурсгалын музей хараахан болчхоогүй байх, болох нь ч юу л бол, би танайд экскурсээр очоогүй, байрыг чинь сонирхоогүй. 

	Каменев Мироновт хандаж, 

	— Нөхөр Миронов, та энэ тухай иргэн Рейнгольдоос лавлаж өгөхгүй сэн болов уу? гэв. 

	Рейнгольдын баригдсаныг Миронов ч бас ойлгожээ. 

	— Иргэн Каменев, энд танай байрны тухай яригдаагүй, таны иргэн Рейнгольдтой ярьсан зүйлийн тухай л яригдаж байна. 

	— Ямар ч атугай иргэн Рейнгольд миний асуултад хариулахаас зайлсхийснийг протоколд тэмдэглэж өгөхийг хүсье гэж Каменев шаардав. 

	— Би протокол хөтлөхгүй байна шүү дээ, энэ бол урьдчилсан яриа. Бид яриагаа цаашид үргэлжлүүлнэ. 

	Үүгээр нүүрэлдэх уулзалт дуусаж Каменев Рейнгольд хоёрыг өрөө өрөө рүү нь аваад явжээ. 

	Миронов тэр даруй Шарокийг утсаар дуудав. 

	Шарок ирлээ. 

	— Нөхөр Шарок, та Рейнгольдыг бэлтгэсэн, муу бэлтгэсэн байна. 

	Шарок гайхаш тасарсан харцаар Мироновыг харав. Рейнгольдын мэдүүлэг бишидвэл яллагааны бүх ажил нурж, хамаг бурууг нь, мэдээж, өөр рүү нь чихнэ гэж бодохоос мань Шарокийн зүрх зогсчих шиг болов. 

	— Каменевын гэрт очиж байсан гэж түүний мэдүүлэгт нэг бус удаа дурдсан байна. Гэтэл нүүрэлдүүлсэн чинь Рейнгольд өрөөнийх нь байрлалыг хүртэл мэдэхгүй байгаа нь илэрлээ. Та үүнийг урьдаас харах ёстой байсан. Үгүйдээн, нэг ч удаа болох нь ээ Рейнгольдыг Каменевын гэрт аваачиж үзүүлэх хэрэгтэй байсан юм. 

	Шарокийн дотор уужрав. Миронов, мэдээж, том дарга. Гэхдээ том дарга, сайн мөрдөгч хоёр бол өөр өөр зүйл. Мөрдүүлж байгаа хүнийг нугалж авах - нэг хэрэг, түүнийг нүүрэлдэх уулзалтад бэлтгэх - шал өөр хэрэг. Рейнгольд олон хүний тухай мэдүүлэг өгсөн, түүнийг тэдний гэр орноор чирч явах боломж Шарокт байхгүй, ер нь тэгж явахыг хэн ч зөвшөөрөхгүй. Рейнгольдыг чухамхүү Каменевтай нүүрэлдэх уулзалт хийхэд бэлтгэх хэрэгтэй гэдгийг Миронов Шарокт урьдчилан хэлбэл зохих байсан. Хэрэв тэгсэн бол Шарок бүх юмыг шалгаж, ямар ч өөлөх баалах юмгүй бэлтгэлгүй яах вэ. Тэгээгүй учраас энэ бол Мироновын алдаа. 

	Шарок энэ бүхнийг эелдэг даруу байдлаар Мироновт тайлбарлав. Цаадах нь ухаантай хүн учраас хий гаргаснаа ойлгожээ. 

	Шарок ч бас ухаантай. Молчановын өрөөнд болсон мөрдөх хэсгүүдийн зөвлөгөөн дээр Миронов Каменев ямар ч мэдүүлэг өгөхгүй, үр дүн гарахгүй байгаа, нүүрэлдүүлэх уулзалт ч нэмэр болоогүйг илтгэхэд, нүүрэлдэх уулзалтыг зохих ёсоор бэлтгээгүй тухай Шарок ганц ч үг ганхийсэнгүй. Миронов түүн рүү нэгэнтээ харснаас өөрт нь үнэнч, хүлээцтэй хандаж буйг нь үнэлж буйг Шарок ойлгов. Түүнээс гадна Каменевыг байцаагаад нэмэргүй, тийм учраас Рейнгольдын адил түүнийг Ежовт шилжүүлэх санал Миронов Ягодад тавьсныг Шарок Вутковскийгээс олж мэдчихээд байсан билээ. 

	Гэвч Ягода Ежовоос туслалцаа авахыг энэ удаа ч бас хориглож, өөрийнх нь гэрээр олонтоо орж гардаг, түүний гарын хүн Чертокийг Каменевыг мөрдөн байцаах ажилд татан оролцуулахыг үүрэг болгожээ. 

	Шарокийн өрөө Чертокийнхтэй нэг хонгилд байдаг болохоор үүдээр нь гарахад Каменевыг байцааж байгаа нь тодхон сонстоно. 

	— Чи бол хулчгар урвагч, Ленин чамайг тэгж хэлж байсан хэмээн Черток хашхична. — Нөхөр Сталин нууц байдалд тэмцэж байхад чи Парисын гуанзанд кофе уугаад сууж байсан. Чи бүх насаараа нам, ард түмэн, ажилчин ангийн хүзүүн дээр сууж байна. Муу хачиг, хувалз! Чи Кировыг алсан, чи намын бүх гишүүнийг алахаас буцахгүй. Чамайг одоо гудамжинд гаргалаа гэхэд анхны таарсан хүмүүс л чамай мууг өмхий бясаа шиг няц нитгэрнэ. Зиновьев та хоёрыг үйлдвэрт аваачих юм бол буцааж цуглуулахын аргагүй болтол тасчиж хаяна. Чи бол новш, баас! Чи бол нэгэнт дууссан этгээд, би тушаалаа л бол чамайг арван минутын дотор гударга шиг буудаж ална, тэглээ гэхэд хүмүүс надад баярлалаа л гэж хэлнэ. Чамай мууг яах вэ гэж харж үзээд утсан чинээ улаан голыг чинь хэлтрүүлнэ гэж баталгаа өгч байхад чи муу баас эргэлзэнэ гэнэ ээ! Номхон зогс, муу хүний адаг, бүү хөдөл!

	Черток Каменевыг ийнхүү зүхэж, буухиачлан байцааж олон удаа унаж ойчихыг нь харсан боловч, тэр бээр юу ч олж долоосонгүй, Каменев ямар ч мэдүүлэг өгсөнгүй. 

	 

	Каменев дээр бүдэрсэн, Смирновыг нугалсан ч цаанаа эргэлзээтэй байгаа зэргийг харгалзан мөрдлөгийн ажлыг Ежов гартаа авчээ. Сталин яаруулж байсан учраас Ягода эсэргүүцэж чадсангүй. Мөрдлөгийг цааш нь удаашруулбал Ягодад өөрт нь ч муугаар дуусаж мэднэ. Харин одоо бол бүх хариуцлага Ежовт оногдоно. 

	Каменев, Смирнов хоёртой ажилласан туршлагаас үндэслэн Ежов шууд шинэ тактик хэрэглэж, Троцкийн нэрийг гутаахад шаардлагатай мэдүүлэг өгөхийг Улс төрийн Товчооны нэрийг барьж Зиновьевоос шаарджээ. 

	Бие өвчтэй, хөл дээрээ тогтож ядсан Зиновьевыг шөнө Аграновын өрөөнд авчрав. Тэнд Ежов тэр хоёроос гадна Молчанов, Миронов нар байлцав. Ежов Мироновт дэлгэрэнгүй протокол хөтлөх үүрэг өгчээ. Ягода Ежовын дэргэд өөрийгөө жижгэрүүлэхийг хүсээгүй учир шалтаг заан ийшээ ирээгүй бөгөөд Ежовыг алдаа гаргаж магадгүй гэж дотроо горьдон үйл ажиллагааг нь хардан ажиглаж байгаа аж. 

	Ежов зөвхөн Сталины үүрэг даалгаврыг бичиж авдаг том дэвтэр рүүгээ зогсоо чөлөөгүй шагайн байж Япон, Герман хоёр 1937 оны хавар ЗСБНХУ руу довтлох гэж байгаа тухай ямар ч мадаггүй мэдээ бий. Тийм учраас одоо ЗСБНХУ-д олон улсын пролетарийн дэмжлэг онцгой хэрэгтэй байна. Гэтэл энэ дэмжлэгийн зам дээр Троцкий хаалт болон зогсож байна. Тиймээс Троцкий болон түүний балмад байгууллагуудын үнэн нүүрийг бүрмөсөн илчлэхэд Зиновьев намдаа тусална гэж Улс төрийн Товчоо найдаж байна. Хэрвээ Зиновьев үүнийг ёсоор болговол намын эсрэг тэмцлээ эцсийн эцэст бүрмөсөн зогсоосноо нотлох болно гэж айлдав. 

	— Надаас тодорхой юу хүсэж байгаа юм бэ? гэж Зиновьев амьсгаа нь давхцан асуув. 

	— Шүүн таслах ил хуралдаан дээр та Троцкийн даалгавраар Сталин, Улс төрийн Товчооны бусад гишүүдийг алах бэлтгэлийг үзэл бодол нэгтнийхээ хамт хийж байсан, нэг тийм аллагыг хэрэгжүүлж нөхөр Кировыг алсан гэдгээ хүлээх ёстой. 

	— Би хэзээ ч ийм юм хийхгүй, тийм худал хуурмаг зүйл та нар надаар хэлүүлж чадахгүй. 

	— За, яах вэ гээд Ежов дахиад дэвтрээ шагайв. — Танд нөхөр Сталины үгийг уламжилъя: “Хэрэв Зиновьев хэрэг хүлээвэл түүний амь насыг хэлтрүүлнэ. Татгалзвал түүнийг болон сөрөг хүчний бүх хүнийг цэргийн хаалттай шүүхээр шүүнэ”. 

	— Та нарт миний толгой хэрэгтэй байх нь. За яах вэ, миний толгойг Сталинд царан дээр өргөн бариарай гэж Зиновьев аяархан өгүүлэв. 

	— Тэгвэл та сөрөг хүчний мянга мянган хүний амь насаар дэнчин тавьж байна, тэдний амь нас таны гарт байна шүү. 

	— Би юу гэж ч мэдүүлсэн, ямар ч цаасан дээр гарын үсэг зурсан та нар намайг алдгаараа ална, дээр нь мянга мянган хүнийг ална, Лениний үеийн бүх журамт нөхдийг хөнөөнө гээд Зиновьев амсхийж хүчээ сэлбэснээ, — Та нар надаар юу ч хэлүүлж чадахгүй гэдгийг давтан хэлье хэмээн эрс шийдэмгий өгүүлэв. 

	Ежов Зиновьевыг буцааж аваачих, Каменевыг нэн даруй авчрах тушаал буулгав. Тэр бээр заавал амжилт олох ёстой байсан, тэр санаандаа хөтлөгдөөд, Чертокийн “гараар орсон” Каменев эрхбиш дуулгавартай байх биз гэж тооцоолсон бололтой. Гэхдээ бүрэн итгэхгүй байсан тул илүү гэрч нарын өмнө дахин нэг ялагдал хүлээхээс болгоомжлон, Каменевыг мөрдсөн Мироновыг үлдээж, Агранов Молчанов хоёрыг явуулав. 

	Ежов Зиновьевт ярьсан зүйлээ Каменевт давтав. Харин төгсгөлд нь, Рейнгольд Каменевын хүүтэй хамт Дорогомиловын гудамжинд Сталин, Ворошилов хоёрын машиныг отож байсан тухай Рейнгольдын мэдүүлэг мөрдлөгийнхөнд байгаа гэж мэдэгджээ. 

	— Алма-Ата руу цөлөгдөөд жил хагас болж байгаа миний хүү тэр гудамжинд яаж очсон нь сонин байна?

	— Та хүү Александрыгаа хэлж байна, Рейнгольд танай нөгөө хүү Юрийг мэдүүлсэн байгаа, үүнийг унш даа гээд Ежов Рейнгольдын мэдүүлгийг түүн рүү сарвайв. 

	Каменев түүнийг уншаад, 

	— Энэ... Энэ чинь... Юра чинь ердөө пионер шүү дээ гэж балмагдан гүвтнэв. 

	— Та ЗСБНХУ-ын ТГХ, АКЗ-ийн 1935 оны дөрөвдүгээр сарын 7-ны өдрийн тогтоолыг мэднэ биз дээ? Эсвэл та түүнийг мартсан юм болов уу? Тэгвэл сануулж өгье: “Хулгай хийсэн, бусдыг хүчирхийлсэн, бие махбодод нь гэмтэл учруулсан, өрөөл татанхай болгосон, алсан буюу алах оролдлого хийсэн зэрэг нь илчлэгдсэн 12-оос дээш насны насанд хүрээгүйчүүдийг эрүүгийн ялын бүх төрлийг хэрэглэхээр эрүүгийн шүүхэд татаж байсугай”. Нөхөр Калинин, нөхөр Молотов, нөхөр Акулов нар гарын үсэг зурсан тогтоол. Ийм байна. Танай хүү 12 наснаас өнгөрсөн. Тэгэхээр нөхөр Сталин, Ворошилов нарын амь насанд халдах оролдлого хийсэн түүнд зохих ял, өөрөөр хэлбэл, ялын дээд хэмжээ оногдоно. 

	— Чи үл бүтэх этгээд! Өөдгүй амьтан! гэж Каменев хашхирав. 

	Ежов утсаа авч Каменевын хүү Юрий Каменевыг нэн даруй баривчилж, “троцкийчууд-зиновьевчуудын алан хядах төв”-ийг шүүн таслах ажиллагаанд түүнийг хамруулахаар бэлтгэх үүргийг Молчановт өгөв. Ийм шийдвэр өгчхөөд Каменев руу харах ч үгүй өрөөнөөсөө гарч одов. 

	 

	Каменевыг өрөөнд нь буцааж авчрав. 

	Тэр бээр цаашдаа юу болохыг мэдэж буйн зэрэгцээ өөрт нь тус болох юм юу ч байхгүйг ойлгож байлаа. 

	1935 оны нэгдүгээр сарын шившигт шүүх хурал дээр Каменев Кировыг алсны ёс суртахууны хариуцлагыг намын эрхэм дээд эрх ашгийг бодож хүлээсэн. Түүнийхээ төлөө таван жилийн хорих ял авсан. 1935 оны долоодугаар сард дүүгийнх нь авгай, засгийн газрын номын сангийн ажилтан Нина Александровнагийн оролцсон гэх Кремлийн хуйвалдаан гэгч домогтой холбон түүнийг дахиад хаалттай шүүх хурлаар оруулсан. Дүүг нь авгайнх нь хамт ялд унагаад, Каменевт өөрт нь арван жилийн ял өгсөн. 

	Түүний анхны авгай Ольга Давыдовнаг 1935 оны гуравдугаар сард Ташкент руу цөлсөн. Жуковскийн нэрэмжит цэргийн нисэх хүчний академи төгссөн том хүү Александрыг нь мөн гуравдугаар сард Алма-Ата руу цөлсөн. 

	Түүний хоёр дахь авгай Татьяна Ивановна Глебова, дагавар хүү Игорь, Каменевтай суугаад гаргасан таван настай хүү Владимирын хамт Дундад Ази руу цөлөгджээ. Чухамхүү Глебовагийн Арбатад, Карманицкийн гудамд байдаг байрнаас Каменевыг 1934 оны арван хоёрдугаар сарын 16-нд анх баривчилсан билээ. 

	Бага хүү Юрий, таван настай ач хүү Виталий хоёр л баривчлагдаагүй үлдсэн юм. 

	Тэгтэл одоо Юрад тэдний савар хүрч, пионер хүүхдийг алан хядагч хэмээн буудан алахыг зорьж байна. Долоон жилийн дараа Виталийг 12 нас хүрмэгц нь оролдож эхэлнэ. Золгүй хүүхдүүд. 

	Каменев захныхаа товчийг тайлав. Тэдний өрөөнд нар ерөөсөө тусдаггүй, долоодугаар сард хүртэл нэлээн сэрүүхэн байдаг атал өнөөдөр лут халуун өдөр бололтой. 

	Мань хүн шүүх хурал дээр гарсан ч, гараагүй ч ялгаа байхгүй буудан алуулна гэдгээ сайтар ойлгож байв. Аль ч тохиолдолд ард түмний нүдэнд алан хядагч, тагнуул, эсэргүү болж хоцорно. Цаадуул нь энэ зэргийн юмыг чадна. Харин хуурамч мэдүүлэг өгч гүжир яллагыг баталгаажуулбал хүүхдүүдийг нь өршөөж магадгүй. Өөрт нь ингэх эрх бий юү? Өөрийнх нь нэр төр, ямар ч гэм буруугүй хүүхдүүдийнх нь амь нас хоёрын аль нь үнэтэй вэ? Гэтэл нэр төрөө нэгэнт алдсан биш үү. Байнга гэмшиж, алдаа дутагдлаа хүлээж, Сталиныг магтан сайшааж ирсэн энэ хэдэн жилд нэр төрөө нэгэнт алдсан. Нийтийн өмнө өөрийгөө дахин нэг гүтгэлээ гэхэд нөгөө гутамшигт жагсаалтад юу нэмэгдэх юм бэ? Юу ч нэмэгдэхгүй. Ямар ч тохиолдолд урвагч, тэрслэгч, тагнуул, зөвлөлтийн эсрэг үзэлтэн гэсэн им тамгатай үлдэнэ. Тэглээ ч гэсэн, тэглээ ч гэсэн... 

	Халуун тэсэхийн аргагүй болж ирэв. Юу болчхов оо? Тэр бээр халаалгын батарейнд гараа хүргэнгүүт татаж авлаа. Золтой л түлчихсэнгүй. Хүний шаарнууд, үл бүтэх новшнууд! Өрөөг нь тэсэхийн аргагүй халуун болгож байж түүнийг буулгаж авахаар шийдсэн байх нь. 

	Тэр бээр хаалгаа тогшив. Дахиад тогшлоо. Шагайвч нээгдэж, 

	— Юу хэрэгтэй вэ? гэж хянагч асуув. 

	— Яагаад халаагаад байна вэ?

	— Тэр маний мэддэг ажил биш!

	Шагайвч торхийн хаагдлаа. 

	Эсэргүүцээд нэмэргүй. Эсэргүүцэх тусам улам халаана, улам шатаана. 

	Үгүй ээ, тэдэнд заяа нь бууж өгөхгүй. Кобагийн бахыг тэгж хангахгүй. Тэр бээр арван жилийн өмнө, 1927 онд бол мань Кобад буулт хийсэн бус, насалсан 53 жилийнхээ 35-ыг зориулсан намдаа л буулт хийсэн. Лениний анд, журмын нөхөр, ленинч Улс төрийн Товчооны завсаргүй гишүүн, Бүх Оросын Төвийн Гүйцэтгэх Хорооны анхны дарга хүн чинь одоо болохоор өөрийгөө алан хядагч, тагнуул, зөвлөлтийн эсрэг үзэлтэн гэж хүлээн зөвшөөрөх ёстой гэнэ. Ийм буулт намд хэрэггүй, ийм золиос намд хэрэггүй, ингэж хүлээн зөвшөөрөх нь намд ашиггүй төдийгүй харин ч хор хүргэнэ, энэ бол Лениний нэрийг гутаах, түүний тойрон хүрээлэгчид, түүний журмын нөхдийг гутаахад Сталинд л хэрэгтэй. Тэгэхээр коммунист чигээрээ үхье гэж байгаа бол, энэ яваа насаа, үгүй ядахдаа өөрийнхөө хувьд нэр төртэй дуусгая гэж байгаа бол мань хүн шүүх хуралд оролцох ёсгүй, худлаа мэдүүлэг өгөх ёсгүй. Сталин түүнээс өшөөгөө авч, хүүхдүүдийг нь хөнөөнө, тэгвэл тэгэг, тэр бүхнийг намдаа өргөсөн өргөл болгоно. Мань хүн мөрдлөгийнхний тулгалтыг хүлээн зөвшөөрлөө ч гэсэн, Сталины шаардлагыг биелүүллээ ч гэсэн Сталин түүнийг алдгаараа ална, хүүхэд төдийгүй ачийг нь ч ална, тэр бол үр удмыг нь нэгмөсөн тасартал тооцоо хийдэг хүн. 

	Тэр бээр өмд, цамц, оймсоо тайлж, бохир майк, шуудагтайгаа цементэн шалан дээр хэвтэж үзсэнд амьсгаа авахад арай дээрдэв. 

	Хаалганы шагайвч нээгдлээ. 

	— Хоригдол, бос!

	Каменев хөдөлсөнгүй. 

	Шагайвч хаагдлаа. 

	Түдэлгүй хөлийн чимээ гарч, хаалга нээгдэн гурван мангар харгалзагч орж ирэв. Нэг нь сандал барьчихаж. 

	Тэд нар Каменевыг босгож, сандал дээр суулгаад олсоор сандалтай нь хүлэв. 

	— Муу бэлтрэг, ингээд сууж бай!

	Цагаан халаадтай эмч орж ирээд, судсыг нь барьж, зовхийг нь сөхөж нүд рүү нь харснаа хүлээсний чанга сулыг татаж үзчихээд гараад явчхав. 

	Харгалзагчид ч араас нь гарцгаалаа. 

	Лев Борисович амьсгалж чадахаа болив. Сандлыг яг батарейны хажууд тавьсныг хэлэх үү. Хүлээстэй гар хөл нь чилж мэдээ алдаж байна. Одоо хэр ухаан алдаагүй ч толгой нь цээж рүүгээ гудайн унжлаа. Тэгсхийгээд мансууран, тун сая юу бодож, нүдэнд нь юу эрээлжилж байсныг санахаа болих шиг ч. 

	Хаалга дахин нээгдэж, харгалзагч дагасан эмч орж ирээд, дахин судсыг барьж, нүдийг нь нээж үзсэнээ, 

	— Үргэлжлүүлж болно гэж өгүүлэв.

	Хагас жил өнгөрчхөөд байхад Альтман ер утасддаггүй. 

	Шарок түүнд хэдэн үг хэлсэн нь гарцаагүй, тэгээд л Альтман мань эрийг мөрөөр нь орхихоор шийдсэн байж таарна. Тэд нарт ч өөрийн гэсэн нөхөр ёсны эв санааны нэгдэл байгаа нь лав, нэг нөхөр нь гуйж байхад харж үзэх хэрэгтэй, хэрэг гарвал өөрийнх нь хүсэлтийг ч нөгөөх нь харж үзнэ. 

	Юрка эр хүн!

	Дэндүү эмзэг асуудал учраас Вадим Юрад юу гэж утасдах вэ. Харин Арбатын тэнд нэг удаа тааралдахдаа гарыг нь чанга атган малилзаж, талбай хүртэл дөхүүлж өгөөд салахдаа, 

	— Баярлалаа, Юра! гэж л хэлсэн. 

	Юра хариуд нь инээмсэглэсэн боловч юу ч хэлэлгүй трамвайдаа ороод гар даллан оджээ. Вадим хэзээний дүйрэн байсан, дүйрэн чигээрээ л явна. Юра түүний асуудлыг хөөцөлдөнө гэж үнэхээр найдлаа гэж үү? Тийм явдал дээр хэн ч хэний ч асуудлыг хөөцөлддөггүйг үнэхээр ойлгохгүй байна гэж үү? Энэ сэхээтнүүд хүний элэг авах улс шүү. Альтман мөрдлөгийн нэг хэсгийн бүрэлдэхүүнд орж, шүүн таслах ажиллагааны бэлтгэлд оролцож байгаа учраас л түүнийг дуудахгүй байгаа билээ. Юун Вадимтай мантай. Шарокийн хувьд гэвэл Вадимын хэргийн тухай бодох ч хүсэлгүй байжээ. Харин Викагийн хавтаст хэргийг гадаад хэлтсийнхэн сонирхож эхэлснийг баримжаагаар гадарлажээ. 

	Гэвч Вадим энэ бүхнийг эс мэднэ. Шарокийн найрсаг дүрийг харчхаад нэгмөсөн тайвширчээ. 

	Тэр бээр улам их юм бичдэг болсон төдийгүй түүнээсээ ч их яриа хийдэг болж нэр цуу нь түгсээр байв. Түүнтэй танилцах гэсэн хүний тоо ч олширсоор. 

	Нэг удаа Ершилов Саратовоос ирсэн ачдаа Москвагийн алдартнуудыг харуулахаар Зохиолчдын клубт дагуулж иржээ. Вадимтай тааралдаад Ершилов ачийгаа танилцуулав. 

	— Төмөр замд ажилтай хүн, гэхдээ театрын яггүй хорхойтон. Чиний Коонентой хийсэн ярилцлагыг уншсанаас хойш Их театр, Мейерхольд энэ тэрийн аль нь ч хэрэггүй болж, гагцхүү Камерын театрт орно гээд зүтгэчихсэн. Байдал иймэрхүү байгаа, зөв үү?

	Нөгөө залуу толгой дохилоо. 

	— Тэр асуудал биш. Зарлал харж, жүжгээ сонгочхоод над руу утасдаарай гэж Вадим хариулжээ. 

	Ершилов нохойтож зулгуйдаж байна. Гэхдээ тэр ярилцлага улс орноор тэгж түгснийг мэдэж авахад өөрт нь аятайхан байж. Саратовт хүртэл уншсан байх нь. Чухамдаа тэр ярилцлага бол түүний анхны нухацтай ажил. Гучин дөрвөн оны яг эцсээр, жил хагасын өмнө бичсэн юм. 

	Гучин дөрвөн оны сүүлээр Камерын театрын хорин жилийн ой тохиосон, гэхдээ ойн баярыг нэгдүгээр сарын эхээр тэмдэглэхээр хойшлуулсан билээ. Тэр үед Вадим нэг чухал юм хийх сэн, жишээлбэл, ардын жүжигчин болох гэж байгаа Алиса Коонентой дэлгэрэнгүй ярилцлага хийж сонинд шургуулах юм сан гэж хорхойсож байжээ. Таиров, Коонен хоёрт тийм цол олгох тогтоол бэлэн болчихсон, бараг гарын үсэг зурагдчихсан гэдгийг хэн хүнгүй мэдэж байсан цаг. Тогтоол нийтлэгдэхийн яг өмнөхөн тийм тиймэрхүү юм өөш шиг хаяж өгвөл мөн догь оо. 

	Гэвч Коонен ярилцлага өгөхгүй, ойртох гэж оролдохын ч хэрэггүй зав чөлөөгүй байгаа. 

	Гэтэл эцэг нь туслахаар болж, 

	— Алиса Георгиевна надад хэзээ ч үгүй гэхгүй хэмээжээ. 

	Үнэхээр ч үгүй гэсэнгүй, зөвхөн “Юун яаруу, давчуу юм бэ дээ?” гэж гайхасхийснээ утсаа тавилгүй цагийн хуваариа харж байгаад, арван хоёрдугаар сарын 26-нд яг дөрөв арван тавд гэртээ ир гэж болзоо товложээ. 

	Цөөхөн хоног үлдсэнийг хэлэх үү, бэлтгэлээ сайн хангах шаардлагатайг хэлэх үү, Вадим ажилдаа ханцуй шамлан орлоо... 

	Камерын театрын гол бүтээл нь “Бадрангуй эмгэнэл”, дээхэн үед тоглож байгаад сэргээсэн “Саломея” хоёр. Вадим энэ хоёроор яс модыг нь зангидаж байгаад Коонены яриа хөөрөөгөөр чимэглэж ярилцлагаа босгохоор шийджээ. 

	Сарнай цэцгийн баглаа барьсан Вадим хорин зургааны товлосон цагт хаалганы хонхыг дарав. 

	Коонен өөрөө хаалгаа онгойлгоод, 

	— Нөгөө тэвчээргүй сэтгүүлч чинь та юу? гээд инээмсэглэв. 

	— Харин, би, жаахан... хэмээн Вадим түгдчив. 

	— Зовох юмгүй ээ, ажилдаа бол би ч бас адгуу хүн. Таны нэр Вадим бил үү? Би зөв тогтоож уу?

	Вадим цэцгээ гардуулаад пальтогоо тайлав. 

	Өрөө рүү орж суух хооронд Коонен Вадимыг ажиглаж байснаа, 

	— Та ээжтэйгээ их адилхан юм байна, би Евгения Федоровнад хайртай байсан юм гэж өгүүлснээ тэс өөр юм руу орж, — Та бод доо, “Бадрангуй эмгэнэл” гэдэг нэрийг чинь би бодож олсон юм. Нэг орой Александр Яковлевичийн өрөөнд орсон чинь Вишневский байж байна. Мань хүн жүжгийг нь эмгэнэлт жүжиг гээд байгааг огт зөвшөөрөхгүй өрөөн дотуур нь холхин байна. Александр Яковлевич түүнд, ямар ч атугай, эмгэнэлт жүжиг биччихсэнийг нь ойлгуулах гэж оролдож байна. 

	— Тийм л болог, гэхдээ миний жүжиг бадрангуй жүжиг шүү! гэж Вишневский зүтгэлээ. 

	— Тэгвэл яг тэр хэвээр нь “Бадрангуй эмгэнэл” гээд нэрлэчихвэл яасан юм бэ? гэж би хэллээ. 

	Вадим товч тэмдэглэж авснаа, дэвтрээсээ харцаа салгав. 

	— За, танд өөр юу ярьж өгөх вэ?

	— Та шинэ дүр авахдаа чөлөөтэй тоглоно гэж боддог уу, эсвэл дотроо зохиогчийн хүсэл санаархлыг бас бодолцох уу?

	Коонен инээд алдав. 

	— Миний дотроо боддоггүй ганц зүйл тэр. Эрх чөлөө зайлшгүй хэрэгтэй. Эс тэгвэл Александр Яковлевичийн хэлдгээр, театр биеэ даасан урлаг байхаа больж, зохиогчийн санааг улигласан пянз болж хувирдаг юм. 

	Тэгж хэлээд Коонен Вадим руу инээвхийлэн харав. 

	— Энэ харьцуулга танд ямар санагдаж байна? Надад бол, жишээ нь, тун оносон санагддаг юм. Та манай “Негр”-ийг үзсэн үү?

	— Үзэлгүй яах вэ. 

	— Тэгвэл би О`Нилтэй холбоотой нэг сайхан жишээ танд хэлье. Ингэхэд, Стефан Цвейг “Негр”-ийг үзэхийн тулд Венаас Москвад явган очсон ч болно” гэж ярьдаг байсан юм гэснээ Коонен өөр юм бодсон уу, Вадимд Цвейгийн үгийг үнэлэх боломж олгосон уу, түр чимээгүй болов. — “Нарбанзадын доорх дурлал”-ыг үзсэн үү?

	— Үзсэн, хоёр ч удаа. 

	Коонен түүн рүү дахиад чимээгүй харав. 

	Вадим харцыг нь төдий л ойлгохгүй байлаа. 

	— Надад их сайхан санагдсан шүү. 

	— Танд баярлалаа. Гэхдээ би Эббийн дүрийг тэр үед Америкт үзүүлдэг байснаас тэс өөрөөр тоглосноо танд хэлэх гэсэн юм. Тэнд Эббаг сөрөг дүрээр гаргадаг. Би бол түүнийг үнэхээр эмгэнэлт дүр гэдгээр харуулахыг зорьсон юм. Эббаг буруутгах бус, сүйрэлд хүргэсэн уг язгуурыг нь илчилж зөвтгөх ёстой. Эбба ёс суртахууны эрэмдэг балай биш аймшигтай эмгэнэлт хувь тавилантай хүмүүн. 

	Коонен босож шүүгээний тэнд өлгөсөн жаазтай зургаа авчирч Вадимын урд тавив. 

	— Энэ бол О`Нил гээд босоо гэрлээ асааснаа, — Та харж байна уу, энд “Эбби Элла хоёрын дүрийг надад амилуулж өгсөн хатагтай Алисе Кооненд” гэж бичсэн байна. Бусад нь магтаалын үгс, түүнийг унших албагүй. О`Нил бидний жүжгийг Парист үзсэн юм. Парисын хаяа дүүрэгт суудаг хүн чинь манай тоглолтыг үзэх гэж зориуд хүрэлцэн ирсэн шүү гэв. 

	Тэгээд зургийг байранд нь буцааж өлгөөд сандлаа налан тухлан суув. 

	— О`Нил бас юу гэж хэлсэн гэж санаж байна: Бүтээлч зөгнөлийн театр хэзээд миний чин хүслэн байсан. Камерын театр энэ мөрөөдлийг минь биелүүллээ! гэж айлдсан. Вадим, та яагаад биеэ бариад, гирвэшээд байна аа. Тэр тусгүй шүү. 

	Вадим бие нь тавирах шиг болж инээмсэглээд, 

	— Тэгвэл “Федра”-гийн тухай ярилцвал ямар вэ? Жан Кокто “Таировын “Федра” бол хосгүй бүтээл” гэж бичсэн удаатай гэв. 

	— ”Федра”-гийн тухай дэндүү их бичигдсэн, дэндүү их яригдсан... Бараг хүн мэдэхгүй нэг юмны тухай ярьж өгвөл дээр байх. Бид хорин гурван онд Парист очихдоо “Федра”-г авч очсон юм. Парист очсон анхны орой амьтан хүн олноороо цугласан уулзалт болж, санаа сэтгэл ч сайхан байлаа. Тэгсэн чинь Сара Бернарыг шүтэн хүндлэхийн учир, түүний тоглодог жүжгүүдийн дотор байдаг “Федра”-г францын төдийгүй явуулын нэг ч жүжигчин олон жилийн турш энд тоглоогүй гэхийг гэнэтхэн сонслоо. Дотор палхийгээд явчих нь тэр. Та миний байдлыг төсөөлж байгаа биз дээ? Айх, эмээх, бэргэх бүгд зэрэгцээд. Тэгтэл нэг тохитой сайхан хүн, сэтгүүлчдийн хүрээнийх болов уу, намайг жаахан хөндийрүүлж, нэг жижиг нөхөрсөг зөвлөгөө өгөх зөвшөөрөл хүслээ. Тэгээд “Та Парист “Федра”-г тоглохоор ирсэн оросын залуу жүжигчний хувьд манай францын агуу их жүжигчинд хэдэн үг бичиж түүнээс ерөөл авбал зүгээр мэт надад санагдана” гэдэг байна. Ёстой сайхан зөвлөгөө. Өглөө нь би Сара Бернард хүндэтгэлийн зурвас, цэцгийн хамт илгээсэн. Харин миний захиаг их жүжигчин уншаагүй гэж бодож байна. Юу гэвэл, маргааш нь олон сонины нэгдүгээр нүүрэнд “Манай агуу их Сара нас нөгчлөө” гэсэн эмгэнэлийн мэдээ гарсан юм. 

	Германд зочилж тоглосон тухай ярилцацгаав. 

	— Харин тэнд очиход бид “үл мэдэгдэх большевикууд” байхаа больчихсон байсан. Парисын амжилтын тухай дуулиан тийшээ аль хэдийн хүрчихсэн, манай театрыг хүлээцгээж байсан байна лээ. Германы үзэгчид, театрын хүрээнийхэн бидний тоглолтыг шагшин магтахын зэрэгцээ Таировын найруулгын арга барилыг их сонирхож байсан. Яг тэр үеэр Таировын “Найруулагчийн тэмдэглэл” ном герман хэл дээр гарсныг ч хэлэх үү. 

	— Александр Яковлевичийн дурсгалын гарын үсэгтэй тэр ном манайд бий, танд зориулсан юм билээ гэж Вадим завсраар нь өгүүлэв. Тэр бээр биеэ барихаа нэгэнт больжээ. Одоо “Саломея”-гийн тухай ганц асуулт л үлдэж. 

	Коонен бодосхийснээ, 

	— Бид тавин минут ярилцлаа, би цагийг яг мэдэрдэг юм. Тийм байна уу, та шалга даа?

	Вадим цаг харж, 

	— Яг тийм байна, одоо таваас таван минут өнгөрч байна гэв. 

	— Дахиад хэдэн минут танд зориулъя. Тэмдэглэх хэрэггүй, зүгээр л сонсчих. Та Уайльдын тэр жүжгийг санаж байна уу?

	Вадим түүнийг саналгүй яах вэ. Библийн сэдэвтэй. Ирод хааны дагавар охин Саломея зөнч мэргэн Иоканаанд сэтгэл алдсан эмгэнэлт явдлын тухай жүжиг. 

	— Хоёрдугаар сарын хувьсгал хүртэл “Саломея”-г сүм хийдийн цензурээр хориглосон байсан юм. Тэр хоригийг халсны дараа Бага театр манайх хоёр тавьсан. Таиров энэ жүжгийг найруулахдаа дүрүүдийн сэтгэлийн яндашгүй их хүч, хүсэл тачаалд нь өөрийн эрхгүй хөтлөгдсөн. Александра Экстер ч тайзны зураг чимэглэлийг гарамгай бүтээсэн. 

	— Александра Экстер ий? гэж тэмдэглэж авч буй дүр үзүүлэн давтан асуув. Ээ, тэнгэр гэж дээ, тэр хүүхний нэрээс болоод эцэг нь Таировын номыг цоожтой саванд хадгалдаг байх нь, гэтэл Коонен түүнийг бахархан дурсаж байна!

	— Би “Саломея”-г дурсах болгондоо жихүүцэх шиг болдог юм. Яаж салхи савир авчихдаггүй, ханиад томуу тусчихдаггүй байсан юм бэ, ёстой бүү мэд, театрын танхимын дулаалга байхгүй, үзэгчид дулаан пальтотойгоо сууцгааж байхад бид нар бараг нүцгэн шахуу тоглоцгооно. Гэхдээ энэ жүжиг манай театрт ач буянаа өгч, манай нэр хүндийг Москвагийн театрын хүрээнийхний дунд их өргөсөн. Бид энэ жүжгээр Бага театраас давж гарсныг ер нь нийтээрээ хүлээн зөвшөөрсөн дөө. 

	Вадим явахаар үүдэнд очихдоо, 

	— Ярилцлагыг та эргэж үзэх хүсэл байх уу? гэж асуув. 

	Коонен инээмсэглэн, 

	— Хэрэггүй ээ, би танд итгэж байна гэснээ, — Танд тав дахь эгнээний суудал аятайхан санагддаг уу гэж санаандгүй асуув. 

	Вадим юу гэж хариулах учраа ч олсонгүй. 

	— Энэ бол хамгийн эвтэйхэн эгнээ. Би танд арван долоодугаар суудлыг сул хадгалуулж байя. Манай жүжгийг ирж үзэж байгаарай. Тантай ярилцахад их сонин байлаа.

	Ежов Зиновьев, Каменев хоёр дээр бүдэрсэнд Ягода дотроо их баярлажээ. Сталины хувьд улс төрийн санаа бодлыг нь хэрэгжүүлэх ганц хүн нь урьдын адил Ягода хэвээр байна. Ежовыг цаашид хэрхэх төлөвлөгөөгөө бодож байх хооронд ямар ч аргаар хамаагүй түүнээс өрсөх хэрэгтэй. Ягода Ежовоос туршлагатай болохоор Зиновьев, Каменев хоёр эсэргүүцсээр байгаа ч тамирдаж сульдан, зовлонгоос халширч бууж өгөх нь юу юугүй ойртсоныг мэдэрчээ. 

	Ягодын шийдвэрээр Зиновьевын өрөөний халаалгыг бас нэмжээ. Халуун гэж тэсэхийн арга алга. Зиновьев багтраа хуучтай, гэтэл элэг цөсөөр нь хатгуулж эхэлснийг ч хэлэх үү, шалан дээгүүр тийчлэн хөрвөөж, дэмий л эмч дуудахыг шаарджээ. Гэтэл эмч нэг хуурай эмээр ам хаах төдий болж, түүнийг ууснаар улам дордов. Зиновьев, Каменев хоёрыг үхүүлж л болохгүй гэдэг ганцхан үүрэг эмчид өгсөн юм санж. Үхвэл нөгөө шүүх ажиллагаа тасрах нь тэр. 

	Тэдний биеийн байдлыг Ягодад цаг тутам илтгэнэ. Тэр бээр аль ч хоромд тэднийг бууж өгч мэднэ гэж үзэж байгаа учраас яамнаасаа гарахгүй, албан өрөөндөө хонож байлаа. Тэгтэл ч тэвчээр алдрах нөгөө мөч ирэв бололтой: Зиновьев Молчановтай нэн даруй уулзуулахыг шаарджээ. 

	Зиновьев Молчанов дээр ороод, Каменевтай ярилцах зөвшөөрөл олгохыг хүсжээ. Зиновьев бууж өгөх төлөвлөгөөгөө бодож буйг Молчанов дор нь ойлгов. Тэр бээр Ягода руу утасдаж Зиновьевын шаардлагыг танилцууллаа. Ягода бас бүгдийг ойлгож түүнийг өөр дээр нь авчрахыг тушаав. 

	Ягода Зиновьевыг ялдамхан угтаж, 

	— Эрхэм Григорий Евсеевич! Өөрийгөө ч, бид бүхнийг ч энэ хар дарсан зүүднээс салгаж өгөөч ээ. Би таныг Каменевтай нэн даруй уулзуулна. Та хоёр хоёулхнаа уулзана, хэчнээн удаан ч хамаагүй ярилцацгаа. Харин Григорий Евсеевич, ганц л юм гуйя: Хэрсүү ухаалаг байж үзээрэй! гэж аргадав. 

	Дараа нь Зиновьевыг нэг хорих өрөөнд оруулж, түдэлгүй Каменевыг ч тийш нь аваачжээ. Тэгээд хоёулхныг нь үлдээв. Тэр өрөөнд нэг ширээ, хоёр сандал байв. Тэнд микрофон зоосныг сайх хоёр, мэдээж, яаж мэдэх вэ. 

	— Гарц алга хэмээн Зиновьев амьсгаадан өгүүлэв. — Шүүх хуралд оръё. Надад цаашид тэсэх хүч алга. 

	— Надад ч бас хүч алга, гэхдээ энэ бүхэн эрт орой алин боловч дуусна. Тэсэх хэрэгтэй гэж Каменев хариулав. 

	— Хэрвээ бид шүүх хуралд оролцвол манайхны гэр бүл, мөн бусад яллагдагсдын гэр бүлийнхний амь насыг аварна. Чи бид хоёргүй шүүх ажиллагаагаа эд нар хийж чадахгүй, юуны өмнө бид хоёр л хэрэгтэй байгаа. Хэрвээ шүүх ажиллагаа бүтэхгүй бол Коба зөвхөн биднийг, зөвхөн манайхны гэр бүлийг хөнөөгөөд зогсохгүй, бусдыг бүгдийг нь, бас гэр бүлийг нь устгана. 

	Тэр бээр амьсгаагаа жаахан дараад үргэлжлүүлэн ярив. 

	— Бид зөвхөн өөрсдийгөө, гэр бүлийнхнийгээ бодох төдийгүй бидний талд байсан мянга мянган нөхөд, тэдний гэр бүлийн тухай бодох үүрэгтэй. Бид тэднийг хариуцаж байгаа. Тийм учраас би нэг болзол тавихыг санал болгож байна: Сталин бидний болон манайхны гэр бүлийн амь нас, манай талд явсан хүмүүс, тэдний гэр бүлийнхний амь насыг хөндөхгүй гэж баталгаа өгөх ёстой. Заавал бидний гэхийн учир юу вэ? Амь насыг маань амласнаар биднийг гэмт хэрэг үйлдсэний төлөө яллах тухай асуудал биш, Троцкийг алан хядах ажиллагаа явуулсан гэж мэдүүлсний хариуд бидний амь насыг хэлтрүүлж буй наймааны асуудал яригдаж байна гэдгийг Сталин чухамдаа нотолно гэсэн үг, ер нь бидэнд хийсэн хэрэг байхгүйг тэр өөрөө сайн мэдэж байгаа. 

	— Цаадах чинь юу гэж ч амласан чадна, тэгээд л залилчихна. Түүнд итгэж болохгүй. 

	— Бид түүнд өөрт нь бус, бидэнд албан ёсоор өгөх баталгаанд нь итгэх юм. 

	Зиновьев нугарсан нь тодорхой боллоо. Шүүх ажиллагаанд оролцож тэдний шаардсан мэдүүлгийг, түүний дотор Каменевын өөрийнх нь тухай хүртэл мэдүүлгийг өгөх юм байна. 

	Сталины амлалт хэсэг зуур биелэгдэнэ, хэр удаан тийм байх нь өөр асуудал. Гэхдээ түүний тулгалтыг хүлээж авсан хүний хувьд л тэр шүү дээ. Татгалзсан хүнийг бол нэн даруй үгүй хийнэ, өөрийг нь, гэр бүлийг нь, үр хүүхдийг нь, бяцхан Юркаг ч үгүй хийнэ. 

	— Ийм жигшүүртэй юм хийхдээ хүрвэл Сталин Улс төрийн Товчооны бүх гишүүний нүүрэн дээр баталгаа өг гэсэн нөхцөл заавал тавих хэрэгтэй. Бүх гишүүний нүүрэн дээр гэдгийг давтан хэлье. Тэгж гэмээ нь баталгаа түүнийх биш, Улс төрийн Товчооных болно. Тийм баталгааг зөрчих болбол Улс төрийн Товчооны шийдвэр заавал гарах шаардлагатай болно гэж Каменев хэлэв. 

	— Зүйтэй хэмээн Зиновьев зөвшөөрөв. 

	Тэр хоёрыг Ягода дээр авчирмагц Каменев уг болзлоо түүнд мэдэгджээ. 

	Ягода Сталинд илтгэхээр амлав. 

	Уул нь тэр хоёрыг өөр рүү нь авчирч явах хооронд амжуулаад илтгэчихсэн юм байж. Нууц микрофоноор дамжуулан Ягода тэдний яриаг эхнээс нь аваад эцсийг нь хүртэл үг бүрчлэн сонссон бөгөөд Ежов санамсаргүй ирж Каменевын шаардлагыг сонсчхоод өөрөөс нь өрсчхөж магад хэмээн болгоомжилж, Сталинд тийнхүү яаруу утасджээ. 

	Ягода тун додигор байв. Зиновьев Каменев хоёрыг ялсан гавьяа түүнд, түүний аппаратад ноогдлоо. Сталин ч бас сэтгэл хангалуун байж. 

	 

	Гэхдээ бүх юм Ягодын бодож байснаас өөрөөр эргэжээ. Сталин Молчанов, Миронов тэр гурвыг нэн даруй ирж, тодорхой илтэг гэж тушаалаа. 

	Сталин илтгэлийг чимээгүй сонссоны эцэст царай нь барайн, сайх гурав руу муухай харав. 

	Нэг их маадгар амьтад сууцгаах шив. Хөл нь газар хүрэхгүй хөөрцгөөчхөж. Юундаа ингэтлээ хөөрч байна? Шүүх ажиллагааны бэлтгэлийг хангасандаа тэр үү? Тэр ч аргагүй, даалгавар биелүүлсэн, ая тал засахын түүс болсон улс чинь. Гэхдээ жинхэнэ шалтгаан нь өөр. Зиновьев, Каменев, Смирнов, Мрачковский дөрвийг аварсандаа, Ольберг мэтийн муусайн баасыг аварсандаа хөөрцгөөж байна, гарцаагүй. Тэдний амь насыг эд нар хамгаалан үлдээж, “Лениний журмын нөхөд”, ахмад большевикуудыг хөнөөсөн гэх сэтгэлийн сэвгүй, цэвэрхэн үлдэцгээнэ гэж тооцоолж байх нь. Зиновьев, Каменев хоёрыг мань хүн, Сталин, өөрөө л өршөөнө шүү дээ. Энэ улс төрийн хувьд алдаатай шийдвэрээс үүдэн гарах уршгийн хариуцлагыг нөхөр Сталин өөртөө авна, тэгэхэд энэ муусайн цэргийн хувцастнууд Зиновьев, Каменев энэ тэрийг аварсан хүнлэг, хүмүүнлэг, сэтгэлийн сэвгүй чекистүүд байх юм гэнэ. Улс төр, ёс суртахууны хувьд аль хэзээний сүнс болчихсон тэр муу хоёрыг гүйцээгээд буулгаад авч чаддаггүй заяагүй хоолны савнууд, новшны донтнууд, гар хумхигчид, муусайн садарлагчид. Одоо эдний өмнөөс энэ ажлыг ӨӨРӨӨ гүйцээх ёстой юм уу?

	Сталин босож өрөөн дотуураа холхиж эхлэв. 

	Ханан талд сууж байгаа Ягода, Молчанов, Миронов гурав намбалаг, зугуухан холхиж буй Сталиныг түгшүүрлэн харцгаана. 

	Тэгж тэгж Сталин сая ам нээв. 

	— Зэрвэсхэн харахад энэ бол муугүй л юм. Гэхдээ зөвхөн зэрвэсхэн харахад шүү. Тэд амь насаа аврахыг хүсэж байна уу? Гарцаагүй. Амь насаа алдъя гэх нэг ч хүн байхгүй. Хэнд ч амьдрал аргагүй үнэтэй зүйл. Зиновьев, Каменев хоёр ч амь насаа аврахыг хүсэж байна. Амь насаа өргөдөг хүмүүс бас бий. Гэхдээ тэд бол чин хүслэнтэй, түүнийхээ төлөө үхэхэд бэлэн байдаг хүмүүс. Зиновьев, Каменев хоёрт тийм чин хүслэн байхгүй. Тэр хоёр чин хүслэнгээ аль хэдийн гээсэн, тийм учраас үхэн хатан эрмэлзэх юм байхгүй. Хүн амь насаа зориулдаг өөр шалтгаан бий, энэ бол нэр төр, коммунистын нэр төр, большевикийн нэр төр. Зиновьев, Каменев хоёрт ийм нэр төр бий бил үү? Мэдээж байхгүй. Тэд өчнөөн жил нам, ажилчин ангийг хуурч байна, тэд нэр төр, хүн мөсөө нэгэнт гээсэн, амь насаа зориулах юм энэ тухайд байхгүй. Жирийн хүний хувьд амь настайгаа зууралдаж байна уу? Үгүй ээ, тэд өөрсдийгөө жирийн хүмүүс гэж үзэхгүй буй. Тэд нар өөрсдийнхөө боловсон хүчнийг аварч үлдээх санаатай байгаа юм. Тэдний өдүүлсэн бүх гэмт хэргийн хариуд амь насыг нь соёрхох юм бол тэдний жирийн дагалдагсадтай ямар юмных нь хариуцлага тооцох вэ дээ? Тэдний хорон санаа чухам энэ. Өөрсдийгөө аврах, тэгснээрээ боловсон хүчнээ аврах. Тэдний шаардаж буй баталгаа чухам энэ. Тэгвэл нэг асуулт гарч ирж байна. Нам яахаараа тэдэнд тийм баталгаа өгөх ёстой юм бэ?

	Сталин намбалаг зугуухан холхисон чигээрээ чимээгүй болов. 

	Хэрэг явдал ингэж эргэсэнд балмагдсан Ягода, Миронов, Молчанов гурав бүлх залгисан мэт сууцгаана. Сталин шийдвэрээ өөрчилчхөж. Яллагдагсдад амь насны баталгаа өгөхгүй нь. Гэхдээ шүүх ажиллагаа болох ёстой, МАНЬ ХҮН үүнийг заавал шаардана, тэгэхээр Каменев Зиновьев хоёроос өөр аргаар шаардлагатай мэдүүлгээ авах ёстой болох нь. 

	Сталин ширээ рүүгээ ирж суув. 

	— Та бүхэн тэдэнд ямар нэг баталгаа өгсөн үү?

	— Нөхөр Сталин, хэмээн Ягода ам нээв. — Бид тэдэнд ямар ч баталгаа өгөөгүй, баталгаа өгөх эрх бидэнд байх ч үгүй. Баталгааг тэд л шаардсан, гэхдээ биднээс биш, Улс төрийн Товчооноос шаардсан. Бид шаардлагыг Улс төрийн Товчоонд уламжилна гэдгээ л амласан. 

	— Амласан гэнэ ээ, тэдэнд Улс төрийн Товчоотой наймаалцахыг амлаа юу? Тэгвэл Улс төрийн Товчоо тэгж наймаалцаж болох уу? Энэ тухай та бүхэн бодсон уу? Мөрдлөг ямаршуухан чигтэй явсныг би одоо л ойлголоо. 

	Сталин азнасхийснээ үргэлжлүүлэв. 

	— Та нар тэдний шаардлагыг нөхөр Сталинд уламжлахыг амлаж. Тэгвэл нөхөр Сталин юу гэж хариулах ёстой вэ? Тийм уулзалтыг зөвшөөрөхгүй гэх үү? Тэд үүнийг юу гэж үзэх вэ? Алах ялтай адилтгаж үзнэ. Тэгвэл шүүх хуралд оролцохын хэрэг юу вэ? Та нарын хийсэн ажил ямар хэрэгтэй болох вэ? Та нар хагас жил үүнтэй ноцолдсон, ямар ч үр дүнгүй хоцрох нь. Тэдний шаардлагыг Товчоонд уламжилна гэж алдаа хийсэн байна. Та нар тэднийг сонсоод шаардлагыг нь хэлэлцэнэ, өөрсдөө хэлэлцэнэ гэж хэлэх ёстой байсан юм. Тэгээд бидэнтэй зөвлөх ёстой байсан, тэгвэл бид тийм шаардлагыг Товчоонд уламжилж чадахгүй, тийм эрх байхгүй гэж тэдэнд хэлэхийг зөвлөх байсан юм. Өөрсдөө л хувь заяагаа шийдэцгээнэ биз. Та нар ингэх ёстой байсан юм. Та нар ингэсэнгүй. 

	Тэр бээр чимээгүй болзносноо үргэлжлүүлэв. 

	— Одоо алдаагаа яаж засах вэ гэсэн асуулт гарч байна. Би бол ганцхан гарц харж байна... 

	Мань хүн нөгөө гурвыг сэлгүүлэн муухай харав. 

	— Бид энэ шаардлагыг няцаавал, дамжуулна гэж амласан та нар ажилтнуудынхаа өмнө нэр нүүрээ хөөднө. Бид үүнийг хүсэхгүй байна. Бид ДЯАК-ын удирдлагыг хөөдөхийг хүсэхгүй байна. ДЯАК-ын удирдлагыг бид үнэлж, дэмжиж байгаа. Зөвхөн энэ учраас Улс төрийн Товчоо Зиновьев, Каменев хоёрын тулгалтыг хүлээж авахаас өөр аргагүй болж байна. Гэхдээ энэ бол анхны бөгөөд эцсийн тохиолдол. Хойшдоо та нар тийм шаардлагыг зөвхөн сонсож болно, уламжлахыг амлах эрх байхгүй. Үүнийг тогтоож авцгаа. 

	 

	Молчанов, Миронов хоёр Зиновьев, Каменев хоёрыг дундаа хаалттай битүү суудлын машинаар Кремльд авчрав. 

	Ширээний ард Сталин, Ворошилов, Ежов гурав сууж байна. Ягода хананы тэнд суужээ. 

	Сталин Зиновьев, Каменев хоёртой мэнд ч мэдэлгүй хананы тэндэх сандал руу гараараа тоомжиргүй дохив. 

	Зиновьев, Каменев хоёр суулаа. Миронов, Молчанов хоёр тэдэнтэй зэрэгцэсхийн суудал эзлэв. 

	Сталин Зиновьев, Каменев хоёрыг танихгүй хүн шиг нэг хэсэг хайхрамжгүй харав. Хуучин явдал ор байгаагүй мэт улиран одож, одоо эд нарын тухай дурсчихаар ч юм алга. Нухлагдсан хулчгар хоёр толгой. Энэ муу өчүүхэн хоёр түүнийг унагахыг санаархсан. ТҮҮНИЙГ түлхэн унагаах гэсэн! Ялтангууд, шаарнууд! Аль хэдийн устгавал зохих байсан юм. 

	— За, та хоёрыг сонсъё гээд Сталин царайгаа барайлгав. 

	— Биднийг Улс төрийн Товчоо сонсоно гэж бидэнд амласан гэж Каменев өчив. 

	— Улс төрийн Товчооны бүх гишүүд та хоёрыг харах гэж, сонсох гэж хот, хөдөөд ажлаа хаячхаад ирнэ гэж та нар тооцоолоо юу? Тэгвэл тэд та хоёрыг ханатлаа харсан, ханатлаа сонссон. 

	Каменев Зиновьев руу харав. 

	Сталин Каменевыг мэдэхийн цаагуур мэдэх учраас тэрхүү харцыг анзаарангуут дор нь ойлгов. Улс төрийн Товчоо бүрэн бүрэлдэхүүнээрээ сонсоно гэж тэдэнд амласан, түүн дээрээ хатуу зогсохыг Каменев харцаараа Зиновьевоос уриалжээ. Каменев хэзээнээс нааш Зиновьевын бараанд л явж ирсэн хүн. Харин өнөөдөр бол энэ хосоос Зиновьев нь илүү доройтсон, илүү дуулгавартай байна. 

	— Улс төрийн Товчооны комисстой ярилцахад та нарт учир дутагдалтай байгаа бол энэ уулзалтыг ингээд дуусгаж болох юм гэж Сталин хэлэв. 

	Сталины тооцоо яг оножээ. Зиновьев сандлаасаа босов. 

	Хуучин Зиновьев эмэгтэй хүнийх гэмээр шингэн, бараг цахир дуутай билээ. Одоо бол үгээ эвлүүлж ядан аяархан, удаан ярьж байна. Хөгшин чавганц! Хэзээний чавганц. Царай нь ч чавганцынх. Нэр төртэй үхэж ч чадахгүй шүү. Өөрөө бол хунз хунзаар нь тонилгож байсан шүү дээ. Тухайн үедээ Петроградад хэчнээн хүнийг нядаллаа даа. Хэнийг ч хайрлахгүй байсан, одоо болохоор өөрийгөө хайрлаж, өөрийгөө өрөвдөж байна. Намын доторх тэмцэлд ялсан бол нөхөр Сталинтай ийм яриа хэлцээ хийхгүй, буудаад алчих байсан даа. Өнөөдрийн энэ байдлаас бултаж гарна гэж үнэнээсээ бодож байна гэж үү?!

	— Кировын алуулсанд Лев Борисович бид хоёрын хэн нь ч, ямар ч холбогдолгүй байсан... Та бүхэн үүнийг маш сайн мэдэж байгаа... 

	Зиновьев толгойгоо өлийсхийн Сталины нүд рүү эгцлэн харав. Гэвч Сталин хараа буруулсангүй. 

	— Гэвч... 

	Зиновьевын толгой гудайв... 

	— Гэвч энэ аллагын төлөө ёс суртахууны хариуцлага хүлээхийг... хүлээхийг биднээс шаардсан... Бидэнд таны үгийг уламжилсан... бид ингэж хүлээх нь намд зайлшгүй хэрэгтэй гэсэн таны үгийг... 

	Зиновьев амьсгаагаа дарав. 

	— Бид нэр төрөө золиосолж үүнийг хүлээн зөвшөөрсөн... Гэтэл биднийг хуурсан болж таараад шоронд хийчихсэн... 

	Тэр бээр дахин амсхийв. 

	— Тэгэхээр та одоо юу хүсэж байгаа юм бэ? Одоо биднийг дахиад шүүх хуралд оролцуулахыг хүсэж байна. Тэр шүүх хурал дээр ленинч Улс төрийн Товчооны гишүүд явсан, Владимир Ильичийн хувийн анд нөхөд биднийг танхай балмад алуурчид болгон дүрслэх гэж байна... Энэ биднийг шившиглээд зогсохгүй намыг маань хүртэл шившиглэнэ шүү дээ... энэ намд чинь бид сайн ч, муу ч бүх насаа зориулсан... 

	Зиновьев уйлчхав. Молчанов түүнд ус аягалж өглөө. Сталин Зиновьевын нулимсыг тоосон шинж алга. 

	— Каменев та хоёрын байр суурь, Каменев та хоёрын явдал сайн юманд хүргэхгүй гэж ТХ нэг бус удаа сануулж байсан. Яг тийм л болж таарсан... Намдаа захирагд, тэгвэл амь настайгаа үлдэнэ гэж бид та нарт дахиад л хэлж байна. Дургүй байна уу? Дахиад л хүсэхгүй байна уу? Тэгвэл яая гэхэв, хар толгойдоо л гомдоорой. 

	— Биднийг удаа дараа хуурсан, одоо хуурахгүй гэдгийн баталгаа хаана байна? гэж Каменев асуув. 

	— Та нар баталгаа шаардаж байна уу? гээд Сталин ихэд гайхсан дүр эсгэн Ворошилов руу харав. — Эд нар баталгаа шаардаж байна! Улс төрийн Товчооны баталгаа тэдэнд чамлалттай байх нь! Манай оронд үүнээс дээш баталгаа байхгүйг эд нар мартчихаж! гэснээ Сталин дахин Ворошилов руу, дараа нь Ежов руу харж, — Та нөхдөд ямар санал байна? Миний бодоход энэ бол цаг дэмий үрэхээс цаашгүй яриа байна хэмээв. 

	Бүх юм тодорхой байна гэх маягтай Ежов дал мөрөө хавчив. 

	— Эд нар өөрсдийнхөө болзлыг бидэнд тулгахыг санаархаж байна. Нөхөр Сталин амь насыг нь аврах гээд байгааг эднүүс ойлгохгүй байна, эсвэл ойлгохгүй дүр үзүүлж байна. Амь насандаа хайргүй юм бол хохь нь! Чөтгөр шулам руугаа тонилцгоог! гэж Ворошилов бухимдав. 

	Нэг хэсэг хэн ч дуугарсангүй. Сталин, 

	— Зиновьев, Каменев хоёр бэртэгчин шиг сэтгэж байгаа нь тун харамсалтай байна. Тун харамсалтай. Шүүн таслах ажиллагааг юуны тулд зохион байгуулж байгааг хүртэл эд нар ойлгохгүй байна. Эднийг буудан алах гэж тэгэх үү? Нөхөд минь, ийм тэнэг юм гэж байх уу, бид ямар ч шүүх хурал хийлгүй эднийг буудан алж чадна шүү дээ. Үүнийг яаж хийдгийг Зиновьев маш сайн мэднэ. Шүүн таслах ажиллагаа Троцкийн эсрэг л чиглэж байгаа шүү дээ. Троцкий намын заналт дайсан гэдгийг Зиновьев, Каменев хоёр нэг үе ойлгож байсан, дараа нь өөрсдөө нам руу дайрч Троцкийн нэрийг цагаатгасан, жигүүр, бүлгийн эрх ашгийн үүднээс цагаатгасан, гэтэл Троцкий намын заналт дайсан чигээрээ л үлдсэн шүү дээ. Зиновьев, Каменев хоёр үүнийг мэдэхийн цаагуур мэднэ. Тэгэхээр ийм асуулт гарч байна: Зиновьев, Каменев хоёрыг Троцкийтэй хамсан нам руу дайрч байхад нь буудан алаагүй хэр нь одоо Троцкийн эсрэг тэмцэхэд намд тусалсных нь төлөө бид тэднийг яахаараа буудан алах ёстой билээ? Бас, эцэст нь, нэг зүйл байна гэснээ үгээ түр таслан бодолхийлэхэд нүдэнд нь хүнлэг, дотносог гэмээр нэгэн гэгээ зурсхийв. Тэгээд гүйцээж хэлсэн зүйл нь санаанд оромгүй сэтгэл хөдлөм, чин зүрхний үг шиг сонсогдлоо:

	— Ямар ч хүнд алдаа гаргасан бай, бид цуг зүтгэж ирсэн намынхаа ахмад нөхдийн цусыг урсгах хүсэлгүй байна. 

	Зиновьев дахин мэгшив. Молчанов ч ус аягалж өгөх гэж дахин босов. Харин түүний царай орж ирж байснаасаа шал өөр болсныг Сталин анзаарчээ. Зиновьев, Каменев хоёрын амь аврагдах нь гэж баярлаж байгаа нь тэр. Бас Миронов ч баярлачхаж. Ягодын орлогчоор ӨӨРИЙНХ нь дэвшүүлсэн Миронов гэдэг энэ хүмүүнлэг амьтан бүр онцгой баярлаж байна. 

	Арга ч үгүй дээ, эднүүс баярлахгүй яах сан билээ? “Гэмгүй хүмүүсийг” алсны төлөө түүхийн өмнө хариуцлага хүлээхгүй болж байгаа юм чинь. 

	Яагаад “гэмгүй хүмүүс” байх билээ? Яагаад гэвэл, тэдний бичиг цаасаар, тэдний хууль цаазын дүрмээр зарим зүйл авцалдахгүй байна уу? Тэгвэл ямар цаас, ямар хууль цаазын дүрэм пролетарийн диктатурт хууль болж чадах юм бэ? Пролетарийн диктатурт цорын ганц хууль бий, тэр нь уг диктатурын ашиг сонирхол. Тийм учраас жинхэнэ чекистэд өөр хууль байх ёсгүй. Өөр хууль байгаа бол тэр хүн жинхэнэ чекист биш. 

	Каменев бослоо. 

	— Нөхөр Сталин, Улс төрийн Товчооны гишүүн нөхөд өө. Бидэнд тавьсан болзлыг зөвшөөрч, шүүх хуралд оролцоход бэлэн гэдгээ өөрийн болон нөхөр Зиновьевын нэрийн өмнөөс мэдэгдье. Харин сөрөг хүчинд оролцож явсан хэнийг ч болов одоо буудан алахгүй, сөрөг үйл ажиллагаа явуулж байсны төлөө хойшид хэнийг ч буудан алахгүй гэсэн амлалт бидэнд өгөхийг хүсэж байна. 

	Сталин хормын төдийд уярсан сэтгэлээ барих мэт, 

	— Тэр мэдээж шүү дээ гэж ядарсан шинжтэй өгүүлэв. 

	Зиновьев, Каменев хоёрыг нөгөө битүү хар машинаар Кремлиэс шоронд нь буцааж авчрав. Гэхдээ шинэхэн цагаан хэрэглэл дэвссэн төмөр ортой шал өөр өрөөнд оруулжээ. Тэгээд тэр даруй шүршүүр энэ тэрд оруулж, хоол унд эрс сайжран, эмчийн зүгээс Зиновьевт шаардлагатай цагаан хоолыг товлож өгчээ. Шүүх хурал хүртэлх хоёр долоо хоногт тэдэнтэй тохиосон хүмүүс боломжийн харьцаж байв. 

	Тэглээ ч гэсэн 1936 оны наймдугаар сарын 19-ний өдрийн 12 цаг 1О минутад тэднийг Холбооны ордны Октябрийн танхимд шүүх хуралд авчрахад, Зиновьев доод хоёр зовхи нь шалхайж, царай нь сэлхрэн зэгэлтэж сааралтаад тун доожоогүй байв. 

	Каменевын зовхи шалхайж, бас зэгэл саарал царайтай ч Зиновьевоос арай тэнхлүүн харагдана. Тэр бээр олон жил Москвагийн Зөвлөлийн дарга байсан болохоор намын ажилтан баргийн хүнийг зүслэх учир таньдаг хүн олох санаатай танхимд цугларагсдыг хэчнээн харсан боловч нэг ч хүнийг зүсэлж чадсангүй. Тэнд энгийн хувцас өмссөн ДЯАК-ын ажилтнууд цугласан юм санж. 

	Ягода болон яамны бусад удирдлага хажуугийн өрөөнөөс шүүн таслах ажиллагааг сонсоцгоов. 

	Ганц Рейнгольд л шоронгоос биш гэрээсээ ирсэн мэт эрүүл саруул харагдана. Тэр бээр итгэл үнэмшилтэй мэдүүлэхийн зэрэгцээ Вышинский аль нэг зүйлийг эндүүрвэл, үг хэлэх зөвшөөрөл аван түүнийг эвлэгхэн залруулж байв. 

	Харин Рейнгольдын ингэж хичээх нь илүүц байж. Яллагдагсад цөм шүүх хурлын зохиомжийг ягштал цээжилсэн учир прокурорын асуултад яг шаардлагатай хариултыг нь өгч байлаа. Түүгээр зогсохгүй шүүх хуралдааны явцад тэд нар Сокольников, Смилга, Рыков, Бухарин, Томский, Радек, Угланов, Пятаков, Серебряков, Мдивиани, Окужава, корпус командлагч Путна, Примаков, дивиз командлагч Дмитрий Шмидт нарыг хуйвалдаанд оролцогчид гэж шинээр нэрлэжээ. Эцсийн өчиг өгөхдөө цөм буруугаа хүлээж, өөрийгөө алуурчин, алан хядагч, зандалчин хэмээн хүлээн зөвшөөрчээ. 

	Харин Иван Никитич Смирнов л ганцаараа зохиомжийг зөрчжээ. Тэр бээр Молчановт амласан ёсоор 1932 онд Троцкийгээс алан хядлагын тухай заавар авсан гэдгээ хүлээн зөвшөөрсөн боловч 1933 оны нэгдүгээр сарын 1-нд баривчлагдаж, түүнээс хойш шоронд сууж байгаа учир ямар ч алан хядах үйл ажиллагаа явуулаагүй гэж мэдүүлжээ. Түүнчлэн шүүх хуралдааны явцад “төв” байсан гэдгийг үгүйсгэж, Мрачковский, Зиновьев, Евдокимов, Дрейцер, Тер-Ваганян, Каменев нарын мэдүүлгийг няцаажээ. 

	Смирнов зарим асуултад ерөөсөө хариулсангүй. 

	Вышинский бүх яллуулагчид буудан алах ял оноох шаардлага тавив. 

	Наймдугаар сарын 23-наас 24-нд шилжих шөнийн хоёр цаг гучин минутад шүүх ял сонсгов. Бүх яллагдагсдад буудан алах ял заажээ. 

	Яллуулсан хүмүүс хуулийн дагуу 72 цагийн дотор уучлал үзүүлэх өргөдөл гаргах эрхтэй. 

	Гэтэл наймдугаар сарын 24-нийхөө өглөө нь бүх яллуулагсдыг цаазын газар аваачжээ. 

	Зиновьев тэсвэр алдран, Сталины нэрийг барьж, амлалтаа биелүүлэхийг шаардан шоронгоор нэг орь дуу тавьжээ. Тэр орь дууг зогсоохын тулд Зиновьевыг харгалзаж явсан дэслэгч түүнийг шоронгийн хоосон өрөө рүү хөөж оруулаад тэнд нь гар буугаар буудан хороожээ. 

	Каменев нэгэнт мэгдэн гайхширч, ганц үг хэлэлгүй үхэлтэй чимээгүй золгожээ. 

	Харин ганц Иван Никитич Смирнов л шоронгийн хонгилоор зоримог тайван алхалж очоод буудуулахын өмнө “Шүүх хурал дээр арчаагүй зан гаргасныхаа төлөө бид ингэж яллуулах ёстой” хэмээжээ. 

	 

	Смирновын охин Ольга, гэргий Роза хоёрыг тэр даруй баривчлан 1937 онд буудан алжээ. 

	Мөн 1937 онд Зиновьевын хүү Степан Радомыльский, Бакаевын гэргий, намын 1917 оны гишүүн Анна Петровна Костина, Мрачковскийн дүү, ач хоёр, Тер-Ваганяны дүү Энзак нарыг буудан алжээ. Тер-Ваганяны гэргий Клавдия Васильевна Генералова 1936 онд баривчлагдаж хориход 17 жил болжээ. 

	Каменевыг алснаас хойш удалгүй түүний анхны болон хоёр дахь эхнэрийг буудан алжээ. 

	1939 онд том хүү Александрыг буудан алжээ. 

	Каменевын бага хүү Юрийг 17 хүрэхэд нэг сар дутуу байхад нь 1938 оны нэгдүгээр сарын 30-нд буудан алжээ. 

	Каменевын ач Виталий бүр 1951 онд 19 настай байхдаа баривчлагдаж, 25 жилээр заагдаад 1966 онд нас баржээ. 

	Нөхөр Сталин амлалтаа ингэж биелүүлсэн болой.

	Вадим “Баатрууд” гэдэг инээдмийн дуурийн анхны тоглолтод Ершиловыг дагуулж очно гэж нэгэнтээ амласан боловч тэр нь бүтсэнгүй. Мань хүн нянгийн халдвараар ангинатаад гучин ес хүртэл халууран юун театртай мантай болжээ. Хоолойгоо риванолоор зайлж элдэвлэсэн боловч юу ч нэмэр байдаггүй, ашгүй Феня хатаасан цагаан мөөг хандалж өгсөн нь бага зэрэг тус болж жаахан шөл балгахтайгаа болжээ... 

	Хэд хоног юу ч уншаагүй, үйлчлэгчээ сонинд явуулав. Литовский “Советское искусство”-д мундаг шүүмж бичиж “Баатрууд”-ыг шагшин магтжээ. Загорский “Вечерняя Москва”-д бичиж. Вадим Загорскийг уншсангүй, сонинуудаа шалан дээр хаяв. Унших битгий хэл дуурийг нь үзэж амжих юм чинь. 

	Арван нэгдүгээр сарын 14-нд Ершилов утасдав. 

	— Сайн эдгэрээгүй байна уу?.. Гэхдээ сонин уншиж дөнгөнө биз дээ? “Правда” унш. 

	— Тэнд юу гээч гараав? гэж Вадим залхуутай асуув. 

	— ”Баатрууд”-ыг хориглох тухай Урлагийн хорооны тогтоол. 

	— Арай ч дээ?!

	— Арай ч дээ чинь л тэр... 

	Арван нэгдүгээр сарын 15-ны “Правда” сонинд Керженцевийн “Ардын өнгөрсөн үеийг гуйвуулсан нь” нэртэй өгүүлэл нийтлэгдсэн байв. Керженцев уг дуурийн цомгийг бичсэн Демьян Бедныйг үнсэн товрог болгожээ. Тэр бээр өгүүллийнхээ эцэст, 

	“... Д. Бедныйн жүжиг түүхэн хэсэгтээ түүхийг гуйвуулж, түүхэнд марксист бусаар төдийгүй хөнгөн хуудам хандахын үлгэр, ардын өнгөрсөн үеийг нулиман доромжилсон хэрэг болжээ... Д. Бедный баатруудын тухай зөвхөн “баатарлаг хурхиралтаар” нь дурсаж... оросын ард түмнийг дулаан ханзан дээр хурхирч буйгаар дүрсэлжээ” гэж бичжээ. 

	Вадим энэ удаа өөрөө Ершилов руу утасдав. 

	— Сонин юу байна? Би хэвтэрт юу ч мэдэхгүй хэвтэж байна. 

	— Демьян Бедныйг Кремлийнх нь байрнаас хөөсөн гэлцэж байна хэмээн Ершилов хөхрөв. — Одоо таньдаг айлаараа хонож байгаа юм байх аа... Удахгүй чиний Камерын театр шүүмжлэлийн бай болно, чи харна аа гайгүй. Чи ч гэсэн оролцож таарна. 

	— Би юундаа оролцох билээ? Одоо би өвчтэй байна, бас “Баатрууд”-ыг ч үзээгүй, чи мэдэж байгаа шүү дээ. 

	— Үзсэн, үзээгүй нь яах вэ, гэхдээ оролцож л таарна. 

	Ямар нэг юм мэдэж байсан хэр нь яриагүй юм уу, муу Ершилов золигийн хэлсэн үнэн болж таарав. Арван нэгдүгээр сарын 20-ны “Правда” сонинд Үзэгч гэсэн зохиогчтой “Алдааны чиг шугам” нэртэй өгүүлэл нийтлэгдлээ. Театрыг ёстой аймхай мөгөөрс рүү дэлсэх мэт муухай муулжээ... Вадим түүнийг дахин дахин уншиж. 

	“... Камерын театр нэг бус удаа улс төрийн алдаатай жүжиг тавьсан:

	1927 онд Мих. Левидовын “Тэнцүү хүчтэний хуйвалдаан”. 

	1928 онд Мих. Булгаковын “Нөжирсөн арал”. 

	1929 онд С. Семеновын “Наталья Тарпова”. 

	Камерын театрын ийм жүжгүүдийг олон нийт бүхлээрээ, түүний дотор бусад театр хилэгнэн буруушааж, тэдгээрийг тоглохыг хориглосон билээ... 

	Гэтэл театрын удирдагч А. Я. Таиров алдаатай чиг шугамаа муйхарлан үргэлжлүүлж ирлээ. Тэр бээр 1931 онд М. Кулишийн үндэсний дээрэнгүй үзэл нэвчсэн “Хийморьлог эгшиглэн” жүжгийг тавьсан. 

	Дараа нь Д. Бедныйн улс төрийнхөө хандлагаар эхнээсээ эцсээ хүртэл хуурамч “Баатрууд” гарч ирлээ... 

	Таиров хамт олны аливаа бүтээлч санаачилгыг нухчин дардаг “хаант засагархуу” дэг театртаа тогтоожээ. Гэтэл тэр театрыг хэн ч түүний “эдлэн” болгоогүй билээ. 

	Камерын театр сайн жүжигчдээ урагш алхуулдаггүй учраас бүтээлч хамт олныг бүрдүүлж чадсангүй. Энэ театр зөвлөлтийн урлагийн нийт өсөлтөөс хоцорч сүүл мушгиж явна... ”

	Яг тэр өдөр Вадимын шүүмж, өгүүллээ байнга нийтлүүлдэг нэг сонины хариуцлагатай нарийн бичгийн дарга түүн рүү утасдав. 

	— Вадим Андреевич, Камерын театрын хэрэг явдалтай холбогдуулан бид үгээ хэлэх ёстой гэсэн санал байгаа. Бид танаар бичүүлэхийг хүсэж байна. 

	— Үгүй ээ, би бие муу байна, та бүхэн ойлгоорой, ангины дараа хэрэхийн хурц хууч хөдлөөд орноосоо босож чадахгүй байна. Чухам энэ өвчин хуучнаас болоод “Баатрууд”-ыг үзэж чадаагүй, бусад нэр дурдагдсан жүжгийг үзээгүй юм уу, үзсэн ч бага байсан болохоор санах юм алга гэж Вадим цааргалав. 

	— За яах вэ, редактортаа илтгэе. Вадим Андреевич, таныг татгалзана гэж даанч санасангүй гэж хариуцлагатай нарийн бичгийн дарга туньсан янзтай дуугарав. 

	Арван нэгдүгээр сарын 23-ны “Правда” сонины зургаадугаар нүүрэнд “Камерын театрын хамт олон амаа нээлээ” хэмээх “А. Я. Таиров алдаагаа бүрхэгдүүлж байна” гэсэн давхар гарчигтай товч тэмдэглэл нийтлэгджээ. 

	Театрын ажилтны хурал хоёр өдөр үргэлжилж, нэр цуутай олон жүжигчин тэргүүтэй хэдэн арван хүн үг хэлжээ. 

	Урлагийн гавьяат зүтгэлтэн Л. Фенин: “Жүжигчид аль нэг жүжгийг муу болсон гэж үзэж байсан ч, тэднээр албадан магтуулж байсан”. 

	Вадим Цениний “Таиров жүжгээ хэрхэн найруулах тухай театрын ажилтнуудтай шүүн хэлэлцэх дургүй” гэж хэлснийг үзээд ихэд гайхжээ. 

	Ценин “Бадрангуй эмгэнэл”-д толгойлогчийн дүрд тоглосон, түүнийг Коонен нөгөө ярилцлага өгөхдөө магтаж байсныг Вадим саналгүй яах вэ. Гэтэл нөгөө Ценин чинь энэ!

	Ер нь Вадим жил хагасын өмнө Коонентой ярилцлага хийж нийтлүүлсэн билээ. Тийм үүрэг авсны учир ярилцлага хийсэн гэж хэлж, мэдээж, болно, гэхдээ мань хүн өөрөө аваачиж өгснийг сониныхон гарцаагүй санаж байгаа. Хэдийгээр гол ярьсан зүйл Кооненых ч гэсэн асуулт, зарим тодотгол гэх мэт нь мань хүн театрыг, тэр алдарт жүжигчнийг бахархан шүтэж байсныг тодхон илчилнэ. Ингэхэд, чухамхүү энэ тухай өөрт нь одоо сануулахыг ч байг гэхийн газаргүй. Түүний амжилтад тэр үед олон хүн атаархаж байсан, одоо хариугаа авцгаана. 

	Ямар нэг мэдрэмж дутаж, өгүүлэл бичихээс татгалзсан нь мань хүний буруу бололтой. Хариуцлагатай нарийн бичгийн дарга “Редактортаа илтгэе” гэж яггүй тунирхаж байсан. Бас “Вадим Андреевич, таныг татгалзана гэж даанч санасангүй” гэж битүү егсөн. 

	Гэтэл Ершилов бас гал дээр тос нэмчих нь тэр. Урлагийн хорооны өргөтгөсөн хурлын тухай ярьж өгөх гэж хүрээд иржээ. Тэр хуралд Эльсбейн тэр хоёрыг урьсан юм байж. 

	— Бие чинь зүгээр байсан бол чамайг ч бас урих байсан. Хурлын тухай дэлгэрэнгүй зүйлийг маргааш юм уу, нөгөөдөр “Советское искусство”-гоос өөрөө уншина биз, харин зарим нэг зүйлийг урьдчилаад мэдчихэд чамд илүүдэхгүй: Керженцев Таировыг улс төрийн талаар дайсагнасан гэж буруутгасан. 

	— Тэгвэл “Бадрангуй эмгэнэл” юу болж байна? гэж Вадим асуугаад, — Энэ жүжгийн тухай эрхбиш мартамгүй сэн. Тэнд “улс төрийн талаар дайсагнасан” юм даанч байхгүй дээ гэв. 

	— Тэр тухай бүр дурсаа ч үгүй. Керженцев улайм цайм “Камерын таетр гэдэг нэр бол бузартсан үг” гэж хэлсэн. 

	Мань Вадим ингээд хэрэгт холбогдчих нь энэ... Өгүүлэл бичихээс татгалзсан ёстой тэнэг толгой. Энэ тухай Ершиловт ярих уу, байх уу?

	— Саяхан над руу нэг сониноос утасдаж өгүүлэл бичихийг хүсэхээр нь өвчтэй, чадахгүй гээд хэлчихсэн. 

	— За, боль доо чи... Одоохон утасдаад эдгэчихсэн гэж хэл. Ерөөсөө шууд одоо утасд. Би хүлээзнэж байя. 

	Вадим утасдчихаад, эргэж өрөөндөө ирж, бүх юм жин тан болсныг мэдэгдэв. 

	— Тэр чинь зөв, өдөр ойчсон махыг авдаггүй гэдэг шүү. 

	 

	Вадим, бас нэг дэр нэмж өгөөч гэж Феняд хашхирав. 

	Хоёр дэр ивээд суувал арай эвтэй байлгүй яах вэ. Нэг ном авч цаасан дороо хийсэн боловч гулгаад тогтох юм биш. Номын тавиур, ширээ энэ тэрээ эргүүлдэн харвал нэг зузаан дэвтэр хэвтэж байж. Энэ яг болно. Дэвтрээ нээтэл гуравдугаар сарын 22-ны “Chicago Tribune”-ээс авсан тэмдэглэл таарлаа. 

	“Тэднийг дахин ирнэ гэж бид найдаж байна. Тэд явснаар Парисын тайз гутарна. Европын тайз руу Дорно зүгээс гэгээ туяарч буйг энэ өдрөөс эхлэн бид мэдэж авсан болохоор тэднийг үлгэр жишээ болгон дурсаж бид сэтгэл оюунаараа Орос руу олонтоо хандаж, энэ суут жүжигчдийн буцаж ирэхийг бид тэсэн ядан хүлээх болно”. 

	Энэ чинь юу билээ? Үүнийг “Москвагийн Улсын Камерын театрын айлчлан тоглосон талаарх өрнөдийн хэвлэлийн улс төрийн үнэлэлт” товхимлоос тэмдэглэж авснаа саналаа. 

	“Суут жүжигчид!”, “Европын тайз руу Дорно зүгээс гэгээ туяарч байна”... Хөрөнгөтний хэвлэл тэднийг санамсаргүй ингэж шагшин магтаагүй дээ... Эдний урлаг хөрөнгөтөнд таарч байх нь. 

	Тэр бээр Коонены тухай бодмогц сэжиг хүрэх шиг болов. Энгийн хээгүй мэт байсан нь авьяас билгийн өгөөмөр сэтгэлийнх нь биш, тоомжиргүй зангийнх нь байж. Өөрийнхөө тухай, амжилтынхаа тухай л ярих шалтаг олдож байвал хэнтэй ярилцах нь падгүй хэрэг байж. Стефан Цвейг. О`Нил. Жан Кокто энэ тэр гээд... 

	Үзэгч өгүүлэлдээ Камерын театрт даруу зан дутаж байна гэж зөв бичжээ. Нээрэн, ичих нүүргүй мэт өөрийгөө сурталчлан дэвэргэнэ шүү! “Уралдаанд Бага театрыг ялсан”... Бага театр байсан, байх ч болно, харин та нар тэсэж үлдэх үү, үгүй юү, бүү мэд шүү дээ... Бага театр ард түмэнд хэрэгтэй, улс оронд хэрэгтэй, эрхэм хатагтай Коонен гуай, харин та улс оронд хэрэгтэй эсэх нь одоо хэр тодорхойгүй байна. Өрнөдөд та хэрэгтэй, тэр үнэн, Өрнө танд алга ташин баяр хүргэдэг... Харин та манай зөвлөлтийн үзэгчдийн алга ташихыг үзэхгүй. 

	 

	Андрей Андреевичийг эмнэлэгтээ байхад нь хүүгийнх нь өгүүллийг үзүүлж, магтсан, дооглосны алин болохыг бүү мэд, “Танай хүү мөн лут бичнэ шүү” гэцгээжээ. 

	Андрей Андреевич орой нь заншсан ёсоор хүүгийнхээ өрөөнд орж, ор руу нь сандал дөхүүлж суугаад, 

	— Чиний тэмдэглэлийг уншлаа. Одоо тэр театраас бидний зүг зөв нүдээр харахгүйг чи ойлгож байгаа гэв. 

	Шал руу харж чимээгүй суузнаад босохдоо, 

	— Чи халуунаа үзсэн үү? гэж асуув. 

	— Халуун буучихсан. Тэндээс зөв нүдээр харахгүй бол тэр л биз, түүнээс дээр газар олдоно гэж Вадим бувтнав. 

	Тэгээд үүргээ биелүүлсэн хүний ёсоор сайхан бөх нойронд автжээ. 

	 

	Тэгтэл өнгөрсөн удаагийнх шиг өглөөгүүр утас хангинав. Вадим нойрмоглон утсаа автал нөгөө албаны шижээргүй танил дуу сонсогдлоо. 

	— Иргэн Марасевич үү? Та өнөөдөр арван хоёр цагт ЗСБНХУ-ын ДЯАК-д, нөхөр Альтман дээр ирэх хэрэгтэй, пропускийн товчоо Кузнецкийн мост, 24 тоот байшинд бий, тэндээс үнэмлэх аваарай. 

	 

	Цонх нь торлоостой нөгөө л өрөө. Өлгүүрт өлгөсөн мэт үлхгэр дүрэмт хувцастай нөгөө л Альтман. Нөгөө л гунигт харц, хонхор хацар. 

	Альтман ширээнийхээ нүдийг онгичин байж хавтаст хэргийг олоод, дотроос нь түрүүчийн байцаалтын протоколыг гаргаж ирэв. Дахин уншиж байна. 

	Вадим цаадах нь энэ удаа яаж дүвчигнэхийг мэдэхгүйн харгайгаар дахин адгуусны айдаст автаж, түүнийг гөлгөнөн ажиглаж суув. 

	Альтман сүүлчийн хуудсыг уншиж гүйцээд, Вадим руу харах ч үгүй, 

	— Та мэдүүлгээсээ татгалзахгүй биз дээ? гэж үлбэгэр аяархан асуулаа. 

	— Өө, хаанаас даа, би гарын үсэг зурчихсан шүү дээ. 

	— Ямар нэг юм нэмж хэлмээр байна уу?

	Өөрт нь боломж олгож байна, үүнийг ашиглах ёстой. 

	— Тэгэхээр юу л даа гэсхийн Вадим эхлэв. — Та өнгөрсөн удаа зөвлөлтийн эсрэг ярианы тухай асууж байсан. Таны асуулт намайг маш гүн бодолд оруулсан. Тийм асуулт тавих ямар нэг үндэс танд байсан, санамсаргүй тийм асуулт тавиагүй гэдгийг би ойлголгүй яах вэ. Тэгээд би нэг танилдаа санамсаргүй ярьчихсан нэг онигоо тийм үндэс болсон юм болов уу гэж бодлоо. 

	— Ямар онигоо вэ? гээд Альтман гэдэсхийн сандлаа налж, үнэхээр сонсох гэж байгаа бололтой Вадим руу анх удаа эгцлэн харав. 

	Вадим нөгөө онигоог төдийгүй хэнээс сонссон, хэнд ярьснаа тодорхой илтгэв. Тэгээд тэр онигоог намын хорооны гишүүний дэргэд сонссон, цаадах нь сонсоод огт тоогоогүй төдийгүй инээж байсан учраас өөрөө ч нэг их ач холбогдол өгөөгүй, тийм учраас хар багаасаа мэдэх үсчин Сергей Алексеевичид ярьсан. Үс засуулаад сууж байхад юу эсийг ярих вэ, Сергей Алексеевич угаасаа улс төрөөс хөндий, түүний бүх улс төр “Лев Давыдовичгүй бол болдоггүй ээ” хэмээх хэдхэн тоглоомын үгэнд багтдаг хүн хэмээн нэмж тайлбарлав. 

	Вадим энэ өрөөнд орж ирсэн хойноо чухамхүү энэ гэм халгүй тогтуухан хувилбарыг сонгож авчээ. Өөрт нь бол тун үнэмшилтэй мэт санагдаж л дээ. 

	Альтман нэг хэсэг чимээгүй болчхов. Ийнхүү чимээгүй буй нь чухамхүү мууг ёрлох мэт, Вадимд итгэхгүй байгаа, дургүй нь хүрч байгааг илтгээд байх шиг. 

	Тэр бээр түдэлгүй нэг цаас авч, 

	— Дахиад хэл дээ, хэн тэр онигоог ярьсан гэнэ ээ? гэв. 

	Вадим давтан хэлэв. 

	— Хэзээ болсон хэрэг вэ?

	Вадим өдрийг эс санах тул зөвхөн сарыг нэрлэв. 

	— Та хэнд ярьсан гэлээ?

	Чингэтэл Вадим Сергей Алексеевичийн овгийг мэдэхгүй болж таарав. Альтман энэхүү хослоо нэр, үсчний газрын хаягийг тэмдэглэж авлаа. 

	— Та өөр ямар ямар онигоог хэн хэнд ярьж байсан бэ?

	Вадим дал мөрөө хавчив. 

	— Би юу? Онигоо юу? Би хэнд ч яриагүй. 

	— Амьдралдаа үүнээс өөр нэг ч онигоо мэддэггүй байсан гэж надад нотлох гээ юү? Та надад ийм юм нотлох гэж байна уу?

	— Үгүй ээ, хаанаас даа, би амьдралдаа янз янзын онигоо сонсолгүй яах вэ, гэхдээ хэнд ч дамжуулж ярьж яваагүй. 

	— Юу сонсож явав даа?

	— Санахгүй байна. Ямар ч атугай улс төрийнх л биш. 

	— Тэгвэл ямар нь вэ?

	— Зүгээр ахуйн шинжтэй л... 

	— Марасевич! Намайг мулгуу амьтан гэж надад нотлох гээ юү? Би мулгуу биш, тийм учраас та намайг мулгууд бүү тооц... 

	Тэр бээр алуурчны сүүмгэр харцаар ширвэн, 

	— Ер нь энд тэнэг хүн байхгүй! гэж чарлах мэт өгүүлэв. 

	Вадимд мань хүн гэнэт голын хийтэй мэт санагдаж дотор нь жигтэйхэн арзасхийгээд явчхав. Галзуу хүн чинь яаж ч мэднэ шүү дээ. 

	— Даан ч санаанд юм орохгүй байна гэж Вадим гүвтнэв. 

	Альтман түүн рүү муухай харж, 

	— Санаанд орохгүй байна гэнэ ээ, таны өмнөөс хэн санах болж байна? Би юү? Тэгвэл та миний суудалд суучих, би таныхад сууя гээд босож хажуу тийш болоод суудлаа зааж, — За, суу суу, тийшээ очоод суу! гэж дүвчигнэв. 

	Энэ галзуу одоо өөрийг нь алчихна, бүсэндээ байгаа гар бууг ганцхан сугалаад буудчихна гэхээс Вадим үхтлээ айв. 

	Альтман гэнэт боссон шигээ санаандгүй буцаад суучхав. Дахиад чимээгүй болж, өрөөний булан руу бодлогошрон гунигтай харж байснаа гэнэтхэн, 

	— Зохиолчдын эвлэлийнхэн онигоо ярих уу? гэж асуув. 

	— Ярьдаг байлгүй. 

	— Яг хариул. Ярьдаг уу, үгүй юү? “Байлгүй” биш, яг хэл. 

	— Зохиолчдын эвлэлд хэдэн зуун хүн бий. 

	— Зохиолчдын эвлэл хэдэн хүнтэйг би асуугаагүй, онигоо ярьдаг уу, үгүй юү л гэж асууж байна. 

	— Зарим нэг нь ч гарцаагүй л ярьж байгаа. 

	— Зарим нэг нь гэдэг чинь хэн бэ?

	— Би тодорхой хүн нэрлэж чадашгүй нь... 

	— “Чадашгүй нь?!” хэмээн Альтман шазвалзав. — “Хүсэшгүй нь” гээд л шууд хэлчих... Нэг онигоогоор та баригдсан, түүнийгээ санаж байгаа, өөр нэгээр бас баригдана, тэгээд бусад онигоогоо ч санах болно, даанч тэр үед чинь нэгэнт оройтсон байх вий. За яах вэ! Александр Павлович Панкратовыг мэдэх үү?

	— Панкратов ий? Өө, тийм, Саша Панкратов, мэдэлгүй яах вэ, бид нэг сургуулийнх. 

	— Тэр одоо хаана байдгийг та мэдэх үү?

	— Тэр чинь баригдаж цөлөгдсөн. Сибирь рүү бил үү дээ. 

	— Та үүнийг хэнээс олж мэдсэн юм бэ?

	— Юу гэсэн үг вэ, бид нэг гудамжинд суудаг, нэг сургуульд сурч байсан, үүнийг бүгд л мэднэ шүү дээ хэмээн Вадим самгардаж эхлэв. 

	— Үгүй ээ, та ч намайг үнэхээр тэнэг толгой гэж үзэж байгаа юм байна. Танай гудмынхан Панкратовын баривчлагдсанаас өөр юу ч ярихгүй, зөвхөн энэ тухай шуугиад байна гэж та надад нотлох гээ юү? Тийм үү?

	— Би ангийнхантайгаа Арбатад тааралдсан юм, тэгэхэд тэд Саша Панкратов баривчлагдсан гэцгээж байсан. 

	— Тэгээд гүйцээ юү?

	— Өөрөөр хэлбэл?

	— Юу “өөрөөр хэлбэл”, “өөрөөр хэлбэл” гэж! хэмээн Альтманы уур дахин шатав. — Панкратовын хэргийн тухай таны мэдэх юм ингээд гүйцээ юү? гэж би танаас орос хэлээр асууж байна. 

	— Түүний хэргийн тухайд би ерөөсөө юу ч мэдэхгүй. Баривчлагдсаныг нь мэднэ, харин яагаад баривчлагдсаныг мэдэхгүй. 

	— Мэдэхгүй?! Юу ч мэдэхгүй гэнэ ээ! Цорын ганц онигоо мэднэ, энэ яваа насандаа цорын ганц онигоо ярьсан!

	Альтман чимээгүй болж нэлээд удсанаа, 

	— Та Панкратовыг өмөөрч захиа бичсэн үү? гэж санамсаргүй асуулт тавив. 

	— Захиа, захиа... хэмээн Вадим бүр балмагдав. 

	— Тийм ээ, “захиа”, “захиа” шүү, Панкратовыг өмөөрч захиа бичсэн үү? гээд Альтман дахин шазвалзав. 

	Вадим Лена Будягины цайны өрөөнд сууцгааж байснаа нэхэн санав. Тэгэхэд Панкратовыг хамгаалж захиа бичих санал Нина тавьж байсан. Лена, Нина, Максим энэ тэр байсан... Сашаг аль уржнан баривчилсан болохоор Вадим түүнийг аль хэдийн мартжээ. 

	— Тэгэхээр ийм л дээ хэмээн Вадим итгэл муутай эхлэв. — Саша Панкратовыг баривчлагдсаны дараахан би манай ангийн Лена Будягиныд очсон, манай ангийнхнаас, өөр хэн хэн ч билээ, бас тэнд байсан... 

	Альтман үгийг нь тастан, 

	— Хэн бэ?! Яг хэн юм бэ? Марасевич, тодорхой яриач, битгий булзааруулж үг болгоныг надаар чангаалгах гээд бай гэж дүрэмдэв. — Та нөгөө үсчингээ бараг бүтэн жил болж байж санасан, цаашдаа ч ингээд байна гэж бодож байна уу? Үгүй шүү, бид танд хүний нэр болгон дээр жилийн бодох хугацаа өгөхгүй, таныг арай түргэн санадаг болгох арга бидэнд бий. Нэгдүгээрх нь гэвэл таныг энд үлдээх арга байна. Энд, хорих өрөөнд таны ухаан арай түргэн гүйх байлгүй. 

	Вадим толгой нь дүйнгэтэх мэт дүйрч, гар нь салганан, дэмий л санаа алдав. 

	— За, ярих уу? гэж Альтман гэнэтхэн тайван өгүүлэв. 

	— Ленагийнд надаас гадна Нина Иванова, Максим Костин хоёр байсан, бид цөм нэг ангийнх... 

	Альтман тэр нэрсийг цаасан дээр тэмдэглэж авав. 

	— Саша Панкратовын тухай ярилцсан. Саша Панкратовыг комсомолын үнэнч шударга гишүүн гэж бид мэдэх тухай Улс төрийн нэгдсэн газарт өргөдөл бичих санал Нина Иванова гаргасан. Би татгалзаж, түүнийг сургуульд байхдаа комсомолын сайн гишүүн байсныг бид мэднэ, харин түүнээс хойш зургаан жил өнгөрсөн юм чинь яаж ч өөрчлөгдсөн байж мэднэ гэж хэлсэн. Лена Будягина... 

	— За, за, болно! гэж Альтман адгав. — Товчдоо бол, яллуулсан эсэргүүг яаж хамгаалах тухай асуудал хэлэлцсэн юм байна, Тийм биз дээ? Панкратовыг 58 дугаар зүйлээр ялласан бол тэр хувьсгалын эсэргүү мөн үү, биш үү, та юу гэж бодож байна?

	Саша тэгэхэд дөнгөж баривчлагдаад ял заагдаагүй байсан, ямар зүйл ангиар яллагдахыг тэд нар мэдэхгүй байсан, тэгээд ч мань Вадим Нинагийн саналыг үнэхээр эсэргүүцэж байсан энэ тэр гээд Вадим тайлбар хэлбэл хэлэх л дээ. Гэвч мань хүн Альтмантай сөргөлцөхөөс айж, дахиад галзуу юм шиг хилэгнэх вий хэмээн үгийг нь дуулгавартай дагав. 

	— Мөн байлгүй яах вэ, Панкратовыг хувьсгалын эсэргүү гэж ялласан юм бол эсэргүү л байж таарна, эргэлзэх юм алга. 

	— Тэгвэл та нар хувьсгалын эсэргүүг хамгаалах гэсэн байна. 

	— Гэхдээ би хувьдаа... 

	— Юуны чинь “би хувьдаа”, “би хувьдаа” гэж... Та нар дор бүрдээ юу ярьсан чинь надад падгүй. Надад баримт л чухал. Та нар дөрвүүлээ, өөрөөр хэлбэл, бүлэг хүн цуглаж, баригдсан эсэргүүд яаж туслах тухай асуудлыг хэлэлцсэн байна. Явуулсан уу?

	Вадим чухамхүү мань хүн татгалзсан учраас захиа явуулаагүй гэж хэлбэл хэлэх л дээ. Гэвч мань хүн худлаа ярихаасаа ухаангүй айжээ. Альтман түүний худлаа хэлснийг илчилчихвэл бүр долоон дор юм болно гэж бас ухаангүй айв. Тэгээд мань хүн ингэж хэлэв:

	— Би хувьдаа татгалзсан, бид нар тэгээд Ленагийн ааваас, Иван Григорьевич Будягинаас зөвлөгөө авсан, Оржоникизегийн орлогч, та мэдэх байлгүй, тэр бидэнд тийм захидал явуулах хэрэггүй гэж хэлсэн. 

	— За тэр шүү, одоо их бага ч гэсэн эрхбиш тодорхой боллоо, мэдээж, бүх юм биш л дээ, гэхдээ л зарим нэг зүйл тодорхой боллоо гэж Альтман сэтгэл ханамжтай өгүүлэв. 

	Тэр бээр байцаалтын хуудсаа өмнөө дэлгэж, үзгээ аваад протоколоо бичиж эхлэв. 

	Вадим эсрэг талд нь эвгүй хөдөлчихөөс болгоомжлон бэмбэгэнэж сууна. 

	Альтман эхлээд Эльсбейн, Ершилов, Сергей Алексеевич энэ тэрийн нэр бичсэн цаасыг, дараа нь Лена, Нина, Макс гурвын нэр бичсэн цаасыг шагайж байгаад зөндөө удаан бичлээ. 

	Энэ нэр бүхий залуусыг, ер нь түүний нэрлэсэн бүх хүнийг одоо ийш нь дуудаж мэднэ гэдгийг Вадим ойлголгүй яах вэ. Тэгээд юу гэж? Түүний сэтгэлд сэв алга. Мань хүнийг дуудаад байцааж байгаа юм чинь тэднийг яагаад тэгж болохгүй сэн билээ? Мань хүн ганц ч худлаа үг хэлээгүй, хэнийг ч муулаагүй, хэнээс ч урван тэрслээгүй, болсон юмыг болсон чигээр нь л хэлсэн. Тэднийг дуудах юм бол тэд нар ч гэсэн байсан юмыг байснаар нь л хэлэг л дээ. Мань хүн юуны төлөө, хэний төлөө гэж өөрийгөө золиослох ёстой билээ? Үгүй шүү, мань хүн өөрийгөө золиослохгүй, тэд нарт ч гэсэн өөрсдийгөө золиослох шаардлага байхгүй, үнэнээ л хэлцгээнэ биз, тэгэхэд юу ч болохгүй шүү дээ. 

	Альтман сая нэг бичиж дуусаад протоколоо Вадим руу сарвайв. 

	— Унш даа, би зөв бичиж үү?

	Вадим уншиж эхлэв. Бүх юм зөв бичигдсэн хэр нь ерөнхий зураг нь аймшигтай юм болжээ. Эльсбейн Ершиловын дэргэд Вадимд онигоо ярьсан, мань хүн түүнийг өөрийнхөө үсчин Сергей Алексеевичид ярьж өгсөн. Сергей Алексеевич яриа болгондоо Троцкийг илт талархан дурдана. Түүний үгийг Троцкийн эсрэг чиглэсэн бүх яллага ямар ч үндэсгүй гэж ойлговол зохино. Баригдсан эсэргүү Панкратовыг хамгаалсан өргөдөл бичих саналыг Нина Иванова дэвшүүлсэн. Энэ асуудлыг ардын комиссарын орлогч И. Г. Будягины гэрт мань Вадим, Нина Иванова, Елена Будягина, Максим Костин нар хэлэлцэж Ардын комиссарын орлогч И. Г. Будягины шийдвэрээр уг өргөдлийг явуулаагүй. 

	Вадим цаашлан унших тусам гол руу нь улам хүйтэн оргиод байв. “Сергей Алексеевич Троцкийг илт талархан дурдана... ” Сергей Алексеевич явж явж мэдээчин байх (түүнийг өрөвдөх юм алга), гэхдээ Троцкийг “талархан” дурддаг гэж Вадим зүтгэж чадахгүй, харин дооглонгуй хэлдэг байсан гэвэл өөр хэрэг. Бас “өргөдлийг” хэлэлцсэн... “Будягины шийдвэрээр”. Энэ чинь ямар нэг байгууллагатай төстэй юм биш үү. Гэхдээ яаж тайлбарлахаас болно. 

	— За, наана чинь юу нь сэтгэлд чинь таарахгүй байна? Зөв бичлэгийн болон найруулгын нарийн ширийн зүйлийг анзаарах хэрэггүй гэдгийг зөвлөе. Тэр чухал биш. Хэргийн гол нь чухал хэмээн Альтман зөөлөн дуугаар зугуухан айлдав. 

	Вадим түүнээс тийм үг сонсоно чинээ даанч санасангүй. Альтманыг тиймэрхүү үгсийг огт мэдэхгүй гэж бодсон чинь мэддэг байх нь. Түүний сэхээтний шинжийг мань хүн яагаад олж харсангүй вэ?

	Альтман тэр хооронд үргэлжлэн ярьсаар. 

	— Та хэнийг аврах гээд байгаа юм бэ? Хэрэггүй. Наадуулын чинь хэн нь ч гэсэн өөрийгөө хамгаалж чадна. Та итгэ. Харин та өөрийгөө ганцхан зүйлээр л аварч чадна: Энэ протоколд гарын үсэг зурснаар. Яагаад гээч? Яагаад гэвэл энэ зөв протокол. 

	Зөрвөл зүйтэй сэн. Гэвч зөрлөө гээд ямар ч ашиг байхгүй. Зөрснөөрөө Альтманы уурыг л шатаана. За яах вэ, ганц нэг үг өөрчлүүлэх юм биз, тэглээ гээд олз юу байна? Гол нь эндээс л гарах хэрэгтэй. 

	Вадим гарын үсэг зурж байхдаа Альтман гарыг нь яг дагуулан харж буйг мэдрэв. 

	Альтман хуудаснуудаа эмхлэн авч, өнгөрсөн удаагийн гарын үсэгтэй протоколтой нийлүүлэн хавтсаа хаан, ширээнийхээ шургуулгад хийгээд, сандлынхаа түшлэгийг гэдийн налж, Вадим руу шал өөр, найрсаг дотно харц илгээв. 

	— Вадим Андреевич, та сая юун дээр гарын үсэг зурснаа ойлгож байгаа биз дээ?

	— Би шударгаар зурсан. 

	— Тийм ээ, шударгаар зурсан, би үүнийг чинь үнэлж байна. 

	Альтманы алуурчны сүүмгэр харц, адгуу овилгогүй зан алга болж, Вадимтай учир мэдэх амгалан сэхээтэн хүн ярилцаж байх шиг. 

	— Дахиад хэлэхэд, би үүнийг чинь үнэлж байна, таны утга зохиолын ажлыг өндөр үнэлдэг шигээ өндөр үнэлж байна. Камерын театрын тухай таны сүүлчийн өгүүллийг би өндөр үнэлсэн шүү. Тэр ч бүү хэл, гутарсан үедээ яаж ингэж бичсэн юм бол гэж бүр гайхсан гээч. Бидэнтэй танилцсанаас хойш та, мэдээж, гутарсан байж таарна. Бидэнтэй танилцахыг, яагаад ч юм бэ, аюултай гэж үздэг юм, тэр буруу шүү дээ, бидэнтэй танилцах чинь ашигтай. Өгүүллийн тухайд бол сайхан өгүүлэл байна лээ. Гэхдээ зарим нэг зүйл дээр зөрмөөр гэх үү, юу гэмээр юм бэ дээ, анхаармаар яль шаль юм байсан. Чухамдаа агуулгын талаасаа биш, хэлбэрийн талаасаа тэр шүү дээ. Гэвч гол юм энэ биш. Гол юм нь өөр зүйл бий: Би таны оронд байсан бол Коонентой хийсэн ярилцлагаасаа яаж ийгээд хөндийрнө. 

	Ингэж хэлээд Вадим руу харав. 

	Вадим ч мэл гайхаж, цэл хөхөрч. Альтман өөрийнх нь далан булчирхайг ингэж мэдэхийн чинээ даан ч санасангүй. 

	Мундаг сэтгэгдэл төрүүлсэндээ баярласан Альтман цааш нь ийн үргэлжлүүлэв. 

	— Би яагаад тэгж бодож байна гээч? Манайд чинь увайгүй амьтад одоохондоо элбэг байгаа, танд атаархдаг хүн ч олон бий. Тэднүүс чинь Марасевич жил хагасын өмнө нэг юм бичиж байсан, одоо шал өөр юм бичиж байна гээд гоочлоод эхэлнэ. Тийм довтолгооноос сэрэмжилбэл зүй. Та өөрөө ярилцлагаа эргэн санаж, одоо театрыг буруушаагаад буй гажиг дутагдал жил хагасын өмнө ч байсан гэдгийг харуулах ёстой байсан юм. Гэтэл та тэгсэнгүй. 

	Тэр бээр энэ удаа Вадим руу арай хачирхам байдлаар харав. 

	— Тэгвэл зүгээр сэн. Таныг энэ театрыг шагшин магтаж байх үед азарган тагнуул, алан хядагч Пикель захирал нь байсан шүү дээ. Та сонин уншдаг хүн, Пикелийг юуны учир буудан алсныг мэдэх байлгүй?

	— Би түүнийг чинь таних ч үгүй шүү гэж Вадим бувтнав. 

	— Вадим Андреевич, үүнийг чинь батлах шаардлагатай зүйл, гэтэл батлахад хэцүү дээ. Та Камерын театраас салдаггүй хүн, тэдний орон тооны шүүмжлэгч ч гэж хэлж болно, тэр ч байтугай, тавдугаар эгнээнд та тусгай суудалтай. Гэтэл та театрын захирлыг танихгүй байх нь уу?

	— Гэхдээ, би нээрэн... 

	— За яах вэ хэмээн Альтман түүний үгийг тастаж, — Пикелийн тухай ярихаа больё, театрын тухай ч, урлагийн тухай ч ярихаа больё, эс тэгвэл энэ мэтгэлцээнээр та бид хоёр хадуураад арилж өгнө гээд нүдэнд дулаахан, сэтгэлд урамтай инээв. — Та юу юуг хүлээн зөвшөөрснөө өөрөө сайтар ойлгосон байгаасай гэж хүсэж байна. Нэгд, таны дэргэд зөвлөлтийн эсрэг онигоо ярьсан. Та үүнд ямар хариу өглөө? Манайд ирсэн үү, үгүй ядахдаа намын хороондоо болсон явдлыг мэдээлж, зөвлөлтийн эсрэг үзэлтнийг илчилсэн үү? Үгүй, тэс эсрэг юм хийсэн. Та өөрөө тэр онигоог тарааж эхэлсэн. Хэнд билээ? Өөрийнхөө үсчинд. Зөвхөн ганц түүнд үү? Зөвхөн түүнд гэж та зүтгэж байгаа. Танд итгэх үндэс бидэнд байхгүй. Нэг хүнд ярьсан юм чинь өөр хүнд яриагүй гэхийн газаргүй. Гэхдээ, ямар ч атугай, та энэ онигоог сонссон, хэнээс сонссоныг бид мэднэ, бас хэнд ярьсныг бид мэднэ, Энэ санамсаргүй зүйл үү? Санамсаргүй зүйл гэж бий, санамсаргүй нэг юм сонсож болно, хэн нэгэнд санамсаргүй ярьчихаж болно, энэ бол байдаг зүйл, тэглээ ч гэсэн бид өршөөхгүй, яагаад гэвэл юу ярьж байгаагаа хүн ойлгож байх ёстой. Гэхдээ, таны хувьд бол, Вадим Андреевич, санамсаргүй зүйл биш, огт биш шүү. 

	Альтман Вадим руу харж, харц нь дахин яльгүй сүүмийхэд мань хүн айсандаа болоод зүрх нь палхийгээд явчхав. Тэгснээ Альтманы харц хэвийн болж яриагаа үргэлжлүүлэв. 

	— Яагаад санамсаргүй биш вэ? Яагаад гэвэл, Вадим Андреевич, та нууц троцкийчуудын нэг. 

	Вадим жигтэйхэн дургүйцэн тунтганахад Альтман гараар өргөн зангав. 

	— Тайван, тайван бай! Та нар бүлэглэн цугларч, баригдсан эсэргүүг хамгаалах зорилготой захидлын тухай хэлэлцэж байсан. Тийм захиаг эсэргүүцсэн гэж та хэлж байгаа. Танд итгээд эсэргүүцсэн юм байж гэж саная. Тэгвэл та яагаад эсэргүүцэв? Эсэргүүг хамгаалж болохгүй учраас тэр үү? Үгүй ээ. Сургууль төгссөнөөс хойш их удсан учраас гээ биз дээ. Энэ зөвлөлт маягийн хандлага уу? Биш, зөвлөлт маягийн хандлага шал өөр байр суурьтай байхыг шаарддаг: Баригдсан эсэргүүг би хамгаалахыг хүсэхгүй, хамгаалах ч үгүй, тэр тухай хэлэлцэхийг ч хүсэхгүй гэдэг байр суурь. Энэ бол зөвлөлт маягийн хандлага. Та тийм хандлагатай байгаагүй. Тэр битгий хэл, та энэ асуудлыг хэлэлцэхэд оролцсон, хэрвээ Будягин хориглоогүй бол тэр захианд гарын үсэг гарцаагүй зурах байсан даа. Будягин яагаад хориглосныг та бас л мэдэхгүй. Та иргэнийхээ сэтгэлийг удирдлага болгоогүй, хэн нэгийн тушаалыг дагасан. Таны энэ байр суурь, тэгэхээр, ямархан хөрсөн дээр бүрэлдэн тогтсон байх вэ? Түүний үндэс таны өсөж бойжсон нөхцөл байдлаас улбаатай. Та гадаадынхан өөрийн хүн шиг байдаг айлд өссөн. Профессор Крамер, Россолини энэ тэр гэнэ, (Альтманы дуунд жигшсэн өнгө илт), ээ бас мундаг аа... Тэд нар бидэнд үнэнч гэдэгт та итгэж байна уу, тэд нар манай руу зөвхөн шинжлэх ухааны зорилгоор ирж очдог гэдгийг та батлан даах уу? Чадах уу?

	Вадим дуугарч ч чадахгүй уруу царайлна. 

	— Чадахгүй гэж Альтман төлөөнөөс нь хариулав. — Гэтэл та тэдэнтэй нэг ширээний ард сууж, идэж, ууж, тэдний яриаг сонсож байсан хэр нь нэг ч удаа бидэн дээр ирж, манайд гадаадынхан болохгүй юм яриад байна шүү гэж мэдэгдээгүй. Танай дүү чинь тэдний нэгэн болох зартай зөвлөлтийн эсрэг үзэлтэнтэй суусан. Тэр этгээд зөвлөлтийн эсрэг үзэлтэн төдийгүй тагнуул, даанч амжаад зугтчихсан, шүүх цаазаас мултарч дөнгөсөн. Ганцаараа зугтаагүй, дүүг чинь аваад явчихсан, бас санамсаргүй биш байлгүй. Парист хөөрхөн хүүхнүүд мундаа юу? Мундахгүй. Ингэхэд, түүний сүйт бүсгүй танхай баян айлын охин, гэтэл тэр этгээд эс тоож танай дүүг илүүд үзсэн байгаа юм. Яагаад үл тоохдоо хүрснийг би танд хэлье. Танай дүүг эндээс амжуулж авч гарах гэсэндээ тэр. Тийм, яг тийм шүү. Дүү чинь энд булхай нь бултайх гэгчдээ хүрсэн хүн, тийм учраас мань хүнд түүнийг гаргаж аврахыг тушаасан, мань хүн ч гаргаж аварсан нь тэр. 

	Альтман чимээгүй болж, гохигор гэдэс дээрээ гараа салаавчлан, Вадимын хажуугаар гуниглан харж хэсэг суув. 

	— Вадим Андреевич, ийм л зангилаа үүсчхээд байна, таны хувьд тун тусгүй зангилаа. Ер нь бол нөхөр Сталины тухай ганц онигооны чинь төлөө таныг аль хэдийн шоронд хийвэл зохих юм... Гэтэл онигооноос гадна бас гадаадынхан байна, бас баригдсан эсэргүүнүүдийг хамгаалах оролдлого байна. Ийм байхад, Вадим Андреевич, бид таныг шоронд хийсэнгүй, харин ч өршөөгөөд байна... Яагаад тэр вэ? Шуудхан хэлэхэд, бид таныг үнэлж байгаа юм. Таны өгүүллүүдээс үзвэл та зөв байр суурин дээр байна. Гэтэл нэг асуулт бий: Чин санаанаасаа тийм байна уу, эсвэл тийм дүр эсгэж байна уу? Энэ хэргээр жишвэл гээд Альтман протокол хийсэн ширээнийхээ шургуулга руу дохиж, — бид эргэлзэж болохоор байна, тэгж эргэлзэх олон шалтгаан энд бий. Тэгэхээр, та чин санаагаа бидэнд нотлох ёстой. Байдал ийм л байна, та юу гэж үзэж байна, Вадим Андреевич? хэмээн түүн рүү тун нухацтай харлаа. 

	Вадим дал мөрөө хавчив. 

	— Мэдэхгүй... Ийм л хачин юм болчхож... 

	— Вадим Андреевич, та хэрхэхээ маш сайн бодох хэрэгтэй. 

	— Өө, тэгэлгүй яах вэ, хойшид би тун болгоомжтой байя гэж Вадим өчив. 

	— За, зүйтэй, болгоомж гэдэг бол сайн зүйл, гэхдээ үүнийг яах вэ? гээд Альтман дахин ширээний шургуулга руу дохив. — Би удирдлагадаа юу гэж илтгэх вэ? Удирдлага энэ хэргийг уншмагц надаас “Энэ Марасевич аль өрөөнд хоригдож байгаа вэ?” гэж асууна. Би түүнд юу гэж хариулах вэ? “Тэр болгоомжтой байна гэж амласан” гэж хариулах уу? Тэгэх юм бол таныг хорих ёстой өрөөнд намайг өөрийг маань хорьчихно. Гэтэл би хоригдохыг хүсэхгүй байна, ёстой хүсэхгүй байна, Вадим Андреевич минь. 

	Тэр бээр дахиад дуугүй болов. 

	Вадим айгаад хөдөлж ч чаддаггүй. Шар нь дүүрч байгааг хэлэх үү, уул нь соод уучихвал зүгээр, мань хүн соод дандаа авч явдаг юм чинь. Гэвч айгаад ус гуйж зүрхэлдэггүй. 

	— За, тэгэхээр, Вадим Андреевич, хоёулаа дуусгах тийшээ хандъя гэж Альтман гэнэтхэн хөгжилтэй өгүүлэв. — Дахин хэлэхэд, та чин санаагаа бидэнд нотлох ёстой. Хэрвээ та нотлох юм бол энэ бүхэн хэмээн ширээний нүд рүү тогшиж, — үнэхээр утга учиргүй санамсаргүй зүйл болж хувирна. Та намайг ойлгов уу, Вадим Андреевич? гэж асуув. 

	— Өө, тэгэлгүй яах вэ, мэдээж. 

	Мань хүн өөрөөс нь юу шаардаж буйг сайтар ойлгож байв. Тэдний шаардлагыг зөвшөөрнө гэдгээ бас ойлгож байвч, тийм үгсийг өөрөө хэлэхээс аргагүй хулчийжээ. 

	— Юуны чинь “өө” гэж, та юу ойлгосон юм бэ? гэж Альтман хөмсөг зангидав. 

	— Чин санаагаа нотлох ёстой гэдгийг би ойлголоо. 

	— Яаж нотлох юм бэ?

	— Мэдэхгүй байна... Би бэлэн. Гэхдээ... Мэдэхгүй байна. 

	— За тэгвэл, би танд хэлж өгье. Нам, улсын дайснуудтай тэмцэхэд бидэнд та туслах ёстой гэж Альтман эрсхэн хэлэв. 

	— Харин миний өгүүлэл, миний хийдэг яриа, лекц... 

	— Таны өгүүлэл, яриа таниулгыг бид мэднэ, би энэ тухай түрүүн танд ярьсан. Тэд чинь утга зохиол, урлагт хамаатай зүйл, харин бид бол утга зохиол, урлагийн хүмүүсийн тухай мэдэхийг хүсэж байна. Тэд чухам хэн болох, тэдний жинхэнэ санаа бодол нь юу болох, үнэн хэрэгтээ юун тухай бодож байгаа, индрээс бусад газар юу ярьдаг энэ тэрийг бид мэдэхийг хүсэж байна. Бидэнд туслагч хэрэгтэй. 

	— Бололгүй яах вэ... 

	Альтман ширээнээсээ нэг хуудас цаас гаргаад, үзгээ Вадимд өгөв. 

	— За бич!

	— Юу бичих билээ?

	— Та бидэнд туслахад бэлэн гэдгээ. 

	— Харин би тусална л даа, бичихийн хэрэг юу байна?

	— Би дээш нь юу гэж илтгэх вэ? Тусална гэж цээжээр амласан гэх үү?

	Тэр бээр шургуулгаа татаж протоколтой хавтсыг гаргаж ирээд ширээн дээр шидэв. 

	— Энд таны муу явдлууд бичээтэй байгаа, сайн явдлыг та бичих хүсэлгүй байх шив. Аман дээрээ болохоор туслах ухааны юм хэлдэг хэмээснээ Альтман цагаа харж, — За таныг албадсан хүн ер байхгүй, өөрөө шийд. Та бид хоёр хоёр цаг гаруй хэл амаа билүүдлээ. Надад бас өөр ажил бий гэдгийг та эрхбиш ойлгож байгаа байх гэж дүрэмдэв. 

	Вадим үзгээ бэхэнд дүрэв. 

	— Би юу бичих ёстой юм бэ?

	Тэр бээр нэгэнт үнэ цэнээ мэдсэн гэлтэй тайван, нэр төртэй гэмээр ингэж асуужээ. 

	Альтман тогтуухан хэр нь итгэл төгс эрсхэн дуудаж эхлэв:

	— “Дор гарын үсэг зурсан иргэн Вадим Андреевич Марасевич миний бие, Зөвлөлт засагт хор хүргэх аливаа ам яриа болон хэвлэмэл зүйл, үйлдлийн талаар ДЯАК-ын байгууллагад мэдээлж байх үүрэг авч байна. Түүнчлэн ДЯАК-ын байгууллагуудын заалтаар утга зохиол, урлагийн бүтээлийн талаар тэдэнд зориулан шүүмж бичиж байх үүрэг авч байна”. Биччихэв үү? За ингээд гүйцээ. Энэ бүхнийг өөрийнхөө гарын үсгээр бичиж бай гэж бид албадахгүй. Юу эс тохиолдохыг тэр гэхэв. Гээчхэж мэднэ, аль нэг газар мартчихаж мэднэ, тэгвэл хэн нэгэн олчихно, бид танд элдэв түвэг удахыг хүсэхгүй байна. Тийм учраас мэдээллүүдээ нууц нэрээр ирүүлж байх нь хамаагүй дээр. Эрэгтэй хүний нэр ч болно, эмэгтэйнх ч болно. Эмэгтэй нууц нэр байвал таныг доромжилсон болохгүй биз дээ?

	Мөн алиалах юмаа олж ядав аа, тохуурхах санаатай байх нь. 

	— Эрэгтэйнх дээр гэж Вадим өчив. 

	— За тэгье... Таны нэр Вадим... Вацлав гэх үү? Вацлав болж байна уу?

	— Болно. 

	— Гүйцээгээд биччих: “Мэдээллээ Вацлав гэдэг нэрээр өгч байна”. Биччихэв үү? Одоо гарын үсгээ зурчих... Зүйтэй. Бас сар, өдрөө тавьчих. Өнөөдөр хэдэн билээ?

	Сталин өглөөний цайныхаа өмнө цэцэрлэг рүү гарч зөргөөр хэсэг алхав. 

	Намуу цэцэг дэлбээлчхэж. Цагаан, цэнхэр, хүрэн ягаан манжхуй цэцэг ногоон зүлгэн дээр тун зохисон гэлтэй. Нэлээд цаахнуур өндөр шилбэтэй, дунд хэрд нь хар цаасаар боочихсон нэр үл мэдэх цэцэгс сэхээвчний тэндээс илхэн харагдана. Цэцгэн дээр цаасны хэрэг юу байна?.. Хар цаас нь юу ч билээ дээ? Харахад зэвүүн гэж. 

	Үйлчлэгч Валя өглөөний унд оруулж ирэв. 

	ТЭРЭЭР түүнийг хуруугаараа дохин сэхээвч рүү дагуулж очоод цэцэг рүү заав. 

	— Энэ юу гээч вэ?

	Валя инээд алдан, 

	— Иосиф Виссарионович, энэ чинь арилд цэцэг. Доод цоморлог нь дээдхээсээ түрүүлж дэлбээлдэг юм. Зэрэг цэцэглэсэн нь харахад их гоё. Тийм учраас дээдхийгээ дэлбээлэхээс өмнө доодох нь гандчих вий гэж ингэж хар цаасаар ороодог юм. Зубаловод ч бас ингэдэг байсан... 

	Тэр бээр Зубаловын тухай дурсахыг Власик хориглосныг гэнэтхэн санамагц дотор нь палхийн чимээгүй болжээ. 

	Сталин хариу юу ч дуугаралгүй, Валя руу ууртай харснаа өрөөндөө эргэж ирж, өглөөнийхөө унданд гар ч хүрэлгүй, шинелиэ нөмрөөд жижиг хаалга руу зүглэв. 

	Доголон нулимстай Валя араас нь балмагдан харж зогсохдоо Иосиф Виссарионовичийг өрөвджээ. Ямар хар нүгэл вэ, санаандгүй байж байгаад түүнийг гомдоочихлоо, өглөөний цайгаа уулгүй явах чинь ямар сайн байх вэ, ээ бас тусгүй юм боллоо... Ямар ороолон шүглэж байгаад Зубаловог дурсуулчхав аа... 

	 

	Машин Можайскийн засмал руу ордог нарийхан замаар явж байна. Сталин жолоочийн хажууд сууж яваа хурандаа, зам дээр өмнө хойно нь гарч ирсэн хамгаалалтын хоёр машин энэ тэрийн алийг ч эс анзаарна. Тэр бээр баруун талаар жирэлзэх гачуур, солгой талын хус, улиас руу хараачилна. Уул нь энэ төглийг хуу самнан шалгаж, далдаас битүү хамгаалж байгааг мань хүн андахгүй. Гэхдээ чухамхүү хамгаалалтынхан л духанд нь юм уу, шилэнд нь сум зоож мэднэ. Хамгаалагч болгон замыг хянаж байгаа төдийгүй зэрэгцээх хамгаалагчаа бас хянаж байгаа учраас ямар ч “санамсаргүй явдал” тохиохгүй гэж Паукер байнга андгайлж байгаа. Тэр муу зуйгуур Паукер “санамсаргүй явдал” гэж хэлсэн шүү. Тэглээ ч гэсэн замын хоёр талаас бараг шахан нөмөрсөн энэ ой нэг л биш, цаанаа л нэг түгшүүртэй санагдана. 

	Машин нь Можайскийн засмал дээр гарч, цаашлан Дорогомиловын гудамжаар хурдлах зуур Сталин овоо уужрав. Энд ард нь буутай хүн нуугдчих гачуур, хус, улиас байхгүй. Энэ бол гудамж, энд хамгаалалт нэгэнт жигдэрсэн байгаа, замын хөдөлгөөн ч хаалттай, эндхийн мангаа нь хүний өөрийнх нь айдас... 

	Эрт цагт эзэнтнээ гудамжаар явж өнгөрөхөд харьяат ардууд нь боол мэт номхон хүлцэнгүй байгаагаа илэрхийлэн газар мөргөн унаж, толгойгоо өндийлгөхгүй тэр чигээрээ хэвтэж байх үүрэгтэй байсан. Тэр бол номхон хүлцэнгүй буйг харуулах гэж зохиосон журам биш, харин аливаа халдлагаас сэрэмжилсэн арга, хэн нэгний толгой өндиймөгц тэр даруй хамгаалагчийн сэлмэнд өртөнө. Муугүй журам шүү. Эртний дээдчүүл олон түмнээс яаж хамгаалахаа аргагүй мэддэг байж. Харин ордны хуйвалдаанаас яаж хамгаалахыг тэр болгон мэддэггүй байсан... 

	Зиновьев, Каменев хоёрын амь насыг хэлтрүүлнэ гэсэн амлалтаа биелүүлээгүй нь МАНЬ ХҮНИЙ зөв үү, буруу юу?

	Зөв. 

	Яагаад зөв байна вэ?

	Яагаад гэвэл шүүн таслах ажиллагаа нам, улсын ашиг сонирхолд нийцэж байсан, яллагдагсад хэргээ хүлээсэн нь нам улсын ашиг сонирхолд нийцэж байсан. 

	Яллагдагсад гэмт хэргээ хүлээчхээд байхад тэднийг өршөөнө гэдэг бол хэргээ хүлээснийх нь үнэн магадад, аймшигт гэмт хэргийнх нь үнэн магадад эргэлзээ төрүүлнэ гэсэн үг. 

	Тэднийг өршөөнө гэдэг тийм аймшигт гэмт хэргийг уучилж болдгийг тунхаглана гэсэн үг. 

	Тэднийг өршөөнө гэдэг бол нам, улсад засахын аргагүй хор хохирол тарина гэсэн үг. 

	Виктор Гюго нэг удаа “гэмт хэрэгтэн эзэн хааны титэмтэй ч бай, тарчлаагчийн хормогчтой ч бай, гэмт хэрэгтэн хэвээрээ үлдэнэ” гэж хэлсэн. Гоё мөртөө франц маягийн хоосон үг. Гэмт хэрэгтэн хувийн сэдэлдээ хөтлөгддөг байхад эзэрхэн захирагч улсынхаа ашиг сонирхлыг удирдлага болгодог. Тийм учраас эзэрхэн захирагч хэзээ ч гэмт хэрэгтэн болохгүй, улсын ашиг сонирхолд юу нийцэх, юу эс нийцэхийг гагцхүү өөрөө шийддэг юм чинь. 

	Ленин үнэний тухай их ярьдаг, гагцхүү үнэнийг шаарддаг байсан. Ленин, мэдээж, их хувьсгалч байсан, гэхдээ, харамсалтай нь, ёс суртахуун, зан суртахууны тухайд өрнөдийн ойлголтоор хүмүүжсэн хувьсгалч байсан учраас зарим талаар хөрөнгөтний сэжиг сүжгээс салж чадаагүй хүн. 

	“Хүний мөс” гэдэг бол хийсвэр хоосон ойлголт. “Хүний мөс” гэдэг бол тэрсүүд үзлийн нуувч: “Би улс төрч биш, надад улс төрийн үзэл бодол байхгүй, зөвхөн хүний мөс л байна”. Тун зальжин, овтой томьёолол. 

	Хүний мөс гэгчтэй хүмүүс бол аюултай хүмүүс. Тийм хүмүүс юу ёс суртахуунтай, юу ёс суртахуунгүйг өөрсдөө тогтоох эрхтэй гэж үзнэ. Тэгээд тэр эрхээ бүх юманд, тухайлбал, улс төрд хүртэл нялзаана. Тэд нар тэр хүний мөс гэгчээрээ нам, улсын үйлдлийг, өөрөөр хэлбэл, ТҮҮНИЙ үйлдлийг хэмжих санаатай. Тэд нар тэр хүний мөс гэгчээрээ халхлан ТҮҮНИЙХЭЭС өөр илтгэл үнэмшилтэй байх юм гэнэ. Үүнийг үүрд таслан зогсоох хэрэгтэй. 

	Улс төр, сүсэг бишрэлийн итгэл үнэмшлийнх нь төлөө хэнийг ч шоронд хийж болохгүй гэж Маркс бичсэн удаатай. 

	Марксын гарт төрийн эрх мэдэл байгаагүй юм чинь тэгж бичих шиг амархан юм юу байх вэ. Маркс ч бас хөрөнгөтний сэжиг сүжгээс салсан хүн биш. Мань хүний гарт төрийн эрх мэдэл байсан бол улс төрийн үзэл бодол түргэн зуур улс төрийн үйлдэл болж хувирдаг, тэрсүүд үзэлтэй хүн бодит дайсан болж хувирдгийг ухааралгүй яах вэ. 

	Ленин засгийн эрхийг булаан аваад түүнийгээ тогтоон барьж чадах намыг байгуулсан. Гэтэл улс түмний түүхэнд тийм нам бишгүй байсан. Харин засгийн эрхийг аваад хэсэг хугацаанд л тогтоон барьж байсан. 

	ТЭРЭЭР засгийн эрхийг үүрд барьж чадах намыг байгууллаа. 

	ТЭРЭЭР урьд хождын бүх намаас ялгаатай, цоо шинэ маягийн намыг байгууллаа. Энэ нам төр улсын бэлгэ тэмдэг төдийгүй улсын цорын ганц нийгмийн хүч мөн. Энэ намд харьяалагдах нь түүний гишүүдийн гол давуу чанар төдийгүй тэдний амьдралын утга, агуулга мөн. ТЭРЭЭР намынх нь хувьд намын үзэл санааг бурхан, ёс суртахуун, гэр орон, гэр бүл, зан суртахуун, нийгмийн хөгжлийн хууль гэхчлэн бүхнийг орлох нэгэн зүйл төгс шүтээн болгож бүрдүүллээ. 

	Хүн төрөлхтний түүхэнд тийм нам байгаагүй. Тийм нам бол төр улс, ТҮҮНИЙ төр улс бат оршихын баталгаа. 

	Хэрвээ нам төгс шүтээн юм бол түүний жолоодогч бас төгс шүтээн. 

	Намын жолоодогч л чухамдаа тэр намын ёс суртахуун, зан суртахууны эрхэмсэг биелэл мөн. 

	Тэгэхээр ТҮҮНИЙ хийж буй бүхэн ёс суртахуун, зан суртахууны алинд ч харшлахгүй. Өөр ёс суртахуун, зан суртахуун гэж байхгүй, байх ч ёсгүй. Ёс суртахуун ч, зан суртахуун ч төрд үйлчилж, төрийн ашиг сонирхол, ТҮҮНИЙ зорилтод нийцэж байх ёстой. 

	Одоогийн гол зорилт бол боловсон хүчний хувьсгал. Одоогийн болоод ирээдүйн дайсныг устгахын тулд юуны өмнө урьдын дайсныг устгах хэрэгтэй. 

	Бородиногийн гүүр рүү гарцгааж явна. Сталин энэ гүүрийг их таалдаг билээ. Нүсэр сүрлэг, аргагүй гоё хийцтэй гүүр. Чухамхүү ингэж л барих ёстой. Гэтэл одоогийн хэлбэрдэгч уран барилгачдын бүтээл гэж ямар ч царай зүсгүй, эв хавгүй хайрцгууд. 

	Смоленскийн талбай өгсөж Арбат руу орж ирлээ. 

	Сталин дахиад бодлогошров. 

	За ингээд эхний шатыг давлаа, эхний шүүн таслах ажиллагаа дууслаа, шүүгдэгсдийг буудан аллаа. 

	Энэ шүүх ажиллагааны сургамж юу вэ? Ямар ч байсан гарцаагүй зөв болж таарлаа. Зиновьев, Каменев хоёрыг үүрд эцэс болголоо, бие хүний хувьд ч, улс төрийн хувьд ч. Энэ нэгдүгээрт. 

	Хоёрдугаарт, саяны шүүн таслах ажиллагаа дээр Пятаков, Радек, Сокольников, Серебряков болон бусад троцкийчуудын нэр гарлаа. Тэд нар хэдийн баривчлагдаж, тэдний харьяалагдаж байсан “Зэрэгцээ төв”-ийн хэргийг мөрдөн байцаах ажил ид явж байна. Гэтэл зөвхөн алан хядлагаар яллах нь хангалтгүй. Тэгж яривал алан хядлага бол тэмцлийн нэг л хэлбэр. Марксистууд энэ хэлбэрийг ёс суртахуунд харш учраас бус, үр дүн муутай учраас хүлээн зөвшөөрдөггүй юм. Харин эсерүүд алан хядлагыг үр дүнтэй гэж үзээд хэрэглэж ирсэн. Ардын зоригийнхон бас хэрэглэдэг. Хувь хүнийг алан хядах явдал оросын хувьсгалт хөдөлгөөнд эртний бөгөөд гүнзгий үр үндэстэй. 

	Энэ сэдвийг дэврээх юм бол залуучуудын ухамсарт шингэчхэж мэднэ. Дуурайх амьтад ч олдоно. Тийм байдалд хүргэж болохгүй. Тийм учраас “Зэрэгцээ төв”-ийнхөнд алан хядлагаас илүү ноцтой ял тулгах ёстой. 

	Гуравдугаарт, Бухарин, Рыков, Томский, Угланов болон бусад баруунтны нэр гарлаа, өөрөөр хэлбэл, тэднийг ч бас шүүх үндэс бүрдлээ. 

	Томский шүүх хурал дээр нэр нь дурдагдсаны дараа наймдугаар сарын 22-нд Болшевийн зусландаа өөрийгөө буудаж алсан. Төв Хороо энэ явдлыг буруушаасан. Гэтэл Томский амиа хорлосноороо түүний эсрэг, тэгснээр нийт бухаринчуудын эсрэг тулгасан ял ноцтой байсныг л зөвхөн нотолсон хэрэг. 

	Дөрөвдүгээрт, цэргийнхний, тухайлбал, корпус командлагч Путна, Примаков, дивиз командлагч Шмидт нарын нэр гарч тэд баривчлагдлаа, ингэснээр Тухачевскийн толгойлсон цэргийн хуйвалдагчдыг устгах үндэс бүрдлээ. 

	Энэ бол шүүн таслах ажиллагааны эерэг сургамж. Сөрөг сургамж бас байна. Гол нь бэлтгэл сайн хангагдаагүй, зарим жижиг сажиг зүйлийг гүйцээж бодоогүй будилуулсан зэргээс болоод муу зальхай Троцкийд хөрөнгөтний хэвлэлээр дамжуулан няцаан үгүйсгэх шуугиан дэгдээх боломж олгосон. 

	Ийм шуугиан дэгдэх нь мэдээж байсан, гэхдээ Гольцман дээр гаргасан алдаа бол тэсвэрлэшгүй зүйл. Яллагдагсдыг буудан алснаас хойш, яг долоо хоногийн дараа Данийн засгийн газрын албан ёсны хэвлэл “Социалдемократен” нэг мэдээ нийтэлсэн: Гольцман Седовтой уулзаад тэндээсээ Троцкий руу явсан гэж мэдүүлсэн “Бристоль” зочид буудлыг аль 1917 онд нураасан бөгөөд Копенгагенд “Бристоль” нэртэй өөр зочид буудал байхгүй. 

	Энэ бол том алдаа. Энэ бол шүүн таслах ажиллагааг харлуулах гэж Ягодын хийсэн ажил. 

	Гольцманыг Троцкийтэй уулзуулах санааг МАНЬ ХҮН хэлсэн нь үнэн, гэхдээ байхгүй зочид буудлыг яагаад сонгов, ер нь яах гэж зочид буудлыг бодож олов? Тэд нар галт тэрэгний буудал дээр уулзсан гэж Гольцман хэлж болох байсан. Тэр чинь Троцкийтэй уулзах гэж л Берлинээс Копенгагенд очсон гэж мэдүүлсэн шүү дээ. Тэгвэл Седов түүнийг галт тэрэгний буудал дээр тосож уулзаад л аав руугаа аваад явж болно биз дээ. 

	Ийм тодорхой, ийм хялбархан зүйл. Тэгэхэд чинь үгүй шүү, буудал, зүгээр ч үгүй огт байдаггүй буудлыг бодож олсон байгаа юм. Ийм алдаа цаашдаа давтагдах ёсгүй. Ягода ч бас цаашдаа байх ёсгүй. 

	Ягода “Бристоль”-ийн тухайд гаргасан алдаагаа Сталинд тайлбарлаж сууна. Тэдний нэг ажилтан Копенгаген, Осло хоёрын зочид буудлын жагсаалтыг хооронд нь сольж будилуулсан, Ослод “Бристоль” гэж буудал бий. Тэр ажилтныг хатуу шийтгэсэн гэж Ягода илтгэв. 

	— Яаж шийтгэсэн бэ? гэж Сталин асуув. 

	— Цолыг нь бууруулж, Хорихыг удирдах газарт шилжүүлсэн. 

	Сталин түүн рүү тугалган харцаар харав. 

	— Энэ бол шүүн таслах ажиллагааны нэр хүндийг унагах тооцоотой, зориуд хийсэн хорлон сүйтгэх үйлдэл. Буруутныг нь Цэргийн шүүхэд шилжүүлбэл зохино. Түүнийг ийм алхам хийхэд хүргэсэн хүмүүсийг бас Цэргийн шүүхэд шилжүүл. 

	— Мэдлээ, гүйцэтгэе гэж Ягода хариулснаа, — Гэхдээ тэр ажилтан, овог нь Дьяков... гэтэл Сталин түүний үгийг таслав. 

	— Намын даалгавар тасалдаг хорлон сүйтгэгчдийн нэр надад сонин биш. 

	— Мэдлээ, гүйцэтгэе хэмээн Ягодын уруул татваганав. — Энэ ажилтан Копенгаген Осло хоёрын зочид буудлын жагсаалтыг андуурч тэр алдааг өөрөө л гаргасан. 

	— Өөрөө... хэмээн Сталин Ягода руу харав. Өөрсдийнхнийхөө аминд орж, цохилтоос аварч байх нь... — За яах вэ, ганцаараа бүгдийн өмнөөс хариуцлага хүлээг. 

	Сталин дуугүй азнасхийснээ, 

	— Мэдүүлэг өгөөгүй троцкийчуудыг хаана барьж байна? гэж асуув. 

	— Одоохондоо эндшээ, Москвад. 

	— Бүгдийг нь дахиад байцаа, дахиад мэдүүлэг өгөхөөс татгалзсан хэнийг ч болов алан хядагч гэдгээр Цэргийн шүүхэд шилжүүл. Шүүхийн шийдвэрийг мэдээлэх хэрэггүй. Нэг ч удаа бууж өгөөгүй идэвхтэй троцкийчуудын хувьд гэвэл тэд хорих лагерийн байрыг чөлөөлбөл таарна. Хорих лагерьд ч бай, шоронд ч бай, цөллөгт ч бай, Зөвлөлтийн газар нутаг дээр тэдэнд зай байхгүй. Зөвлөлтийн ард түмнийг тэднээс чөлөөл. 

	— Мэдлээ, гүйцэтгэе хэмээн Ягода уруул нь чичирсэн хэвээр өчив. 

	— Эдгээр хүмүүс бол намын дайсан, зөвлөлт улсын дайсан, үүрдийн дайсан. Смирновын шүүх дээр авирласан байдал үүнийг тов тодорхой нотолсон, ер нь ч тэр этгээд шүүхийг гутаах гэж л шүүх хуралд оролцсон. Түүний талынхан үүний хариуцлагыг хүлээг. Бол оо! Бараг арван жил тэдэнтэй зууралдаж байна. Зөвлөлт засгийн заналт дайснуудыг хооллохоос арай чухал ажил манай улсад бий. 

	— Мэдлээ, гүйцэтгэе. 

	Сталин хямсайв: Энэ муу өөрөө хариуцлага хүлээхээс айж байх нь, бичиг цаасгүй, протоколгүй, хэрэг хүлээлгэлгүй, албан ёсны юмгүй хийхээсээ айж байх нь. 

	— Ял заахын тулд хүмүүст Онцгой зөвлөгөөний бүрэн эрхт төлөөлөгчийн эрх олгон хорих ангиудаар явуул. 

	Сталин тугалган харцаараа Ягодыг дахин нэвт цоргив. Тэнд очоод арга бааш хэрэглэж, өөрсдийгөө зөвтгөх элдэв цаас бэлтгэнэ гэж горьдож байгаа вий. Үгүй, гайгүй байлгүй. 

	— Ямар ч байцаалт хэрэггүй, ямар ч ял тулгах хэрэггүй. Хорих ангийн дарга нар хориход эсэргүү үйл ажиллагаагаа, троцкист яриа явуулгаа, зөвлөлтийн эсрэг хэл өгүүллээ үргэлжлүүлж байгаа троцкийчуудын нэрсийн жагсаалтыг гаргаг. Тэр жагсаалтынх нь дагуу ял заах хэрэгтэй. Тэгээд ялыг нэн даруй ёсоор болго. 

	— Мэдлээ, гүйцэтгэе хэмээн Ягода дуулгавартай өчив. 

	Сталин түүн рүү муухай харсан чигээрээ, 

	— Сүүлчийн зүйл хэмээгээд, — “Зэрэгцээ төв”-д оролцогчид засгийн эрхийг булаан авахын тулд алан хядах ажиллагаанд оролцсоноо хүлээгээд зогсохгүй, фашист Герман, милитарист Японд нутаг дэвсгэрийн ихээхэн буулт хийж, жишээлбэл, Германд Украиныг, Японд Алс Дорнодыг өгөх замаар, тэдний тусламжид дулдуйдан Зөвлөлт Холбоот Улсад капитализмыг сэргээн тогтоох санаатай байснаа хүлээх ёстой гэж айлдав. 

	Түр дуугүй болсноо, 

	— Та зорилтоо ойлгов уу? гэж асуулаа. 

	— Ойлголгүй яах вэ гэж Ягода бачимдан хариулав. 

	— Та энэ зорилтыг биелүүлж чадна гэж найдаж болох уу?

	— Бололгүй яах вэ гэж Ягода санаандгүй эрсхэн өчив. 

	Уруул нь чичрэхээ больчихож. Өчүүхэн төдий тээнэгэлзэхийг Сталин гарцаагүй анзаарч, түүнд итгэхээ болино. 

	Ягодыг явмагц, Сталин Паукер Власик хоёрыг дуудуулав. Тэд үүдний өрөөнд хэзээний хүлээж байгаа билээ. Сталин хоёр цагийн дараа Курскийн галт тэрэгний буудлаас Сочи руу явна гэж тэдэнд мэдэгдэв. 

	Сталин хэзээ, аль буудлаас, хаашаа явахыг Паукер, Власик байтугай хэн ч, хэзээ ч эс мэднэ. Энэ тухай яг тулгаж байгаад л мэдэгдэнэ. Ийм зуршилтай учраас ТҮҮНИЙ галт тэрэг нь Москвад, усан онгоц нь Горькийд хоёр долоо хоногийн турш сойлттой мэт бэлэн байгаа ажээ. 

	Энэ удаа усан онгоцны хэрэг гарахгүй нь. Сталин заримдаа Горький, Сталинградыг дайрч Сочи руу явдаг ч энэ удаа Москвагаас тийшээ шууд очно гэж хэлжээ. 

	 

	Улс төрийн Товчооны олонх гишүүн амралттай байв. Харин Ежов Москвад үлдэж, “Зэрэгцээ төв”-ийн хэргийг шүүн таслах ажиллагааны бэлтгэлийг удирдан, Ягодын ажилд хөндлөнгөөс илт эрээ цээргүй оролцож байгаа ажээ. 

	Ежов ТХ-ны нарийн бичгийн даргын хувьд төдийгүй, Сталины тусгай даалгавраар Ягодын ажилд хошуу, хуруу дүрж байгаа нь илт. Ежов эрээ цээргүй, дээрэлхүү ааглуу буйн учир энэ. Ягода Сталины итгэлийг алдсан хэрэг. 

	Сталины итгэлийг алдана гэдэг ер нь юу гэсэн үг болох, дэндүү их юм мэддэг мань хүний хувьд тухайлан юу гэсэн үг болохыг Ягода ойлголгүй яах вэ. Итгэхээ больсон гэрчийг амьд үлдээдэггүй шүү дээ. 

	Энэ бүхэн тийм нь ч тийм. Гэхдээ түүний дэргэд байсных Генрих Ягода ч их юм сурсан. Мань хүн Улс төрийн Товчоон доторх хүчний харьцааг мэдэх тул өөрийн гэх горьдлого бий. 

	Улс төрийн Товчооны гишүүд наймдугаар сарын сүүл рүү амралтаас уван цуван ирсээр Сталин, Жданов, Микоян гурваас бусад нь бүгд ирцгээжээ. Ягода ТХ-ны орлогч гишүүд гэдгийг нь харгалзан Бухарин Рыков хоёрыг шүүх асуудлыг Улс төрийн Товчоонд тэр даруй оруулав. 

	Ягодын тооцоо зөв болжээ. Рыков Бухарин хоёрыг зөвхөн Каганович, Ворошилов, Молотов гурав шүүхэд шилжүүлэх санал өгсөн байна. 

	Есдүгээр сарын 10-ны “Правда” сонинд Рыков, Бухарин нарын гэмт үйл ажиллагаа нотлогдоогүй учраас тэднийг мөрдөн байцаах ажил зогссон тухай мэдээ нийтлэгдэв. 

	Гэвч энэ нүүдэл Ягодаг аврах битгий хэл, уналтыг нь улам түргэсгэжээ. 

	1936 оны есдүгээр сарын 25-нд Сочигоос Сталин, Жданов нарын гарын гарын үсэгтэй цахилгаан Москвад, Улс төрийн Товчоонд ирлээ: “Нөхөр Ежовыг дотоод хэргийн ардын комиссараар томилохыг яаралтай бөгөөд зайлшгүй чухал гэж бид үзэж байна. Ягода троцкийчууд-зиновьевын эвслийг илчлэх чадваргүйгээ тодорхой харууллаа. Улс төрийн нэгдсэн газар энэ хэргийн тухайд дөрвөн жилээр хоцорч явна. Үүнийг намын бүх ажилтан, ДЯАК-ын ихэнх төлөөлөгчид анзаарсан байна”. 

	Сүүлийн таван үг Ягодаас бусад ДЯАК-ын удирдлага албан тушаалдаа үлдэх ёстой гэсэн утгатай юм байж. 

	Хэд хоногийн дараа Ежов дотоод хэргийн ардын комиссараар, Ягода холбооны ардын комиссараар тус тус томилогдов. Энэ албан тушаалд байсан Рыковыг шинэ томилолт товлолгүйгээр чөлөөлжээ. 

	Ягодын орлогч Прокофьевыг усан тээврийн ардын комиссариатад шилжүүлж, Ежовын орлогчоор ГУЛАГ-ын дарга асан Матвей Берман, хилийн цэргийн командлагч асан Михаил Фриновский нарыг томилсноос өөр ДЯАК-ын удирдлагад ямар ч өөрчлөлт гарсангүй. Бүх ажилтан, Ягодын хувийн нарийн бичгийн дарга Буланов хүртэл байр байрандаа үлдэцгээжээ. Ежов ТХ-ноос хэдэн хүн дагуулж ирсэн нь үнэн, гэхдээ тэднийг Молчанов, Миронов, Слуцкий, Паукер зэрэг хуучин хэлтсийн дарга нарын туслахаар томилжээ. 

	Түүгээр ч барахгүй Сталин арван хоёрдугаар сарын 20-нд чекистийн байгууллагын ойд зориулсан бага шиг хүлээн авалтад ДЯАК-ын хуучин удирдлагуудыг урьж тэднийг итгэж буйгаа илэрхийлжээ. 

	Хүлээн авалт найрсаг, дотно, итгэмжилсэн уур амьсгалд болов. “Зэрэгцээ төв”-ийн хэргийг шүүх ажиллагааны бэлтгэлийн явцын талаар ярихыг Сталин хориглосон ажээ. 

	— Хөгжилдөн наргицгаа, анд нар аа гэж Сталин хэлэв. 

	Тийнхүү анд нар герман маягаар давсалсан гойд сайхан май загасаар даруулан архи ууцгааж хөгжилдлөө. Тэр загасыг тусгай хэлтсийн дарга, Сталины хувийн хамгаалалтын албаны дарга, түүний онцгой итгэмжит төдийгүй хувийнх нь үсчин, эцэж цуцахыг үл мэдэх Паукер олж ирдэг аж. Хоолойгоо бусдын тонгоргонд тавьж өгөхөөс илүү итгэл гэж хаа байх вэ?

	Паукер нэгдүгээр дайнаас өмнө Будапештын хошин дуурийн театрт үсчин байсан, хошин дуурийн алдартнууд өөрийг нь их авьяастай, тайзны урлагт орохыг зөвлөдөг байсан гэж сайрхдаг хүн. 

	Тэр бээр үнэхээр алиа, хүн шоолохдоо нүгэлтэй, онигоо, ялангуяа еврейн болон завхай онигоо ярихдаа гаргууд. Төрөлхийн марзан тэр бээр дүнсгэр зожиг Сталиныг хүртэл хөгжөөж чадна. 

	Паукер энэ удаа буудуулахаар явж буй Зиновьевыг элэглэж үзүүлэв. 

	Хянагчийн дүрд тоглож буй Берман, Фриновский хоёрын мөрөн дээр Паукер үлхийн тэгнэчхээд нүд нь бүлтгэнэн эргэлдэж, гийнаж гаслав. Өрөөний дунд хэрд Паукер өвдөг сөгдөн унаж, Фриновскийн гутлыг тэврэн наалдаад, “Нөхөр... Бурхны ач... Нөхөр... Иосиф Виссариановичид утасд л даа... Нөхөр... ” гэж чарлав. 

	Бүгд инээлдэцгээв. 

	Сталин жуумалзах төдий болов. 

	Паукер Каменевыг элэглэж давтан тоглолоо. Өвдөг сөхрөн унасангүй, харин ч биеэ цэгцлэн, гэдсээ урагш түрж, гараа тааз руу сарвайгаад Каменевын сэхээтэн хоолойг дуурайн “Ээ, тэнгэр минь, намайг сонсох л доо!” хэмээн гоморхолтой өгүүлэв. 

	Дахиад л цөмөөрөө хөхрөлдөв. Харин Миронов, Молчанов хоёр инээхгүй буйг Сталин анзаарчээ. Таалагдахгүй байх нь. Бас үүнийгээ нууж чадахгүй байна. Яллагдагсдын амийг хэлтрүүлнэ гэхийг түүний өрөөнд тэр нэг удаа сонсохдоо баярласнаа бас нууж чадахгүй байсан шүү дээ. Харуусч байх нь. Ээ дээ, энэ оросын гэнэн цагаан харуусал уу... Орос хүнд засгийн дээд эрхийг өглөө гэхэд өрөвдөж харуусч байгаад л нөгөө эрхээ тэр дорхноо алдчихна. 

	Харин энэ шүлхий салбадай оргисон Паукер давсыг нь ихдүүлчихлээ. Улс төр гэдэг чинь цирк биш, эмгэнэлт явдлыг наргиан болгож таарахгүй. Барлаг байх газраа мэддэг байх ёстой. Энэ адгуусны жинхэнэ байх газар нь дүүжлүүрийн шон. Аяс нь таарвал энэ этгээд ӨӨРИЙГ нь ч элэглэнэ. Муу панзны турсага!

	Сталин хундагаа өргөн Миронов, Молчанов хоёр руу хандав:

	— Нөхөр Миронов таны эрүүл мэндийн төлөө, нөхөр Молчанов таны эрүүл мэндийн төлөө. Нөхөр Миронов, Молчанов нарын эрүүл мэндийн төлөө, энэ нөхдөөр төлөөлүүлэн тавьсан үүрэг зорилтыг нарийн ойлгож, нарийн биелүүлдэг жинхэнэ чекистүүдийн төлөө тогтооцгооё. 

	Тэр бээр хундагаа буулгалгүй, ширээ тойрон суугсдыг эргүүлдэн харав. Харин одоо хэр тасалгааны голд зогссоор буй Паукер, Берман, Фриновский гурав руу эргэж харсангүй. 

	 

	Энэ болон дараа дараачийн шүүн таслах ажиллагааг бэлтгэсэн ДЯАК-ын бараг бүх ажилтныг устгажээ. 

	ЗСБНХУ-ын Дотоод хэргийн ардын комиссар Ягодаг 1938 оны гуравдугаар сард буудан алжээ. 

	Ардын комиссарын нэгдүгээр орлогч Аграновыг 1937 онд, орлогч Прокофьевыг 1937 онд, Берман, Фриновский нарыг 1939 онд, ЗСБНХУ-ын ДЯАК-ын Улсыг аюулаас хамгаалах ерөнхий газрын хэлтсийн дарга Молчанов, Миронов, Паукер, Шанин, Гай нарыг 1937 онд тус тус буудан алжээ. Слуцкий 1938 онд амиа хорлосон. Чертокийг баривчлахаар ирэхэд тэр бээр өрөөнийхөө цонхоор үсэрч үхсэн. 

	Мөн тэр үед олон тооны мөрдөн байцаагч дарга нарынхаа хамт устгуулжээ. 

	1937-1939 онд нийтдээ 20 мянга орчим чекистийг буудан алсан буюу урт хугацаагаар хүнд хүчир ажил хийлгэх ял оноожээ.

	Саша хоёр жилийн өмнө энд ирээд анхныхаа шууданг тэсэж ядан хүлээж байсан шигээ энэ жилийн өвлийн шууданг тэсгэлгүй хүлээлээ. 

	Түүний хамгийн сүүлд уншсан сонины дугаар нь Зиновьев, Каменев хоёрын хэрэгт оноосон ялын төлөвлөгөө бүхий “Правда”. Анх түүнийг уншаад нүд нь орой дээрээ гарч, ийм аймшигт ял тулгасанд итгэж ядан байж билээ. 

	Саша одоо шүүн таслах ажиллагааны бүх протокол, тэмдэглэл бүхий наймдугаар сарын хорьдын болон ес, аравдугаар сарын сониноо авчээ. 

	Шүүгдэгсэд Кировыг алсан, Сталин болон нам, төрийн хамгийн нэртэй бусад удирдагчийг алахаар завдаж байсан, Троцкийн шууд заавраар ажиллаж байсан энэ тэр гэж хүлээжээ. Шүүх ажиллагаа нээлттэй болсон ч өмгөөлөгч байхгүй, хэдхэн хоногт маш түргэн явагджээ. Яллагдагсад өдүүлсэн аймшигт хэргээ уриалагхан мэдүүлцгээж, тэр мэдүүлгүүд нь хоорондоо нэг хэвээр цутгасан мэт адилхан байхыг яана. 

	Энэ бүхэн Сашагийн ой тойнд олигтой бууж өгөхгүй байв. Ахмад коммунистууд, большевикууд, Лениний журмын нөхөд, Октябрийн баатрууд, иргэний дайны домогт жанжид, бүх насаа намд зориулсан хүмүүс алуурчин, хорлон сүйтгэгч, тагнуул болчхож. Лениний Улс төрийн Товчооны гишүүд, Октябрийн хувьсгалыг бэлтгэн ялуулсан хүмүүс ажилчдын хоол руу шилний хагархай хаялж, машин техникийг эвдэлж, гадаадын тагнуулын газрын хөлсний этгээд болцгоочхож. Энэ бүхнийг үнэн гэж үзэх юм бол намд итгэхээ болих хэрэгтэй. Эрүүгийн хэрэгтнүүдээр хэдэн арван жил удирдуулсан намын үнэ цэнэ гэж юухан байх билээ?

	Тэд өөрснөө бүх хэргээ хүлээв үү? Саша үүнд даанч үнэмшсэнгүй. Нэг нэгнийхээ амыг дагуулсан, нэг маягийн мэдүүлэг чин сэтгэлийн мэдүүлэг байж таарахгүй. Тэд нар хэргээ хүлээсэн бус тэдний өмнөөс хэн нэгэн үүнийг хийсэн гэлтэй. Хэн нэгэн тэдний дүрд тогложээ. Жүжигчид сонгож олоод, Зиновьев, Каменев, Смирнов, Мрачковский энэ тэртэй төсрүүлэн будаж шунхдаад тайзан дээр албадан гаргаж. Хаант засгийн шоронд төрсөн, иргэний дайны баатар Мрачковский Япон, Германы тагнуул, алуурчин, хорлоочин болчхоод энэ тухайгаа өөрөө ид бах болгон ярьж байх уу? Үгүй ээ, уучлаарай, Саша үүнд итгэхгүй! Жүжигчид! Эсвэл ховсдолт! Ямар нэгэн онцгой эм тариа! Магадгүй, тэднийг эрүүдэн шүүсэн юм болов уу? Үгүй ээ, энэ хүмүүст ямар ч эрүү шүүлт тулгаад тагнуул, алуурчин болгож чадахгүй. Энэ бол Звягурогийн ярьж байсан жүжиг. 

	Гэтэл үүнийг жүжиг гэдгийг Сталин мэдэхгүй байх ёсгүй. Сталины оролцоогүйгээр ийм жүжиг тавьж зүрхлэхгүй. Лидия Григорьевна Звягуро Сталин намыг хүйс тэмтэрч байна гэж хэлж байсан нь үнэн болж таарлаа. Энэ шившигтэй шүүх хурал, энэ хууль бус жүжиглэл Сашагийн аливаа эргэлзээг арилгав. 

	Сталин нэгийг хэлж, нөгөөг хийж байна, аман дээрээ ард түмний төлөө гэх боловч ачир дээрээ ард түмнээ айлган сүрдүүлж байна, айдас, хүчирхийлэл хоёр түүний засгийн гол зэвсэг. Тиймээс мань Саша хүчирхийллийг зогсоож чаддаггүй юм гэхэд айдаст автахгүй байж чадах ёстой. Гагцхүү тэгж чадваас хүн хэвээрээ үлдэнэ. 

	Гэхдээ ховсдолт хүн болгонд жигд үйлчлээгүй бололтой. Иван Никитич Смирновын шүүх хурал дээр өгсөн мэдүүлэг үүнийг гэрчилнэ. 

	Алан хядлага явуулах тухай Троцкийн удирдамжийг Смирнов Москвагийн төв байгууллагад дамжуулсан гэж Мрачковскийн мэдүүлснийг Иван Никитич шүүх хурлын бүр анхны өдөр эрс няцаажээ. 

	Шүүн таслах ажиллагааны хоёр дахь өдөр буюу наймдугаар сарын 20-нд “Смирнов бараг гурван цаг үргэлжилсэн байцаалтын явцад ЗСБНХУ-ын прокурор нөхөр Вышинскийн шууд тавьсан асуултаас элдвээр булзахыг хичээж, өөрийгөө жижгэрүүлэхийг оролдон, нам, засгийн удирдагчдын эсрэг алан хядах үйл ажиллагаа явуулж байснаа үгүйсгэж байв” гэсэн мэдээ олон сонинд гарчээ. 

	Сонинд мэдээлснээр наймдугаар сарын 22-нд Смирнов “троцкийч-зиновьевч төвд зүтгэсэн хариуцлагаасаа мултрахыг дахин оролджээ. 

	Вышинский. Та төвөөс хэзээ гарсан бэ?

	Смирнов. Надад гарах бодол огт байгаагүй, юунаасаа гарах вэ дээ. 

	Вышинский. Төв байсан уу?

	Смирнов. Юуны чинь төв... 

	Вышинский. Мрачковский, төв байсан уу?

	Мрачковский. Байсан. 

	Вышинский. Зиновьев, төв байсан уу?

	Зиновьев. Байсан. 

	Вышинский. Евдокимов, төв байсан уу?

	Евдокимов. Байсан. 

	Вышинский. Бакаев, төв байсан уу?

	Бакаев. Байсан. 

	Вышинский. Смирнов, та төв байгаагүй гэж яаж зүтгэж чадаж байна аа?

	Хуралддаггүй төв гэж байхгүй, хуралдаан болж байгаагүй байна гэдэг нэрийдлээр Смирнов дахиад бултахыг оролдсон боловч Зиновьев, Тер-Ваганян Мрачковский нар түүний худлаа мэдүүлж байгааг зад илчлэв”. 

	Смирнов цор ганцаараа эцсээ хүртэл эрэлхэг зоригтой байжээ. Сонинд мэдээлснээр, тэр наймдугаар сарын 23-нд эцсийн үгээ хэлэхдээ, “Баригдсанаас хойших хугацааны троцкийч-зиновьевч алан хядах төвийн үйлдсэн ялт хэргийн хариуцлагыг хүлээхгүй гэдгээ дахин мэдэгджээ”. 

	Тэгэхээр нугараагүй хүн үлдсэн байх нь. Тэгэхээр энэ бол жүжиг биш. Тэгвэл энэ чинь юу юм бэ? Бусдыг нь юугаар, яаж нугалав?

	Саша олон нийтийн санаа бодлыг үзээд юунаас ч илүү гайхжээ. Үйлдвэр завод, элдэв сургууль хүрээлэн, ардын комиссариатын хамт олныг яая гэхэв. Бөөн байж байгаад цөмөөрөө гар өргөчихдөг юм чинь. Шүүх хурлаас гурав хоногийн өмнө, наймдугаар сарын 16 гэхэд сонин хэвлэлээр ажилчдын цуглааны тогтоолууд эрээлжилж эхэлжээ. 

	“Ардын дайсанд ямар ч өршөөл байх ёсгүй!”

	“Хорт могойнуудыг устга!”

	“Заналт дайснуудыг үтэр тонилго!” Энэ мэтийн шаардлагатай тогтоолууд. 

	Гэтэл алдартай зохиолчид, жүжигчид, эрдэмтдийн саналыг юу гэж үзэх вэ! Ёстой аймшигтай юм тэр. 

	Бүр наймдугаар сарын 15-нд, шүүх хурлаас дөрөв хоногийн өмнө буюу хуйвалдаан илрүүлсэн тухай ЗСБНХУ-ын Прокурорын газрын мэдээлэл нийтлэгдсэн өдөр нэрт зохиолч Ставский: “Увайгүй балмадууд, та нарын нэр үеийн үед хараал идвэл таарна!” гэж бичсэн байв. 

	Наймдугаар сарын 20-нд зөвлөлтийн зохиолчид ийнхүү тунхаглажээ:

	Анна Караваева: “... троцкийч-зиновьевч эвслийн хорт харгисуудыг жигшин зэвүүцсэн сая сая хүний сэтгэл зүрх бухимдан булгилж, нударга нь зангиран чангарч байна”. 

	Иван Катаев: “Ард түмний уур хилэн алуурчид, галдагчдын үүр уурхайг үнсэн товрог болгог!”

	Владимир Бахметьев: “Амьсгалаа хурааж буй империализмын саравчинд чарлаж байгаа хорт могойнуудыг үл хөрөх хилэнт зэвүүцлээр үеэс үед жигших болно”. 

	Николай Огнев: “Дээд шүүхийн ял бол зөвлөлтийн бүх ард түмнээс оноох ял. Энэ ял хатуу бөгөөд шударга байх болно”. 

	Наймдугаар сарын 21-нд:

	Алексей Толстой: “Эдүгээ зөвлөлтийн шүүхээр төдийгүй олон улсын бүх пролетари нарын шүүж буй тэрслүү урвалт бол хүн төрөлхтний түүхэнд мэдэгдэж байгаа хамгийн шившигтэй муухай урвалт мөн”. 

	Наймдугаар сарын 25-нд:

	“Зөвлөлтийн Зохиолчдын эвлэлийн тэргүүлэгчид фашизмын тагнуул, алан хядагчид, хорлон сүйтгэгч троцкийч-зиновьевчуудыг буудан алах тухай пролетарийн шүүхийн шийдвэрийг халуунаар талархаж байна”. 

	“Хэрэг явдал... Зөвлөлтийн Зохиолчдын эвлэлийн бүрэлдэхүүнийг үндсээр нь шалгаж үзэх шаардлагатайг харуулж байна. Хэнтэй харьцаж байгаагаа мэдэх хэрэгтэй байна. Манай ЗЗХ-ны 3000 гишүүнийг бүгдийг нь мэдэх хэрэгтэй... ”

	Вс. Вишневский. 

	“Энэ Каменевууд, Зиновьевууд чинь хэн байв аа?

	Эд нар бол хүн биш!

	Эд нар бол хүн дүрст нөхөд байж!”

	А. Гидаш. 

	“... Тэднийг буудан алсан, үүнээс хойш тэднүүс газар дээр байхгүй гэж бодохоос бид бүхний сэтгэлээс бөөн хар юм авч хаясан мэт боллоо... 

	Тэд нар манай сайхан орны агаарыг дахин хордуулж бузарлахгүй!”

	А. Барто. 

	Саша эдгээр шаардлагыг унших тусам учраа олохоо бүр болих янзтай. Эд нар чинь зохиолчид шүү дээ! Зохиолчид! Ард түмний сэтгэлийн толь! Пушкин, Толстой, Достоевский, Чехов... гээд Орос газарт зохиолчдыг хэзээнээс нааш ард түмний сэтгэлийн толь гэж үздэг сэн. 

	Тэгэхээр зохиолчид итгэж байх нь. Тэгэхээр энэ үнэн гэдгийг мэдэж байх нь, яллагдагсад үнэхээр алуурчид, тагнуулууд гэдгийг мэдэж байх нь... 

	Ачир дээрээ үнэхээр тийм юм бол уу?!

	Харахгүй юу, сөрөг хүчинд үзэл бодлоор нэгдэж явсан нөхөд нь хүртэл сонины хуудсаар тэднийг хараан зүхэж байна шүү дээ. 

	Х. Раковский: “Нөхөр Кировыг алагчид, манай хайрт жолоодогч нөхөр Сталин, нам, засгийн бусад жолоодогчийн амь насанд халдах явуулгыг зохион байгуулагчид, германы гестапогийн тагнуул - троцкийчууд, зиновьевчуудад ямар ч өршөөл байх ёсгүй, тэднийг буудан алах хэрэгтэй”. 

	Г. Пятаков: “Манай цэцэглэн хөгжиж байгаа сайхан орны амьсгалж байгаа цэвэр цэнгэг агаараас гэнэтхэн улс төрийн үхдэлийн ой гутам үнэр хан хийлээ. Аль хэзээний улс төрийн хүүр болсон хүмүүс өмхийрч ялзрахдаа орчин тойрныхоо агаарыг хордуулж байна. Эд нар бол хүмүүн төрхийнхөө эцсийн шинжийг гээсэн хүмүүс. Тэднийг Зөвлөлт орны цэнгэг ариун агаарыг бузарлаж буй сэг лүгээ адил устгах хэрэгтэй. Манай жолоодогчдын амь насыг бүрэлгэж чадах аюултай сэг лүгээ адил устгах хэрэгтэй. Манай орны хамгийн сайн хүний нэг, гайхамшигт нөхөр, удирдагч С. М. Кировын амь насыг нэгэнт хөнөөсөн сэг лүгээ адил устгах хэрэгтэй”. 

	Карл Радек: “Шүүх хурлын танхимаас... хүүрийн үнэр даян дэлхийд ханхалж байна. 

	Пролетарийн хайрт удирдагчдын эсрэг зэвсэг агсаж, хэмжээлшгүй нүгэл хийсэн хүмүүс толгойгоороо төлбөр хийх ёстой”. 

	Гэтэл Пятаков, Раковский, Радек гурав чинь тун саяхан болтол гол троцкийчууд, Троцкийн гол туслахууд, түүний үнэнч анд, түүнийг дагаж явсан хүмүүс шүү дээ. Тэд нар худлаа гэрчлэх ёсгүй... Тэгвэл энэ бүхэн үнэн болох нь уу? Тэгвэл Зиновьев, Каменев, Смирнов, Мрачковский нар алуурчин, тагнуул гэсэн үг үү?

	Тэгвэл эрдэмтэд юу гэж байна?

	“Зөвлөлт орны атаат дайснуудыг хайр найргүй устга!” гэж академич Бах, Келлер хоёр шаардсан байна. 

	Лурия, Вышневский, Шерешевский, Готлиб, Маргулис, Гориневская, Вовси зэрэг олон профессор: “Нам, Сталин хоёртоо бид хязгааргүй хайртай. Хүн төрөлхтний эрхэм нандин хүсэл тэмүүллийн биелэл болсон агуу их жолоодогчоо бид амьд цайз болон хүрээлж, эцсийн дусал цусаа дуустал хамгаална. 

	Улс төрийн дампуурсан зандалчдад ямар ч өршөөл уучлал байх ёсгүй” гэж бичицгээсэн байна. 

	Тэгвэл соёлын зүтгэлтнүүд?

	Найруулагч Птушко: “Бид большевикч сонор сэрэмжээ дээшлүүлж, троцкийчууд-зиновьевчуудын эх орноосоо урвагчдын өнгөлзлөгөөс хувьсгалт ололтоо нүд цавчихгүй хамгаалах ёстой”. 

	Ардын жүжигчин Ак. Васазе: “Фашистын зандалчдыг буудан алахыг би шаардаж байна. Манай агуу эх орноос урвагчид, дайснуудыг хэрхэвч өршөөж болохгүй”. 

	Ардын жүжигчин М. Климов: “Гурав хоногийн өмнө “Известия” сонинд Кадийн нэгдүгээр сургуулийн 10 дугаар ангийн сурагч Ева Нерубинагийн шүлэг нийтлэгджээ. Тэр шүлгийн дахилтад троцкийч-зиновьевч алан хядагчдын хаягаар: “Ганц ялаа эдэлж, ноход мэт буудуул!” гэж өгүүлсэн байна. 

	Өндөр настан, ардын жүжигчин би бээр охины амнаас гарсан энэ үгстэй санал бүрэн дүүрэн нийлж байна”. 

	Ева Нерубинагийн бүх сонины хуудас дамжсан нөгөө шүлэг нь энэ:

	 

	Хэдэнтээ хараал идсэн зэвүүн могойнууд

	Хэний амь насанд халдана гэнэ ээ. 

	Гайгүй ээ! Та нарыг дахиад өршөөхгүй. 

	Ганц таарах ялаа эдэлж, нохой мэт буудуул!

	 

	Хүүхдийн энэ шүлгийг уншаад Саша дотор нь харанхуйлах шиг болжээ. Хүнийг нохой мэт буудан алахыг хүүхэд шаардаж байна. Тэгж яривал нохойг яагаад буудаж алж байх ёстой билээ? Хүүхдүүд чинь адгуусан амьтныг хайрладаг шүү дээ. Эсвэл бүр хайрлахаа больчихсон юм уу?

	Ингэхэд ер нь юу гээч болоод байна аа? Юу вэ? Нөгөө үнэн маань хаана байна?

	Саша уул нь бүх шуудан, бүх сониноо бушуухан гүйлгэж харчхаад, дараа нь нэг бүрчлэн тогтож уншдаг билээ. 

	Тэр бээр энэ удаа эхнээсээ л наймдугаар сарын сониноос салж чадахгүй болчхов. Шүүн таслах ажиллагааны тухай тайлан, түүнд өгсөн үнэлэлт дүгнэлтийг үг бүрчлэн тунгааж, хэд дахин уншив. Энэ бүхэн өөрийнх нь хувь заяатай холбоотойг ойлголгүй яах вэ. Цөвүүн цаг ирж байна, тэр цаг нэг том жүжгээр эхэлж байх нь. Ингэж бодохуйд Всеволод Сергеевич, Лидия Григорьевна хоёрын хэлсэн зүйл орой руу нь орох ч шиг. 

	Саша дөнгөж маргааш нь бусад сонин руугаа оров. Зургаадугаар сард генерал Франкогийн бослогоор Испанид иргэний дайн эхэлсэн аж. Бүгд найрамдах засгийн эсрэг марокко, герман, италийн байнгын армийн ангиуд байлдаж байгаа гэнэ. Мадрид, Барселона, Валенси, Баскони, Андалузи, Эстрамадура, Астури, Кастили, Ирун гэхчлэн испанийн хот, мужийн нэрс, бас Асанья, Хираль, Ларго Кабальеро, Хосе Диас, Долорес Ибаррури гэх мэт шинэ хүмүүсийн нэрс сонины хуудаснаа элбэгшжээ. 

	 

	Зиновьев, Каменев нарыг цаазалсны дараа сонин хэвлэлийн хийрхэл дорхноо зогсжээ. Есдүгээр сарын 10-нд ЗСБНХУ-ын Прокурорын газрын мэдээлэл нийтлэгдэв: “Н. И. Бухарин, А. Н. Рыков нарыг шүүхийн хариуцлагад татах эрх зүйн өгөгдөхүүн мөрдөн байцаалтаар тогтоогдоогүй учраас уг хэргийн ажиллагааг зогсоов”. Дотоод хэргийн ардын комиссар Ягода албан тушаалаасаа авхуулж, Ежов гэгчээр солигджээ. Сталин ухралт хийхэд хүрсэн байна, нам Сталинаас хүчтэй болж таарсан хэрэг, намын боловсон хүчин Сталиныг сөрөх, түүний залхаан цээрлүүлэх бодлогыг хазаарлан саад тавих чадвартай байсан хэрэг. Сталин баашилж байгаа байж магадгүй, баашилна гэдэг чинь тэгтлээ дураараа загнаж чадахгүй байна гэсэн үг, тэгэхээр нам сонор сэрэмжтэй байна гэсэн үг. 

	Гэхдээ Сашагийн мэл гайхаж, цэл хөхөрсөн юм бол шинэ Үндсэн хуулийн төсөл. Бараг итгэхийн арга алга. Бүх нийтийн тэгш, шууд, нууц сонгох эрхийг тогтоож, ЗСБНХУ-ын иргэдийн хүйс, яс үндэс, хөрөнгө чинээг үл харгалзан тэгш эрх, бүрэн ардчилсан эрх, эрх чөлөөг баталгаажуулж, үг хэлэх, хэвлэн нийтлэх, шашин шүтэх, эс шүтэх, хурал, цуглаан, жагсаал хийх, олон нийтийн байгууллагад эвлэлдэн нэгдэх эрх чөлөөгөөр хангаж баталгаажуулжээ. 

	Энэ бүхэн бол эрх чөлөө, ардчилал, хуульт ёсны зүг эргэлт хийж байгаа хэрэг. Мэдээж, “Сталины үндсэн хууль” гэдэг нэр олигтой зохихгүй байна. Гэхдээ нэрдээ биш нидэртээ шүү дээ! Хэн ч байсан үзэл бодлоо чөлөөтэй илэрхийлж, тэр ч бүү хэл, хэвлэн нийтлүүлж, чөлөөтэй цугларч, жагсаал зохиож болох нь. Наймдугаар сарынх шиг шүүн таслах ажиллагаа явуулах боломж хасагдлаа, тийм ажиллагаа хэзээ ч давтагдахгүй. Хууль бус явдал эцэс боллоо! Сталин бүр “Хуулийн тогтвортой байдал одоо бидэнд хэзээ хэзээнээс илүү хэрэгтэй болж байна... ” гэж хэлсэн байна. 

	Зөвлөлт Холбоот Улс ийм Үндсэн хууль баталж чадаж байгаа юм бол аргагүй хүчирхэг болжээ! Зөвлөлт засгийн газар ямар нэг гэрээгээр Испанийн дотоод хэрэгт оролцохгүй байх үүрэг хүлээгээгүй гэж мэдэгдсэн. Энэ бол бид Бүгд найрамдах Испанид тусална, интернационалч үүргээ биелүүлнэ, фашизмд цохилт өгнө гэсэн үг. Бүгд найрамдах засгийг хамгаалахаар Испани руу сайн дурынхан явж байгаа мэдээ цухалзаж байна. Хэрвээ Саша суллагдвал, одоо бол мань хүнийг суллахгүй байх ёсон байхгүй, тэр даруй сайн дурынханд элсэнэ, түүнийг Испани руу явуулаг. Тэнд коммунистууд фашистуудтай тулалдаж байгаа, тэнд коммунист Тавдугаар хороо Мадридыг хамгаалж чадсан. 

	Эрх чөлөөтэй болох найдвар дахин туяарлаа. Сашаг одоо хууль, Үндсэн хууль, шинэ хувьсгалт өрнөлт ивээн хамгаалж байна. Түүнд ялын шинэ хугацаа нэмж зүрхлэх хүн байхгүй, түүнийг заавал суллах ёстой. Нэгдүгээр сарын 19-нд Алферов дээр очиж суллахыг шаардана. Үгүйдээн ганц өдөр саатуулсан ч хуулийг бүдүүлгээр зөрчсөн хэрэг болно, мань хүн Калининд цахилгаан явуулаад л буруутай этгээдийг хатуу шийтгүүлнэ. Хууль бол хууль, хэн боловч хуулийг сахих үүрэгтэй, тийм учраас цөллөгийн хугацаа дууссан хүнийг ганцхан хоног ч илүү барих эрхтэн хаа ч байхгүй. 

	Хүлээсэн өдөр нь удахгүй ирнэ гэхээс Саша самгардах төдийгүй уймрах шиг болов. Суллаж тавилаа гэхэд, суллах нь зайлшгүй шүү дээ, замд хүрэлцэх мөнгөтэй сэн бил үү? Тайшет хүртэл унааны хөлс өгөх ёстой, түүнээс цааш яах вэ? Москва хүрэх тасалбар 50 рублиэс лав наашгүй, бас голоо зогоож явах хэрэгтэй болно. Мөнгө нь хүрэх л ёстой доо. Мань хүн хэдий хориглосон ч, ээж нь сар болгон 20 рубль явуулсаар байгаа. Өөрөө хөдөлмөр өдрийнхөө тооцоогоор суугаа айлдаа үнэгүй хооллож байгаа. Тамхи, керосин хоёроос өөр юманд мөнгө үрэхгүй байгаа. Одоо улам гамтай зарна аа. 

	Тэр бээр урьдын адил махран ажилласаар дахиад дөрвөн өгүүллэг бичжээ. Түрүүчийнх шиг бүгдийг нь хуулж бичээд нэг хувийг ээждээ явуулсан. Хэрэг болохын цагт ээжид нь бүгд хадгалаастай байх ёстой. 

	 

	Тэг тэгсээр 1937 оны нэгдүгээр сарын 19-ний өдөр ирлээ. 

	Урьд өдөр нь Саша юмаа эмхэлж жин тан болгожээ. Юу ч тохиож мэднэ: Шууд баривчлаад авч ч мэднэ, нэн даруй Красноярск яв гэж тушааж ч мэднэ. Үндсэн хууль үндсэн хуулиараа, аливаа хууль бол хууль, гэтэл ДЯАК өөрийн гэсэн хуультай. 

	Энэ шөнө Сашагийн нойр хүрэхгүй их удаж. 

	Алферовтой ярилцах юм хэдий тодорхой ч мань хүн яаж ярихаа дахин дахин бодож. Ямар бэрхшээл үүсэж болохыг тунгааж. Ямар санаандгүй юм болж мэдэхийг эргэцүүлж. 

	Эрх чөлөөтэй болох тэр мөчийг гурван жил хүлээсэн, одоо түүнтэйгээ золгох уу, үгүй юү? Алферов Кежмадаа байхгүй, нөгөө Красноярск руугаа явчихсан байвал яана? Тийшээ нэг явахаараа хэдэн долоо хонодог гэсэн. Районоор бас сар хэртэй явна, районы томыг ч хэлэх үү, унаа гэвэл өвлийн цагт чарга, зуны цагт завь. Алферов эзгүй байвал өөр ярих хүн ч олдохгүй, түүний эргэж ирэхийг хүлээж дахиад шаналж зовох хэрэг болно. Иймэрхүү урамгүй бодол толгойд нь эргэлдэнэ. 

	Саша долоон цагт, нар битүүгээр гэрээсээ гарав. 

	Арван хоёр километр, гурван цаг яваад арав гэхэд Алферов дээр оччихно. 

	Ойрын хэд хоног цас ороогүй болохоор чарганы зам дагтаршин нягтарчээ. Гагцхүү гачуурын сарвагар мөчир дээр цас өдөн дэр шиг пөмбийжээ. Нутгийнхан кухта гэх. Жавар гуч орчим хэм байгаа болов уу. Агаар хүртэл царцчихсан мэт санагдана. Гэхдээ алтан жигүүр модноос мод руу нисэж, нэлээн алсад болов уу, хаа нэгтээ тоншуул мод балбаж, моддын оройгоор улаан элэгт зана гангарч, самарч шаазгай мөчир дотор бултганана. Энэхэн анир чимээ л ойн нам гүмийг улам тодотгож байх шиг. 

	Тооцоолсон ёсоор Саша арван цагт Кежмад ирж Алферовын байр руу очив. Гал тогооны цантсан цонхонд зуухных юм уу, дэнлүүнийх юм уу гэрэл голгононо... Үүдний довжооны хажуугаар өчигдөрхөн явсан мөр байна, эднийх ашгүй, хүнтэй байх нь. Саша явган хаалга руу цагариган бариулаар нь тогшилсон боловч хариу ямар ч чимээ алга, нохой ч хуцсангүй. Алферов унтаж байгаа байх. Гэтэл хүлээх арга алга, пальто нэвт жиндэн, эсгий гуталтай ч хөлийн хуруу бээрчихсэн бололтой, ингээд зогсоод байвал осгочихно. Саша гэрэл гологнож байгаа цонх руу очиж тогшив. Дахиад нэг тогшив. Гал тогооны өрөөгөөр нэг юм сүүтгэнэн цонх руу хүн ирэх шиг болов. Тэгснээ сүүдэр цонхноос холдож хэсэг зуур чимээгүй болсныг бодвол гэрийн эзэгтэй дулаан хувцсаа өмсөө биз. Үүдний пингийн хаалга хяхтнан, цасан дээр хөлийн чимээ хяхарч, явган хаалганы оньс торхийн мултрав. Сашагийн өмнө эсгий гуталтай, үстэй дээлтэй, алчуураа ороосон эзэгтэй тодров. 

	— Та хэнтэй уулзах гээ вэ?

	— Нөхөр Алферовтой. 

	— Арай эрт ирж дээ, тэднүүс унтаж байгаа. 

	— Би Мозговоос ирлээ. 

	— Тэгвэл ороод хүлээзнэ. 

	Саша эзэгтэйн араас пинд орж, түүнийг дуурайн эсгий гутлаа тайлаад, авгайн зааж өгсөн үйсэн шаахайг углаж гал зуух руу оров. 

	— Тайчаад ийшээ суу, энд дулаахан байгаа гэж эзэгтэй өгүүлэв. 

	Саша пальтогоо тайлж өлгөөд, орчноо эргүүлдэн харав. Эзэгтэй дэвтээсэн жимсгэнэ, загастай бялуу таваглаж, шилэн аяганд цай хийж өглөө. 

	— Юм идэж, цай ууж бүлээц. 

	— Баярлалаа. 

	Саша аягатай цайг гардан авч бээрсэн хуруугаа бүлээцүүлэв. 

	— Холоос яваа юм байна, зам хунгарлачхаагүй байна уу?

	— Зам сайхан байна. 

	Саша цайнаас нэг оочив. 

	Байшин дотор хаалга дуугарч, тамхичин эрэгтэйн ханиалгах сонстов. 

	— Виктор Герасимович босоцгоож байна, тэд нар өөрснөө угаагууртай, тэндээ сахал самбайгаа хусаж, тэндээ нүүр гараа угаацгаадаг юм, бас хаалга үүд ч бий гэж эзэгтэй Сашаг тайвшруулах маягтай тайлбарлав. 

	Дахиад хаалга дуугарав. Алферов гаднаас орж ирээд гутлынхаа цасыг гүвэв бололтой. Дараа нь угаагуурын түлхдэг төмөр дуугарч төмпөнд ус савирах сонстов. 

	Эзэгтэйд нь энэ чимээ дохио болов бололтой, халуун тогоо, Сашаг дайлсан жимс, бялуу энэ тэрээ хоолны өрөө рүү оруулаад, буцаж ирэнгүүт хайруулын тавгаа тулган дээр тавьж өндөг шарлаа. 

	Алферов хоолны өрөөнд орж, сандал татаж суугаад, цай аягалж байгаа нь мэдэгдэв. Эзэгтэй шарсан өндгөө аваад тийшээ орлоо. 

	— Өглөөний амгаланг айлтгая, Виктор Герасимович, сайхан нойрсов уу, элдвийн юм садаа болоогүй биз дээ?

	— Баярлалаа, сайхан унтлаа гэж Алферов хариулав. 

	— Энд таныг хүлээж байгаа шүү, Виктор Герасимович. 

	— Хэн хүлээж байгаа гэж?

	— Нэг эрэгтэй хүн хүлээж байна, Виктор Герасимович. 

	— Тэр чинь хаа байна?

	— Гал тогоонд сууж байгаа, гадаа сүрхий жаварлаж байна, дулаацаг гээд оруулчихсан, Мозговоос яваа юм байх. 

	Сандал түрхийв. Хаалгаар Алферов цухуйж Саша руу ширтлээ. 

	— Та юу? Яах гэж ирээв?

	Саша бослоо. 

	— Өчигдөр миний хугацаа дууссан... 

	Алферов үгийг нь тастан, 

	— Өө, тийм үү? Наашаа ороод ир гэв. 

	 

	Саша Алферовын араас зочны өрөө рүү орж, ширээний цаад талд зааж өгсөн сандал дээр Алферовын өөдөөс харж суулаа. 

	— Та цай уух уу? гэж Алферов асуув. 

	Саяхан боссоных юм уу, өчигдөр жаахан юм балгасных юм уу, түүний царай яльгүй сэлхэрчээ. Саша түүнийг сүүлчийн удаа харснаас хойш нэлээд байр сууж бойргошсон гэлтэй. Өмднийхөө түрийг эсгий гутал руу дарж, цамцныхаа гадуур нэхий хантааз өмсжээ. 

	— Баярлалаа, танай эзэгтэй намайг дайлж цайлсан. 

	— Сайхан зантай авгай шүү. Намайг алах гээд нэг хүн ирлээ гэж санахад мань авгай түүнийг эхлээд цадтал ханатал нь идэж уулгана. Та явган ирэв үү?

	— Явган. 

	Алферов шарсан өндгөө идэж эхлэв. 

	— Аа тийм үү. Намайг бага байхад асрагч маань “өнчин хүүхдийг хооллож, ундаалж, дулаацуулж гэнэ” гээд л шүлэг унших. Би тэр өнчнийг өрөвдөөд уйлчихдаг сан. Тэгээд дараа нь мартчихсан, тэр үеэс хойш нэг ч удаа санаанд орж байгаагүй. Тэгсэн чинь сая санаанд ороод ирлээ. 

	— Намайг хараад тэр үү?

	— Магадгүй. 

	— Тэгвэл өрөвдсөн байх нь ээ гээд Саша жуумалзав. 

	— Байж болох зүйл. Би сая, уучлаарай, хүндэрсэн чинь золтой л бөгсөө хөлдөөчихсөнгүй, уул нь манай жорлон саравч дотор учраас салхи энэ тэр байхгүй л дээ, гэтэл та арван хоёр мод газар таваргаж ирж. Тэгээд л таныг өрөвдөж байгаагаа шүлгээр илэрхийлэхгүй юү. Та чинь утга зохиолоос нэг их дөлдөггүй байх аа?

	— Тийм шүү, унших дуртай. Унших юм байвал тэр шүү дээ. 

	— Энд ч унших юм нээрэн ховор шүү. Түрүүхэнтэйгээ таныг багш хүүхэн номоор хангаж байсан, одоо тэр байхгүй. Шинэ багштай яагаад танилцаж болохгүй гэж? Бас залуухан, аятайхан бүсгүй шүү дээ. 

	Зохисгүй асуулт учраас Саша царайгаа барайлган чимээгүй өнгөрөв. 

	— Таалдаггүй байх нь ээ дээ. Панкратов, та ийм л эрх дураараа байгаа хүн гээд Алферов инээд алдав. — Хоригдож байгаа хүнд, мянга мянган хоригдолд, бум буман хоригдолд хүүхэн гэдэг чинь ерөөсөө санах юм биш. Хэрвээ хэн нэгэнд тийм аз тохиох юм бол юун голох шилэхтэй мантай. Эм л бол бол оо. Тэгэхэд та их цамаан загнаж байна, танд боловсролтой төдийгүй бусад үзүүлэлтээрээ бас дээд зэргийнхийг талбин олгож байх ёстой болох нь. Та ийм л эрх дураараа амьдарч байгаа хүн дээ. 

	Алферовын олон үг Сашад тээртэй санагдлаа. Хүний амьдрал, хувь заяа шийдэгдэх гэж байхад чалчих цагаа мөн олов оо! Алферов, мэдээж, дэмий хоосон чалчихгүй, чалчихынх нь цаана заавал нэг юм байгаа. Тэр шинэ багш хүүхний тухайд зүгээр нэг дурсаагүй. Сашад шинэ хугацаа нэмээд тохчихсоныг мэдэж байгаа хэрэг, тэгээд л шууд хэлчихгүй, эгдүүг нь хөдөлгөж, зугаагаа гаргах санаатай байх нь. 

	Саша толгойгоо гудайв. 

	Гуниг, гуниг. Энэ Мозговын амьдрал, энэ аймшигт ганцаардлыг мань хүн цаашаа тэсэж чадахгүй. Ер нь ийм амьдралаар яах юм бэ! Ээж нь? Ээж яах вэ дээ? Хүүхэд нялхаараа ч үхдэг юм чинь ээж нь тэсэж л таарна. 

	— Ийм эрх дураараа амьдралтай хүн юу хийх вэ? Ялангуяа түүхийн шинжлэх ухаанд сонирхолтой хүн? Ялангуяа унших юм байхгүй бол... 

	Алферов ингэж асууснаа, Сашагийн хариуг хүлээлгүй, 

	— Өөрөө бичих хэрэгтэй. А-аан? Тийм үү? гэв. 

	Ойлгомжтой. Ээждээ явуулсан өгүүллэгүүдийг нь уншчихаж. Энэ тухай ярихгүй байж болно доо, аргагүй л адгуус юм байна. 

	— Би бас бичдэг хүн, гэхдээ түүхээр биш гүн ухаанаар. Сайрхаж болох байна гээд Алферов ажлынхаа өрөө рүү орж, хэвлэмэл багц хуудас барьсаар эргэж ирэв. — Хар даа, миний шинэ номын боолт, энд, Кежмад бичсэн юм. “Декартын философийн үндэс”. Декартыг та уншаагүй юү? Үгүй ий? Сониуч гүн ухаантан, бодитой оршин буй ертөнцийг бурхантай холбох гэж оролдсон хүн. Та гүн ухаан сонирхдоггүй юм уу? Тоогүй хэрэг. Түүхч хүн гүн ухаантан байх ёстой, бас гүн ухаантан түүхч байх ёстой. 

	Алферов чимээгүй бодолхийлснээ жуумалзав. 

	— Таны санааг би таамаглаж байна: Энэ муу нохойн гөлөг Алферов миний бүтээлийг уншсан байх нь! Уран бүтээлийн дотоод сэтгэл рүү минь балиар савраа дүрсэн байх нь! Би үнэнээ хэлье. Тийм ээ, уншсан, тийм ээ, дүрсэн. Тийм албатай хүн. Харин санаа зовох хэрэггүй. Таны бүтээлүүд явуулсан газар руу чинь яваад өгсөн. Миний хувьд бол би таны анхны уншигч, анхны шүүмжлэгч. Миний бодлыг мэдмээр байна уу?

	Эрүү шүүлт! Хувь заяаг нь хэлж өгөхийн оронд элдвийг бураад л. Гэвч биеэ барих хэрэгтэй! Өөрийнхөө төлөө тэмцэхдээ л нэг тэмцэнэ! Одоо хуйсганах юм бол суллагдах эсэхдээ эргэлзэж байгаагаа Алферовт мэдэгдчихнэ, тийм байдал харуулж хэрхэвч болохгүй, өнөөдрөөс эхлээд эрх чөлөөт хүн болсон, ёстой ярихгүй! Хуц ваа, гай нь ирээгүй бол гайгүй байлгүй!

	Саша нэг их дуртай биш ч, 

	— Сонсъё л доо гэж хариулав. 

	— Хэлбэр талаасаа бол таны бүтээл арчаагүй, гэнэн, тэр ч байтугай эгэл болхи юм билээ. Баахан гоё чамин хэллэг, гуншин чимэг. 

	Алферов өөртөө цай аягалж, Сашад хийж өгөх гэтэл цаадах нь татгалзав. 

	— За, цаашилбал. Францын их хувьсгал бол хүн төрөлхтний түүхийн хамгийн эгзэгтэй, сургамжтай, би энэ үгийг цохон хэлж байна шүү, сургамжтай мөчийн нэг. Гэтэл та тухайлсан хүн, тухайлсан хэрэг явдлын талаар бичиж байна. Хэнд зориулаав? Хүүхдэд үү, залуучуудад уу, насанд хүрсэн уншигчдад уу? Ойлгомжгүй байгаа. Тэд уншсан зүйлээсээ ямар дүгнэлт хийх ёстой болж байна? Түүнээс гадна гэснээ Алферов Саша руу сонжих мэт хараад, — редактор зэрэгцүүлэх адилтгал хайна гэж та айхгүй байна уу? гэж асуув. 

	— Ямар адилтгал? хэмээн Саша ойлгож ядан асуув. 

	— Ямар байж болох вэ? Тэднийд хувьсгал хийсэн, манайд хувьсгал хийсэн. Тэдний хувьсгал юугаар дууслаа? “Термидорын” (11 дүгээр сарын) эргэлтээр, Наполеоны ганцаар эзэрхийлэх засаглалаар, эзэнт улс тогтоосноор дууссан... 

	— Та болгоогоорой, тэр чинь хөрөнгөтний хувьсгал байсан, манайх бол пролетарийн хувьсгал. 

	— Тэр ч тийм шүү хэмээн Алферов яриаг таслав. — За яах вэ, та өөрөө мөрөөрөө байвал, таны бүтээлийг хэвлэчих ч юм бил үү, хоригдлуудын бүтээлийг манайх хэвлэдэггүйг та мэднэ. Тийм учраас хэдийгээр эргэлзэж байгаа ч гэсэн танд амжилт ерөөе. 

	Тэр бээр дуугүй болж амаа арчаад, тамхиа асааснаа хайрцагтай тамхиа Саша руу өгөв. 

	— Би өөрийнхдөө дассан хүн. 

	— Өөрийнхийгөө тат тат, миний энд чинь гарын тамхи хүртэл татдаг юм. 

	Саша тамхиа асааж, Алферовын түүн рүү дөхүүлсэн үнсний саванд чүдэнзээ унтраагаад, 

	— Нөхөр Алферов, миний цөллөгийн хугацаа өчигдөр дууссан гэж хэлэв. 

	— Тийм үү? Тэгсэн гэж үү? хэмээн Алферов гайхсан дүр эсгэн сөргүүлж асуулаа. 

	— Тийм, би танд түрүүн хэлсэн шүү дээ. Би урьдчилан хоригдсон хугацааг оролцуулан гурван жилээр яллуулсан, 1934 оны нэгдүгээр сарын 19-нд анх баривчлагдсан, өнөөдөр 1937 оны нэгдүгээр сарын 19. Тийм учраас би өнөөдрөөс эхлэн эрх чөлөөтэй болсон. Надад бичиг баримт шийтгэж өгөхийг хүсэж байна. 

	— Та ямар бичиг баримтыг хэлж байна?

	— Ийм тохиолдолд олгодог бичиг баримтыг. Та мэдэх байлгүй. 

	— За, би танд бичиг баримт олгоё гэж саная, та түүнийг яах болж байна?

	— Эндээс явна. 

	— Хаашаа?

	— Гэр рүүгээ. 

	— Москва руу юу?

	— Москва руу. 

	— Танд Москва хориотой. 

	— Яагаад?

	— Та ЗСБНХУ-ын АКЗ-ийн паспортын тогтолцооны тухай тогтоолын заалтад хамаарч байгаа юм. Та суух эрхгүй хэсэг хот бий. Москва түүний тоонд ордог юм. 

	— Үгүй, тэр тогтоол чинь шинэ Үндсэн хуулиас өмнө гарсан шүү дээ. 

	— Шинэ Үндсэн хууль Зөвлөлт засгийн хууль тогтоомжийг халаагүй. Зарим хууль, үгүй ээ, дүрэм гэх нь зүйтэй байх, жишээлбэл, сонгуулийн журмын тухай гэхчлэн, өөрчлөгдөнө, хянагдана. Харин пролетарийн диктатурыг хамгаалж байгаа хуулиуд хүчин төгөлдөр хэвээр үлдэнэ. Үндсэн хуулийн тухай нөхөр Сталины илтгэлийг та уншсан уу?

	— Уншсан. 

	— Нөхөр Сталин “Шинэ Үндсэн хуулийн төсөл ажилчин ангийн диктатурын дэглэмийг яг ёсоор нь үлдээж байгаа” гэж шууд хэлсэн. Та үүнээс өөр яалгах гээ вэ? Тэгж яривал, Үндсэн хуульд чөлөөтэй зорчих тухай заалт байхгүйг та анзаарсан биз, хөрөнгөтний үндсэн хуульд “чөлөөтэй зорчих эрх” гэж голчлон томьёолдог шүү дээ, өөрөөр хэлбэл, оршин суух газраа чөлөөтэй сонгох, хүссэн газраа чөлөөтэй суурьших эрх. Тэнүүчлэхийг бид зөвшөөрөхгүй, паспортын тогтолцооны хязгаарлалтыг халаагүй, ер нь халах ч үгүй биз. 

	Тэр бээр цонх руу хараа буруулангаа, 

	— Харин ч болбоос улам чангатгана гэж бодож байна хэмээн учир битүүлэг нэмж өгүүлэв. 

	— За яах вэ, таны ярьж байгаагаар болог. Гэхдээ хүнийг ялын хугацаанаас ганц хоног ч атугай илүү хорьж болохгүй гэсэн хууль бий. Энэ хуулийг хэн ч халаагүй гэж Саша зөрөв. 

	— Тийм хууль та хаана харсан юм бэ?

	— Уншиж байсан гэж Саша худлаа хэлэв. 

	— Тэр худлаа, тийм хууль байхгүй юм чинь та яаж уншсан байх вэ. Харин учир зүй бий: хоригдлын хугацаа дуусчхаад байхад түүнийг тавихгүй байна гэж саная, тэгвэл түүнийг ямар нэг үндэслэлгүйгээр хорьж байгаа хэрэг, өөрөөр хэлбэл, хууль бус үйлдэл хийж байгаа хэрэг. 

	— За тэгвэл, тэгээд л намайг тавьчих. 

	— Би танаас зуураагүй шүү дээ. 

	— Гэхдээ би бичиг баримтгүй яаж явах вэ. 

	— Таны бичиг баримт Красноярскт, ДЯАК-ын хязгаарын газарт байгаа. Зам харгуйг хэдэн мянган километрээр ярина, бас энэ нутагт цөллөгийнхөн хангалттай байгаа. Таны бичиг баримтыг яг нэгдүгээр сарын 19-нд ирүүлж амжсангүй, ирэх цагтаа ирнэ, та хүлээ. Хүлээх дургүй байгаа бол би танд Красноярск хүртэл нэвтрэх гэрчилгээ хийж өгье л дөө, тэнд очоод ДЯАК-ын хязгаарын газар очиж бичиг баримтаа нэхнэ биз. Харин тэд нар чухам ямар бичиг баримт өгөхийг би даан ч мэдэхгүй. 

	Энэ сүүлийн хэдэн үгэнд, хугацаа дуусгасан тухай бичиг баримт ч өгч магадгүй, эсвэл шинэ хугацаа товлосон тухай бичиг ч өгч мэднэ хэмээсэн сүрдүүлэг илт мэдэгдэв. 

	Саша чимээгүй азналаа. 

	— Тэгэхээр бичиг баримтаа эндээ хүлээх үү, араас нь Красноярск руу явах уу, өөрөө л сонго доо гэж Алферов дүгнэж хэллээ. 

	Саша нэг хэсэг бодож байснаа, 

	— Би өнөөдөр л суллагдах ёстой. Суллахгүй бол нөхөр Калининд цахилгаан явуулна гэж хэлэв. 

	Алферов инээд алдав. 

	— Түүнийг чинь тэр дор нь Калинины ширээн дээр аваачаад тавьчих уу?

	— Мэдэхгүй. Гэхдээ хэн нэгэн хүн цахилгаанд хариу өгнө. 

	Алферов энэ удаа нүдээрээ инээмсэглэв. 

	— Та Сталинд бичсэн захианыхаа хариуг авсан уу? 

	За тэр. Сталинд бичсэн захиа нь, аягүй бол, мань хүний ширээнд байж байгаа байх. Тийм учраас инээгээд байх нь. 

	— Таны Сталинд захиа явуулдаг чинь зөв үү?

	— Надад түүнд хандах эрх байхгүй гэж үү?

	— Байлгүй яах вэ, мэдээж. Хэн хүнгүй Сталинд хандаж байгаа, та сонин уншдаг юм чинь мэднэ. Ололт амжилтаа илтгэнэ, ажилд нь тусалсанд талархана, удирдан жолоодож байгаад нь талархана. Ял эдэлж байгаа хүмүүс ч хандаж байгаа, тэр маргаангүй, тэгдэг хүн цөөн биш гэдгийг та ойлгож байгаа. Та ч бас хандсан. Харин хугацааныхаа талыг өнгөртөл гоморхож гомдоллоогүй чимээгүй байснаа гэнэт панхийлгэж! Ёс бус ял эдэлж байна, суллаад аль! Таны хэрэгт холбогдох шинэ нөхцөл байдал үүссэн юм уу? Үгүй, шинэ нөхцөл байдал үүсээгүй. Тэгээд харж байгаа биз дээ, танд хариу гэхээр юм ч ирээгүй. Хариу өгөхийн тулд хэргийг чинь дахин хянаж үзэх үндэслэл байх ёстой, гэтэл тийм үндэслэл ор байхгүй. 

	— Байхгүй бол байхгүй л биз. Гэхдээ хүн горьдох, найдах эрхтэй, тэр эрхийг нь хасаж болохгүй. 

	Алферов аягаа цаашлуулж ширээгээ тохойлдоод, Саша руу нухацтай харав. 

	— Хүн горьдох, найдах эрхтэй, тэр таны зөв. Гэхдээ хүн хийж байгаа үйлдлээ нягталж бодох ёстой, энэ бол түүний үүрэг. Таны захиа Сталинд хүрнэ гэж та нээрэнхээсээ бодож байсан уу? Хэргийг чинь дахин хянана гэж? Та нөхөр Сталинд хандсан төдийгөөс л үү? Үгүй ээ, та тэгж бодоогүй, тэгж найдаагүй. Та тэгж бодох тэнэг хүн биш. Энэ бол сайн бодоогүй үйлдэл. Нөхөр Сталинд захиа бичсэнээрээ та өөрийнхөө тухай, Панкратов гэдэг хүн байдаг тухай л холбогдох байгууллагад сануулсан, таны захиа тийшээ л очсон шүү дээ. Түүгээр зогсохгүй, таныг буруу ялласан гэж хуулийн байгууллагыг буруутгасан. Танд энэ хэрэгтэй юү?

	Саша дуугарсангүй. Түүний өмнө ямар хүн байна аа? Нөхөр үү? Дайсан уу? Нөхөр Сталинд бичих ёсгүй байсан, холбогдох байгууллагын дургүйг хүргэх хэрэггүй, өөр рүүгээ анхаарал татахын хэрэггүй энэ тэр гээд шууд хэлээд байх юм. Саша уул нь өөрөө үүнийг байнга ойлгож байсан шүү дээ. Тэгсэн хэр нь биччихсэн. 

	— Магадгүй, бичих хэрэггүй байсан байх, гэхдээ нэгэнт бичсэн, аль хэдийн биччихсэн юмыг одоо ярих утга алга. Харин өнөөдрөөс эхлэн намайг цөллөгт хууль бусаар барьж байна. Энэ тухайд гомдоллох эрх надад гарцаагүй бий. Миний бичиг баримт танд хэзээ ирэхийг би мэдэхгүй, ерөөсөө ирэхгүй ч байж мэднэ. 

	— Суллагдлаа гээд та дээрдэх үү?

	— Эрх чөлөө хэзээ ч шоронгоос дээр. 

	— Тэр зөв, эрх чөлөө шоронгоос дээр. 

	Алферов босож өрөөн дотуураа хэд алхсанаа түрүүчийн удаагийнх шиг шүүгээ рүүгээ очиж, галуун хүзүүтэй исгэмэл дарсаа хоёр хундагатай авчирч ширээн дээр тавилаа. 

	— За, Александр Павлович, та өнгөрсөн удаа надтай уухаасаа татгалзсан, одоо дургүйцэхгүй болов уу гэж найдаж байна. Тэр үед та захиргааны цөлөгдөгч, би харгис цагдаа нь байсан, одоо та, таны хэлж байгаагаар бол, эрх чөлөөтэй хүн юм байна, тэгэхээр ууж болох төдийгүй ер нь ийм өдрийг тэмдэглэх үүрэгтэй. 

	Тэр бээр хоёр жүнзийг дүүргэснээ өөрийнхийгөө авч Саша руу толгой дохичхоод хөнтөрчхөв. 

	Саша ч өөрийнхийгөө уулаа. Исгэлэндүү ч гэсэн амтлаг дарс аж. 

	— За тэгэхээр, надад яах ч арга алга. Энд бичиг баримтаа хүлээгээд ёстой нэмэргүй, хүлээх хүсэл ч алга, дур ч алга. Красноярск хүртэл нэвтрэх гэрчилгээгээ хийгээд аль, тэнд очиж л хууль ёс, үнэн хоёрыг хайя. 

	— Надаас олоогүй юмаа тэндээс хайх нь хэмээн Алферов жуумалзан галуун хүзүүт рүү дохиж, — Таалагдав уу? гэв. 

	— Амттай л рашаан байна. 

	— Дахиад нэг нэг яах уу?

	— Болох л юм. 

	Алферов дарсаа ууж уруулаа шилэмдээд Сашаг ууж дуустал хүлээзнэв. 

	— Ингэхэд, та ийм юм болно гэж айхгүй байна уу? Нэгдүгээрт, таныг Красноярск хүргэх зардал надад байхгүй, та зардлаа өөрөө даана, үнэтэйдүү л болох байх, хоёрдугаарт, яваад хүрчихлээ гэж саная, тэгээд ДЯАК-ын хязгаарын газарт очсон чинь, та яах гэж наашаа ирэв, таны бичиг баримтыг Кежма руу явуулчихсан, буцаж очиж нөхөр Алферовоос ав гэж хэлбэл яах вэ? А-аан? Юм ингэж эргэвэл танд аятайхан байх уу?

	Саша хундагаа холдуулан Алферов руу ууртай харав. Бол оо! Өглөөний сайхан зугаа олж дээ, ажлаа алдсан золиг!

	— Нөхөр Алферов!

	Цаадах нь үгийг нь таслав. 

	— Тэгж албархахын хэрэг юу байна? Та бид хоёр чинь ханиндаа юм балгасан шүү. Намайг Виктор Герасимович л гэл дээ. 

	Гэвч Сашагийн эгдүү нэгэнт хөдөлсөн учир мань хүн давтав:

	— Нөхөр Алферов! Уучлаарай, иргэн Алферов! Энэ бол басамжилсан хоосон яриа. Цөллөгийн хугацаа дууссан тухай гэрчлэх бичиг, эсвэл өгөхгүйн шалтгааныг дурдсан татгалзах бичиг хийж өгөхийг танаас албан ёсоор хүсэж байна. 

	— Өө, тийм бий, та намайг ойлгосонгүй. Тоогүй хэрэг... Гэхдээ хэзээ нэгэн цагт ойлгоно оо гэж Алферов бодлогошрон өгүүлэв. 

	Тэр бээр албаны өрөө болох хажуугийн тасалгаанд орж, ширээндээ суугаад, нэг хавтаст хэргийг сөхөн сөхөн байж баахан юм бичив. Тэгээд зочдын өрөөнд буцаж ирлээ. 

	— За тэгэхээр, Александр Павлович (мань хүн нэлээд ёгт байдалтай хэлэв), хугацаа дууссан тухай гэрчлэх бичиг чинь энэ, май. Энд “хааш нь явуулсан” гэсэн хүснэгт байна, хар даа. Би танд “Кежма” гэж бичсэн. Энэ бол та над дээрээс гараад шууд сэргийлэх рүү очно гэсэн үг, тэнд энэ бичгийн оронд түр паспорт бичиж өгнө, гурван сарынх уу, зургаан сарынх уу, өгснийг нь л аваарай. Ямар ч асуулт битгий тавиарай. Паспортаа өнөөдөр, за хамгийн оройтлоо гэхэд маргааш авна, тэгээд яваад өг! Маргааш яг Тайшет руу шуудан явна, түүнд багтахыг хичээ. Нэгэнт Кежма руу явуулсан гээд бичиг хийчихсэн учраас би танд замын зардал өгч чадахгүй, яаж ийгээд болгоно биз, улаач танаас илүү мөнгө шулахгүй, чемоданаа чарга дээр нь хаячхаад, өөрөө явган дагаад алхчихгүй юү. Москва руу орохын хэрэггүй. Тусгай дэглэмгүй аль нэг хотод очиж түр паспортаа байнгынхаар солиулаад, дахиад нэг тийш, аль болохоор Москвагаас зайдуу газар руу яваад өгөх хэрэгтэй. Хүн болгон зуун нэгдэх километрийн тэр рүү хошуурцгаадаг юм, тийшээ хэрэггүй байх, тэнд тань шиг хүн дэндүү олон байгаа, танд олны дунд байх нь зохисгүй, тасалангид байх хэрэгтэй. Танд илүүц холбоо сүлбээ хэрэггүй, ер нь танд ямар ч холбоо сүлбээ байх ёсгүй. Та эрүүл чийрэг, сайхан залуу. Нэг газар гурван жил ханатлаа суулаа, одоо эх болсон Орос орноороо жаал яв, орчлонг үз. Товчдоо, миний хэлснийг энэ удаа та ойлгох ёстой, миний зөвлөгөө танд хэрэг болох ёстой. Би таныг хуураагүй, бичиг баримт чинь Красноярскаас үнэхээр ирээгүй байгаа. Харин чухамхүү энэ учраас би таныг суллаж байна. 

	Түр чимээгүй болсноо учиртай нь аргагүй, 

	— Чухам энэ учраас бас яаруулж байна. Замдаа сайн яваарай! гэж нэмж өгүүлэв. 

	Алферов Сашагийн гарыг нэлээд удаан барив. 

	— Миний ярьсан бүх зүйлийг тогтоож аваарай... Үгүй, ингэхэд, та бид хоёр зөвхөн түүхийн бүтээлийн чинь тухай л ярьсан шүү. Тэгсэн биз дээ?

	— Тэгсэн, зөвхөн тэр тухай ярьсан гэж Саша итгэлтэй хариулав. 

	 

	Пятаков, Радек, Сокольников, Муралов нарыг болон большевик намын бусад нэрт зүтгэлтнүүдийг яллах шүүн таслах шинэ нүсэр ажиллагаа Москвад аль уржигдар эхэлчихсэнийг Саша яахин мэдэх билээ. 

	Харин Алферов бол мэдэлгүй яах вэ. 

	Энэ шүүх ажиллагаагаар 1937 он гараагаа авсан болой. 

	 

	 

	1984-1988. Переделкино. 

	 

	
Заметки

		[←1]
	 “Хатагтай Сан-Суси гуай сайн байна уу, харин энэ зайдас ямар үнэтэй билээ?”




	[←2]
	 Үйл үгийн хэв: одоо цаг, үргэлжлэн өнгөрсөн цаг, энгийн өнгөрсөн цаг, энгийн ирээдүй цаг, өнгөрсөн цагийн үйлт нэр.

